
	ДЭЛХИЙГ ДОНСОЛГОСОН АРВАН ӨДӨР

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1963 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЖОН РИД


АМЕРИК ХЭВЛЭЛД ХИЙСЭН ОРШИЛ ҮГ

	Би Жон Ридийн “Дэлхий донсолгосон арван өдөр” гэдэг энэ номыг ихэд амтархан, туйлын анхааралтай уншиж үзээд энэ зохиолыг орон бүхний ажилчид уншаасай гэж чин сэтгэлээс хүслээ. Энэхүү ном пролетарийн хувьсгал гэдэг юу юм пролетарийн диктатур гэдэг юу юм гэдгийг ойлгоход нэн чухал, тэдгээр үйл явдлыг үнэн зөв бөгөөд ер бус амьд бодитой гаргасан учраас улс орон бүхний хэлнээ орчуулагдан, сая сая хувиар хэвлэгдэн түгэн тархсан байхыг нь үзэх юм сан гэж хүсэж байна. Дээрх асуудлыг одоо үед өргөнөөр шүүн хэлэлцэж байгаа боловч пролетарийн хувьсгал, пролетарийн диктатурын үзэл санааг хүлээн авах буюу няцаахын наад талд гаргаж байгаа шийдвэрийнхээ бүх ач холбогдлыг ойлгох нь чухал юм. Дэлхий дахины ажилчны хөдөлгөөний үндсэн гол асуудал болж байгаа энэ асуудлыг тодруулан тайлбарлахад Жон Ридийн энэ ном тус дэмжлэг болох нь дамжиггүй»

	 

	1920 он

	В. И. ЛЕНИН



	
ОРОС ХЭВЛЭЛД ХИЙСЭН ОРШИЛ ҮГ

	Жон Рид өөрийнхөө гайхамшигт номыг “Дэлхий донсолгосон арван өдөр” гэж гарчиглажээ. Энэ номд Октябрийн хувьсгалын эхний өдрүүдийг ер бус яруу тод, чадалтай дүрслэн бичжээ. Энэ ном бол баримт сэлтийг жирийн нэг тоочсон баримт материалын цуглуулбар бишээ. Энэ бол Жон Ридээс өөрийн нүдээр үзсэн бөгөөд хувьсгалд оролцсон хэн боловч санан дурсах ёстой адил тоо бүхий үлэмж нийтлэг өдий төдий үнэн бодитой үзэгдлүүд юм. Амьдралаас авч харуулсан энэ бүх үйл явдал олон түмний санаа бодлыг түүнээс илүүгээр яаж харуулах юм гэхээр их сайхан харуулж байна. Энэ санаа бодлын өнгө дэвсгэр дээр агуу их хувьсгалын үйл явдал бүхэн онцгой ойлгомжтой болж байна. 

	Өнгөцхөн бодоход, ард түмний хэл, аж байдлыг мэдэхгүй гадаадын хүн, америк хүн энэ номыг яахан бичиж чадаа вэ гэхэд хачин санагдана. Тэрээр алхам бүр инээдэмтэй алдаа хийж, бодит олон зүйлийг хуудуу ташуу харах ёстой байсан шиг санагдана. 

	Гадаадын хүмүүс Зөвлөлт оросын тухай өөр өөрөөр бичдэг. Тэд нэг бол болж байгаа үйл явдлыг ерөөс ойлгодоггүй. Үгүй бол тэр бүр нийтлэг зарим нэг баримт сэлтийг аваад, түүнээ нэгтгэн дүгнэдэг. 

	Үнэндээ ч хувьсгалыг нүдээрээ үзсэн гаднын хүн тун цөөхөн байсан юм

	Жон Рид бол тоомсоргүй, хайнга нэг ажиглан харагч байгаагүй, харин үйл явдлын утга санаа, агуу их тэмцлийн утга санааг гүнээ ойлгогч гал халуун хувьсгалч, коммунист байлаа. Ингэж гүнээ ойлгосон явдал нь түүнд цогтой хурц үзэл санааг бий болгосон бөгөөд ийм үзэл санаагүйгээр ийм номыг бичиж чадахгүй байсан билээ. 

	Орос хүмүүс ч бас Октябрийн хувьсгалын тухай өөр өөрөөр бичдэг. Үүнд: Тэд нэг бол түүнд үнэлэлт өгдөг, үгүй бол өөрсдийнхөн оролцсон тэдгээр үйл явдлыг бичдэг. Гэтэл Жон Рид Жинхэнэ олон түмэн ардын хувьсгалын ерөнхий тоймыг дүрслэн гаргаж байна. Иймээс ч Октябрийн хувьсгал тэдний хувьд нэгэнт түүх болсон байх тэр үеийн залуучууд, тэр хожим хойч үеийнхэнд энэ ном онцгой их ач холбогдолтой болох болно. 

	Жон Ридийн ном бол нэг маягийн туульс юм. 

	Жон Рид өөрийгөө тэр аяар нь Оросын хувьсгалтай холбожээ. Зөвлөлт орон Жон Ридэд төрөлхийн бөгөөд ойр дотно болжээ. Жон Рид орос оронд байж байгаад хижгээр өвчлөн нас барж, тэгээд түүнийг Кремлийн Улаан хананд оршуулсан билээ. Хувьсгалын төлөө амь үрэгдэгсдийг дүрслэн бичсэн Жон Рид шиг тийм хүн энд мөнхжих учир тавилантай ч билээ. 

	 

	Н. КРУПСКАЯ


ОРШИЛ

	Энэ ном бол түүхт үйл явдлуудын хураангуйлал бөгөөд тэхдээ үзсэн харснаа яг л тэр янзаар нь бичсэн болно. Энэ ном большевикууд ажилчин, цэргүүдийг манлайлан Орос оронд засгийн эрхийг булаан аваад түүнээ Зөвлөлүүдийн мэдэлд шилжүүлсэн Арван нэгдүгээр1 сарын хувьсгалын тухай дэлгэрэнгүй тэмдэглэх гэснээс бус өөр илүү их юманд санаархаагүй болно. 

	Номын ихэнх хэсэг нь бослогын зүрх болсон нийслэл “Улаан Петроградад” зүй ёсоор зориулагдсан болно. Гэхдээ Петроградад явагдсан тэр бүх зүйл янз бүрийн цаг үед, янз бүрийн бэрхшээл түгшүүртэйгээр орон даяарт бараг л яв цав адилхан мөн давтагдсан гэдгийг ухаарах буй заа. 

	Миний бичиж байгаа хэд хэдэн номын анхных нь болох энэ номд өөрийн нүдээр үзэж, биеэр амссан буюу ул үндэстэй гэрчилгээ баримтаар нотлогдсон тэдгээр үйл явдлыг тэмдэглэн бичих явдлаар хязгаарлах хэрэгтэй болж байна. Энэ номд Арван нэгдүгээр сарын хувьсгалын гарсан нөхцөл байдал, шалтгааныг товч дүрслэн өгүүлсэн хоёр бүлгийг урд талд нь хийсэн болно. Энэ хоёр бүлгийг уншихад ярвигтай гэдгийг би ухаарч байгаа боловч дараа дараачийн бүлгүүдийг ойлгоход нэн чухал юм. 

	Уншигчдын өмнө зүй ёсоор олон асуудал гарч ирнэ. Большевизм гэдэг юу юм? Большевикууд улс төрийн ямар шуу янзын байгуулал тогтоосон юм? Большевикууд арван нэгдүгээр сарын хувьсгалаас өмнө Зохион байгуулах хурлын төлөө тэмцэж байсан атлаа яагаад хожим нь тэр хурлыг зэвсгийн хүчээр хөөн тараасан юм? Хөрөнгөтнүүд большевикуудын аюул илэрхий болох тэр үеийг хүртэл Зохион байгуулах хурлыг эсэргүүцэн тэмцэж байсан мөртөө хожим нь яагаад түүнийг өмгөөлөгчид болов?

	Эдгээрт болон бусад олон асуудалд энд хариу өгөөгүй болно. Германтай найрамдлын гэрээ байгуулах хүртэлх хувьсгалын явцыг “Корниловын явдлаас Брестийн найрамдал хүртэл»2 гэдэг өөр номдоо би бичиж байна. Би тэр номд хувьсгалт байгууллагуудын үйл ажиллагааны гарал үүсэл, шинж чанар ард түмний санаа сэтгэлийн гүнзгийрэл, хувьсгал, Зохион байгуулах хурлын хөөн тараасан. Зөвлөлт төрийн бүтэц байгуулал, Брестийн хэлэлцээрийн явц үр дүнг үзүүлнэ. 

	Большевикуудын өсөн нэмэгдсээр байгаа нэр хүндийг авч үзэхдээ оросын эдийн засгийн амьдрал, оросын армийн уналт нь 1917 оны арван нэгдүгээр сарын 7 “аравдугаар сарын 25”-нд болсон биш, харин олон сарын өмнө, бүр 1915 онд, үйл явцын гарцаагүй зүй ёсны үр уршиг болж эхэлсэн юм гэдгийг ойлгох нь чухал юм. Хааны ордыг гартаа барьж байсан хахууль идсэн харгис этгээдүүд Германтай нууц найрамдал байгуулах явдалд бэлтгэхийн тулд орос орныг ялагдуулах ажлыг санаатайгаар хийж байлаа. 1915 оны зуны сүйрүүлэгч ухралтын улмаас болж фронт дээр зэр зэвсэг дутагдсан, арми ба томоохон хотуудад хүнсний зүйл хүрэлцэхгүй байсан 1916 онд аж үйлдвэр, тээвэрт учирсан эвдрэл сүйтгэл энэ бүхэн бол Гуравдугаар3 сарын хувьсгалын шийдвэрлэх үед сая нэг зогссон тэр санаатай ажил хаях айхавтар лут компанийн нэг хэсэг нь байсныг одоо бид мэдэж байна. 

	Дэлхий дээр хамгийн ихээр дарлагдсан зуун жаран сая ард түмэнд гэв гэнэт эрх чөлөө олгосон агуу их хувьсгалын үед эмх замбараагүй байдал гарах нь гарцаагүй байсан ч гэсэн шинэ дэглэмийн эхний хэдэн сард улс орны дотоод байдал, яриан байхгүй сайжирсан билээ. 

	Гэвч “гэрлэсний дараах сарууд” төдий л удаан үргэлжилсэнгүй. Чинээлэг ангийнхан хаанаас засгийн эрхийг булаан авч, өөрсдөд нь шилжүүлэх улс төрийн хувьсгал хийхийг л ердөө хүсэж байв. Тэд Орос орныг Франц, Америкийн нэгдсэн улсын нэг адил үлдсэн хуульт бүгд найрамдах улс юм уу, эсгүүл Английг үндсэн хуульт хаант улс болгох сон гэж хүсэж байлаа. Харин ард түмэн бол ажилчин, тариачны үнэхээрийн тууштай ардчилал тогтоохыг хүсэж байв. 

	Уилъям Инглиш Уоллинг4 1905 оны Оросын хувьсгалын тухай тойм болох “Оросын цуурай” “Pussias Message” гэдэг номдоо, хожим нь бараг цөмөөр санал нэгтэйгээр большевикуудын талд орон тэмцсэн Оросын ажилчдын үзэл санааны байр байдлыг гоц сайхан дүрслэн үзүүлсэн билээ. 

	“Хамгийн чөлөөт засгийн газар байлаа ч гэсэн, тэр засгийн газар нийгмийн бусад ангийн гарт орох юм бол хуучин янзаараа л өлсөж байх юм байна гэдгийг ажилчид биеэр үзэв. 

	Оросын ажилчид бол түрэмгийлэгчид, уг үсгээр зууралдагчид биш, ухаан санаагаа алдсан улс ч биш харин хувьсгалчид юм. Тэд бол хаалт боолт байгуулан тулалдахад бэлхэн түүнээ сурч судалсан хүмүүс бөгөөд тэхдээ дэлхий дахины ажилчдын дотроос өөрсдийн туршлага дээрээ суралцсан цорын ганц анги болно. Тэд бол өөрсдийн дарлагч капиталист ангитай тэмцэхэд бэлэн бөгөөд эцсээ хүртэл тэмцэх хүслээр оргилж байдаг юм. Гэхдээ тэд бусад ангийн оршин тогтнож байгааг мартдаггүй юм. Тэд ойртон ирж байгаа ширүүн мөргөлдөөнд тэр буюу энэ аль нэг талд нь орж тэмцэхийг л зөвхөн тэднээс шаарддаг юм. Тэр ажилчид манай “америкийн” улс төрийн байгууллыг өөрсдийнхөөсөө илүү гэж үздэг боловч ер нь нэг дарлагчийг нөгөө дарлагчаар “өөрөөр хэлбэл капиталистуудын ангиар” солихыг хүсдэг юм бишээ. 

	Оросын ажилчид Москвад ч, Ригад ч, Одесст ч хэдэн зуугаараа буудагдан, цаазлагдаж, Оросын шорон бүхэнд мянга мянгаараа хоригдож, ээрэм цөлд ч, арктикийн хязгаарт ч цөлөгдөж байгаа нь Гольдфильдсын ба Криппл Крикийн ажилчдын бүтэлгүй эрх дарх олж авахын төлөөнөө бишээ...” гэжээ. 

	 Чухамдаа ийм ч учраас орос оронд дайн ид дэгдэж байхад улс төрийн хувьсгал нь нийгмийн хувьсгал болж хувирсны учир бол энэ юм. Энэ нийгмийн хувьсгал большевизм ялснаар ноён оргилдоо хүрчээ. 

	Зөвлөлт засгийн газрыг дайсагнан үзэгч, Америк дахь Оросын мэдээлэх товчооны захирал А. Ж. Сак “Оросын ардчиллын үүсэл” гэдэг номдоо:

	“Большевикууд ерөнхий сайд Николай, Ленин, Гадаад явдлын яамны сайд Лев Троцкий бүхий өөрсдийн танхим байгуулжээ. Засгийн эрхэнд тэдний орохын зайлшгүй болох нь бүр Гуравдугаар сарын хувьсгалын дараагаар л илэрхий зүйл болсон юм. Хувьсгалын дараах большевикуудын түүх бол тэдний гуйвалтгүй өсөлтийн түүх байв” гэсэн билээ. 

	Гадаадын хүмүүс, ялангуяа америкчууд Оросын ажилчдын “бүдүүлгийг” олонтой онцлон тэмдэглэдэг юм. Оросын ажилчдад үнэндээ баруун зүгийн улс түмнүүдийн тэр туршлага байхгүй боловч тэд өөрсдийн сайн дурын байгууллагуудад сайхан сургуулийг туулж өнгөрсөн юм. 1917 онд оросын эд хэрэглэгчдийн нийгэмлэг “Хоршооллууд” арван хоёр сая илүү гишүүнтэй байсан юм. Зөвлөлүүд бол оросын хөдөлмөрчин олон түмний зохион байгуулагдсан авьяас билгийн гайхамшигт илрэл болж байлаа. Түүнээс гадна социалист онол, түүнийг практик дээр хэрэглэх явдлыг ийм сайн судалсан ард түмэн дэлхий дээр лав хаа ч байхгүй байхаа. 

	Уилъям Инглиш Уоллингээс эдгээр хүмүүсийг хэрхэн тодорхойлж байгааг үз л дээ. 

	“Оросын ажилчдын олонх нь уншиж, бичиж чаддаг Тус орон өөрийн орчин доторх боловсролтой хүмүүсийн удирдлагыг төдийгүй, Орос орныг улс төр, нийгмийн талаар сэргээн бадруулах үзэл санаагаа ажилчин ангид нэвтрүүлэгч нийгмийн боловсронгуй давхаргын олон тооны хувьсгалт хүмүүсийн удирдлагыг ашиглаж чадахуйц тийм тайван бус байдалд олон жилийн турш оршиж байна” гэжээ. 

	Олон тооны зохиогч Зөвлөлт байгуулалд дайсагнагч явдлаа оросын хувьсгалын сүүлчийн шат нь большевикуудын догшин авирын эсрэг нийгмийн “журамт” хүмүүсийн хийсэн жирийн тэмцэл байсан юм гэдгээр тайлбарладаг. Гэтэл үнэн хэрэг дээрээ чухамдаа чинээлэг ангиуд ард түмний хувьсгалт байгууллагуудын хүчин чадал хэрхэн өсөж байгааг хараад, тэдгээрийг бут ниргэж хувьсгалыг зогсоохоор шийдвэрлэжээ. Хөрөнгөтнүүд энэ зорилгодоо хүрэхээр эцсийн бүлэгт улайрсан арга хэрэглэх зам руу оржээ. Керенский засгийн газар ба Зөвлөлүүдийг унагаахын тулд тээврийг бусниулан сарниулж дотоодын эмх замбараагүй байдлыг өдөөн үүсгэжээ. Мөн фабрик-заводын хороодыг устгахын тулд үйлдвэрийн газруудыг хаан, түлш, түүхий эдийг нуун дарж байлаа, Фронт дээр армийн хороодыг сарниулан бусниулахын тулд фронт дээр алах ялыг сэргээн фронт дээр ялагдах явдлыг юман чинээнд үл бодон зөнд нь орхиж байлаа. 

	Энэ бүхэн нь большевикуудын суртал нэвтрүүлэгт тун сайхан зууш болж өгчээ. Большевикууд ангийн тэмцлийг номлох, Зөвлөлүүдийг удирдан чиглүүлэх ёстойг тунхаглах явдлаар хариулав. 

	Энэ хоёр туйлын чиглэлийн хооронд тэднийг тэр аяараа буюу зарим талаар дэмжигч бүлгүүд байсан бөгөөд түүний дотор “дундыг баригч” социалистууд гэгдэгч меньшевикууд, социалист хувьсгалчид болон бас бус хэд хэдэн жижиг нам байлаа. Эдгээр бүлэглэлийг чинээлэг ангийнхны зүгээс бас л дайран эсэргүүцдэг байсан боловч тэдний эсэргүүцлийн хүч нь өөрсийнх нь онолын улмаас болж буснин сарнижээ. 

	Ер нь меньшевикууд болон социалист хувьсгалчид бодохдоо орос орон нийгмийн хувьсгал хийнэ гэхэд эдийн засгийн хувьд боловсроогүй байна, харин гагцхүү улс төрийн хувьсгал хийх л боломжтой юм гэж боддог байлаа. Тэдний бодлоор бол ажилчин олон түмэн засгийн эрхийг гартаа авахуйцаар хангалттай бэлтгэгдэж чадаагүй байсан ажээ. Аливаа бүх ийм оролдлого нь харгислалд гарцаагүй хүргэх байсан бөгөөд ийм харгислалын тусламжтайгаар улс төрийн эрээ цээргүй мөхөс бодлоготон нараас хуучин журмыг сэргээн босгож болох байсан сан билээ. “Дундыг баригч” социалистууд засгийн эрхийг авахаас аргагүй болсон үед түүнийг ашиглахаас эмээн зүрх алдсаны учир бол энэ юм. 

	Тэд Баруун европын орнуудын туулж өнгөрсөн улс төр, эдийн засгийн тэр шатыг орос орон туулан гарах ёстой, зөвхөн тэгснийхээ дараа л сая бусад орны хамт төгс хөгжсөн социализмд хүрч болно гэж үзэж байлаа. Ийм учраас тэд чинээлэг ангийнхантай санал нэгдэн орос орон юуны урьд баруун зүгийн ардчиллаас нэлээд ялгаа засвар бүхий парламентын ёст улс болох ёстой гэж үзэж байлаа. Үүний үр уршиг нь чинээлэг ангийнхныг засгийн газарт оруулахыг тэднээс өмгөөлөн шаардаж байсан явдал юм. 

	Иймээс тэдний дэмжлэг авахад ганцхан алхам зай дутаж байлаа. “Дундыг баригч” социалистууд хөрөнгөтнүүдийн дэмжлэгээр гачигдаж байсан бол харин, хөрөнгөтнүүд нь тэдний дэмжлэгээр ер гачигдахгүй байлаа. Ийнхүү социалист сайдууд программынхаа бүх зүйлээс алхам алхмаар ухрах хэрэгтэй болж байсан ба харин чинээлэг ангийн төлөөлөгчид улам бүр шийдэмгий давшиж байлаа. 

	Хий хоосон ярианаас цаашгүй бүх эвсэлдээнийг большевикууд үнсэн товрог болтол бут цохисон үед эсер, меньшевикууд эцсийн бүлэгт хөрөнгөтний талын тэмцэлд оролцогчид болж хувирчээ. Одоо үед мөн ийм зүйлийг дэлхийн аль ч оронд бараг нэг адил үзэж болно. 

	Большевикууд бол эвдэн сүйтгэгч хүчин биш, харин бүтээн босгох программ, хангалттай эрх мэдэл эзэмшсэн тэгээд түүнийгээ амьдралд хэрэгжүүлэн биелүүлж чадах орос орон дахь цорын ганц нам мөн гэж би үзэж байна. Хэрэв тэр үед засгийн эрхийг авч чадахгүй өнгөрсөн бол миний бодож байгаагаар бүр арван хоёр дугаар сард эзэн хаант Германы цэрэг Петроградад ч, Москвад ч цөмрөн ороод орос орон дахиад л ямар нэг хааны дарлалд орох байсан гэдэгт өчүүхэн ч эргэлзээ алга. 

	Зөвлөлт засаг оршин тогтносноос хойш бүтэн жил өнгөрчхөөд байхад большевикуудын бослогыг “балмад явдал” гэж чамирхан нэрлэсээр л байна. Тиймээ нээрэн балмад явдал байсан юм, тэх тэхдээ хүн төрөлхтний аль нэг цагт зориглож байсан балмад явдлуудын дотроос хамгийн гайхалтай нь байсан бөгөөд хөдөлмөрчин олон түмэн толгойлон түүх рүү цөм дайран орж, амин чухал агуу их эрмэлзлүүдээ хангахын төлөөнөө бүхнийг хутганы ирэн дээр тавин шийдвэрлэсэн тийм балмад явдал байлаа Помещикуудын томоохон эдлэнгүүдийг тариачдад хуваан олгох аппарат нэгэнт бэлхэн болчхоод байлаа. Үйлдвэрлэлд ажилчдын хяналт тогтоохын тулд фабрик заводын хороод, үйлдвэрчний эвлэлүүд нэгэнт байгуулагдчихаад байлаа. Орон нутгийг захирах хэргийг гартаа авахад бэлэн байсан ажилчин, цэрэг, тариачны зөвлөлүүд тосгон болгонд, хот болгонд хошуу бүрд, Губерни болгонд байж байлаа. 

	Большевикуудын тухай юу гэж өөр өөрөөр боддог байлаа ч гэсэн оросын хувьсгал бол хүн төрөлхтний түүхэн дэх агуу их үйл явдлын нэг, харин большевикуудыг өндрөөр үнэлэх нь дэлхий дахины ач холбогдол бүхий үзэгдэл мөн гэдэгт маргаан байхгүй болно. Парисын коммуны тухай үл ялих өчүүхэн зүйлийг нь боловч түүхчид эрэн сурч байсны нэг адил нэгэн цагт түүхчид бас 1917 оны арван дүгээр сард Петроградад болсон бүхнийг тэр үед ард түмэн ямар үзэл санаагаар оргилон оволзож байсан, ард түмний жолоодогчдоос юу ярьж хийж, ямар шуу янзтай байсан зэргийг нь мэдэхийг хүсдэг болох болно. Энэ юмыг бичихдээ, би чухамдаа энэ тухай л бодож бичсэн болно. 

	Миний зүрх сэтгэл тэмцэлд төвийг сахиж байгаагүй билээ. Гэвч миний бие тэдгээр агуу их өдрүүдийн түүхийг өгүүлэхдээ, үнэн байдлыг яг байгаа чигээр нь буулган үзүүлэхийг сонирхогч шулуун шударга он тэмдэглэгчийн нүдээр л үйл явдлыг олж харахыг эрмэлзсэн билээ. 

	Нью—Йорк,

	Ж. Р. 

	1919 оны 1-р сарын 1. 

	 


УДИРТГАЛ ТЭМДЭГЛЭЛ БА ТОДРУУЛАХ ЗҮЙЛС5

	Орост байсан олон тооны байгууллага, улс төрийн бүлэг, хороод төв хороо, дүм, эвлэл холбоо зэргийн учрыг олж ухаарахад жирийн уншигчдад маань бэрхшээлтэй болно. Энэ шалтгааны улмаас би энд зарим нэг товч тодорхойлолт, тайлбар хийлээ. 

	 

	УЛС ТӨРИЙН НАМУУД

	Зохион байгуулах хурлыг сонгоход Петроградаас арван есөн нэрсийн жагсаалт гарсан бөгөөд харин мужийн зарим хотод дөч хүрч ч байжээ. Гэвч дор өгүүлсэн улс төрийн намуудын зорилго, бүрэлдэхүүний тухай товч тоймын дотор зөвхөн энэ номноо дурдагдах тэдгээр бүлэг фракцыг л оруулав. Энд тэдгээрийг программынх нь хамгийн үндсэн зүйлсээр тодорхойлон заагаад тэдний төлөөлсөн нийгмийн давхраануудыг ерөнхийлөн тодорхойлохоос цааш хэтэрч чадахгүй болно. 

	 

	 

	1. Октябристууд

	-янз бүрийн чиглэл бүхий Монархистууд. Урьд өмнө нь хүчтэй байсан эдгээр фракц хойшдоо дахин ил ажиллаагүй юм. Тэд нэг бол нууц байдалд орж, үгүй бол гишүүд нь кадет намд орж байв. Учир нь кадетууд яваа яваандаа тэдний улс төрийн мөрийн хөтөлбөрийг авч хэрэглэжээ. Эдгээр бүлгийн төлөөлөгчдөөс уг номд Родзянко, Шульгин хоёрын нэр дурдагдах болно. 

	 

	2. Кадетууд 

	“Конституционные демократы” “Үндсэн хуульт ардчилсан үзэлтнүүд” хэмээх намын нэрийн эхний үсгүүдээр ийнхүү нэрлэгджээ. Кадет намын албан ёсны нэр нь “хувьсгалаас хойш”, “Ардын эрх чөлөөний нам” гэгдэх болжээ. Ерөнхий шинж байдлаараа Америкийн дэвшилт намтай төстэй бөгөөд чинээлэг ангийн төлөөлөгчид, либералуудаар бүрдэж байсан кадет нам хаант засгийн үед улс төрийн реформ хийх талыг баримталсан намуудаас хамгийн том нь байв. 1917 оны гуравдугаар сард хувьсгал өрнөх үед кадетууд анхны Түр засгийн газрыг байгуулав. Кадетын засгийн газар холбоотон гүрнүүдийн, мөн үүний дотор хаант засгийн газрын империалист зорилгыг илэрхийгээр хамгаалан тэмцсэн учраас түүнийг дөрөвдүгээр сард таягдан зайлуулжээ. Хувьсгал нийгмийн хувьсгалын тодорхой шинж чанартай болж ирэх тусам кадетууд улам бүр хуучныг баримтлах болсон байна. Тус номд тэдний төлөөлөгчдөөс Милюков, Винавер, Шацкий нар гарна. 

	 

	2 а. “Нийгмийн зүтгэлтнүүдийн бүлэг” 

	Корниловын хувьсгалын эсэргүү явдалтай холбоотой байсны улмаас кадетуудыг нэр хүндээ алдсаны дараагаар Москвад “Нийгмийн зүтгэлтнүүдийн бүлэг” байгуулагдав. Энэ бүлгийн төлөөлөгчид Керенскийн сүүлчийн засгийн газарт сайдын тушаал олж авч дөнгөжээ. Үзэл санааных нь жолоодогчдоор Родзянко, Шульгин мэтийн хүмүүс байсан боловч тус бүлэг өөрийгөө намын гаднах бүлэг гэж зарладаг байжээ. Өөртөө байгаа зэвсэг эдийн засгийн байгууллагаар дамжуулан Зөвлөлүүдтэй тэмцэх хэрэгтэй юм гэдгийг ойлгосон, тэр зэргийнхээ ухаантай, хамгийн “Орчин үеийн” банкны эзэд, худалдаачид, үйлдвэрийн эзэд уг бүлэгт орсон байв. Тус бүлгийг Лианозов, Коновалов нар төлөөлж чадна. 

	 

	3. Ардын социалистууд буюу трудовикууд. 

	Тооны хувьд олон бус бөгөөд хянуур болгоомжтой, хуучныг баримтлах амьсгал бүхий тариачдаас бүрдсэн нам болно. Трудовикууд нь өөрсдийгөө социалистууд, гэж нэрлээд хэрэг дээрээ жижиг хөрөнгөтнүүд, түшмэд, мухлагийн эздийн эрх ашгийг хамгаалж байлаа. Эд бол улсын IV думийн “Хөдөлмөрийн бүлэг”-ийн тариачин төлөөлөгчдөөр зонхилон бүрэлдсэн бөгөөд энэ “Хөдөлмөрийн бүлгийн” эвлэрэн тохиролцогч уламжлалыг шууд залгамжлан үргэлжлүүлэгчид юм. 1917 оны 3-р сард, хувьсгал дүрэлзэж эхлэх үед улсын дүм дэх хөдөлмөрийн бүлгийнхний удирдагч нь Керенский байлаа. 

	Ардын социалистууд бол үндэсний үзэлт нам юм. Тус номд тэдний төлөөлөн Пещехонов Чайковский нар гарна. 

	 

	4. Оросын ажилчны социал-демократ нам. 

	Анхан үе дээ марксист-социалистуудаар бүрдэж байв. 1903 оны их хурал дээр, намын тактикийн асуудлаар зөрөлдөөн гарсны улмаас олонх-«болшинства”, цөөнх “меньшинство” гэсэн хоёр фракц болж хагарав. Ийнхүү “Большевик” “Меньшевик” гэсэн нэр үүсжээ. Уг хоёр жигүүр хоёр тус нам болж хувирав. Энэ хоёрын аль аль нь өөрийгөө оросын ажилчны социал-демократ нам гэж нэрлэн. Марксизмд үнэнчээ тунхаглан зарлажээ. 1905 оны хувьсгалын дараа большевикууд цөөнх байсан ба 1917 оны есдүгээр сард дахин олонх болжээ. 

	а. Меньшевикууд. 

	Энэ намд бүх чиглэлийн социалистууд багтаж байв. Тэд үзэхдээ нийгэм бол социализмд хэвийн алгуур хувьсгалын замаар орох ёстой, ажилчин анги эхлээд улс төрийн хувьд засгийн эрхэнд орж авах ёстой гэж байв. Мөн л үндэсний үзэлт нам юм. Энэ бол социалист сэхээтнүүдийн нам байсан ба харин гэгээрлийн бүх хэрэгсэл нь хөрөнгө чинээлэг ангийн гарт байсан болохоор сэхээтнүүд зүй ёсоор тэрхүү ангийн бодож сэтгэхүйн үлгэр загварт татагдан. тэдгээр ангийн талд зогсож байжээ. Энэ номд тэдний удирдагч Дан, Либер, Церетели нар гарна. 

	б. Меньшевик-интернационалистууд. 

	Меньшевикийн радикал жигүүр болох интернационалистууд нь чинээлэг ангитай аливаа эвсэл байгуулахыг эсэргүүцэгчид байв. Тэгсэн мөртөө тэд хуучныг баримтлах үзэлтэй меньшевикуудээс тасран салахыг үл хүсэн большевикуудын тогтоохоор тэмцэж байсан ажилчин ангийн диктатурыг эсэргүүцэж байв. Троцкий удтал энэ бүлгийн гишүүн байв. Түүний удирдагчдын нэг нь Мартов, Мартынов нар байв. 

	с. Большевикууд. 

	Орон болгонд байгаа “социалист олонх” гэгдэгчид болон меньшевикуудын дотор ноёрхож байгаа “дундаж” буюу “парламентын” социализмын уламжлалаас бүрмөсөн тасран салсныгаа онцлон тэмдэглэхийн тулд одоо тэд өөрийгөө Коммунист нам гэж нэрлэж байна. Большевикууд бол аж үйлдвэр, газар, байгалийн баялаг болон санхүүгийн байгууллагуудыг хүч хэрэглэн нийгэмчлэх замаар социализмыг үүсгэн байгуулах явдлыг түргэсгэхийн тулд Пролетарийн бослого дэгдээж, төрийн эрхийг нэн даруй булаан авахын төлөө тэмцсэн юм. 

	Энэ нам голчлон үйлдвэрийн ажилчид, мөн түүнчлэн хамгийн ядуу тариачдын үлэмж хэсгийн хүсэл эрмэлзлийг илэрхийлж байна. “Большевик” гэдэг үгийг “Максималист” гэсэн үгийн адил хөрвүүлж болохгүй. Максималистууд бол онцгой бүлэг байсан юм. “5-в зүйлийг үз»

	д. Нэгдсэн социал-демократууд-интернационалистууд 

	буюу өөрийн нь хэвлэл байсан онц нөлөө бүхий сонины нэрээр нэрлэгдсэн “Новая Жизнь” буюу («Шинэ амьдрал») бүлэг. Түүний удирдагч болох Максим Горькийг танил талын хувьд талархагчдыг эс тоолбол ажилчны талын хүмүүс тун цөөнтэй байсан сэхээтний бяцхан бүлэг болно. Энэ бол меньшевик-интернационалистуудынхтай бараг адил программтай байсан бөгөөд ялгаа нь гэвэл “Новая жизнь” бүлгийнхэн үндсэн хоёр бүлгийн аль алинтай нь ч хэлхээ холбоо тогтоохыг хүсэхгүй байсанд л зөвхөн оршино. Тус бүлгийн гишүүд большевикуудын тактикийг зөвшөөрдөггүй байсан боловч зөвлөлтийн байгууллагуудад үлдсэн юм. Энэ номд дурсагдах тус бүлгийн бусад төлөөлөгч гэвэл Авилов, Крамаров нар болно. 

	е. “Единство” буюу («эв нэгдэл») 

	80-аад оны оросын социал-демократ хөдөлгөөнийг үүсгэгчдийн нэг, тэрхүү хөдөлгөөний хамгийн томоохон онолч Плехановыг танил талын хувьд шүтэн дагалдагчдаас л бараг төлөв бүрдсэн, тооны хувьд олон бус, бас тэгээд цаг үргэлж цөөрсөөр байсан бүлэг болно Энэ үед бүр нас дээр гарч өвгөрчхөөд байсан Плеханов хэт социал-эх оронч меньшевикийн хувьд ч гэсэн дэндүү хуучныг баримтлагч үзэлтэн байв. Большевикуудын эргэлтийн дараа “Единство” бүлэг байхгүй болжээ. 

	 

	5. Социалист хувьсгалчдын нам. 

	Тэднийг товчоор “Эсерүүд” гэж нэрлэдэг. Анх эхлээд тариачдын хувьсгалт нам, алан хядагчдын “дайчин байгууллагын” нам байв. Гуравдугаар сарын хувьсгалын дараачаар түүнд урьд өмнө нь хэзээ ч социалист байгаагүй олон тооны хүн элсэн оржээ. Энэ үед эсерүүд зөвхөн газрыг л хувьдаа өмчлөх явдлыг өөрчлөхийн төлөө байсан ба тэхдээ газрын эздэд хохирлыг нөхөж, зохих төлбөр өгөх ёстой гэж үзэж байсан юм. Тариачдын доторх хувьсгалт үзэл санааны өсөлт нь эцсийн эцэст эсерүүдийг “хохирлын нөхөх төлбөрийн тухай” үзлээс нь няцуулсан байна. Улмаар сэхээтний доторх нас залуу, цус шингэн хэсэг нь 1917 оны намар үндсэн намаасаа тасран салаад, шинэ нам-зүүн социалист-хувьсгалчдын намыг байгуулав. Радикал бүлгүүдээс хожим “баруун социалист хувьсгалчид” гэж цаг үргэлж нэрлэж ирсэн эсерүүд нь меньшевикуудын улс төрийн үзэл бодлын талд шилжин, тэдэнтэй хамтран ажиллах болжээ. Эцсийн бүлэгт эд бол баян тариачид, сэхээтнүүд, алслагдсан хөдөө нутгийн хүн амын улс төрийн хувьд хоцрогдсон давхрааны эрх ашгийг илэрхийлэгчид болж байв Гэхдээ тэдний дунд меньшевикуудыг бодвол улс төр, эдийн засгийн асуудлуудыг авч үзэхийн хувьд өөр өөр үзэл бодол бүхий үлэмж олон бүлэглэл байв. Энэ номд тэдний удирдагч Авксентьев, Гоц, Керенский, Чернов, “Эмгэн” Брешковская нарын нэр дурдагдана. 

	а. Зүүн социалист-хувьсгалчид. 

	Тэд ажилчин ангийн диктатур тогтоох гэсэн большевик программыг онолын хувьд хэдийгээр зөвшөөрч байсан боловч анхандаа большевикуудын эрс шийдвэртэй тактикийг тун дур муутай дагаж байжээ. Гэвч зүүн социалист-хувьсгалчид Зөвлөлт засгийн газар сайдын үүрэг тушаал, ялангуяа газар тариалангийн яамны сайдын тушаалд үлдсэн юм. Тэд засгийн газраас хэд дахин гарч явсан боловч хэзээ ямагт эргэн ирж байжээ. Тариачид улам бүр олноор “баруун” эсерүүдийн эгнээнээс гарч явах тусам Зөвлөлт засгийг дэмжигч тариачдын том нам болон хувирсан зүүн социалист-хувьсгалчдын намд тэдний нэгдэн нийлэх нь улам бүр их болж байсан юм. Энэ нам газрын том эдлэнг үнэ төлбөргүй шууд хураан авч, тариачдын өөрсдийн нь эзэмшилд шилжүүлэхийн төлөө тэмцэж байв. Удирдагчдынх нь дотор Спиридонова, Карелин, Камков, Колегаев нар орж байв. 

	д. Максималистууд. 

	Социалист программ-максимумыг нэн даруй хэрэгжүүлэн биелүүлэхийг шаардаж байсан тариачны хүчирхэг хөдөлгөөнийг төлөөлж байсан үед нь буюу 1905 оны хувьсгалын үеэр социалист хувьсгалчдаас тасран салжээ. Одоо тариачин анархистуудын ялимгүй бүлэг болж байна. 

	 

	ПАРЛАМЕНТЫН АЛБАН ЁСНЫ ЖУРАМ

	Орос оронд хурал цуглаан, их хурлыг манай маягаар зохион байгуулахаасаа европын маягаар зохион байгуулах нь илүү юм. Эхлээд тэд төлөв хурлынхаа дарга, нарийн бичгийн дарга, тэргүүлэгчдийг сонгодог байна. 

	Хурлын тэргүүлэгчид гэдэг нь уг хуралд тэнцүүхэн тоотойгоор төлөөлөн оролцсон бүлэг, улс төрийн фракцуудын төлөөлөгчдөөс бүрдсэн удирдах хороо юм. Хурлын тэргүүлэгчид нь хэлэлцэх хэргийн төлөвлөгөө гаргах ба даргаас тэргүүлэгч гишүүдэд хурлыг ээлжлэн даргалахыг даалгаж болдог. 

	Асуудал бүрийн талаар эхлээд ерөнхий илтгэл тавьж дараа нь санал шүүмжлэл явагдаж, үүний сүүлчээр янз бүрийн фракцаас өөр өөрийн тогтоолыг оруулах бөгөөд тогтоол бүр дээр тус тусад нь санал хураана. Хурлын дотоод журмыг эхний хагас цагт л зөрччихсөн байх явдал тохиолддог, “төлөв л ийм явдал тохиолддог». Асуудлын “нэн чухал” болохоор шалтаг заан мөн хуралд суусан хүн бүр суудлаасаа босож аль ч сэдвээр үг хэлж болдгийг олон нийт бараг л хэзээ ямагт анхааралдаа авдаг юм. Хурлыг түүнд оролцогч олон л мэдэж байгаа бөгөөд даргын цорын ганц практик үүрэг нь бяцхан хонхны тусламжтайгаар журам сахиулж, илтгэгчдэд үг хэлэх зөвшөөрөл өгч байдаг явдал болно. Хурлын жинхэнэ явуулбал зохих бараг бүх ажиллагааг янз бүрийн бүлэг улс төрийн фракцуудын хаалттай зөвлөгөөнүүд дээр явуулах ба тэдгээрийг бараг л хэзээ ямагт санал нэгтэй батлан, тэр баталсан тухай зүйлээ тэдгээр бүлэг, фракцуудын удирдагчдад танилцуулахаар илгээнэ. Ингэдгийн улмаас болоод шинэ чухал асуудлыг хэлэлцэх буюу санал хураах болгонд янз бүрийн бүлэг улс төрийн фракцуудад хаалттай зөвлөгөөн хийх боломж өхийн тулд түр завсарлага зарлана. 

	Хуралдагсад нэн ч их шуугьдаг үүнд Илтгэгчийг нэг бол дэмжиж зөвшөөрсөн дуу шуугаар сайшаан, эсгүүл шүүмжлэх, зэмлэх чанарын үг анхааруулан тасалдуулж, Хурлын тэргүүлэгчдийн төлөвлөгөөг өөрсдийнхөөрөө өөрчилдөг байна. Тэр шуугиан дунд төлөв л “хэлээч”, “зүйтэй!”, “Нээрэн тийм дээ!”, “Одоо болоо!”, “тонил!”, “Бүү үзэгд!”, “Чимээгүй!” гэлцэх нь сонсогдоно. 

	 

	ХАМГИЙН ЧУХАЛ БАЙГУУЛЛАГУУД

	1. Зөвлөл. 

	Энэ үг орос хэлнээ аль эрт байсан бөгөөд английн “Council” гэсэн үгтэй тохирно. Жишээлбэл, хааны дэргэд төрийн зөвлөл гэж байсан. Гэвч хувьсгал гарсан цагаас хойш “зөвлөл” гэдэг үгийг хөдөлмөрчид, үйлдвэрийн газрын хамт олны гишүүдийн сонгогддог төлөөлөгчдийн газрын тодорхой хэлбэр болох ажилчин тариачид болон цэргийн зөвлөлтэй холбож ярих болсон юм. Ийм учраас би “зөвлөл” гэдэг үгийг гагцхүү эдгээр байгууллагын хувьд хэрэглэж байгаа юм. Хот, тосгон бүхэнд сонгогддог орон нутгийн зөвлөлүүдийн зэрэгцээгээр “тэрчлэн том хотуудад районы зөвлөлийг сонгодог” Бас мужийн буюу губернийн зөвлөлүүд байх ба нийслэлд Оросын бүх зөвлөлийн гүйцэтгэх хороо байдаг ба үүнийг хураангуйгаар ТГХ гэж нэрлэдэг учир («дор дурдах Төв Хороодын тухай зүйлийг үз»), Гуравдугаар сарын хувьсгалын дараагаар ажилчдын депутатын зөвлөл болон цэргийн депутатын зөвлөлүүд газар сайгүй маш түргэн нэгджээ. Гэвч тэдний тус тусын нь онцгой эрх ашгийг хөндсөн онцгой асуудлуудыг авч хэлэлцэхийн тулд ажилчдын ба цэргийн салбарууд тус тусдаа хуралдсан хэвээр байлаа. Тариачны депутатын зөвлөлүүд нь большевикуудын хийсэн төрийн эргэлтийн дараа л бусадтайгаа нийлсэн юм. Тариачдын зөвлөлүүд нь ажилчны ба цэргийн зөвлөлүүдийн нэг адил зохион байгуулагдсан нь нийслэлд бүх Оросын тариачдын зөвлөлүүдийн гүйцэтгэх хороо гэж байв. 

	 

	2. Үйлдвэрчний эвлэлүүд 

	Орос оронд ажилчдын эвлэл холбоо дийлэнхдээ үйлдвэрлэлийн зарчмаар зохион байгуулагдсан байсан хэдий боловч тэднийг үйлдвэрчний эвлэлүүд гэж нэрлэдэг байсан ба большевик хувьсгал гарах үед гурваас дөрвөн сая гишүүнтэй байв. Эдгээр эвлэл нь Оросын хөдөлмөрийн холбоорхуу янзын бүх Оросын байгууллагад нэгдэж байсан нь нийслэлдээ мөн л өөрийн Төвийн Гүйцэтгэх Хороотой байв. 

	 

	3. Фабрик-заводын хороод. 

	Энэ бол хувьсгалын улмаас үйлдвэрлэлийн захиргаа унасан байдлыг ашиглан үйлдвэрлэлд тавих хяналт тогтоох эрмэлзлээр үйлдвэрийн газруудад ажилчдын бий болгосон заяандаа үүссэн байгууллагууд байлаа. Эдгээр хороо хувьсгалын замаар үйлдвэрийг эзэмшин авч түүнийг жолоодсон юм. Фабрик заводын хороод Петроградад төвлөдөг. Төв хороо бүхий бүх оросын өөрийн байгууллагатай байсан нь үйлдвэрчний эвлэлүүдтэй хамтран ажиллаж байлаа. 

	 

	4. Дум. 

	“Дум” гэдэг үг ойролцоогоор “Зөвлөх байгууллага” гэснийг тэмдэглэж байгаа юм. Улсын хуучин дум хувьсгалын дараачаар ардчилагдсан хэлбэрээр бас зургаан сар оршин тогтнож байгаад, 1917 оны 9 дүгээр сард зүй ёсоороо мөхсөн юм. Энэ номд дурдах хотын дум нь хотын зөвлөл буюу түүнийг ихэвчлэн нэрлэдгээр өөрийн захиргаа гэгчийг шинэчлэн өөрчилсний үр дүнд байгуулагдсан юм. Хотын думийг шууд, нууц санал хураалтаар сонгож байсан ба түүнээс большевик хувьсгалын үед олон түмнийг талдаа татаж чадаагүй цорын ганц шалтгаан нь ангиудын хувиар дээр үндэслэсэн нийгмийн байгууллагуудын нөлөө өсөж байхад цэвэр улс төрийн шинжтэй аливаа төлөөлөгчдийн газрын нөлөө нийтдээ унаж байсан явдал болно. 

	 

	5. Земства 

	“орон нутгийн захиргаа” Энэ үгийг ойролцоогоор “хөдөөгийн зөвлөлүүд” гэж орчуулж болох юм. Энэ нь хаант засгийн үед засаг захиргааны талаар туйлын бага эрх мэдэлтэй байсан хагас улс төрийн, хагас олон нийтийн байгууллага байв. Үүнийг помещик ангиас гаралтай, голчлон либерал амьсгал бүхий сэхээтнүүд, байгуулж удирдаж байж. Орон нутгийн захиргаануудын үйл ажиллагааны хамгийн чухал тал нь ардын боловсрол ба тариачдыг нийгмийн талаар үйлчлэх явдал байлаа. Орон нутгийн захиргаад нь дайны үед оросын армийг хоол хүнс, хувцас хунараар хангах талаар тавих бүхий л санаачилгыг өөртөө хүлээж байв. Тэд л гадаадаас худалдан авах ажлыг гүйцэтгэж, Америкийн армийн дотор Христосын мөргөлт залуучуудын холбооноос явуулдагтай адил гэгээрүүлэх ажлыг цэргүүдийн дунд явуулж байсан юм. Гуравдугаар сарын хувьсгалын дараа, орон нутгийн захиргаануудыг хөдөө районуудын орон нутгийн засаг захиргааны байгууллага болгон хувиргах зорилгоор ардчилжээ. Гэвч тэд хотын думийн адилаар зөвлөлүүдтэй эн тэгш байж чадахгүй байлаа. 

	 

	6. Хоршооллууд. 

	Энэ бол хувьсгалаас өмнө нийт орос орны хэмжээгээр олон сая гишүүдтэй байсан ажилчин, тариачдын эд хэрэглэгчдийн хоршооллын нийгэмлэг болно. Либералууд ба “дундаж” социалистуудын үндэслэсэн хоршооллын хөдөлгөөн нь үйлдвэрлэлийн хэрэгсэл ба хуваарилалтыг ажилчдын гарт бүрэн гүйцэт шилжүүлэх ажлыг зөвхөн оронцоглож байсан учраас энэ зам хувьсгалын социалист бүлгүүдийн дэмжлэгийг хүлээж чадаагүй юм. Хоршооллууд гуравдугаар сарын хувьсгалын дараа их түргэн өргөжив. Тэдгээрийн дотор ардын социалистууд, меньшевикууд болон социалист хувьсгалчид зонхилж байсан ба большевик хувьсгалыг хүртэл тэд хуучныг баримтлагч хүчин болж байлаа. Гэхдээ худалдаа, тээврийн хуучин систем нурж унасан үед чухамдаа хоршоолол л орос орныг тэжээн тэтгэж байсан юм. 

	 

	7. Армийн хороод. 

	Армийн хороодыг хуучин офицеруудын харгис нөлөөтэй тэмцэхийн тулд фронт дээр цэргүүдээр бүрдүүлэн байгуулсан юм. Суман, Хороо, бригад, дивиз, корпус бүхэн өөрийн хороотой байсан ба тэдний цөмийнх нь дээд талд сонгуулиар байгуулагдсан “тийм тийм армийн гэсэн нэртэй” армийн хороо байна. Петрогдадад байсан. Армийн Төв Хороо нь жанжин штабтай хамтран ажилладаг байв. Хувьсгалын улмаас армийн захиргаа унасан нь армийн хороодод бэлтгэл албаны ажлын ихээхэн хэсгийг, зарим үед цэргийн командлалын үүргийг ч тохож байв. 

	 

	8. Флотын хороод. 

	Цэргийн флот дахь дээрхтэй адил төстэй байгууллага болно. 

	 

	ТӨВ ХОРООД

	1917 оны хавар, зун зүсэн зүйлийн байгууллагын бүх оросын их хурлууд Петроградад хуралджээ. Ажилчин тариачин цэргийн депутатуудын зөвлөлүүд, үйлдвэрчний эвлэл, фабрик заводын хороод, арми, флотын хороод, цэрэг, флотын тусгай сумангуудын төлөөлөгчдийн их хурлын зэрэгцээгээр, хоршооллын болон үндэстнүүдийн гэхчлэн тус тусынх нь их хурал хуралджээ. 

	Энэ их хурал тус бүрдээ өөрийн Төв Хороог буюу төвд эрх ашгаа хамгаалуулахын тулд Төвийн гүйцэтгэх хороогоо сонгоцгоожээ. Түр засгийн газрыг сулран доройтох тусам эдгээр Төв Хороо засаг захиргааны бүхий л эрхийг өөрсдийн мэдэлд улам бүр авах шаардлагатай болжээ. Энэхүү номноо дурдагдах хамгийн гол чухал Төв Хороод гэвэл. 

	 

	Эвлэлүүдийн холбоо. 

	1905 оны хувьсгалын үеэр профессор Милюков болон бусад либерал эмч, хууль цаазынхны гэх зэрэг мэргэжилтнүүдийн эвлэлийг зохион байгуулсан юм. Тэд эвлэлүүдийн холбоо гэдэг нэг төв байгууллагад нэгджээ. 1905 онд эвлэлүүдийн холбоо нь хувьсгалт ардчилалтай хамтран ажиллаж байжээ. Гэвч 1917 онд эвлэлүүдийн холбоо большевик бослогын эсрэг тэмцэж, Зөвлөлт засгийн шийдвэр захирамжуудыг санаатайгаар тасалдуулан ажил хаялт зарлаж байсан улсын албан хаагчдыг нэгтгэж байлаа. 

	 

	ТГХ. 

	Ажилчид ба цэргийн депутатуудын зөвлөлүүдийн бүх оросын Төвийн Гүйцэтгэх хороо. Бүтэн нэрийнх нь эхний үсгүүдээс товчилсон үг бүтжээ. 

	 

	Төв флот. 

	Төв флотын хороо. 

	 

	Т. З. Б. О. Г. Х. 

	(Төмөр замчдын бүх оросын Гүйцэтгэх хороо), Бүтэн нэрийнх нь эхийн үсгүүдээс товчлон бүтжээ. 

	 

	БУСАД БАЙГУУЛЛАГА

	Улаан гварди. 

	Оросын фабрик-заводын зэвсэглэсэн ажилчид юм. Улаан гварди анх 1905 оны хувьсгалын үед үүсээд, 1917 оны гуравдугаар сарын өдрүүдэд хотод журам сахиулах хүчин хэрэгтэй болоод байсан үед дахин сэргэж байгуулагджээ. Энэ үед улаан гвардынхан зэвсэглэчхээд байсан бөгөөд тэдний зэвсгийг хураан авах гэсэн түр засгийн газрын бүхий л оролдлого бүтэмжгүй болжээ. Хувьсгалын явцад, хямрал тохиолдох бүрийд Улаан Гвардийн отрядууд гудамжинд гардаг байсан ба тэд цэргийн маягаар сурч, байгуулагдаагүй ч гэсэн хувьсгалт зориг эрмэлзлээр дүүрэн байв. 

	 

	Цагаан гварди. 

	Хувийн өмчийг өөрчлөх гэсэн большевикуудын оролдлогоос хувийн өмчөө хамгаалахын тулд хувьсгалын сүүлчийн үе шатанд гарч ирсэн хөрөнгөтний сайн дурын цэрэг болно. Цагаан гвардийн отрядуудад оюутнууд тун олон байсан юм. 

	 

	Текинчүүд. 

	Генарал Корниловт танил талын хувиар үнэнч байсан Дундад Азийн лал овогтны төлөөлөгчдөөс бүрдсэн “Зэрлэг дивиз” гэгч болно. Текинчүүд6 бол цэргийн үйл ажиллагаандаа сохроор даган биширдэг, зэрлэг догшин байдлаараа их содон юм. 

	 

	“Үхлийн Батальон буюу “гавшгайчдын батальонууд” 

	Эмэгтэйчүүдийн “үхлийн батальоныг” хэн бүхэн мэднэ. Харин бас эрэгтэйчүүдээс бүрдсэн “үхлийн батальон” олон байсан юм. Эдгээр батальоныг Керенский 1917 оны зун “баатарлаг” үлгэр дуурайлаар нь армийн сахилга батыг батжуулан, армийн дайчин сэтгэл санааг өндөржүүлэхэд туслуулахын тулд байгуулсан юм. “Үхлийн батальон”-нууд бол ихэнх нь баян гэр бүлээс гаралтай үндсэрхэг үзлийн амьсгалтай залуу хүмүүсээс гол төлөв бүрдэж байв. 

	 

	Офицеруудын холбоо. 

	Армийн хороодын өсөн нэмэгдсээр байсан нөлөөтэй тэмцэхийн тулд харгис офицеруудын дунд байгуулагдсан байгууллага. 

	 

	Георгиевийн одонтууд. 

	Цэрэг байлдааны явдалд товойсон учир Георгиевийн загалмайгаар шагнагдагсад, загалмай хүртэгсэд заяандаа “Георгиевийн одонтын” байгууллагад ордог байжээ. Георгиевийн одонтын байгууллагад зонхилох нөлөөтэй нь милитаризмын талынхан байлаа. 

	 

	Тариачны холбоо. 

	Тус холбоо 1905 оны үед тариачдын хувьсгалт байгууллага болж байлаа. Гэвч 1917 онд тус холбоо чинээлэг тариачдын улс төрийн эрх ашгийг илэрхийлэгч болж, тариачдын депутатуудын зөвлөлийн өсөн нэмэгдсээр байгаа нөлөө, хувьсгалт зорилтын эсрэг тэмцэж байв. 

	 

	ОН ДАРААЛАЛ БА БИЧЛЭГ

	Тус номд би арван гурван өдрөөр хоцорч явдаг Оросын хуучин хуанлийн оронд өөрийн хуанлийг газар сайгүй хэрэглэв. 

	Би орос нэр ба үгийг бичихдээ шинжлэх ухааны ямар ч дүрэм горим баримтлахыг оролдоогүй, харин англиар яригч уншигчдад тэдгээрийн дуудах хамгийн энгийн бөгөөд зөв төсөөлөл өгөхүйц тийм бичлэгийг урьтал болгохыг чармайлаа. 

	 

	АШИГЛАСАН ЭХ ЗОХИОЛУУД

	Миний хувийн тэмдэглэл энэ номын үндсэн материал болж өгсөн болно. Түүнээс гадна би бичиж байгаа үеийнхээ бараг өдөр болгоны нь тусгасан бөгөөд түүвэрлэж авсан зүсэн зүйлийн хэдэн зуун орос сонин, мөн (Петроградад гарч байсан) Англи сонин “Russian Daily News” («Оросын өдөр тутмын сонин зүйлс») ба хоёр төрлийн франц сонин “Sournа1 dе Russie” («Орос сонин») болон “Entente” («тохироо») Эмхэтгэж үдсэн энэ гурван сониныг ашиглав. Энэ бүх сониноос бүр ч илүү үнэ цэнтэй хэвлэл бол Петроград дэх францын мэдээлэх товчооноос өдөр болгон хэвлэж байсан “Вulletin dе1а Р1еssе” («Хэвлэлийн мэдээлэл») юм. Түүнд орос хэвлэлд гарч байсан хамгийн чухал бүх үйл явдал хэлсэн үг, тайлбар сэлтийн тухай мэдээ нийтлэгддэг байсан юм. Над энэ сонины 1917 оны хавраас авхуулан 1918 оны нэгдүгээр сарын эцэс хүртэлх үеийн үдээстэй бараг бүрэн гүйцэд дугаарууд байна. 

	Үүнээс гадна 1917 оны 9-р сарын дунд үеэс авхуулан 1918 оны 1 дүгээр сарын эцэс хүртэл Петроградын гудамжнаа нааж байсан бараг бүх уриа, хууль, зарлал, тэрчлэн засгийн газрын гаргасан бүхий л хууль, захирамжуудын эмхэтгэл тусгай хэвлэл, большевикуудын мэдэлд шилжих үес Гадаад явдлын яамнаас олдсон нууц гэрээ, бусад баримт сэлтийг засгийн газраас эмхэтгэн тусгайд нь хэвлэсэн албан ёсны хэвлэлийг би цуглуулж ашигласан юм. 

	 


I БҮЛЭГ : ЕРӨНХИЙ ЗҮЙЛС

	Орос оронд байж байсан, нийгэм судлалын ухааны гадаадын нэг профессор 1917 оны 9 дүгээр сарын адгаар Петроградад миний байсан өрөөгөөр орсон юм. Тэр профессор хувьсгал буурч байгаа тухай худалдаа үйлдвэрийн хүмүүс болон сэхээтэн нарын ярилцан байхыг чихээ дөжиртөл сонсжээ. Тэгээд профессор тэр тухайгаа нэг өгүүлэл биччихээд, орос орноор аялж, фабрикийн олон хот, мөн тосгонуудаар ортол харин бүр түүний санаснаас тэс ондоогоор, хувьсгал буурах нь байтугай, үзтэл илэрхий өрнөж байв. 

	Тэр профессор тэгж явахдаа ажилчин, тариачин хүний амнаас “Тариачдад газрыг, ажилчдад заводыг” гэсэн нэг л зүйлийг тувтан сонсож явжээ. Профессор фронтоор орсон сон бол арми даяар найрамдлын тухай л ярьж байхыг сонсох байлаа. 

	Хоёр янзын ажиглалт хоёулаа яриагүй зөв байсан гэдэгт хэдий гайхах үндэс байгаагүй ч гэсэн профессор ихэд тулгамдан гайхжээ. Чинээлэг ангийнхан улам бүр хуучнаа баримтлах болж, олон түмэн улам бүр эрс шийдмэг болж байв. Худалдаа үйлдвэрийн хүмүүс болон оросын сэхээтэн нарын үзлээр бол хувьсгал хэтэрхий сунжирч, дэндүү алс явж, хэмжээнээсээ хэтрэн эмх дэглэм тогтоох цаг аль хэдийнээ болоод байв. 

	Энэхүү амьсгал санааг “дундыг баригч” социалист гол бүлгүүд, хориглон хамгаалах үзэлтэн меньшевикууд7 мөн Керенскийн түр засгийн газрыг дэмжиж байсан социалист хувьсгалчид талархан зөвшөөрч байв. 

	Аравдугаар сарын 27 (14-нд) “дундыг баригч” социалистуудын албан ёсны хэвлэлд8 бичсэн нь: “... Хувьсгал амьдралын хуучин байгууллыг эвдэх, шинэ байгууллыг тогтоох хоёр зүйлээс бүрдэж байна. Нэг дэх нь болдог юм бол болохоор удаан үргэлжиллээ. Одоо хоёрдох зүйлд нь орох цаг нэгэнт болжээ». Тэгээд ч сод нэгэн хувьсгалчаас: “Анд нөхөд минь, хувьсгалыг хэт удаашруулсан хүн үр шимийг нь хүртэж чаддаггүй юм шүү. Тэгэхээр хувьсгалыг дуусгахаа түргэлцгээе” гэсэн байдаг учраас түүнийг аль болохоор “Хурдан хийх хэрэгтэй байна” гэжээ. 

	Гэтэл ажилчин, цэрэг, тариачин олон хувьсгалын нэгдэх зүйл дуусах яагаа ч үгүй гэдэгт хатуу итгэж байв. Цэргүүдийг юман чинээнд бодож, хүний дайтай харилцаж бүр яагаад ч нэг даддаггүй дарга нартай нь армийн хороод хэзээ ямагт л үзэлцэн, ар талд тариачдын сонгосон, газрын асуудал эрхэлсэн хороод засгийн газраас гаргасан газрын тухай тогтоолыг ажил амьдрал болгох гэж оролдсоны төлөө баривчлагдан, үйлдвэр дээр ажилчид9 хар данс болон хөрөнгөтнүүдээс үйлдвэрээ хааж, ажилчдыг үй олноор нь ажлаас халдаг явдлыг эсэргүүцэн тэмцэх хэрэгтэй болдог байна. Түүнээс гадна улс төрийн хэргээр дүрвэн гарагсдыг эх орондоо эргэж ирэхэд нь “үл бүтэх” иргэд гэж үзэн, хил нэвтрүүлдэггүй байв. Тэр байтугай хилийн чандаас тосгон сууриндаа эргэж ирсэн хүмүүсийг, 1905 оны хувьсгалт ажиллагааны нь учир гэж баривчилж, шорон гянданд хорьж байлаа. 

	“Дундыг баригч” социалистуудад ард түмний дургүйцсэн олон тооны олон янз илрэлийн хариуд:

	“Арван хоёрдугаар сард болох Зохион байгуулах хурлыг хүлээгтүн” гэсэн ганцхан л хариу өгдөг байв. Гэвч олон түмний сэтгэл түүгээр ханахгүй байлаа. Зохион байгуулах хурал хуралдуулна гэдэг ч мэдээж, сайн хэрэг л дээ. Гэвч зохион байгуулах хурал болсон, болоогүй ч, юу ч болдог байлаа гэсэн найрамдал тогтоож, газрыг тариачинд олгож, үйлдвэрлэлд ажилчдын хяналт тогтоох ёстой байсан юм. Ер нь яахын төлөө оросын хувьсгал хийгдэж, яах ч гэж хувьсгалт тэмцэгчид Марсын талбай дахь ах дүүсийн булшинд очих болсон билээ гэдэг нь тодорхой байсан биш гэж үү. 

	Зохион байгуулах хурал хуралдуулахыг арга саам хийн хойшлуулсаар л байгаа ба ард түмэн шаардлагаа сааруулж, тайтгаран тайвшрах болтол нь хэчнээн ч удаа хойшлуулж болох л доо! Ямар ч гэсэн хувьсгал 8 сар гаруй үргэлжилж бий боловч үр дүн нь яагаад ч юм, харагдаагүй л байна... 

	Тэгж байх завсар нь цэргүүд найрамдлын тухай асуудлыг оргон зайлах явдлаар өөрснөө нэг тийш болгон шийдвэрлэж эхэлсэн ба тариачид эздийнхээ эдлэнг шатааж, томоохон эзэмшлүүдийг булаан авч, ажилчид захирагдахаа больж, ажлаа хаях болов... Үйлдвэр худалдааны болон газрын эзэд, цэргийн дарга нар ардчилсан үндсэн дээр олон түмэнд ямар нэг буулт хийхийг зогсоохын тулд байдаг бүх чармайлтаа тавьж байсан нь яах аргагүй зүй ёсны хэрэг юм. 

	Түр засгийн газрын бодлого бага сага реформ хийх, хатуу догшноор залхаан цээрлүүлэх энэ хоёрын хооронд гуйван дайвж байв. Хөдөлмөрийн социалист яамны сайдын зарлигаар10 ажилчны хороод цаашдаа ажлын бус цагаар цуглаж байх болов. Фронт дээр улс төрийн оппозиц намуудын “ухуулагчдыг” баривчлан, радикал сонинуудыг хаан, хувьсгал хийхийг номлогчдыг цаазаар авах болов. Улаан-гвардынхны зэвсгийг хураан авахыг оролдож байв. Мужуудад журам сахиулахаар казакуудыг илгээж байв. 

	Эдгээр арга хэмжээг чинээлэг ангиудтай хамтран ажиллах нь чухал гэж үзэж байсан “дундыг баригч” социалистууд болон тэдний жолоодогч сайдууд дэмжиж, байв. Ард олон тэднээс эргэж, найрамдал тогтоох, газрыг тариачдад шилжүүлэх, үйлдвэрлэлд ажилчдын хяналт тогтоох, мөн ажилчны засгийн газар байгуулахын төлөө туйлбартай тэмцэж байсан большевикуудын талд орох болов. 1917 оны 9 дүгээр сард хямрал болов. Керенский ба “дундыг баригч” социалистууд ард олны дийлэнх олонхын хүсэл зоригийг хөсөрдүүлэн чинээлэг ангийн төлөөлөгчид оролцсон эвслийн засгийн газар байгуулав. Ингэснээрээ меньшевикууд, социалист хувьсгалчид ард түмний итгэл найдварыг үүрд алдав. 

	Ард олон “дундыг баригч” социалистуудыг хэрхэн үзэж байсан нь “социалист-сайдууд»11 гэсэн гарчигтайгаар, аравдугаар сарын дундуур (есдүгээр сарын адгаар) Рабочий Путь” («ажилчны зам») сонинд нийтлэгдсэн өгүүлэлд хурц тод илэрхийлэгджээ. Үүнд: 

	“... Социалист сайд тус бүр ямар алба хаасан тухай гэрчилгээ баримтыг аваад үз л дээ. 

	Церетели бол ажилчдын зэвсгийг хурааж, генерал Половцевын хамтаар хувьсгалт цэргүүдийг “номхотгож”, цэргүүдийг цаазаар авах болсныг сайшааж байсан хүн. 

	Скобелев бол капиталистуудын ашгийг 100% хураан авна гэж амлахаар эхлээд, ажилчдын фабрик заводын хороодыг хөөн тараах гэсэн оролдлогоор... шувтарсан хүн. 

	Авксентьев — олон зуун тариачин, газрын асуудал эрхэлсэн хорооны гишүүдийг шоронд суулгаж ажилчин, цэргийн олон сонин хаасан хүн. 

	Чернов — Финландын чуулганыг тараах хааны тунхагт гарын үсэг зуржээ. 

	Савинков— Генерал Корниловтой шулуухан хуйвалдаж, эх орныг “аврагч” энэ ахайд Петроградыг өгөөгүй нь сайндаа биш ээ. 

	Зарудный бол Алексинский, Керенский нартай хамсран олон мянган хувьсгалч ажилчин цэрэг, усан цэргийг шоронд хийж Бейлисийн хэргийн адилаар оросын шүүхийн нэрийг бузарлах гүтгэлгийн “хэргийг” большевикуудын эсрэг зохиоход туслалцсан хүн. 

	Никитин бол төмөр замчдыг цагдах ерийн нэг харгис цагдаагийн рольд гарч ирсэн хүн. 

	Керенскийн хаасан алба нэн ч их тул түүний тухай өгүүлэхийг ч больё” гэжээ. 

	Гельсинфорсод болсон Балтын флотын төлөөлөгчдийн их хурлаас гаргасан тогтоол ингэж эхэлжээ. Үүнд: 

	“... Хөрөнгөтний тусын төлөөнөө хийж байгаа улс төрийн ичгүүр сонжуургүй айлган сүрдүүлгээрээ агуу их хувьсгалыг, тэрчлэн түүний хамт хувьсгалт бүх ард түмнийг гутаан, хөнөөж байгаа улс төрийн балмад этгээд, социалист нэр зүүсэн Керенскийг түр засгийн газраас нэн даруй хөөн зайлуулахыг ажилчин, цэрэг, тариачны депутатуудын зөвлөлийн бүх оросын хороо ба төв флотод шаардсугай...” гэжээ. 

	Энэ бүхний шууд үр дүн нь большевикуудын алдар хүнд өссөөр байсан явдал юм...  

	1917 оны гуравдугаар сард ажилчин, Цэргүүдийн нүрван дайвж байсан улсын думд орос орны засгийн дээд эрхийг гартаа авахыг албадан тулгасан тэр цагаас хойш чухамдаа өргөн ард олон ажилчин, цэрэг, тариачид л хувьсгалын явц дахь эргэлт бүрийн хувь заяаг тодорхойлон шийдвэрлэж байлаа. Тэд Милюковын засгийн газрыг түлхэн унагаав. Тэдний зөвлөл найрамдал тогтоох оросын болзол “бусдын газар нутгийг огтхон ч булаан авахгүй дайны ямар ч өр төлбөр тулгалгүйгээр улс түмэнд өөртөө засан тохинох эрх олгох” гэсэн болзлыг дэлхий дахинд тунхаглав. Бас дахиад долоодугаар сард, аяндаа боссон пролетари нарын хараахан зохион байгуулагдаагүй олон түмэн, орос орны засгийн эрхийг зөвлөлүүдэд шилжүүлэхийг шаардахаар Тавричийн ордныг дахиад дайрсан билээ. 

	Тэгэхэд улс төрийн жижигхэн Сект12 байсан большевикууд хөдөлгөөнийг толгойлжээ. Бослого сүйрэн балрах аюултайгаар бүтлээ алдсаны уршгаар олон нийтийн санал большевикуудын эсрэг эргээд, тэднийг дагалдан явсан олон нь удирдагчидгүй болж Петроград хотын Сент-Антуаны дүүрэг13 Выборгийг чиглэн гэдрэг ухарчээ. Тэр үед большевикуудыг зэрлэг догшноор мөрдөн хавчиж, олон арван хүн түүний дотор мөн Троцкий14, Хатан Коллантай, Каменев нарыг баривчилж шоронд хорьжээ. 

	Ленин, Зиновьев15 хоёр баривчлагдахгүйн тулд нуугдахаас өөр аргагүй болжээ. Большевик сонинуудыг мөрдөн хавчиж улмаар хааж байлаа. Большевикууд бол германы тагнуул төлөөлөгчид гэсэн шуугианыг өдөөн хатгагчид, харгис үзэлтнүүд сүйд майд болгон дэгдээж, тэгээд бас тэр шуугианы нь итгэн үнэмшдэг хүмүүс энэ дэлхий дээр бас олдож л байлаа. Гэвч түр засгийн газар тэр зэмлэлийн үнэн худлыг магадлан нотолж чадаагүй юм. Германтай сүлбэлдсэн хуйвалдаан байгааг нотолсон юм аятай баримт бичгүүд нь16 худал хуурмаг зүйл болж, большевикууд ял шийтгэлгүйгээр тэнсэн харгалзах баталгаатай буюу огт баталгаагүйгээр шоронгоос дараа дараагаар суллагдсаар эцсийн эцэст ердөө л зургаахан хүн хоригдож үлдэв. Бүрэлдэхүүн нь зогсоо зайгүй өөрчлөгдөж байсан түр засгийн газрын мөхөс дорой, шийдмэг бус нь хэн бүхэнд харан байтал ил байв. 

	Большевикууд “засгийн бүх эрхийг зөвлөлүүдэд” гэсэн олон түмэнд эрхэм чухал тэр лоозонг дахин тунхагласан ба ингэхэд тэд үүнийг ерөөсөө намынхаа явцуу эрх ашгийн үүднээс хийгээгүй юм. 

	Хэдийгээр тэр үед тэдний заналт дайсан “дундыг баригч социалистууд зөвлөлүүдэд олонх нь болж байсан боловч большевикууд нь ажилчин, цэрэг, тариачин олны жирийн бөгөөд хараахан томьёологдож амжаагүй мөрөөдлүүдийг тусган авч, түүн дээрээ үндэслэн ойрын үйл ажиллагааныхаа программыг боловсруулсан нь бүр ч их нөлөөтэй байв. Хориглон хамгаалах үзэлтэн меньшевикууд ба социалист хувьсгалчид нь хөрөнгөтнүүдтэй байгуулсан хэлэлцээрээр өөрсдийгөө дөнгөлж байхад харин большевикууд өргөн олныг талдаа тун түргэн татаж байв. Долоодугаар сард большевикуудыг турхиран зэвүүцэн дургүйцэж байсан бол есдүгээр сар болоход нийслэлийн ажилчид, Балтийн флотын усан цэргүүд, мөн армийн цэргүүд бараг толгой дараалан тэдний талд зогсох болжээ. Том хотуудад болсон хотын захиргааны есдүгээр сарын17 сонгууль тухайн байдлыг тодорхой харуулсан үүнд: 6 дугаар сард сонгогдогсдын 70 хувийг эзэлж байсан меньшевикууд болон социалист хувьсгалчид одоо дөнгөж данган 18 хувийг эзлэх болсон байлаа18... 

	Түүний зэрэгцээгээр зөвлөлүүдийн Төвийн Гүйцэтгэх Хороо, Арми, флотын төв хороод, ялангуяа шуудан цахилгаан хорооны ажилчдын болон төмөр замчдын зарим нэг үйлдвэрчний эвлэлийн төв хороо большевикуудыг туйлаас дайсагнан үзэж байсан энэхүү хачин баримт гадаадын ажиглагч хүнд гайхал төрүүлж болох юм. Энэ бүх төв хороо нь зуны дунд сар, тэр байтугай түүнээс ч урьд, меньшевик, эсерүүд талдаа үлэмж олон талархагчидтай байсан тэр үед сонгогджээ. Ингэхтэй зэрэг эсер меньшевикууд дахин сонгууль явуулахыг аль болохоор хойшлуулан, түүнийг тасалдуулах болжээ. Гэтэл ажилчин, цэргийн депутатуудын зөвлөлийн дүрэм ёсоор бол зөвлөлүүдийн бүх оросын их хурлыг 9 дүгээр сард хуралдуулах ёстой байсан боловч Зохион байгуулах хурал нээгдэх хүртэл хоёрхон сар үлдээд байна гэдгээр түрээ барин ТГХ уг хурлыг хуралдуулахыг эс хүсэн, тэгээд бас зөвлөлүүд өөрийн онц эрхийг ерөөсөө тавьж өгөх ёстой болно гэдэг санааг цухуйлгаж байлаа. Гэтэл энэ завсар большевикууд нийт улс орны хэмжээгээр орон нутгийн зөвлөлүүд, үйлдвэрчний эвлэлийн салбаруудыг дараа дараагаар талдаа татаж, арми флотын дотор нөлөөгөө зузаатгасан байв. Хоцрогдсон бөглүү тосгоныхны улс төрийн ухамсар аажим алгуур хөгждөгийн дээр социалист хувьсгалчдын нам бүхэл бүтэн нэг үеийн туршид тариачдын дунд ухуулга явуулж ирсний улмаас Тариачны зөвлөлүүд хуучнаа баримталсан хэвээрээ байлаа... Тэгэвч тариачдын дунд ч хувьсгалт хэсэг бүрэлдэн бий болж эхэлсэн юм. Энэ нь социалист-хувьсгалчдын зүүн жигүүр тасран салж, улс төрийн шинэ бүлэглэл зүүн эсерүүдийн намыг байгуулсан аравдугаар сард бүр ч ил тодорхой болсон юм. 

	Үүний зэрэгцээгээр харгис хүчин идэвхжин сэргэж, байгаагийн шинж тэмдэг газар сайгүй мэдэгдэх болов19. Үүнд жишээ нь “Эзэн хааныг доромжилсны” учир жүжигчдийн нь, гэсгээн цээрлүүлнэ гэж сүрдүүлээд Петроградын Трицкийн театрт “хааны өдүүлсэн гэмт хэрэг” гэдэг инээдмийн жүжиг тоглох явдлыг хаант засгийн үзэлтнүүдийн бүлэг тасалдуулж байв. Зарим сонин “орос Наполеон” гарч ирээсэй гэж шүүрс алдан гуниглах болов. Хөрөнгөтний сэхээтнүүдийн дотор ажилчны депутатын зөвлөлийг “нохойны депутатын зөвлөл” гэж нэрлэх нь хэвшил болов. 

	Аравдугаар сарын 15-ны өдөр би оросын том капиталист, улс төрийн үзлийн хувь кадет “Оросын Рокфеллер” Степан Георгиевич Лианозовтой ярилцав. 

	Лианозов хэлэхдээ: “Хувьсгал гэдэг бол өвчин юм. Өвчтэй хүүхдийг эдгээж тэнхрүүлэн босгоход эмч хүн заавал оролцох хэрэгтэй болдгийн нэгэн адилаар, манай хэрэгт гадаад гүрнүүд эрт орой хэзээ боловч нэг цагт оролцох хэрэгтэй болно. Энэ зүйл их бага аль нэг хэмжээгээр зохимжгүй хэрэг байх нь мэдээж боловч большевизм, тэрчлэн “пролетарийн диктатур” “дэлхий дахины нийгмийн хувьсгал” мэтийн халдвартай үзэл санаа өөрсдийнх нь орны хувьд ямар их аюултай болохыг үндэстэн бүхэн ойлгох ёстой... магадгүй, тийм оролдлогоо заавал хэрэгтэй ч байх байж болох юм. Тээвэр тасалдаж, фабрик завод хаагдан, германчууд давшсаар байна. Өлсгөлөн, ялагдал хоёр оросын ард түмэнд эрүүл саруул ухааны нь сэргээж өгч ч болзошгүй юм даа...” гэж билээ. 

	Юу ч л болдог байлаа гэсэн худалдаачид, үйлдвэрийн эзэд бол фабрик-заводын хороодыг байлгаж таарахгүй, мөн үйлдвэрлэлийг удирдахад ажилчдыг ямраар ч болов оролцуулах явдалтай эвлэрч таарахгүй гэдгийг ноён Лианозов нэн ч махран нотолж байв. 

	“Большевикуудын тухайд гэвэл хоёр аргын нэгээр л тэднээс салах хэрэгтэй болно. Засгийн газар хориглолтын байдал зарлаад, Петроградыг нүүлгэн зайлуулж болох ба тэгээд тойргийн цэргийн командлагчаас эдгээр ноёдыг хууль ёс гэлгүй цааш харуулах нэг арга байж болох. Эсхүл жишээ нь, Зохион байгуулах хурлаас ямар нэг үл гүйцэлдэх хандлага гаргах юм бол түүнийг зэвсгийн хүчээр хөөн тарааж болох юм...” гэв. 

	Орос нутгийн аймшигтай өвөл эхлэв. Худалдаа үйлдвэрийнхний дотор: “Өвөл хэзээ ямагт орос орны шилдэг сайн нөхөр байсан. Тэгэхээр одоо “Энэ өвөл л биднийг хувьсгалаас ангижруулж өгөх магадгүй гэсэн яриа гарч байхыг би сонссон билээ. 

	Фронт дээр, осгож үхэм хүйтэнд сэтгэл санаагаар унаж гүйцсэн золгүй цэргүүд өлсөж, өлбөрөн үхсээр байв. Төмөр замын хөдөлгөөн зогсож, хүнс тэжээлийн зүйл улам ховордож, фабрик завод хаагдаж байлаа. Хөрөнгөтнүүд ард түмнийг яс чөмгөнд нь тулгаж, фронт дээр ялагдуулж байна гэж цөхрөнгөө барсан олон түмэн чанга чанга хашхиралдах болжээ. Генерал Корнилов олны өмнө “хүлээсэн үүргийг нь ухамсарлуулах тийш улс орноо эргүүлэхийн тулд бид Ригаг золионд гаргах ёстой юм биш үү?»20 гэж мэдэгдсэний дараахан Рига бууж өгөв. 

	Ангийн тэмцэл ингэтлээ хурцадна гэдэг байж боломгүй юм шиг америк хүмүүст санагдах сан биз ээ. Цэргийн хороодтой хамтран ажилласанд орвол дайнд ялагдсан нь дээр гэж илэн далангүй хэлдэг офицеруудтай би хойд фронт дээр биеэр уулзсан юм даа. Эдийн засгийн эвдрэл сүйдэл бол хувьсгалыг гутаахын үүднээс явуулж байгаа кампанийн нэг хэсэг юм гэж кадет намын Петроградын салбарын нарийн бичгийн дарга нар ярьж билээ. Холбоотны нэгэн дипломатч (би нэрийг нь дурсахгүй гэж түүнд ам өчиг өгсөн юм) үзэж дуулсан зүйлсийнхээ үндсэн дээр үүнийг баталж байв. Эзэд нь өөрснөө галдан шатаасан, усанд авхуулсан, Харьковын ойролцоох нүүрсний зарим уурхай, инженерүүд нь ажлаа хаяж явахдаа, машинуудыг нь эдэлгээгүй болгосон москвагийн нэхмэлийн үйлдвэрүүд, зүтгүүр машинуудыг эвдэж байгаад ажилчдад баривчлагдсан төмөр замын албан хаагчдыг би мэдэх билээ. 

	Чинээлэг ангийнхны үлэмж хэсэг нь хувьсгалд орвол герман дээр, тэр ч байтугай германыг түр засгийн газраас дээр гэж үзэж байсан бөгөөд тэгээд энэ тухай ярихаа эрээлэн цээрлэхгүй байв. Миний сууж байсан орос айлынхны хоолон дээрээ бараг л цаг үргэлж ярьдаг юм нь “хууль ёс, журам дэглэм...” тогтоогч германчууд хариугүй ирэх дөхөж байгаа тухай яриа байдаг байв. Би нэг удаа Москвагийн нэг худалдаачныд нэг оройг өнгөрөөх болсон юм, бид цай ууж суух завсраа “Вильгельм, большевик хоёрын алыг нь” дээр гэж үзэж байна вэ гэж арван нэгэн хүнээс асуулаа. Нэгээс бусад нь Вильгельмийг дээр гэсэн саналтай байв. 

	Дамын худалдаачид түгээмэл дэлгэрсэн эвдрэл сүйдлийг далимдуулан завшиж, асар их хөрөнгөжин, түүнийгээ жаргал цэнгэл найр наргиандаа балгалзан үрэх буюу албаны хүмүүсийг хахуулдаж авахад зарж байв. Тэд хүнс тэжээл, түлшний зүйлийг нуун дарах юм уу Шведэд сэм гаргаж байв. Жишээлбэл, хувьсгалын эхний дөрвөн сард Петроград хотын агуулахуудаас хүнс тэжээлийн нөөцийг бараг харан байтал улаан цайм хулгайлан авч байсан учир угтаа үр тарианы хоёр жилийн нөөц байсан нь хотыг ганцхан сар ч хангаж хүрэхгүй болжээ... Түр засгийн газрын хүнсний яамны сүүлчийн сайдын гаргасан албан ёсны мэдээгээр Владивостокт фунт21 кофейны бөөнөөр худалдаалах үнэ 2 рубль байхад Петроградад эд хэрэглэгч 13 рублиэр авч байлаа. Том хотуудын дэлгүүр болгонд хувцас хунар ба хүнс тэжээлийн зүйл тонн тонноор хэвтэж байсан боловч түүнийг зөвхөн баячууд л худалдан авч хүч хүрч байлаа. 

	Оросуудын мародер22 гэж нэрлэдэг дамын мөлжимтгий худалдаачдаар бүрдсэн, мужийн нэг хотын худалдаачин айлыг би таньдаг байсан юм. Гурван хүүгээ цэргийн албанд татагдахаас хахуулдан авчээ. Тэр гурван хүүгийн нэг нь хүнс тэжээлийн зүйл дамладаг. Нөгөө нэг нь Ленийн уурхайгаас сэм хулгайлан авчирсан алтыг Финландад байдаг нууцгай худалдаачинд өгч борлуулдаг. Гурав дахь нь шоколадны нэгэн фабрикийн хувь нийлүүлсэн тэмдэгтийн ихээхэн хэсгийг худалдан авч, орон нутгийн хоршоодод шоколадаа худалдан оронд нь юу хэрэгтэйгээ хангуулж авдаг байсан юм. Тийнхүү олон түмэн талхныхаа картаар өдөрт дөрөвний нэгэн фунт хар талх арайхан олж авч байхад тэр дамчных цагаан талх, ёотон, цай, чихэр, нарийн боов, шар тосоор туйлж суудаг байлаа. Фронт дээр цэргүүд өлсөж, дааран, ядарч бүр туйлдаад, ахиад тулалдахын тэнхэлгүй байхад энэ айлынхан эгдүүцэн “хулчгар амьтан”, “Орос хүний нэр зүүж явахаасаа ичих нь яана” гэж гасалдаг байв. Нууж дарсан хүнс тэжээлийн их нөөцийг нь эцсийн эцэст илчлэн олж, албадан хурааж авсан большевикууд нь тэдний хувьд ёстой нэг “дээрэмчид” болж байв. 

	II Николайн унасан үеэс хойш өөрчлөгдөн хувьсаагүй хэвээрээ байсан хуучин ёс дэглэмийн харгис буурангуй хүчнүүд энэхүү өмхийрч ялзарсан бүрхүүлийн доод талд далд битүүгээр язганалдан буцалж байлаа. Улигт цагдаа чандуулын нууц төлөөлөгчид хааны талд ба түүний эсрэг, Керенскийн талд ба түүний эсрэг нэг үгээр хэлэхэд хэн л шан хөлс өгнө түүний талд ажилласан хэвээр л байлаа... хар зуутууд мэтийн зүсэн бүрийн нууц байгууллага харгислалыг аль нэг хэлбэрээр сэргээх гэж нууц далдуур чармайн зүтгэсээр байжээ. 

	Хаа сайгүй хээл хахууль ноёрхож, үнэн худлын хооронд хачин жигтэйхэн яриа дэлгэрсэн ийм байдлын дунд большевикуудын улам бүр ирмүүсэн чангарсаар байгаа сүрт дуун дунд: “засгийн бүх эрхийг зөвлөлүүдэд! Засгийн бүх эрхийг ажилчин цэрэг тариачны жинхэнэ төлөөлөгчдөд шилжүүлье. Талх тариа, газартай болъё. Учир утгагүй дайныг төгсгөл болгоё. Дипломатын нууц хэлэлцээ, дамын худалдаа, урвах явдлыг эцэс төгсгөл болгоё. Хувьсгал мөн түүний хамтаар дэлхий дахины ард түмний нийгмийн үйл хэрэг аюулд учрав!” гэсэн яруу тод үгс өдрөөс өдөр ирэх тутам улам тодрон сонсогдсоор байлаа. Бүр гуравдугаар сарын шинэдээр эхэлсэн пролетари, хөрөнгөтний хоорондын, Зөвлөлүүд, засгийн газрын хоорондын тэмцэл туйлдаа хүрэх ойртож байв. Орос орон ганцхан үсрэлтээр дундад зуунаас XX зуун руу дүүлэн орж, амь мэдэн үзэлцсэн ширүүн тулалдаанаар улс төрийн ба нийгмийн хоёр хувьсгалыг мэл гайхсан ертөнцөд үзүүлэв. 

	Өчнөөн төчнөөн сарын өлсгөлөн цөхрөлийн эцэст оросын хувьсгал амьдрахын ямар ямар гайхалтай чадварыг харуулав аа! Хөрөнгөтнүүд орос орноо эцээхэн шиг мэдэж байсан бол таарах байж дээ. Одоо хувьсгалын “өвчин” дээд хэмжээндээ тултал урхаглахад орос оронд тоотой хэдэн хоног үлдээд байна... 

	Арван нэгдүгээр сарын бослогоос өмнөх үеийн орос орныг эргэн харвал өөр эрэн зууны, хуучны, хуучны гэхэд бараг л хэмээс хэтэрсэн орон байсан шиг санагдана. Шинэ, амьдралын хурдассан явцад хачин хурдан дасах болжээ. Кадетуудыг “ард түмний дайсан”, хуулиар үл хамгаалагдах цаазгүй этгээдүүд гэж зарлаж, Керенский “хувьсгалын эсэргүү” болон “дундыг баригч” социалистуудын жолоодогч — Церетели, Дан, Либер, Гоц, Авксентьев нар тэднийг өөрсдийн нь залгамжлагчдад хүртэл нэн ч харгис болж Виктор, Чернов, Максим Горький мэтийн хүмүүс ч баруун жигүүр дээр гарчихсан байсан жишээтэй оросын улс төрийн харилцаа тэгтлээ зүүн тийшээ тэр аяараа, нэгмөсөн эргэжээ. 

	1917 оны 12 дугаар сарын дунд хэрд эсерийн хэсэг жолоодогч Английн элчин ноён Жорж Бьюкененд хувийн журмаар бараалхсан ба тэгэхдээ тэд “хэт баруунтан” гэгдэж байсан учир ингэж бараалхсан тухайг хэнд ч хэлэхгүй байхыг түүнээс учирлан гуйжээ. Ноён Жорж хэлэхдээ: Ганцхан жилийн өмнө дөө, миний засгийн газар над заавар өгөхдөө Милюковыг битгий хүлээн авч бай, тэр бол аюултай зүүнтнээрээ алдаршсан хүн юм шүү гэж байсныг бодолдоо...” гэжээ. 

	Ес, аравдугаар сар бол орос оронд, ялангуяа Петроградад жилийн хамгийн ёозгүй сарууд байдаг юм. Өдөр улам богиноссоор байхын хажуугаар бүрхэг баргар тэнгэрээс ширүүн бороо өдөржингөө зогсоо зайгүй шаагин асгарч, газар сайгүй шавар шавхай болж, явах суухын аргагүй хөлд лагалдан, нөгөө хотын захиргааны байшин нурж унан хөглөрч байснаас ч бүр ёозгүй санагдана. Финий булангаас зэврүү хүйтэн салхи хонгиурдан үлээж, гудамж талбайгаар чийг даасан манан татна. Шөнөд нь зарим талаар арвилан хэмнэх санааны үүднээс, зарим талаар цеппелины23 дайралтаас айн болгоомжилж гэрэл гэгээ үл гаргах ба гудамжны бүүдгэр чийдэн хааяа нэг асаагаатай байна. Айлуудын сууцны цахилгаан гэрлийг зөвхөн оройдоо, 6-гаас 12 цаг хүртэл өгөх бөгөөд ширхэг лаа 40 центийн24 үнэтэй, керосин тос бараг үл олдоно. Өдрийн гурван цагаас өглөөний 10 хүртэл гэрэлгүй харанхуй байна. Дээрэм, тонуул зоргодоо гарчээ. Бүстэйчүүл цэнэглэсэн буу барьж, байр байшингаа ээлж дараалан шөнөжингөө манана. Түр засгийн газрын үед байдал ийм л байлаа. 

	Өдөр хоног өнгөрөх тутам хүнс тэжээлийн зүйл ховордож талхны оногдох хувь 1 ½ фунтээс 1 фунт хүртэл, дараа нь ¾ — ½, ¼ фунт болж багасав. Эцэст нь бүр бүтэн долоо хоногоор талх огт өгөхгүй байх үе ирэв. Сард хоёр фунт чихэр олгох байсан боловч түүнийг эрж олох хэрэгтэй байсан ба олно гэдэг тоотой ховор зүйл байлаа. Нэг шоколад юм уу амт муутай фунд мөсөн чихэр 7-гоос 10 рубль, өөрөөр хэлбэл дор хаяхад доллар хүрч, Петроградын хүүхдүүдийн тал хувьд нь сүү олдохгүй байв. Олон тооны зочид буудал болон айл өрхүүд бүтэн сараар ч сүү олж үзэхгүй байв. Жимс цэцэрлэгийн улирал байсан ч гэсэн гудамжинд алим, лийрийг ширхгийн рубль хүргэж худалдах нь л холгүй байв. 

	Сүү, талх, чихэр, тамхинд оочирлон, хэдэн цагаар ч усан бороонд нэвт цохиулж зогсоно. Шөнө дүл болтол сунжирсан цуглаанаас буцаж явахдаа би дэлгүүрийн үүдэнд үүр гэгээрэх бүр яагаа ч үгүй байхад, голчлон авгай нараас бүрдсэн урт “цуваа” бий болчихсон байхыг харсан билээ. Тэдний дотор хөхүүл хүүхдээ тэвэрсэн хүн олон байж билээ... Францчууд дэлхийн бусад улс түмнээс “цуваанд” зогсох чадвараараа содон юм гэж “францын хувьсгал” гэдэг номдоо Карлейль өгүүлсэн байдаг. Оросууд энэхүү чадварыг “соёрхолт” Николайн хаанчлалын үе, бүр 1915 оноос эзэмшиж эхэлсэн бөгөөд чухамдаа тэр үеэс эхэлж тэр “цуваа үе үе гарсаар, 1917 оны зун болоход бүрмөсөн журам заншил болсон ажээ. Орос газрын аймшигт өвлийн цагт Петроградын цан хүүрэг бүрхсэн тэсгэм хүйтэн гудамжинд өдөржингөө гадна зогсоно гэдэг арай ядан хувцаслахчаа болсон энэ хүмүүст ямархуу байсныг бодоод үз л дээ! Би талхны очерт зогссон хүмүүсийн яриаг сонссон билээ. Гайхамшигт сайхан цагаан сэтгэлийг нь эвдэн, дургүйцлийн эгдүүцэл, хилэгнэсэн үгс байн байн гарч ирж байлаа. 

	Театрууд сайн өдрөөр барахгүй, өдөр болгон ажиллаж байлаа. Марийн театрт Карсавинагийн оролцсон шинэ бүжиг тоглож, бүжигт хорхойтой бүх орос түүнийг үзэхээр цутгаж байв. Шаляпины дуу цуурайтсаар л байв. Александрын театрт Алексей Толстойн “Догшин Иваны үхэл” гэдэг драмыг Мейерхольдын найруулснаар нь сэргээн тоглож байв. Ёслолын хувцастай язгууртан тайж нарын цэргийн дунд сургуулийн нэг сурагч энэ шийний завсарлагаа болгонд бүх бүргэдийг нь аль хэдийн хуу татаад хаячихсан эзэн хааны хоосон лоожийн зүг харж хөдлөлгүй гэдийн зогсож байсан нь миний санаанд их тодхон байдаг юм... “Нөлөөт толь” гэдэг театр Шницлерийн найруулсан “Тойрон бүжиг”-гийг зантай сайхан тоглож байлаа. 

	Эрмитаж ба зургийн бусад бүх үзэсгэлэнг Москвад нүүлгэн авчирсан юм. Тэгэвч Петроградад долоо хоног болгон алгасалгүй уран зургийн үзэсгэлэн нээгдэж байв. Сэхээтэн эмэгтэйчүүд урлаг, утга зохиол, гүн ухааны хялбарчилсан лекцэд хичээнгүйлэн сууж байлаа. Диваажингийн оронд итгэн бишрэгчдийн ер бусаар идэвхэжсэн цаг улирал эхлэв. Түүхэнд анх удаа орос оронд зөвшөөрөгдсөн аврах армийнхан байшингийн хана туурга болгон дээр евангелийн хурал ном хурах тухай зар наах болсон нь орос хүмүүсийн гайхах, сонирхох хоёр сэтгэлийг нэгэн зэрэг төрүүлжээ... 

	Иймэрхүү үед ямар л байдлын нэгэн адилаар хотын өдөр тутмын аар саар амьдрал хувьсгалыг аль л болохоор үл анзааран, жирийн янзаараа эргэлдэн өдөр хоног улиран солигдсоор л байв. Яруу найрагчид шүлгээ бичсээр л байсан атугай ч харин хувьсгалын тухай байсангүй ажгуу. Реалист уран зураачид оросын эрт урьдын ахуй амьдралын тухай буюу аль л дуртай сэдвээрээ зурсаар байсан атугай ч харин хувьсгалын тухай зурж байсангүй ажгуу. Хөдөө нутгийн эзний охин хатагтай Петроградад франц хэл, дуу сурахаар хүрэлцэн ирдэг заншлаараа ирсээр л байв. Зочид буудлын гудам, баганат уужим зайгаар алт мөнгөн саа буюу шүр сувдан шигтгээ бүхий тасам эмжээрдсэн хар хүрэн юүдэн өмсөж, кавказ нутгийн ур бүхий сэлэм зүүсэн ганган офицер залуус хөшилдөн сэлгүүцнэ. Үд болохын алдад хоёрдугаар зэргийн түшмэлүүдийн хатагтай нар уран дархчуулын урлан цоолборлож хийсэн, сахарын алт, мөнгөн бяцхан цөгц, загасан цагаан талхны хагасыг гарынхаа дугтуйд хийж, бие биеийндээ аяга цай уухаар морилцгоох ба тэгж явахдаа хаан эргэж суугаасай билээ гэх буюу эсвэл германчууд хүрэлцэн ирээсэй, эсвэл ямар нэг өөр юм болж, зарц шивэгчнээ дахин зарах амин гол асуудлыг минь шийдэж өгөөсэй билээ гэж амь аминдаа мөрөөдөн цухалдаж явах аж... Миний нэг танил найзын охин нэг удаа үд дээр гэртээ эргэж ирэхдээ: трамвайн мөнгө хураагч авгай түүнийг “нөхөр” эмэгтэй гэж дуудлаа гэж бүр үхтлээ уурлачихсан орж ирж байж билээ!

	Гэтэл тэдний эргэн тойронд хөвчин их орос орон шинэ ертөнцийг сэдэн үүсгэж, үйл тамаа эдлэн тарчилж байлаа. Урьд адгуус мал мэт үзэж, хөлс мөнгө гэж бараг юу ч хялайлгадаггүй байсан зарц нар одоо өөрийгөө хүнтэй л адилхан хүн юм гэдгээ ухаарах болов. Хос ботинк зуу гаруй рубль хүрч байсан учир сардаа дунджаар гучин таван рублиэс хэтрэхгүй цалинтай байсан зарц нар дугаарлан зогсож, гутлаа элээхийн гарз байв. Гэвч энэ бол бага хэргээ. 

	Шинэ Орост хүн болгон эрэгтэй, эмэгтэй гэлгүй сонгох, сонгогдох эрхтэй болж гайхалтай шинэ юмсын тухайн өгүүлэгч ажилчны сонинууд гарах боллоо. Зөвлөлүүд үүсэв үйлдвэрчний эвлэлүүд байгуулагдав. Морин тэрэгчид хүртэл өөрийн үйлдвэрчний эвлэл, Петроградын зөвлөлд өөрийн төлөөлөгчтэй боллоо. Зарц, хоол зөөгч нар зохион байгуулагдаж, тус хүргэсний хариу шан авахаас ч татгалзах болов. Ресторан болгоны хана туурган дээр “тус хүргэсний хариуд шан авахгүй”, “Аж төрхийн тулд энд үйлчилж байгаа хүнийг тус хүргэсний төлөө шан горьдогчид гэж басамжилж болно гэсэн үг биш ээ” гэсэн зурагт хуудас хадаастай байдаг байв. 

	Фронт дээр цэргүүд дарга нартайгаа тэмцэлдэн өөрсдийнхөө хороодод удирдан жолоодоход суралцаж байлаа. Үйлдвэрүүд дээр Фабрик заводын хороод25 шиг өөрийн ийм байгууллагагүй оросын байгууллагууд нь хуучин дэглэмтэй хийсэн тэмцэл дундаа хүч, туршлага олж аван, түүхт үүрэг зорилтоо ойлгож авч байлаа. Орос орон даяар уншиж сурч, хүмүүс юм мэдэхийг хүсэж байсан учир улс төр, эдийн засаг, түүхийн холбогдолтой номыг үнэхээр уншиж байлаа. 

	Хот болгонд ялангуяа фронт орчмын ихэнх хотод улс төрийн ном болон өөрийн сониныг, заримдаа хэд хэдэн сониныг хэвлэн гаргаж байлаа. Олон зуун байгууллага улс төрийн хэдэн буман товхимол хэвлэн гаргаж, түүнийгээ окоп, тосгон, завод, хотын гудамж болгоноор шахам, тарааж байлаа. Удтал аргацаан тэсэж байсан гэгээрлийн гачигдал хувьсгалтай цуг тэсэхээ байн сад тавин гарч ирэв. Хувьсгалын эхний зургаан сард ганцхан Смольнын нэг институтээс л тус орны өнцөг булан бүр лүү өдөр бүхэн ном зохиолыг тонн тонноор, машин машинаар, галт тэрэг тэргээр илгээж байлаа. Орос орон ангасан газар хур бороо шингээхийн адил ном хэвлэлийн зүйлд ханахаа мэдэхгүй байв. Энэ бүх ном зохиол нь үлгэр домог ч байсангүй, хуурмаглан гуйвуулсан түүх ч байсангүй, өөр зүйлээр халхавчилсан шашны номлол ч байсангүй, гологдолд орж үнэ хямдруулсан ном ч байсангүй, харин нийгэм, эдийн засгийн онол, гүн ухаан болон Толстой, Гоголь, Горькийн зохиолууд байлаа... 

	Дараад нь үг яриа орно. Гал цогтой үг яриа орос орныг давлагаалан халиасан нь өнөөх Карлейлын бичээд хэвтсэн “Францын үгсийн далай” хажууд нь ёстой л гүехэн горхи шиг санагдах буй заа. Театр, цирк, сургууль, клуб, зөвлөлүүдийн танхим, үйлдвэрчний эвлэлүүдийн байр, цэргийн хуарангуудаар лекц, өргөн шүүмжлэл, илтгэл яриа явагдаж, фронт дээр окопт ч, хөдөөгийн нуга зүлгэн дээр ч үйлдвэрийн хашаанд ч хурал цуглаан болж байлаа... Дотроос нь дөчин мянган ажилчин багшран гарч ирдэг “тэхдээ социал демократ, эсер, анархистуудын хэн нь ч ярьж бай, хэчнээн ч цаг, юуны ч тухай ярьсан сонсохоор гарч ирдэг байсан Путиловын завод ямаршуу гайхалтай үзэгдэл байсан гэж санана. Бүтэн бүтэн сараар Петроград ба оросын бусад хотын гудамж замын уулзвар бүхэн байнга олон нийтийн индэр болж байлаа. Аяндаа үүссэн цуглаан, санал бодлын маргаан булаалдаан галт тэргэн дотор ч, трамвай дотор ч ер нь л хаа л бол хаа газар сайгүй... 

	Бүх оросын их, бага хурлууд зөвлөлүүд, хоршоолол орон нутгийн захиргааны үндэстэн ястнуудын, лам нар, тариачид улс төрийн намуудын их хурлууд болж хоёр тивийн хүмүүс хүрэлцэн ирж байв. Мөн ардчилсан зөвлөгөөн, Москвагийн Улсын зөвлөгөөн, Бүгд Найрамдах Орос улсын зөвлөл хуралдаж байв.. Петроградад байнга гурав дөрвөн их хурал нэг зэрэг хуралдана. Илтгэгчдийн цагийг хязгаартай байлгах гэдэг оролдлого цуглаан бүхэн дээр бүтлээ алдан, хүн бүхэн өөрийнхөө юу бодсон санаснаа дуусан хэлэх бүрэн бололцоотой байлаа. 

	Эцсээ тултал ядарч туйлдсан, хөл нүцгэн, салбархай хувцастай хүмүүс өвчин, өлсгөлөнгөөс болж окопын шавхай дотор насныхаа эцсийг үзэж байсан, Ригагийн цаадах фронтын XII арми дээр бид хүрэлцэн очсон юм. Тэд биднийг хараад босож тосоцгоосон юм. Тэдний царай зүс эцэж ядарсны туйлд хүрсэн байлаа. Хувцас хунарынх нь цоорхойгоор нүцгэн бие нь хөхөрч харагдлаа. Гэтэл тэдний амнаас “унших юм авчрав уу?” гэсэн асуулт хамгаас түрүүнд гарч билээ. 

	Болж байгаа өөрчлөлт, хувьсгалын гадаад, өнгөн талын шинж тэмдэг олон байж, наад зах нь гэхэд Александрын театрын өөдөөс харсан Их Екатеринагийн баримал хөшөөний гарт улаан дарцаг дэрвэн, олон нийтийн бүх байшин барилган дээр, зарим нь гандаж өнгөө алдсан болтугай ч улаан туг намирсаар, эзэн хааны нэрийн хураангуйлсан үсгүүд ба бүргэдүүдийг хааяагүй хуу татан хаясан буюу халхалж далдалсан байсан ч гэсэн, хотын ааг омогтой хэрцгий харуулуудын оронд иргэний ариун санаат, зэвсэггүй цагдаа нар гудамж сахин хамгаалж байсан ч гэсэн өнгөрсөн үеийн хачин үлдэгдэл маш их байсан хэвээр л байлаа. 

	Жишээлбэл, Их Петрийн тогтоосон бөгөөд Бүх Орос орныг төмөр гараар дөнгөлөн барьж байсан цэргийн болон иргэний хэргэм зэргийн тухай систем хүчин төгөлдөр байсаар байлаа. Сургуулийн хүүхдүүдээс авхуулаад бараг цөмөөрөө толгой дараалан шахам товч, петлиц дээрээ эзэн хааны бүргэд бүхий, урьдын тогтоосон формын хувцсаа өмссөөр байлаа. Оройн таван цагийн орчимд бичгийн том сав барьсан ахимаг насны хүмүүс гудамжаар нэг болдог байлаа. Хуарагнасан маягийн нүсэр том яамд ба засгийн газрын бусад байгууллагад ажилладаг тэр хүмүүс харьж явах зам зуураа дээд тушаалтан нарын дотроос хусуулах, үхэж хорогдох явдал их байгаа нь аз болж удтал хүсэн мөрөөдөж байсан коллежийн асессорын26 тушаалд буюу нууц зөвлөгчийн хэргэм зэрэгт дэвшүүлэн, улмаар авч байсан цалингийн нь хэмжээгээр тэтгэвэр өгч, бас хүзүүндээ Анна одон зүүгээд нэр хүндтэй халагдаж юу ч магад даа гэж горьдож явцгаадаг ч байж болох юм. 

	Хувьсгал ид өрнөж байх үед хуралдсан сенатын хуралдаанд энгийн хувцас өмсөж хүрэлцэн ирсэн сенатын гишүүн Соколовт тун сонин явдал тохиолджээ. Хааны зарц хүний өмссөн байвал зохих өмсгөл сэлтээ хэрэглээгүй байсан учраас Соколовт хуралдаанд оролцох зөвшөөрөл өгсөнгүйеэ!

	Бүхэл бүтэн улс үндэстэн үймэн хөдөлж, задран бусниж байсан ийм байдлын дотор оросын ард түмний бослого өрнөн дэлгэрэв. 

	 


II БҮЛЭГ : ИХ ШУУРГА ЭХЭЛСЭН НЬ

	Генерал Корнилов өөрийгөө орос орны хэмжээгүй эрхт захирагчаар өргөмжлөн тунхаглахаар есдүгээр сард27 Петроград тийш хөдөлжээ. Гэтэл хувьсгалыг бут ниргэх гэж улайран чармайж, хөрөнгөтний хуягласан нударга санаандгүй байтал Корниловыг дагалдан гарч иржээ. Корниловын хуйвалдаанд зарим яамны социалист-сайдууд сэжиглэгджээ. Керенский өөрөө сэжиглэгдэж байв28. Савинковоос өөрийнх нь социалист-хувьсгалчдын намын Төв Хороонд болж байгаа явдалд тайлбар өгөхийг шаардсан боловч түүний бие хариулахаас татгалзсан учир намаасаа хөөгджээ. Корниловыг цэргийн хороод баривчлав. Олон генералыг тушаалаас нь огцруулж, зарим сайдыг халан, засгийн газар унав. 

	Керенский хөрөнгөтний намын төлөөлөгчид, кадетуудын оролцоотойгоор шинэ засгийн газар эмхлэн байгуулахыг оролдоод үзэв. Керенскийн багтаж байсан социалист хувьсгалын нам кадет нарыг хөөн зайлуулахыг түүнд тушаав. Керенский уул тушаалыг эс даган, хэрэв социалистууд өөрсийнхөөрөө зүтгээд байх юм бол тушаалаасаа огцорно шүү гэдгээр айлган сүрдүүлж байв. Гэвч энэ үед ард түмний санаа бодол их ширүүн, ил тодорхой байсан тул Керенский тэдэнтэй тэмцэж зүрхэлсэнгүй. Керенский тэргүүтэй таван сайдаар29 бүрдсэн төрийн түр захиргааг байгуулсан нь цаашид засгийн газрын бүрэлдэхүүний тухай асуудлыг нэг тийш болгон бүрмөсөн шийдэх хүртэл засгийн эрхийг барьж байх болов. 

	Корниловын үймээн өөрийгөө хамгаалах гэж амь тэмцэн эрмэлзэхдээ “дундыг баримтлагчдыг” ч тэр хувьсгалчдыг ч тэр ер нь л социалист бүх бүлгийг нэгтгэн нягтруулжээ. Корниловчууд цаашид оршин байх тавилангүй болов. Хувьсгалыг дэмжин талархагчдын өмнө хариуцлага хүлээх шинэ засгийн газар байгуулах нь чухал байв. Ийм учраас есдүгээр сард Петроградад нээгдэх ёстой Ардчилсан зөвлөгөөнд30 төлөөлөгчдөө ирүүлэхийг ардчилсан бүх байгууллагад төвийн гүйцэтгэх хороо санал болгов. 

	ТГХ-нд шууд гурван чиглэл бий болов. Большевикууд бүх оросын зөвлөлүүдийн их хурлыг яаралтай зарлан хуралдуулж, түүнд засгийн бүх эрхийг шилжүүлэхийг шаардав. Черновоор удирдуулсан төвийг сахигч-эсерүүд, Комков, Спиридонова нараар толгойлуулсан зүүн эсерүүдийн хамтаар, мөн Мартов тэргүүтэй меньшевик-интернационалистууд, Богданов, Скобелев нарын төлөөлсөн меньшевик-төвийг сахигчид нэг ижил бүрэлдэхүүнтэй социалист засгийн газар байгуулахыг шаардав. Церетели, Дан, Либер тэргүүтэй баруун меньшевикууд, түүнчлэн Авксентьев Гоц нарын удирдсан эсерүүд чинээлэг ангийн төлөөлөгчдийг шинэ засгийн газарт оролцуулна гэж чармайн зүтгэжээ. 

	Бараг үүний дараахан большевикууд Петроградын зөвлөлд дараа нь Москва, Киев, Одесс зэрэг хотын зөвлөлүүдэд олонх нь болов. 

	ТГХ-нд ноёрхож байсан меньшевик, эсерүүд ер нь явж явж Ленин л Корниловоос ч хамаагүй аюултай болох нь гэж үзэн, тэвдэн сандрах болжээ. Тэд үлэмж олон суудлыг хоршоолол болон хуучныг баримтлагч бусад байгууллагад хуваарилан, Ардчилсан зөвлөгөөнд төлөөлөх журмыг өөрчилжээ. Гэтэл энэ зориуд сонгож авсан зөвлөгөөн нь хүртэл кадетгүйгээр эвслийн засгийн газар байгуулах гэсэн саналыг эхлээд гаргасан юм. 

	Гагцхүү Керенскийн огцорно гэж илэрхий сүрдүүлсэн, “дундыг баригч” социалистууд “Бүгд найрамдах улс аюулд учрав” гэж үглэсэн явдал ч зөвлөгөөнийг ялимгүй олонхын саналаар хөрөнгөтнүүдтэй эвсэх зарчмыг хүлээн авч, “Бүгд Найрамдах Орос улсын түр зөвлөл” нэртэй, аливаа хууль тогтоох эрхгүй зөвлөх эрхтэй парламентархуу юмыг байгуулах болгожээ. Шинэ яаманд үнэндээ чинээлэг ангийн төлөөлөгчид л бүхнийг мэдэж, бүгд найрамдах орос улсын зөвлөлд ч тэд хэтэрхий олон суудал эзэлж байлаа. 

	ТГX нь зөвлөлүүдэд жирийн олныг нэгэнт төлөөлөхгүй байсан ба есдүгээр сард нээгдэх ёстой байсан бүх оросын хоёрдугаар их хурлыг зарлан хуралдуулахаас хууль ёсны ямар ч үндэсгүйгээр татгалзсан юм. ТГХ-нд их хурлыг хуралдуулахаар зарлах буюу хуралдуулах гэсэн ямар ч санаа эрмэлзэл байсангүй. ТГХ-ны Албан ёсны хэвлэл “Известия” буюу “Мэдээ” сонин Зөвлөлүүдийн үүрэг зорилт дуусах дөхлөө31, түүнийг удахгүй тарааж ч болзошгүй гэдэг санааг битүүхэндээ цухуйлгаж эхэлсэн билээ... Бас үүний хажуугаар “хариуцлагагүй байгууллагууд” өөрөөр хэлбэл зөвлөлүүдийг татан буулгахаар программд нь орж байгаа юм гэж шинэ засгийн газар мэдэгдэв. 

	Үүний хариуд большевикууд арван нэгдүгээр сарын 2 (Аравдугаар сарын 20)-нд Петроградад их хурлаа хийхээр цугларч, Орос орны засгийн эрхийг гартаа авахыг зөвлөлүүдэд уриалав. Большевикууд үүнийхээ хамт “ард түмнээс урвагч засгийн газарт32” оролцохыг хүсэхгүй байгаагаа мэдэгдээд бүгд найрамдах орос улсын зөвлөлөөс гарч явав. 

	Гэвч Большевикуудын гарч одсон явдал Бүгд Найрамдах улсын аз заяагүй зөвлөлийг тавтай тухтай байдалд оруулсангүй. Харин ч засгийн эрхэнд байж байсан чинээлэг ангиуд бүр даварч эхлэв. Тус засгийн газар Орос орныг бүгд Найрамдах улс гэж тунхаглах хууль ёсны эрх байхгүй гэж Кадетууд мэдэгджээ. Кадетууд арми, флотын хороодыг хөөн тараах зорилгоор арми флотын дотор хатуу арга хэрэглэхийг шаардаж, зөвлөлүүд рүү дайрч давшлах болжээ. Бүгд Найрамдах улсын зөвлөлийн нөгөө талын жигүүрт байсан меньшевик-интернационалистууд ба зүүн эсерүүд найрамдлын гэрээ нэн даруй байгуулах газрыг тариачдад шилжүүлэх, үйлдвэрлэлд ажилчны хяналт тогтоохын төлөө, хэрэг дээрээ большевик программын төлөө тэмцэж байлаа. 

	Мартовоос кадет нарыг эсэргүүцэн үг хэлж байхыг би сонсож билээ. Мартов гэдэс нь таталдсан өвчтөн адил (ер нь тиймэрхүү хүн байсан юм) индэр дээгүүр тэгнэн эвхийж зогсчхоод барууныхныг хуруугаараа чичин, сөөнгө. дөнгөж дуулдах төдий дуугаар: 

	“Та нар биднийг ялагдуулах бодлоготон гэж хэлж байна. Харин тэр жинхэнэ ялагдуулах бодлоготнууд гэдэг чинь найрамдал байгуулах тохиромжтой цагийг хүлээн хүлээх хүлээхдээ оросын арми юу ч үлдэхгүй болтлоо сүйрэн, орос орон өөрөө империалист бүлгүүдийн хоорондын арилжаа наймааны зүйл болон хувирах тэр цагийг болтол, найрамдахыг бүр эцэс дуусгаваргүй хойшлуулан сунжруулсаар байгаа хүмүүс чинь л шүү дээ. Та нар хөрөнгөтнүүдийн эрх ашгаас гарч ирж байгаа бодлогыг оросын ард түмэнд тулган хүлээлгэх гэж чармайж байна. Найрамдах тухай асуудлыг одоо даруй нэгэн тийш болгох ёстой байна... Найрамдал тогтсон цагт, та нарын өнөөх германы нууц төлөөлөгчид гэж нэрлээд байдаг тэр хүмүүс, буюу даян дэлхийн ардчилсан олны ухамсрыг сэргээхэд бэлтгэж байгаа циммервальдынхны33 талаар ажиллаагүй юм байна гэдгийг та нар үзэцгээх болно оо...” гэсэн билээ. 

	Олон түмний дургүйцлийн даралт хавчлага зүүн талаас улам бүр ширүүсэн байгааг мэдэрсэн эсер, меньшевикууд эдгээр бүлэглэлийн хооронд амь тэвдэн нааш цааш үсчсээр байв. Бүгд Найрамдах улсын зөвлөлийн дотор бие биеэ үхтэл дайсагнаж байсан нь тэднийг эвлэршгүй бүлгүүд болгон хуваажээ. 

	Парисын бүх холбоотны бага хурлын тухай удтал хүсэн хүлээж байсан мэдээ гадаад бодлогын онц хурцадсан асуудлыг бүхий л хэмжээ дамжаагаар нь тавьсан үеийн байдал гэвэл иймэрхүү байлаа... 

	Оросын бүх социалист нам онолын хувьд ардчилсан болзлын үндсэн дээр найрамдлын гэрээ нэн даруй байгуулах гэдгийг баримталж байлаа. Бүр 1917 оны 5 дугаар сар (4-р сар)-д меньшевик, эсерүүдийн удирдаж байсан Петроградын зөвлөл найрамдал байгуулах оросын тодорхой болзлыг тунхагласан байсан билээ. Түүний дотор дайны зорилгыг шүүмжлэн хэлэлцэхийн тулд холбоотнуудын бага хурал зарлан хуралдуулахыг шаарджээ. Тийм бага хурлыг наймдугаар сард хийхээр амласан боловч есдүгээр сард хийхээр, дараа нь аравдугаар сард хийхээр хойшлуулсан бөгөөд харин одоо болоход арван нэгдүгээр сарын 10 (аравдугаар сарын 28)-нд хийхээр төлөвлөөд байна34. 

	Түр засгийн газар энэхүү бага хуралд маш харгис үзэл санаа бүхий генерал Алексеев, Гадаад явдлын яамны сайд Терещенко ийм хоёр төлөөлөгч илгээхээр төлөвлөж байв. Зөвлөлүүд өөрийн талаас Скобелевыг төлөөлөгчөөрөө сонгоод, тунхаг болон нэрд гарсан захиа даалгавар35 зохиосон юм. Тэрхүү захиа даалгавар Скобелевт заавар болж өгөх ёстой байлаа. Түр засгийн газар Скобелевын ч, түүнд өгсөн захиа даалгаврыг нь ч зөвшөөрөн хүлээсэнгүй. Холбоотон дипломатууд ч бас эсэргүүцэв. Британийн төлөөлөгчдийн танхимын асуултад хариулж Бонар Лоу36 “миний мэдэж байгаагаар бол Парисын бага хурал дайны зорилгыг биш, харин түүнийг явуулах арга замын тухай шүүн хэлэлцэх болно” гэж хүйтнээр мэдэгдсэнээр уг асуудал төгсжээ. 

	Оросын хуучныг баримтлагч хэвлэл баяр хөөр болон харин большевикууд: “Эвсэгч тактик эсер, меньшевикүүдийг ийм юманд хүргэдэг байжээ! гэж хашхиралдаж байлаа. 

	Оросын олон сая хүнтэй арми: “Найрамдал! Найрамдал!” гэж шаардсан хэдэн зуун төлөөлөгчөө нийслэл тийш дахин дахин илгээн, тэнгис далайн хүрхрээ мэт хэдэн мянган бээрийн урт фронтоор оволзон хөдөлж байв. 

	Би ардын өргөн их цуглааны нэгэнд оролцохоор голын тэртээх Модерн цирк тийш очив. Тийм цуглаан хот даяар орой болгон болж улам улам олон хүнийг хамардаг болж байлаа. Хариугүй нарийхан утсанд дүүжлэгдэн унжсан таван бүдэг чийдэн сүүмийсэн харанхуйвтар хуучирч муудсан амфитеатр37 дороосоо аваад дээд таазаа тултал цэрэг, матрос38, ажилчид, эмэгтэйчүүдээр пиг дүүрчихсэн байв. Тэд цөм тэдний л амьдралын хувь заяаг шийдэж байгаа юм аятай амьсгаагаа даран сонсоцгоож байлаа. Хаанах фронтынх нь юм, осолгүй л ямар нэг 548 дугаар дивизийн нэг цэрэг ярьж байв. Эцэж цонхийсон царай, арга барагдсан дохионд нь үнэхээр нэг ядарч туйлдсаны шинж илт байгаа тэрхүү цэрэг: “Нөхөд өө! Дээхнүүр албаны хүмүүс биднийг үхэн хатталаа тэмцэхийг хэзээ ямагт уриалдаг атлаа тэр нь гэж дутах юмгүй байгаа тэр хүмүүсийг хөндөхгүй байна. 

	Бид Германтай байлдаж байна. Герман генералуудыг манай штабт ирж ажилла гэж бид урихгүй биз дээ, энэ чинь?

	Бид бас хөрөнгөтнүүдтэй байлдаж байна шүү дээ, гэтэл тэднийг манай засгийн газарт орооч гэж урьж залж байдаг..” гээд цааш нь “Би чинь ингэхэд юуны төлөө тулалдаж байна вэ, над заагаад өгөөч. Константинополийн төлөө юү, аль эсгүүл, эрх чөлөөт Орос орны төлөө юү? Ардчиллын төлөө юу, аль эсгүүл капиталист булаан эзлэлтийн төлөө юү? Хэрэв над чи хувьсгалыг хамгаалан тэмцэж байгаа гэж нотолж өгөх юм бол би явж тулалдъя, намайг буу тулган хөөж, туухын ч хэрэг байхгүй!” 

	“Газар тариачдын, үйлдвэр завод ажилчдын, засгийн эрх зөвлөлүүдийн мэдэлд шилжсэн тэр цагт л бидэнд хамгаалан тулалдах юм бий гэдгээ мэдэх болно. Тэгсэн цагт тулалдана ч!” гэж байлаа. 

	Хуаран, үйлдвэр, гудамжны өнцөг булангуудад, ер нь хаана л бол тоо тоймгүй олон цэрэг нэн даруй найрамдал тогтоохыг шаардан, хэрвээ засгийн газар найрамдах талаар эрчимтэй алхам хийдэггүй юм бол бид армиараа окопоо хаяж, гэр гэртээ харина гэж мэдэгдэн илтгэцгээж байлаа. 

	XIII армийн төлөөлөгчөөс: “Бид хүчгүй дорой байна манай сумангийн хэмжээгээр хэдхэн хүн үлдлээ. Хэрвээ бидэнд хоол хүнс, гутал хувцас өгч, хүч сэлбэхгүй юм бол удахгүй фронт дээр хоосон хөндий окопоос өөр юм үлдэхгүй болно. Нэг бол найрамдал тогтоо, үгүй юм бол хангамж өг... Засгийн газар нэг бол дайныг зогсоох хэрэгтэй, үгүй бол армийг хангаж өгөх хэрэгтэй...” гэлээ. 

	Сибирийн их бууны 46-р бригадын төлөөлөгч: “Офицерууд манай хороодтой хамтран ажиллахыг хүсэхгүй байна. Тэд дайсанд урван, ухуулагчдыг маань буудан алж байна. Гэтэл хувьсгалын эсэргүү засгийн газар тэднийг дэмжиж байна. Бид хувьсгал л бидэнд найрамдал тогтоож өгөх юм байх гэж бодож байлаа. Харин үүний оронд засгийн газар биднийг ийм юмны тухай ярихыг ч хориглож байна. Тэгсэн мөртөө өөрснөө бидэнд өлсгөчихгүй хүрэлцээтэй идэх юм, тулалдаж хүрэлцэх буу зэвсэг өгөхгүй байж байдаг..” гэв. Оросын гараар могой бариулж, найрамдал тогтоох нь ээ гэдэг цуурай европоос гарч байв39. 

	Францад яваа оросын цэргийн байдлын тухай мэдээ олны дургүйцлийг улам хүргэв. Анхны бригад нь орос дахь нөхдийнхөө жишээгээр офицеруудаа цэргийн хороодоор солихыг оролдож, эх орондоо буцаахыг шаардан, Салоники тийш явахаас татгалзжээ. Тэрхүү бригадыг бүслэн, өлсгөлөнгөөр тарчлааж байгаад, эцэст нь их буугаар буудсан тул олон хүн алагджээ40...

	Би аравдугаар сарын 26 (13)-нд Бүгд Найрамдах улсын зөвлөл хуралдаж байсан Марийн ордны цагаан гантигт улаан танхимд очив. Дайнд Сүйрэн, найрамдал тогтоохын хүслэн болж байсан орны удтал тэсэн хүлээж байсан гадаад бодлогын тухай засгийн газрын тунхаглалыг Терещенко уншин сонсгох ёстой байсан учраас би түүний юу ярихыг сонсох сон гэж бодсон юм. 

	Сахлаа хусаж, цэмцгэрхэн хувцасласан өндөр нуруутай, шанааны нь яс гозойсон залуухан эр тун няхуур бэлдэж, ямар ч ач холбогдолгүйгээ намуухан дуугаар уншив. Тэр нь яах вэ дээ... ялгуулсан баатарлаг холбоотнуудтай нягт барилдлагатай явж германы милитаризмыг бут цохих тухай, “Орос орны төрийн эрх ашгийн” тухай, Скобелевт өгсөн захиа даалгаврын улмаас үүссэн “бэрхшээл”-ийн тухай өнөө л хэзээ язааны хэлдэг ярьдаг хэдэн зүйл байв. Терещенко хэлсэн үгээ доорх үгсээр төгсгөсөн нь түүний хэлсэн бүх үгийн гол санааг агуулжээ. Үүнд: 

	“Орос бол их гүрэн юм. Юу ч болдог байлаа гэсэн Орос орон их гүрэн хэвээр үлдэнэ. Бид цөмөөрөө эх орноо хамгаалах ёстой, бид өөрсдийгөө их гүрний суут хөвгүүд, түүний туйлын эрмэлзлийг хамгаалагчид болохоо харуулах ёстой” гэв. 

	Гэвч энэ үгэнд хэний ч сэтгэл ханасангүй. Харгислалынхан империалист “эрс хатуу” бодлого явуулахыг шаардаж, ардчилсан намууд засгийн газраар найрамдал тогтоохын баталгаа гаргуулж авахыг хүсэж байлаа. Петроградын большевик Зөвлөлийн хэвлэл “Ажилчин, ба цэрэг” сонины тэргүүн өгүүллийг энд би сийрүүлье. 

	 

	Окопынхонд засгийн газраас өгсөн хариу

	Гадаад явдлын яамны сайд ноён Терещенко урьдчилсан парламент дээр дайн ба найрамдлын талаар дэлгэрэнгүй үг41 хэлэв. Манай сайд нарын дотроос хамгийн дуу шуугүй энэ хүн арми, ард түмэнд юу дуулгав аа? гэвэл, 

	Нэгдүгээрт, бид манай холбоотнуудтай нягт дотно холбоотой (тэгэхдээ тэдгээрийн ард түмэнтэй нь биш, харин засгийн газруудтай нь), 

	Хоёрдугаарт, Холбоотны засгийн газрууд шийдвэрлэх ёстой учраас өвлийн кампани явуулах боломжтой эсэх талаар ардчилагчид шүүн хэлэлцэхийн хэрэгцээгүй. 

	Гуравдугаарт, зургаадугаар сарын 18-ны давшилт бол ариун санаат, аз завшаантай үйлс байсан (Терещенко харин тэрхүү давшилтын хор уршгийн тухай дуугүй өнгөрөв. )

	Дөрөвдүгээрт. Холбоотны засгийн газрууд бидний талаар санаа тавихгүй байгаа мэтээр өгүүлж байгаа нь худлаа. “Манай холбоотнуудын тодорхой мэдэгдэл бидэнд байна»... Мэдэгдэл гэнэ үү? Харин болсон хэргийг яах бил ээ? Английн флотынхон42 яасан бил ээ? Хувьсгалын эсэргүү Гуркогийн илгээсэн элчтэй Английн вангийн хийсэн хэлэлцээрийг хааш нь хийх бил ээ? Эдгээрийн талаар сайд дув дуугүй өнгөрчээ. 

	Тавдугаарт. Скобелевт өгсөн захиа даалгавар бол тусгүй муу зүйл тул холбоотнууд болон оросын дипломатуудын дургүйг хүргэсэн, харин “Холбоотны бага хурал дээр бид ам нэгтэй байх ёстой” гэдгийг тус тус дуулгав. 

	Ердөө л энэ үү?.. тийм ээ, ердөө л энэ. Гарах арга зам нь хаана байна вэ? Холбоотнууд болон Терещенкод итгэн бишрэх явдал болж байна. Хэзээ найрамдал байгуулах юм бэ? Холбоотнуудын зөвшөөрсөн цагт гэнээ. 

	Найрамдал байгуулах тухай окопынхны асуултад түр засгийн газраас өгсөн хариу гэвэл ийм ажээ” гэжээ. 

	Үүний нэгэн зэрэгцээ оросын улс төрийн бодлогын хойд өдрийн хараан дотор хасаг гэдэг хөнөөлт хүчний бүүдгэр дүрс тэмдгэрэн тодорч эхэлжээ. Горькийн “Шинэ амьдрал” сонин уншигчдынхаа анхаарал сэрэмжийг тэдний ажиллагаа руу хандуулж: 

	“... Хоёрдугаар сарын тэр өдрүүдэд хасгууд ард түмнийг буудаагүй, Корниловын хуйвалдааны үеэр урвагчидтай сүлбэлдэн нийлээгүй юм... 

	Харин сүүлийн үед тэдний роль нэлээд өөрчлөгдөн: мөрөө хөөсөн гэм халгүй байдлаас улс төрийн идэвхтэй давшилтад орж байна...” гэж бичжээ. Корниловын хуйвалдаанд оролцлоо гэж Донын хасаг цэргийн атаман Калединыг Түр засгийн газар тушаалаас нь огцруулав. Гэтэл Каледин тушаалаас огцрох нь байтугай, түүнийг зад эсэргүүцэн татгалзаж хасгийн гурван лут том армиар хүрээлүүлэн Новочеркасскт бүгж, хуйвалдаан зохиогоод халдан довтлох явдлаар заналхийлэв. Каледины хүч асар мундаг байсан учир засгийн газар ер мэдээгүй царай гарган суухаас өөр аргагүй болжээ. Засгийн газар үүгээр ч тогтсонгүй, хасаг цэргийн холбооны зөвлөлийг албан ёсоор зөвшөөрөн хүлээгээд, зөвлөлүүдийн хойшид байгуулагдах хасаг цэргийн салбарыг хууль бус гэж зарлах хэрэгтэй. болжээ. Аравдугаар сарын шинэ дээр хасгийн төлөөлөгчид Керенскийд бараалхан улмаар Калединыг дайрч давшлахаа зогсоохыг ичгүүр сонжуургүй шаардан, зөвлөлүүдэд өмөг түшиг болж байгаа явдалд нь засгийн газрын тэргүүнийг зэмлэн буруушаажээ. Мэдээллээс үзвэл Керенский Калединыг хэвээр үлдээхийг зөвшөөрөн, улмаар тэдэнд хэлсэн нь: “Зөвлөлийн удирдагчид намайг эзэрхэг эзэн, хэрцгий захирагч гэж үздэг... Түр засгийн газрын тухайд гэвэл тэр нь зөвлөлүүдэд түшиглэхгүйгээр үл барам тэдний оршин тогтнож байгаа явдалд нэн ч их харамсаж байгаа юм” гэж хэлсэн гэнэ. 

	Бас хасгийн өөр нэг төлөөлөгч Английн элчин сайдад бараалхан, түүнтэй ярилцахдаа өөрийгөө “эрх чөлөөт хасгийн ард түмний” төлөөлөгч гэж нэрлэж байжээ. 

	Донд Бүгд Найрамдах Хасаг улсархуу юм бий болов. 

	Кубань өөрийгөө хасгийн тусгаар тогтносон улс гэж зарлав. Дон дээрх Ростовд болон Екатеринославд зэвсэглэсэн хасгууд Зөвлөлүүдийг хөөн тарааж, Харьковт уурхайчдын үйлдвэрчний эвлэлийн байрыг сүйдэлсэн байна. Хасгийн хөдөлгөөн социализмын эсрэг, милитарист хөдөлгөөн болохоо газар сайгүй харуулав. Тэр хөдөлгөөний жолоодогчид нь Каледин, Корнилов, генерал Дутов, Караулов, Бардижи мэтийн тайж газрын том эзэд байсан бөгөөд түүнийг Москвагийн том худалдаачид, банкны эзэд дэмжиж байв. 

	Хуучин орос богинохон хугацаанд нурж унаж, байлаа. Украин, Финланд, Польш, Беларуст үндэсний үзэлтнүүдийн илэрхий хөдөлгөөн улам бүр хүчтэй болж байлаа. Чинээлэг ангийнхны толгойлсон орон нутгийн засаг захиргааны байгууллагууд автономи тогтоохыг эрмэлзэн, Петроградын захирамжид захирагдахаас татгалзаж байв. Гельсингфорс хотод финландын чуулган хуралдаж түр засгийн газраас мөнгө авахыг татгалзан, Финланд бол автономит орон гэж тунхаглаад оросын цэргийг татаж авахыг шаардав. Киев дэх хөрөнгөтний Рада Уралыг тултлах Өмнөд Оросын газар тариалангийн хамгийн баян мужуудыг багтаах хүртлээ тэгж Украины хил хязгаарыг тэлж, үндэснийхээ арми байгуулах ажилд оржээ. Радын тэргүүн Виниченко Германтай найрамдах тухай нууцаар хэлэлцсэн боловч Түр засгийн газар түүнийг яаж ч чадсангүй. Сибирь, Кавказ өөрсдөдөө тусдаа Зохион байгуулах хуралтай болцгоохыг шаарджээ. Энэ бүх мужид нутгийн захиргаа ба ажилчин цэргийн депутатуудын зөвлөлийн хооронд ширүүн тэмцэл аль хэдийнээ эхэлчхээд байлаа. 

	Эмх замбараагүй байдал өдрөөс өдөрт ихсэж цэргүүд фронтоос хэдэн зуу, мянгаараа оргон зайлж, эмх замбараагүйн их давлагаан тус орныг хамран хальж эхлэв. Газар өгөхийг хүлээн туйлдаж цөхрөнгөө барж, засгийн газрын залхаан цээрлүүлэх арга хэмжээний улмаас цөхрөлийн туйлд хүрсэн Тамбов, Тверь мужийн тариачид помещикуудыг алж эдлэн бууцыг нь түймэрдэж байв. Лут лут том ажил хаялтууд үйлдвэр завод хаах явдал Москва, Одесс хот болон Донецкын нүүрсний уурхайн сав газрыг донсолголоо. Зам тээвэр зогсож, арми өлсгөлөнд нэрвэгдэн, хотын том төвүүд талхаар тасрав. 

	Ардчилсан ба харгис намуудын хоорондын тэмцэлд үнгэгдсэн засгийн газар яаж ч чадахгүй байлаа. Засгийн газраас аргагүйн эрхэнд автагдан ямар нэг арга хэмжээ авахчаа болбол тэр нь бүр гарцаагүй чинээлэг ангийн эрх ашигт нийцэж байв. Хөдөө тосгонуудад журам сахиулах, ажил хаялтыг даруулахын тулд хасгуудыг илгээж байлаа. Ташкентад засгийн газрын байгууллагууд Зөвлөлийг хөөн тараав. Улс орны эвдрэн буснисан эдийн засгийг өөд татан сэргээхийн тулд байгуулагдсан эдийн засгийн зөвлөгөөн бүр мухардалд орж, хөдөлмөр, капитал хоёрын хоорондын эвлэршгүй зөрчлийг нэгэн тийш болгон шийдвэрлэж эс чадаад, эцсийн бүлэгт түүнийг Керенский татан буулгажээ. Кадетуудаас дэмжлэг авч байсан, хуучин дэглэмт офицер, генералууд арми флотын доторх сахилга батыг сэргээн чангалахын тулд хатуу журам тогтоохыг шаардаж байлаа. Тэнгисийн цэргийн яамны бүхэнд хүндлэгдсэн сайд адмирал Вердеревский, цэргийн яамны сайд генерал Верховский нар гагцхүү командлах бүрэлдэхүүнээс цэрэг, матросын хороодтой хамтран ажиллахыг үндэс болгосон шинэ, сайн дурын ардчилсан сахилга бат л арми, флотыг аварч чадна гэж цөхрөнгөө бартал батлан хэлж байсан боловч тэдний үгийг хэн ч ойшоосонгүй. 

	Харгис үзэлтнүүд ард түмний уур хилэнг бүр тэхээс тэгж бадраах гэж шийдсэн юм шиг байлаа. Корниловыг шүүх өдөр дөхөж, хөрөнгөтний хэвлэлүүд түүнийг “Оросын агуу их эх оронч” гэлцэн, улам бүр илэрхийгээр хамгаалан, Бурцевийн “Нийтийн үйлс” сонин Корнилов, Каледин, Керенский нарын дарангуйлан захирах засаг тогтоохыг шаардаж байв». 

	Би Бурцевтай Бүгд Найрамдах Орос улсын Зөвлөлийн хэвлэлийн байранд нэг удаа уулзаж ярилцсан юм. Үрчлээ болсон нүүртэй, нүдний зузаан шил зүүсэн, хараа харалган, даахирч сэгсийсэн үстэй, сахал нь бууралтаж яваа, намхан бөгтөр хүн байлаа. 

	“Залуу чи, миний үгийг ухаарагтун. Орос орныг хатуу гараар барих хүн хэрэгтэй байна. Хувьсгалын тухай аливаа бүх санааг таягдан хаяад, германчуудын эсрэг нягтрах цаг болжээ. Тэнэг Муусайн амьтад л Корниловыг ялагдуулах болгосон юм. Тэр тэнэгүүдийн ард нь германы нууц төлөөлөгчид зогсож байна. Корнилов л ялбал таарах байсан юм даа...” гэж билээ. 

	Хувьсгалт ардчиллыг үндсээр нь үгүй хийхийг илэрхий уриалан дуудаж байсан Пуршикевичийн “Ард түмний индэр”, тэрчлэн “Шинэ Орос”, “Бодит үг” зэрэг өөд муутай халхлан далдлагдсан хаант ёсны хэвлэлүүд хэт баруун үзэлтнүүдийг төлөөлж байлаа. 

	Аравдугаар сарын 23 (10)-нд Ригийн буланд германы тэнгисийн цэргийн ангитай хийсэн тэнгисийн тулалдаан болов. Засгийн газар Петроград аюулд учраад байна гэдгээр шалтаг заан нийслэлийг ар тийш нүүлгэх төлөвлөгөө зохиов. Эхлээд батлан хамгаалах холбогдол бүхий томоохон заводуудыг зөөн, бүх орос орноор тараан байрлуулах ёстой байсан ба дараа нь засгийн газар өөрөө Москва тийш хөдлөхөөр бэлтгэж байв. Тэгтэл большевикууд мөн тэр дор нь мэдэгдэхдээ засгийн газар хувьсгалыг сааруулахын тулд л хувьсгалт нийслэлээ орхин зайлах гэж байна. Германчуудад Ригаг аль хэдийн худалдчихсан, одоо бас Петроградыг урван өгч байна! гэж зарлан мэдэгдэв. 

	Хөрөнгөтний хэвлэлүүд ид хөөр болж байлаа. Кадетын “Яриа” сонин “засгийн газар Москвад анархистуудын зүгээс учрах саад тотгоргүйгээр амар тайван ажиллаж чадна” гэж байлаа. Кадет намын баруун жигүүрийн толгойлогч Родзянко “Орос орны өглөө” сонинд Петроградыг германчууд эзэлж авбал зөвлөлүүдийг устгаж, орос орныг Балтийн хувьсгалт флотоос ангижруулах учир туйлын аз завшаантай хэрэг болох сон билээ гэж мэдэгдсэн үүнд: 

	“Петроград аюулд учраад байна... Петроградыг бурхан л аврах байх гэж би бодож байна. Питерт төвийн байгууллагууд (өөрөөр хэлбэл зөвлөлүүд зэрэг) сөнөх нь гэж айж болгоомжилцгоож байна. Харин миний бие үүнийг эсэргүүцэж байгаа бөгөөд эдгээр байгууллага орос оронд гай гамшгаас өөр юуг ч авчраагүй учраас энэ бүх байгууллага сөнөх юм бол би тун их баярлах байна... 

	Петроградыг эзлэн авбал Балтийн флот ч устах болно. Байлдааны хөлөг онгоцныхны олонх нь бүрмөсөн хэнээ алдсан тул түүнийг устахад харамсах юм гарахгүй” гэжээ. 

	Ард түмний хилэнт зэвүүцэл оргилон буцалсан тул нийслэлийг нүүлгэх төлөвлөгөөг хойш тавихаас аргагүй болсон байна. 

	Энэ үед Зөвлөлүүдийн их хурал орос орны дээгүүр цахилгаан цахилсан аадрын бараан үүлс адил лүглийн нөмрөөд байлаа. Их хурлыг зарлан хуралдуулах явдлыг зөвхөн засгийн газраар барахгүй, “дундыг баригч” бүх социалистууд эсэргүүцэв. Арми, флотын төв хороод, үйлдвэрчний зарим эвлэлийн төв хороо, тариачны депутатуудын зөвлөлүүд, ялангуяа ТГХ их хурлыг хуралдуулахгүй гэж байдаг чадлаараа зүтгэж байв. Петроградын зөвлөлийн үндэслэсэн боловч ТГХ-ны мэдлийн болчихсон “Мэдээ”, “Цэргийн дуу хоолой” сонинууд их хурал хуралдуулахыг зад эсэргүүцэж байлаа. Тэдгээрийг “Ард түмний үйлс”, “Ардын зориг” зэрэг эсер хэвлэлийн их буу цөм дэмжив. 

	Их хурлын сонгуулийг хойшлуулах юм уу бүрмөсөн болиулахыг орон нутгийн зөвлөлүүд ба армийн хороодод шаардсан зааврыг цахилгаан утас бүрийн тоолонгоор сүнгэнүүлэн, орон даяар төлөөлөгчид илгээж байлаа. Их хурал хуралдуулахыг эсэргүүцсэн сүржин үгтэй тогтоол, Зохион байгуулах хурлыг нээхээс өмнө их хурал хуралдуулахыг ардчилагчид зөвшөөрөхгүй гэсэн мэдэгдэл, фронт, орон нутгийн захиргааны холбоо, тариачдын холбоо, хасаг цэргийн холбоо, офицеруудын холбоо, Георгиевын одонтынхны холбоо, “Үхлийн батальоны43“ төлөөлөгчдийн эсэргүүцэл гарсаар байв... Бүгд Найрамдах орос улсын зөвлөл бас л үл итгэхээ илэрхийлэв. Ийнхүү Орос оронд гуравдугаар сарын хувьсгалаар бий болсон нүсэр том аппарат цөмөөрөө зөвлөлүүдийн их хурал хуралдуулахгүй гэж эрвийх дэрвийхээрээ чармайн зүтгэж байлаа. 

	Харин нөгөө нэг талд нь пролетари нар буюу ажилчин, жагсаалын цэрэг, адуу тариачдын нэгдэн томьёологдоогүй хүсэл эрмэлзэл байж байлаа. Орон нутгийн олон тооны зөвлөл большевик зөвлөл болчхоод байсны гадна үйлдвэрийн пролетари нарын байгууллагууд, фабрик заводын хороод, арми, флотын бослого гаргахад бэлхэн болчхоод байсан хувьсгалт байгууллагууд байж байлаа. Төлөөлөгчдөө зөв шударга сонгох боломжгүй байсан нэлээд олон орон нутгийн ардууд шууд өөрсдөө зоргоороо цуглаан хийж тэндээсээ Петроградад очих төлөөлөгчдөө сонгож байлаа. Өөр зарим нутагт ардууд өөрсдийн замд тээр болж байсан хуучин хороодыг татан буулгаад шинэ хороодыг сонгожээ. Бослогын газар дор байсан халуун хий маагим энэ саруудын турш хөдөлгөөнгүй царцагнан байсан хувьсгалт лаавын дээр алгуур аажмаар дагтаршсаар байсан газрын гадаргууг зад татан гарч ирэв. Бүх Оросын зөвлөлүүдийн их хурал гагцхүү олон түмний аяндаа гарсан хөдөлгөөний үр дүнд л хуралдаж чадах байв. 

	Большевик илтгэгчид өдөр дараалан цэргийн хуаран, фабрик заводоор явж, “иргэний дайны засгийн газрын” нүүр царайг илчлэн шүүмжилж байлаа. Бид нэг бүтэн сайн өдөр дүнсгэр дүнсгэр фабрикууд, нүсэр том сүм хийдүүдийн дэргэдүүр тогтсон ус шавхайн дундуур, арай чарай уухилан явж байсан уурын тэргэнд пиг дүүрэн чихэлдэж суугаад Шлиссельбургийн их гудамжны ойролцоох улсын Обуховын цэргийн завод тийш хөдөллөө. 

	Шалдан тоосгон ханатай баригдаж дуусаагүй асар том барилгын дотор цуглаан болов. Эргэн тойрон улаан даавуу татаж чимэглэсэн индрийг тойрон хэдэн олон мянган хүн цугларсан байлаа. Хүмүүс цөм хар хувцастай ажээ. Хүмүүс дөрвөлжлөн хураасан түлээ мод, тоосгон дээр шавааралдан, дүнсийн харласан бэхлэгээ мод дээр тэртээ дээр хүртэл авиралдан зогсоцгоосон ч харагдана. Тэд нэг үе шуугилдан, нэг үе учиргүй нам гүм болон анхааралтай сонсоно. Зузаан хар үүлэн цаанаас үе үе нар цухуйн улбар шар гэрлээ цонхны хоосон жааз, бидэн тийш харсан тэдгээр жир түг түмэн хүмүүсийн нүүрэн дээр тусгах ажээ. 

	Оюутанрахуу маягийн, туранхай, уран билигт хүний хийморь золбоолог царайтай Луначарский зөвлөлүүд яагаад засгийн эрх авах ёстойг тайлбарлан, улс орныг санаатайгаар бусниулан, армийг сүйрэлд оруулж, өөр нэг шинэ Корнилов гарч ирэх хөрс суурь тавьж өгч байгаа тэдгээр дайснаас хувьсгалыг гагцхүү зөвлөлүүд л аварч чадна гэж ярилаа. 

	Румыны фронтоос ирсэн, эмгэнэлтэй гэвч гал дөл бадарсан царай бүхий нэгэн туранхай цэрэг үг хэлэв. Тэр цэрэг: “Нөхөд өө, бид фронт дээр өлсөж өлбөрөн, осгож хөлдөж байна. Бид ямар ч нэмэргүй үхэж байна. Орос хүмүүс бид хувьсгалынхаа төлөө үхэн үхтлээ тулалдана гэдгийг америк нөхөд Америктаа уламжлаарай. Бид ертөнцийн бүх улс түмэн бидэнд туслахаар өндийх тэр цагийг тулан тултал бүхий л хүчин чадлаараа тэсэн тэмцэх болно оо! Америк ажилчдыг нийгмийн хувьсгалын төлөө тэмцэн босоорой гэж тэдэнд захиарай” гэлээ. 

	Дараа нь горзгор нарийхан биетэй, удаан болхи боловч хайр найргүй тэмцэгч Петровский босож: 

	“Хэлэх ярих маань бол оо! Ажил хэрэгтээ орох цаг болжээ! Эдийн засгийн байдал туйлын хэцүү байна. Гэвч бид түүнд зохицон ажиллахаас өөр арга алга. Биднийг өлсгөлөн хүйтэн хоёроор сөгтгөн унагахыг оролдон, бас өдөөн хатгах гэж хүсэж байна. Гэвч дайснууд хэр хэмжээнээсээ хэтэрч болзошгүйгээ мэдэг, хэрэв тэднүүс манай пролетарийн байгууллагуудад гар хүрэхийг зүрхлэх юм бол бид тэднийг газрын хөрснөөс хог адил шүүрдэн хаяна” гэж хэлэв. 

	Большевик хэвлэл цочир хурдан өсөн нэмэгдэв “Ажилчны зам”, “Цэрэг” гэдэг, намын хоёр сониноос гадна “Тосгоны ядуус” гэдэг хагас сая хувиар хэвлэгддэг тариачны өдөр тутмын шинэ сонин, мөн аравдугаар сарын 30 (17)-ноос эхлэн “Ажилчин ба цэрэг” сонин гарах болов. “Ажилчин ба цэрэг” сонин тэргүүн өгүүлэлдээ большевик үзэл санааг хураангуйлан дүгнэж бичсэн нь: 

	“Өвлийн дөрөв дэх удаагийн кампани явуулах нь арми ба улс орны хувьд мөхөөх аюултай болох сон билээ. Түүний зэрэгцээгээр хувьсгалт Петроградаа тавьж өгөх аюул учраад байна. Хувьсгалын эсэргүүчүүд ард түмэнд гамшиг учруулах гэж байна. Цөхрөнгөө барсан тариачид илэрхий бослогын замд оров. Помешик түшмэлүүд гэсгээн цээрлүүлэх экспедицийн туслалцаатайгаар тариачдыг ниргэж байна. Фабрик, заводууд хаагдаж байна. Ажилчдыг өлсгөлөнгөөр номхотгох гэж хүсэж байна. Хөрөнгөтнүүд болон түүний генералууд армид мухар сохор сахилга батыг сэргээн тогтоохын тулд хайр найргүй үзэх журам тогтоохыг шаардаж байна. Корниловынхон зүүрмэглээгүй байна. Бүх хөрөнгөтний дэмжсэн Корниловчууд Зохион байгуулах хурал хуралдуулахыг тасалдуулах гэж илэрхий бэлтгэж байна. 

	Керенскийн засгийн газар ажилчин, цэрэг тариачдын эсрэг байна. Энэ засгийн газар тус орныг хөнөөн сүйрүүлж байна. 

	Манай сонин аюултай үед хэвлэгдэж байна. “Ажилчин ба цэрэг” сонин бол Петроградын пролетари нар, Петроградын гарнизоны дуу хоолой байх болно “Ажилчин ба цэрэг” сонин тосгоны ядуусын эрх ашгийг хэлбэрэлтгүй хамгаалах болно.  

	Ард түмэн үхлээс аврагдах ёстой. Хувьсгалыг эцэс туйлд нь хүргэх ёстой. Засгийн эрхийг хөрөнгөтнүүдийн ялт бузар савраас салган авч, зохион байгуулагдсан ажилчин, цэрэг хувьсгалт тариачдын гарт шилжүүлэх ёстой 

	Манай сонины программ бол Петроградын ажилчин, цэрэг депутатуудын зөвлөлийн программ юм. 

	Төв, хөдөөгүй засгийн бүх эрхийг зөвлөлүүдэд шилжүүлье!

	Фронт даяар нэн даруй хэлэлцээ байгуулъя! Ард түмэнд ардчилсан шударга найрамдал тогтоож өгье!

	Помещикийн газрыг тариачдад золиосгүйгээр олгоё! Үйлдвэрлэлд ажилчдын хяналт тогтооё!

	Зохион байгуулах хурлыг чин шударгаар зарлан хуралдуулъя!” гэжээ. 

	Германы нууц төлөөлөгчид гэгдсэний нь хувьд дэлхий дахин сайн мэдэх болсон нөгөөх большевикуудын хэвлэл мөн тэр сониноос өөр нэг хэсгийг энд сийрүүлбэл сонирхолтой үүнд: 

	“Сая сая хүний цусанд будагдсан германы хаан цэргээ Петроградын зүг хөдөлгөхийг хүсэж байна. Найрамдахыг биднээс дутуугүй хүсэн мөрөөдөж байгаа германы ажилчин, цэрэг матрос, тариачид хааныгаа эсэргүүцэн тэмцэж түүгээрээ бидэнд тус болохыг бид уриалан дуудъя. 

	“Заналт дайн сөнөтүгэй!” гэжээ. Ийм саналыг яаж хэрэгжүүлэх ёстой вэ?

	Арми, флот, пролетари, тариачдад тулгуурласан хувьсгалт засаг төр, үнэхээрийн тууштай хувьсгалт засгийн газар л үүнийг хэрэгжүүлж чадна. 

	Тийм засгийн газар холбоотны болон дайсагнагч орнуудынхаа дипломатуудыг алгасан, тэднээр дамжуулалгүйгээр германы цэрэгт шууд хандаж хэлэх гэснээ хэлж чадах сан билээ. Тийм засгийн газар л германы цэргийн окопуудыг герман хэлээр бичигдсэн сая сая уриалгаар булж чадах сан билээ... Манай нисэгчид эдгээр уриалгыг герман нутгаар тараан цацаж чадах сан билээ” гэжээ. 

	Харин Бүгд Найрамдах улсын Зөвлөл дэх хоёр талын хоорондын ан цав өдрөөс өдөр ирэх тухам улам ихэссээр байлаа. 

	Зүүн эсер Керелин “Чинээлэг ангийнхан төрийн хувьсгалт байгууллагыг холбоотнуудын байлдааны тэрэгнээс дөнгөлөн уяхыг хүсэж байна! Хувьсгалт намууд ийм бодлогыг эрс тэс эсэргүүцэж байна” гэж өгүүлжээ. 

	Ардын социалистуудын төлөөлөгч өтөлж зөнөсөн өвгөн Николай Чайковский тариачдад газар олгохыг эсэргүүцэн кадетын талд орж: 

	“Армийн дотор хатуу сахилга бат нэн даруй тогтоох нь чухал байна... Дайн самууны үед нийгмийн болон эдийн засгийн реформ хийх гэж хөөцөлдөх нь гэмт хэрэг мөн гэдгийг би бүр дайны эхний өдрөөс авхуулаад зогсоо зайгүй батлан хэлсээр ирсэн хүн. Би социалист хүн учраас ийм реформ хийхийн дайсан биш ч гэсэн бид тэр гэмт хэргийг үйлдэж байна” гэхэд нь зүүн талаар суугчид “Бид танд итгэхгүй байна” гэж хашхиралдаж, баруун талынхан алга нижигнэтэл ташив. 

	Оросын дэвсгэр нутгийг дайсан этгээдээс ариутган цэвэрлэх явдал бол ойрын зорилго мөн гэдгийг цэргийн хүн болгон ойлгож байх ёстой учраас армийнханд юуны төлөө байлдаж байгааг нь тайлбарлан өгөхийн ямар ч хэрэгцээ алга” гэж Ажемов кадетуудын нэрийн өмнөөс мэдэгдэв. 

	Керенский өөрөө үндэстний эв нэгдлийн тухай хоёр ч удаа махран байж ярьсан бөгөөд тэгэх тэгэхдээ нэгнийх нь төгсгөлд цөхрөнгөө бүр бараад учиргүй их уйлж билээ. Хуралдагсад түүний үгийг огт эс тоон үе үе ёжилж егөөдсөн үгээр үгийн тасалдуулж байлаа. 

	ТГХ-ны болон Петроградын Зөвлөлийн төв байр Смольнын институт өргөн Нева мөрний эрэг дээр хотын бүр захад байрлаж байлаа. Шавхай болсон гудамжаар хахир яхир чахран эмгэн хумсын адил удаан гэлдэрч яваа шиг дүүрэн хүнтэй нэг трамвайнд би шахцалдан сууж тэнд хүрэлцэн очлоо. Эцсийн буудлын тэнд Смольнын дуганы алтан бронз тавьж эмжээрлэн захалсан, суунагласан цэнхэр өнгөт сайхан бөмбөгөр орой сүндэрлэн, зэргэлдээ нь Смольнын институтийн хоёр зуун ярд44 урт бөгөөд гол хаалганыхаа дээхэн талд чулуун дээр сийлсэн эзэн хааны сүлд бүхий гурван давхар асар том хуарангийн нүүрэн тал харагдаж байв. 

	Тэр институт болж байгаа юм бүхнийг даажигнан даапаалж байгаа юм шиг санагдана... 

	Хуучин дэглэмийн үед энд хатан хааны өөрийнх нь асрамжлан тэтгэдэг байсан оросын дээд язгуурт охидын Институт цуунд гарсан дуган байрлаж байсан юм. Хувьсгал түүнийг булаан аваад, ажилчин, цэргийн хувьсгалт байгууллагад шилжүүлсэн юм. Тэр байшинд зуу гаруй том сул өрөө байсан бөгөөд “Захирлын өрөө”, “IV-анги” “Багш нарын” гэх зэрэг хаяг бичээтэй бүтэн хэвээр үлдсэн паалантай товхгор пайзнууд хаалган дээр нь хадаатай харагдана. Харин эдгээр товхгор пайз дээгүүр шинэ амьдралын тэмдэг болох “Петроградын зөвлөлийн гүйцэтгэх хороо”, гэх юм уу, “ТГХ” эсвэл “Гадаад хэрэг эрхлэх товчоо”, “Цэрэг социалистуудын зөвлөл”, “Бүх оросын үйлдвэрчний эвлэлүүдийн төв зөвлөл”, “Фабрик заводын хороо”, “Армийн төв Хороо” гэж будгаар хааш яаш бичсэн хуудаснууд харагдах болсон байлаг. Энд бас улс төрийн намуудын төв хороод, тэдгээрийн фракцын зөвлөгөө хийх танхимууд байлаа

	Тоотой хэдхэн чийдэн асаатай түнхгэр урт коридороор тоо тоймгүй олон цэрэг ажилчин, хөлхөлдөх бөгөөд тэдний олонх нь сонин, ухуулах хуудас, суртал нэвтрүүлгийн зүйл зүйлийн хэвлэмэл материал хийсэн үүрэг баглаандаа дарагдаж бөгтийн явах аж. Модон шал дээгүүр хүнд гутлын гишгэлэх чимээ тэнгэр нүргэлэх адил зогсоо зайгүй түжигнэнэ. “Нөхөд өө, эрүүл энхийнхээ төлөөнөө ариун цэврийг сахигтун!” гэсэн зурагт хуудас газар сайгүй өлгөөтэй байна. Үүд, хаалга хавийн талбай шатны эргэдэг тавцан болгон дээр улс төрийн янз бүрийн намын ном хэвлэлийг худалдахад зориулсан урт ширээ хөндөлсүүлэн тавьжээ. 

	Доод давхар дахь зуушны намхан боловч өргөн цэлгэр өрөөнд урьдынхаараа гуанз байрлажээ. Би тэндээс 2 рублиэр үдийн хоолны талон худалдаж аваад цаана нь эрэгтэй, эмэгтэй хорин хүн хооллогчдод том том тогооноос шөл, бүхэл мах, агшаамал тутарга, хэрчим хар талх зэргийг таваглан өгч байгаа урт ширээг дагасан оочирт орж, үй олон хүний хамт зогслоо. 5 мөнгөөр нэг сияан аяга цай авч болох аж. Сагсан дотор зузаан модон халбаганууд байна. Ширээний дэргэдэх урт сандлууд дээр өлсөж цангасан пролетари нар шахцалдан сууна. Тэд тасалгаа дүүрэн хүүрнэлдэн ярилцаж, жирийн нэг тоглоом тохуу хийлцэн ховдоглон хооллож гэдэс гарцгааж байлаа. 

	Дээд давхарт нь зөвхөн ТГХ-ны гишүүд хооллодог өөр нэг гуанз байлаа. 

	Тэгэхдээ оръё гэсэн хүн орж болно. Эндээс масло зузаахан түрхсэн талх, бас цай хэчнээн ч аягыг авч ууж болдог байлаа. 

	Хоёрдугаар давхрын урд жигүүрт хурлын их танхим байна. Институт байх үед энд үдэшлэг болдог байжээ. Энэ бол том цагаан тавиур бүхий хэдэн зуун чийдэнгээр гэрэлтүүлсэн, хоёр эгнээ олон баганаар хуваагдсан уужим цэлгэр цагаан танхим байлаа. Танхимын нэг тал дахь өндөрлөн зассан тавцангийн хоёр талаар чийдэнгийн олон салаа өндөр тавиур эгнэх аж. Цаад хананд нь алталсан хоосон гуу байх бөгөөд түүнд эзэн хааны хөрөг байсны нь авчихжээ. Баяр ёслолын үеэр энэ тавцан дээр ихэс хатагтай нарыг тойрон, гялалзсан мундиртай офицерууд ганган хээнцэр хувцас бүхий лам нар цуглардаг байж. 

	Танхимын өөдөөс харсан өрөөнд зөвлөлүүдийн их хурлын мандатын комисс ажиллана. Би энэ тасалгаанд зогсож, өтгөн сахалтай цэргийн хүдэр эрс оготор хар цамцтай ажилчид, урт урт сахалтай тариачид зэрэг төлөөлөгчдийн хүрэлцэн ирж байгааг ажиж байв. 

	Плехановын “эв нэгдэл” бүлгийн45 гишүүн комисст ажилладаг байсан нэг бүсгүй тун хүйтнээр инээж байв. Тэр бүсгүй: “Анхдугаар их хуралд ирж байгсдаас шал ондоо болжээ. Ямар бүдүүлэг хоцрогдсон улс бэ? Бүдүүлэг хүмүүс...” гэж байсан билээ. Энэ үгэнд үнэн тал байсан юмаа. Хувьсгал орос орныг бүр гүнд нь тултал хөдөлгөсөн учир одоо гүн доор нь байсан зүйлс дээшээ ил гарч иржээ. Хуучин ТГХ-ноос томилогдсон мандатын комисс төлөөлөгчийг хууль бусаар сонгогдсон байна гэдэг шалтгаар дараа дараагаар нь гаргаж байлаа. Тэгэхэд большевик Төв Хорооны төлөөлөгч Карахин ердөө л инээмсэглэж байж билээ. Карахин “Гайгүй их хурал эхлэхээр та нар цөмөөрөө суудал суудал дээрээ сууцгаачхаарай” гэж байсан юм! “Ажилчин ба цэрэг” сонин “Хурал болохгүй ээ, төлөөлөгчид Петроградаас явцгаасан нь дээр гэж цуу тараах явдлаар их хурлыг тасалдуулахыг оролцогч Зохион байгуулах товчооны зарим гишүүдийн явуулга руу бид оросын шинэ их хурлын төлөөлөгчдийн анхаарлыг хандуулъя. Энэхүү худал зүйлийг бүү хайхрагтун. Түүхт өдрүүд эхэлж байна” гэж бичжээ. 

	Хурлын бүрэлдэхүүн арван нэгдүгээр сарын 2 (аравдугаар сарын 20) болоход хүчин төгөлдөр болохгүй нь тун тодорхой байлаа. Иймээс их хурал нээхийг арван нэгдүгээр сарын 7 (аравдугаар сарын 25) болтол хойшлуулсан бөгөөд харин бүх орой үймрэн донсолж, меньшевик эсерүүд цохигдож байгаагаа хараад тактикаа эрс өөрчлөв. Тэд “Дундыг баригч” “социалистуудаас” аль болох олон төлөөлөгч их хуралд ирүүлэхийг хүссэн арга цөхөрсөн, цахилгаан утсыг хөдөө мужийн байгууллагууддаа илгээж эхлэв. Үүний зэрэгцээгээр тариачдын зөвлөлийн гүйцэтгэх хороо ажилчин, цэргүүдийн явуулж байгаа аливаа ажил үйлсийг сааруулахын тулд арван хоёр дугаар сарын 13 “11 дүгээр сарын 30”-нд тариачдын их хурлыг зарлан хуралдуулах тухай яаралтай уриалга гаргав. 

	Большевикууд юу хийх гэж цуглараа юм бол?

	Цэрэг, ажилчид зэвсэгт тэмцэлд бэлтгэж байна гэсэн сураг чимээ хотоор нэг тарав. Хөрөнгөтний ба харгис хэвлэлүүд бослого гаргах нь гэж тааварлан, Петроградын зөвлөлийг баривчлах буюу дор хаяхад их хурлыг нээлгэхгүй байхыг засгийн газарт шаардаж байлаа “Шинэ орос” мэтийн ухуулах хуудаснууд большевик болгоныг бут ниргэхийг илэн далангүй уриалж байлаа. Шинэ харгис этгээдүүд хувьсгалыг багалзуурдах гэж зорьж байна. Хэрэгцээ тохиолдвол тэднийг зэвсэглэн эсэргүүцэх хэрэгтэй гэдэг талаар Горькийн “Шинэ амьдрал” сонин большевикуудтай санал яв цав нийлж байлаа. Тэгэхдээ тус сонин хувьсгалт ардчиллын талын бүх нам нэгдсэн фронт байгуулах нь чухлыг заагаад: 

	“Ардчилал өөрийн гол хүчнүүдийг нягтруулаагүй байсан цагт, харгислалын нөлөөллийг зохих ёсоор эсэргүүцэх эсэргүүцэл хангалттай болоогүй байсан цагт дайралтад түрүүлж орох нь ашиггүй болно. Харин хэрэв ардчилалд дайсагнагч хүчнүүд дайралтад орох юм бол, засгийн эрхийг гартаа авахын тулд хувьсгалт ардчиллынхан тэмцэх хэрэгтэй болно” гэж бичжээ. 

	Харгис үзэлтний сонинууд ч тэр, засгийн газрын сонинууд ч тэр большевикуудыг хүч хэрэглэх явдалд өдөөн хатгаж байна. Гэвч бослого гагцхүү шинэ Корниловт л замын цэвэрлэж өгөх сөн билээ гэж Горький нотлон хэлж байлаа. Горький гарсан цуурхлыг намдагтун гэж большевикуудаас шаардаж байв. Петресов меньшевикийн “День”-д большевикуудын бослогын нуун төлөвлөгөөг илрүүлсэн юм аятай зураг хавсаргасан сүржин өгүүлэл нийтлүүлэв. 

	Урьдаас болгоомжлуулсан зарлал, ухуулах хуудаснууд46 мөн ямар ч болов жагсаал хийхийг буруушаан зэмлэж, ухуулагчдын үгийг сонсохгүй байхыг ажилчид, цэргүүдээс гуйсан “дундыг баримтлагчдын” болон хуучныг баримтлагч намуудын төв хорооны уриагаар Петроградын хана туурга туждаа хучигдсан нь ид шидээр хийгдсэн юм шиг байлаа. Жишээлбэл: социалист-хувьсгалчдын намын цэргийн салбарын уриалал гэвэл энэ байна л даа. 

	“Бэлтгэгдэж байгаа хөдөлгөөний тухай цуу яриа хотоор дахин тарж байна. Энэ цуу яриа хаанаас гарав? Хөдөлгөөний тухай ярьж байгаа ухуулагчдад хэн ямар байгууллага тийм эрх олгов?... ТГХ-нд тавьсан лавлагааны хариуд большевикууд мэдэхгүй гэдэг хариу өгчээ. 

	Гэтэл энэ цуу яриа их аюул тарьж болох юм. Ажилчин, тариачин цэргийн олны зонхилох олны амьсгал санааг үл харгалзан, зарим нэг яаруу тэвдүү этгээдээс ажилчин, цэргийн нэг хэсгийг бослого гаргахад уриалан гудамжинд гаргах явдал тохиолдохыг хэн байг гэх вэ. 

	Хувьсгалт Орос орны амсан өнгөрүүлж байгаа аюултай хүнд үед ийм хөдөлгөөн бол иргэний дайны эхлэл, пролетари, хөдөлмөрчин тариачид болон армийнхны хүч хөдөлмөрөөрөө босгон бүтээсэн бүхнийг эвдлэн сүйтгэхийн эх үүсвэр болж мэдэх л юм. Тэд (Хувьсгалын эсэргүүчүүд) Зохион байгуулах хурлын сонгуулийг тасалдуулах гэсэн хувьсгалын эсэргүү хядлага, өөр хоорондын цуст алалдааныг эхлүүлэхийн тулд уг хөдөлгөөнийг завшин ашиглах явдлаа удаашруулахгүй болно. Гэтэл бас европын, хувьсгалын эсэргүү Вильгелим шинэ цохилтод бэлтгэж байна. 

	Ямар ч хөдөлгөөн гаргаж болохгүй. Цөм ажил төрлөө хийдэг ёсоороо хийгтүн!” гэсэн байв. 

	Би аравдугаар сарын 28 (15)-нд Смольныйн нэг коридорт улаавтар ширүүн сахалтай өндөр бус нуруутай, их зангаж яримтгай Каменевтой уулзаж ярилцав. Их хуралд хангалттай тооны төлөөлөгчид цугларна гэдэгт Каменев гүйцэд итгэхгүй байв. Каменев хэлэхдээ “Хэрэв хурал болох юм бод ард түмний үндсэн хүсэл санааг төлөөлөх болно. Миний санаж байгаачлан хэрэв олонх нь большевикуудад оногдох юм бол Түр засгийн газрыг огцорч, засгийн бүх эрхийг зөвлөлүүдэд шилжүүлэхийг бид шаардана...” гэж ярьсан билээ. 

	Нүдэндээ шилтэй, шаналж, цонхийсон Володарский гэдэг өндөр залуу “Либерданыхан мэтийн эвсэгчид их хурлыг санаатайгаар тасалдуулах гэж байна. Тэд их хурлыг тасалдуулж амждаг ч юм гэлээ гэхэд бид бол тиймэрхүү юмнаас болж зогсчихгүй байж дөнгөхтэйгөө улс төрийн бодит бодлоготнууд шүү дээ!” гэж тун тод тодорхой ярьж байв

	Миний тэмдэглэлийн дэвтрийн аравдугаар сарын 26 (16)-ны өдрийн тэмдэглэлд сониноос авсан доорх мэдээ бий үүнд: 

	“Могилев. Дээд ерөнхий командлагчийн өргөө (Гвардийн итгэлт хороод) “Зэрлэг дивиз” казак цэргийн анги “үхлийн батальон”-уудыг тийш нь татаж байна. 

	Засгийн газар Павлов, Хааны суурин Петергофын цэргийн сургуулиудын юнкерүүдийг Петроград руу дайрахад бэлэн байхыг тушаав. Ораниенбаумын юнкерүүд хотод хүрэлцэн ирж байна. 

	Өвлийн ордонд Петроградын хуягт дивизионы анги байрлав. 

	Сестрорецкийн зэвсгийн сангийн завод Троцкийн гаргасан тушаал ёсоор Петроградын ажилчны төлөөлөгчдөд хэдэн мянган винтов олгожээ. 

	Нижнелитейн районы хотын цагдан сэргийлэхийнхний цуглаан засгийн бүх эрхийг зөвлөлүүдэд шилжүүлэхийг шаардсан тогтоол баталжээ..” гэжээ. 

	Энэ бол тэдгээр хөл үймээнт өдрүүдийн эмх замбараагүй үйл явдлын зөвхөн загвар төдий юм. Нэг л юм заавал болох нь гэдгийг хүн бүхэн зөгнөн мэдэж байсан боловч чухамдаа юу болохыг хэн ч гадарлахгүй байв. 

	Зөвлөлүүдийн их хурал хуралдахыг тасалдуулан, удаах гэсэн хувьсгалын эсэргүү оролдлого болох зэвсэгт бослогод зөвлөлүүд бэлтгэж байгаа юм шигээр хөрөнгөтний сонинуудын баталж байгааг Троцкий, аравдугаар сарын 30 (17)-ны шөнө Смольныйд болсон Петроградын зөвлөлийн хуралдаан дээр зэмлэн буруушаав. Троцкий хэлэхдээ: “Петроградын зөвлөл ямар ч бослого гаргах гэж товлоогүй байна. Хэрэв бослого гаргах хэрэгтэй болбол бид түүнийг гаргахаас буцахгүй. Тэгэх дээр тулбал биднийг Петроградын бүх гарнизон дэмжих болно оо. Тэд засгийн газар, хувьсгалын эсэргүү ажиллагааг бэлтгэж байна. бид үүнд эрс шийдвэртэй хайр найргүй довтолгоогоор хариу өгөх ёстой...” гэв. 

	Петроградын зөвлөл үнэндээ ямар ч жагсаал хийх гэж товлоогүй бөгөөд харин большевик намын Төв Хороонд бослогын тухай асуудлыг нэгэнт авч хэлэлцээд байлаа Төв хороо аравдугаар сарын 23 (10)-нд шөнөжингөө хуралдав. Энд намын зүсэн бүрийн үзэлтний төлөөлөгчид, түүний бүх удирдагчид түүнчлэн, Петроградын ажилчид ба гарнизоны төлөөлөгчид ирсэн байв. Сэхээтнүүдийн дотроос ердөө Ленин, Троцкин хоёр л бослого гаргахын төлөө байлаа. Цэргийнхэн ч бослого гаргахыг эсэргүүцэж байв. Санал хураалт явуулав. Бослого гаргах асуудлыг хэрэгсэхгүй болгов!

	Тэгтэл жирийн нэгэн ажилчин суудлаасаа бослоо. Түүний царай хилэгнэн барайжээ. “Би Петроградын пролетари нарын нэрийн өмнөөс ярьж байна. Бид бослогын төлөө байна. Та нар яана, дураараа л бологтун. Харин та нар зөвлөлүүдийг хөөгдөн тараагдахад хүргэвэл та бидний зам цаашдаа нийлэхгүй шүү гэдгийг би танарт мэдэгдье!” гэж эрс шулуухан хэлэв. Түүний үгийг хэсэг цэрэг дагав. 

	Үүний дараагаар дахин санал хурааж бослогоо гаргахаар шийдэв47. 

	Рязанов, Каменев, Зиновьеваар удирдуулсан Большевикуудын баруун жигүүр зэвсэгт бослогыг эсэргүүцсэн кампаниа бас л үргэлжлүүлсээр байв. 

	Ертөнц дахины урьд өмнө сонсож байсан улс төрийн үгнүүд дотроос хамгийн зоримог үгийн нэгэн болох Лениний “Нөхдөд илгээсэн захидал48”-ын хэсэг аравдугаар сарын 31 (18)-ний өглөө49 “Ажилчны зам” сонинд нийтлэгджээ. 

	Үүндээ Каменев, Рязанов хоёрын бүх эсэргүүцлийг Ленин нарийн тодорхой нягтлан үзээд, бослого гаргахын чухал болохыг ул үндэстэй нотолсон үүнд: 

	“Эсгүүл Либерданыхны талд орж, “засгийн бүх эрхийг зөвлөлүүдэд!” гэсэн лоозонгоос илэрхий ухрах, эсгүүл бослого гаргах энэ хоёрын л нэг Дундаж гэж байхгүй ээ” гэжээ. 

	Мөн тэр өдөр кадет нарын жолоодогч Павел Милюков Бүгд найрамдах улсын Зөвлөл дээр мундагдсан ширүүн үг50 хэлээд, Скобелевт өгсөн захиа даалгаврыг герман филийн үзэл баримталсан зүйл гэж зад шүүмжлэн, “Хувьсгалт ардчилал” Орос орныг хөнөөж байна гэж мэдэгдээд, Терещенког элэглэн шоолж германы дипломатууд оросынхоос хамаагүй дээр гэж шууд мэдэгдэв... Зүүнийхэн эрс эгдүүцэн дургүйцэж байлаа. 

	Большевик суртал нэвтрүүлгийн амжилтын ач холбогдлыг засгийн газар өөрийн зүгээс харгалзан үзэхгүй байж чадаагүй билээ. Аравдугаар сарын 29. (16)-нд засгийн газар, бүгд найрамдах улсын зөвлөл хоёрын нэгдсэн комисс хоёр хуулийн төсөл амжилттай гаргасны нэг нь тариачдад газрыг түр олгож нөгөө нь найрамдал тогтоох эрчимтэй гадаад бодлого явуулахыг шаардсан байв. Үүний маргааш өдөр нь Керенский фронт дээр алах ял заахыг хүчингүй болгов. Тэр оройдоо “Бүгд Найрамдах улсын байгууллагыг бэхжүүлэх ба эмх замбараагүй байдал хувьсгалын эсэргүү явдалтан тэмцэх шинэ комиссын” анхдугаар хуралдаан их л сүр жавхлангийн байдалтай нээгдсэн бөгөөд харин тэр комиссын тухай түүхэнд өчүүхэн төдий ч болов ул мөр даанч үлдээгүй ажээ. Маргааш өглөө нь би өөр хоёр сурвалжлагчийн хамт очиж Керенскийтэй ярилцсан51 бөгөөд тэр нь түүнээс сэтгүүлчдийг хамгийн сүүлчийн удаагаа хүлээн авсан явдал нь болжээ. 

	Керенский их л гунигтайгаар: “Оросын ард түмэн эдийн засгийн эвдрэл сүйдэл, холбоотнуудыг харан цөхрөнгөө барах энэ хоёроос болж зовж зүдэрч байна. Оросын хувьсгал төгссөн гэж дэлхий дахин бодож байна. Алдаа гаргахаас болгоомжлон сэргийлэгтүн. Оросын хувьсгал дөнгөж эхэлж байна аа...” гэж ярив. Керенскийн энэ сүүлчийн үг өөрийнх нь бодож санаж байснаас ч илүү үнэн зөв тааварласан үг байсан байж магадгүй. 

	Аравдугаар сарын 30 (17)-ны шөнөжингөө сунжирсан Петроградын зөвлөлийн хуралдаан ер бусын их хөл үймээнтэй болсон бөгөөд би энэ хуралдаанд суулцсан юм. “Дундыг баригч” бүх социалист сэхээтэн, офицерууд, армийн хороодын гишүүд, ТГХ-ын гишүүд хүрэлцэн ирэв. Тэднийг эсэргүүцэн ажилчин, тариачид жагсаалын цэргүүд жирийн боловч цогтой үг хэлж байцгаав. 

	Тверь дэх эмх замбараагүй байдлын тухай нэг тариачны ярьж байгаагаар бол газрын асуудал эрхэлсэн хороодыг баривчилсны улмаас тийм явдал үүсжээ. Тэр тариачин: “Энэ Керенский ердөө помещикуудыг л хаацайлж байна. Зохион байгуулах хурал тэртэй тэргүй тэдний газрыг булаан авна гэдгийг тэдгээр помещик мэдэж байгаа учраас уг хурал хуралдахыг тасалдуулахыг хүсэж байгаа юм!” гэж хашхирч байв. 

	Түлш, түүхий эд байхгүй гэдгээр шалтгаалан захирагчид үйлдвэрийн цехүүдийг дараа дараагаар хааж байгаа тухай Путиловын заводын механикч ярив. Түүний хэлж байгаагаар бол фабрик-заводын хороод нууж дарсан асар их нөөцийг илчлэн олжээ. 

	Тэр механикч: “Энэ бол өдөөн хатгалга мөн. Тэд биднийг харангалуулж үхүүлэх юм уу эсгүүл хүч хэрэглүүлэх гэж байна!” гэж мэдэгдэв.  

	Нэгэн цэрэг: “Нөхөд өө! Өөрийгөө булах булшаа ухаад, түүнийгээ окоп гэж нэрлэж байгаа тэр газрынхны мэндчилгээг би та нарт авчирлаа!” гэж үгээ эхэлж байв. 

	Дараа нь гал цогтой нүдтэй, өндөр туранхайвтар нэг залуухан цэрэг босов. Түүнийг тун баясгалантай алга ташин угтав. Тэр бол долоодугаар сарын довтолгоонд амь үрэгдсэн гэж тооцогдож байсан бөгөөд одоо яг л амилан боссон мэт гарч ирж байгаа Чудновский гэгч ажээ. 

	“Цэргүүд одоо дарга нартаа итгэхээ больжээ. Армийн хороод хүртэл биднээс урваж, манай зөвлөлийн хуралдааныг хуралдуулахаас татгалзаж байна... Зохион байгуулах хурлыг яг товлосон хугацаанд нь нээхийг цэргийн хүмүүс шаардаж байна. Түүнийг хойшлуулахыг оролдсон хүнийг золиг болгоно. Золиг болгох болгохдоо зөвхөн хий хоосон санаагаар болгохгүй шүү. Учир нь армид их буунууд бий гэдгийг мэдээрэй” гэв. 

	Чудновский V армид зохион байгуулах хурлын сонгууль, ямаршуу ширүүн болж өнгөрснийг ярив. “Офицерууд ялангуяа меньшевик, эсерүүд большевикуудыг зориуд санаатайгаар бууны аманд тавихыг мэрийж байв. Манай сонинуудыг окопнуудад үл нэвтрүүлэн, байгууллагуудыг маань баривчилж байна!” гэлээ. 

	Цэргүүдийн хэн нэг нь “Та яагаад талх байхгүй байгааг ярихгүй байна вэ?” гэж хашхирав. 

	“Хүн гэдэг чинь ганцхан л талхаар амьдардаг юм биш шүү!” гэж Чудновский ширүүн хариулав. 

	Түүний дараа хориглон хамгаалах үзэлтэн меньшевик, Витебийн Зөвлөлийн төлөөлөгч нэгэн офицер үг хэлэв. 

	“Хэний гарт засгийн эрх байна вэ гэдэгт хамаг учир байгаа юм биш ээ. Гай гамшиг маань засгийн газраас гарч байгаа юм биш, харин дайнаас л болж байгаа юм. Гэхдээ аливаа өөрчлөлт гаран гартал дайнд хонжих нь л чухал байна.” хашхиралдан ёжилж алга ташив. “Большевик энэ ухуулагчид гэдэг бол хуурамч амлагчид юм!” Танхимд хөхрөлдлөө. “Түр зуур ангийн тэмцлийг мартацгаая” Цааш нь түүнийг яриулсангүй хүмүүс суудлаасаа: “Тэгэх үү нээрэн та тэхсэн гэж тун их хүсээд байна уу!” гэж хашхиралдав. 

	Энэ өдрүүдэд Петроградад гайхалтай хачин байлаа. Заводын хороодын байр винтовоор дүүрсэн байлаа. Холбоо баригчид ирж, очин, Улаан гвардийнхан сургуулилж байв. Цэргийн хуаран бүхэнд өдөр, шөнөгүй цуглаан болж, эцэс төгсгөлгүй мэтгэж, маргаан болж байлаа. Гудамжнуудаар үдшийн харанхуйд хүн амьтан багшран хөшилдөнө. Тэд далайц хүрхрээ ихт давлагаан адил Невийн гудамжийг өгсөж, уруудан багширна. Сонинуудыг амь тэмцэн булаалдаж авцгаана... Тонуул дээрэм гэдэг аюултай болж хажуугийн гудамжинд ч толгой цухуйлгахын аргагүй болсон байв.. Би нэг өдөр Садовд бөөгнөрсөн олон арван хүн хулгай хийгээд баригдсан нэг цэргийг үхтэл нь занчиж байхыг үзсэн билээ.. Ямар нэг үл ойлгогдох хүмүүс талх, сүүний оочрын хавиар сүлжилдэн, еврей нар л хүнс тэжээл нууж дарж байна ард түмэн ингэж өлсөж байхад Зөвлөлтийн гишүүд элбэг хангалуун амьдарч байна гэсэн гүжир үгийг хүйтэн бороонд дагжин зогсож байгаа ядарч зүдэрсэн тэр авгай нарт шивнэж байлаа. 

	Смольныйн гол хаалга болон гадаа үүдний дэргэд, тэнд орсон хүн болгоноос нэвтрэх бичиг шаардагч догшин чанга харуулууд зогсоно. Хороодын өрөө тасалгаанууд зөгийн үүр адил өдөр шөнөгүй дүнгэнэлдэн. хэдэн зуун цэрэг ажилчин дэл сул зай бүхнийг эзлэн, мөн тэндээ шалан дээр нойрсоцгоодог болжээ. Харин дээд давхарт нь Петербургийн Зөвлөлийн дүнгэр хуралдаан болж, уужим том танхимд хэдэн зуун хүн чихцэлдэн сууна. 

	Тоглоом наргианы газрууд үүрийн гэгээнээс аваад үдшийн гэгээ тасартал хөл үймээн үл тасарна. Шампанск дарсыг зогсоо зайгүй буудуулан, мөрийнд тавьсан мөнгө хоёр зуун мянган рубль хүртэл өгсөнө. Шөнөд нь хотын төвийн гудамжнуудаар алмас чулуун шигтгээт бэлзэг сэлт зүүж, үнэт ангийн арьсан дээл өмссөн янхан хүүхнүүд хэсүүчлэн цайны газраар нэг дүүрцгээнэ... 

	Хаант засгийн үзэлтнүүдийн хуйвалдаан, германы тагнуулууд, дамын панзчин хил сэм нэвтрүүлэн дамлагчдын толгой эргэм ийм тийм төлөвлөгөө... 

	Нэвт цохисон, хүйтэн бороо, баргар зузаан үүлний доорх үймрэн догдолсон нүсэр том энэ хот юу ч юм улам улам хурдлан угтах ажээ. 

	 

	
III БҮЛЭГ : УРДХАН ТАЛД НЬ

	Засаг төрийн алхам бүр нь, олон түмний уур хилэнг бадруулан ам хэлээ ажил хэрэг болгохоос ухран татгалзах явдал бүр нь олон түмний зэвүүг хүргэх болдог тийм цаг үе мөхөс дорой засгийн газар, боссон ард түмэн хоёрын хоорондын харилцаанд эрт орой аль нэгэн цагт гарч ирдэг ажээ. 

	Петроградыг ар тийш нүүлгэх гэсэн төлөвлөгөө дургүйцлийн их шуурга дэгдээв. Нүүлгэх гэсэн бодол засгийн газарт ерөөсөө байгаагүй юм гэж Керенскийгээс олны өмнө мэдэгдсэн мэдэгдлийг хөх инээдэм болгож угтав. 

	“Хувьсгалын түрэлтэд шахагдан мухардсан хөрөнгөтний түр инээгдэгсдийн засгийн газар Петроградаас оргон зайлах гээгүй, нийслэлийг дагаар өгөхийг хүсээгүй юм гэж худал андгайлан хэлж байгаад аргацаан бултаж гарахыг оролдож байна” гэж “Ажилчны зам” сонин зад авав. 

	Харьковт52 уул уурхайн гучин мянган ажилчин зохион байгуулагдаж. “Дэлхий дахины үйлдвэрийн ажилчдын»53 дүрмийн доторх “Ажилчдын анги, үйлдвэрийн эздийн анги хоёрын хооронд төстэй нийтлэг зүйл огтхон ч байхгүй” хэмээн бичсэн оршил хэсгийг нь зөвшөөрөн хүлээв. Тус байгууллагыг хасгууд бут ниргэсэн бөгөөд олон тооны уурхайчин ажлаас хөөгдөж, бусад нь нийтийн ажил хаялт зарлав. Худалдаа аж үйлдвэрийн яамны сайд Коновалов эмх замбараагүй байдлыг эцэс болгуулахаар өөрийн орлогч Орловт онц бүрэн эрх олгож тийш нь илгээв. Уурхайчид Орловыг үзэн ядаж байв. Харин ТГХ энэхүү томилолтыг дэмжээд ч зогсоогүй, харин хасгуудыг Донецын нүүрсний сав газраас гарахыг шаардахаас ч татгалзаж байлаа. 

	Үүний дараачаар Калугийн Зөвлөлийг ниргэв. Большевикууд зөвлөлд олонх нь болж, улс төрийн хэд хэдэн хоригдлыг суллуулж амжжээ. Засгийн газрын Комиссарын зөвшөөрлөөр хотын дум Минскээс цэргүүд дуудан авчирч, зөвлөлийг их буугаар бууджээ. Большевикууд ялагдсан бөгөөд зөвлөлийн байшингаас тэднийг гарч ирэх үед хасгууд: “Москвагийн ч, Петроградын ч тэр, большевик бүх зөвлөлийг ингэж л намжаана даа” гэж хашхиралдан тэдэн рүү дайрч оржээ. Энэ явдал бүх орос орныг догдлуулав. 

	Петроградад Умарт мужуудын зөвлөлүүдийн их хурал болж, түүнд большевик Крыленко төлөөлөн оролцжээ. Зонхилох олны саналаар их хурал засгийн бүх эрхийг бүх оросын зөвлөлүүдийн их хуралд шилжүүлэх шийдвэр гаргав. Их хурал тарахынхаа өмнөхөн баривчлагдсан большевикуудад мэндчилгээ хүргэн, та нарын суллагдах цаг удахгүй гэж мэдэгджээ. Үүний зэрэгцээгээр фабрик-заводын хороодын бүх оросын анхдугаар бага хурал: “... Ажилчин анги хаант засгийг улс төрийн хувьд түлхэн унагаагаад улмаар өөрсдийн үйлдвэрлэлийн ажиллагааны салбарт ч ардчилсан байгуулал тогтоохыг эрмэлзэж байна. Ноёрхогч ангиудын гэмт бодлогын уршгаар аж ахуй эвдрэн сүйдсэн нөхцөл байдалд аяндаа бий болсон ажилчны хяналтын үзэл санаа бол дээрх эрмэлзлийн илрэл юм..” гэсэн тогтоолыг батлаад54 зөвлөлүүдийн төлөө саналаа эрс тэс илэрхийлэв. 

	Зам харилцааны яамны сайд Ливеровскийг огцруулахыг төмөр замчдын холбоо шаардаж байлаа. 

	Скобелев ТГХ-ны нэрийн өмнөөс захиа даалгаврыг ерөнхий холбооны бага хуралд толилуулахыг шаардаад, Терещенког Парис руу илгээхийг албан ёсоор эсэргүүцсэн билээ. Терещенко ч өөрөө огцрох санал тавив. 

	Генерал Верховский армийг шинэчилж өөрчлөхөөр сэдсэн зүйлээ хэрэгжүүлэн биелүүлэх нөхцөлгүй болмогц сайд нарын зөвлөлийн хуралдаан дээр хааяа нэг үзэгдэх болжээ. 

	Арван нэгдүгээр сарын 3 (Аравдугаар сарын 21)-нд Бурцевийн “Нийтийн үйлс” сонин том хар үсгээр хэвлэсэн дараах уриаг нийтэлсэн байлаа. Үүнд: 

	“Иргэд ээ! Орос орныг аврагтун! Генерал Корниловын сүйрсний гол гэм буруутны нэг болох цэргийн яамны сайд генерал Верховский холбоотнуудаас далдуур, германчуудтай нууцаар найрамдал байгуулах саналыг өчигдөр бүгд найрамдах улсын зөвлөлийн батлан хамгаалах комиссын хуралдаан дээр тавьсныг би дөнгөж сая мэдлээ. 

	Энэ бол Оросоос урвасан хэрэг! Генерал Верховскийн саналыг түр засгийн газар хүлээж авах нь бүү хэл авч хэлэлцээ ч үгүй болно гэж Терещенко мэдэгдэв. 

	Үүнийг ямар нэг галзуугийн больницын өвчтөн хэлжээ гэж М. И. Терещеко хэлэв. 

	Комиссын гишүүд генерал Верховскийн үгийг сонсоод аймшиг төрөв. Генерал Алексеев уйлав. 

	— Үгүй ээ! Энэ бол солио үг ч биш! Энэ бол галзуугийн аль ч больницынхноос долоон дор юм. Энэ бол Оросоос шулуухан урвасан хэрэг!

	Верховскийн хэлсэн үг юү гэсэн үг болохыг Керенский, Терещенко, Некрасов нар бидэнд нэн даруй хариулж өгөх ёстой. 

	Ард иргэдээ цөмөөр босоцгоо. 

	Орос орныг урван худалдаж байна!

	Түүнийг аврагтун!” гэжээ. 

	Гэтэл үнэн хэрэг дээрээ Верховский Оросын арми цаашид байлдаж дөнгөхгүй учраас холбоотнуудаар найрамдах саналыг тавиулах талаар яаравчлах нь чухал байна гэж л ярьсан билээ. 

	Сүржин шуугиан орос оронд ч гадаадад ч жигтэйхэн их байлаа. Верховский “өвчний учир тодорхой бус хугацаагаар чөлөө” авч, засгийн газрын бүрэлдэхүүнээс гарав “Нийтийн үйлс” сонин хаагдав... 

	Арван нэгдүгээр сарын 4 (аравдугаар сарын 22)-ны бүтэн сайн өдрийг хот даяар өргөн цуглаанууд зохиох “Петроградын Зөвлөлийн өдөр” болгохоор тогтсон байна. Эдгээр цуглааныг хийх гэж товлохдоо зөвлөлт байгууллага, зөвлөлт хэвлэлд мөнгө цуглуулах нэрийдэлтэй байсан боловч үнэн хэрэг дээрээ хүч чадлыг бүртгэн үзэх сүрт жагсаал болох ёстой байв. Тэгтэл энэ өдөр, казахууд 1812 онд Москваг Напольеоноос аварсан ид шидэт бурхны хишигт зориулсан мөргөл үйлдэхээр тогтжээ гэсэн сураг гэнэт дуулдав. Цагийн байдал аймшигтай болж тэсрэх дэлбэрэх зүйлс хуримтлав өчүүхэн л оч үсэрвэл иргэний дайны түймэр дэгдэж болзошгүй болоод явчхав. Петроградын зөвлөл “Хасаг ах дүү нар аа!” гэсэн уриалга гаргав. Тэр нь 

	“Хасаг нөхөд та нарыг ажилчин, цэрэг бид бүхний эсрэг босгох гэж хүсэж байна. Энэхүү гэмт хэргийг бид бүхний дайсан болсон хүч түрэмгийлэгч тайж нар, банкны эзэд помещикууд, хуучин түшмэлүүд, хааны зарц байгсад үйлдэж байна... Бүх мөнгө хүүлэгчид баячууд, гүн, тайж, генералууд бас тэдний дотор танай хасгийн генералууд биднийг үзэн ядаж байна. Тэд Петроградын Зөвлөлийг устгаж хувьсгалыг багалзуурдахад хэзээ ч бэлхэн байна... 

	Аравдугаар сарын 22-нд ямар нэг хүн хасгуудаар мөргөл үйлдүүлэх гэж байна. Тэр мөргөл оролцох эсэх нь хасаг хүн бүрийн дур хүслийн хэрэг. Бид энэ хэрэгт хөндлөнгөөс оролцохгүй, хэнд ч ямар ч саад хориг тавихгүй” гэжээ. 

	Мөргөл үйлдэхээ болихоор тэр даруйдаа шийдэв.. 

	Цэргийн хуаран, ажилчны дүүргүүдээр большевикууд “засгийн эрхийг зөвлөлүүдэд” гэсэн лоозонгоо сурталчилж байсан ба харин бурангуй хүчний нууц төлөөлөгчид нь еврейчүүд мухлагийн эзэд болох социалист жолоодогчдыг алан хядахад ард түмнийг хатган түлхэж байлаа. 

	Нэг талаас хаант засгийн үзэлт хэвлэлд алан хядахыг ятгасан өгүүллүүд гарч, нөгөө талаас “Бослого цаашид тэсэн хүлээж болохгүй!” гэсэн Лениний дайчин дуу цуурайтаж байв. 

	Хөрөнгөтний хэвлэлүүд хүртэл түгшиж эхлэв55. “Пүүсийн мэдээлэл” сонин большевик суртал нэвтрүүлгийн “нийгмийн үндэс суурь, хүний эрхийн халдашгүй байдал хувийн өмчийг хүндлэн үзэх явдалд” халдсан хэрэг гэж нэрдэж байв. Гэвч үзэн ядахын үзэл “дундыг баригч”, социалист сонинуудыг юу юунаас илүү маажиж56 байв. “Ардын үйлс” сонин: “Большевикууд бол хувьсгалын хамгийн аюултай дайсан” гэж мэдэгдэв. Меньшевикийн “Өдөр” сонин: “Засгийн газар өөрийгөө ч, биднийг ч хамгаалах үүрэгтэй юм” гэж байлаа. Плехановын “Эв нэгдэл»57 сонин Петроградын ажилчид аль хэдийн зэвсэглэчхээд байгаа тэр явдал руу засгийн газрын анхаарлыг хандуулаад, большевикуудын эсрэг эрс шийдвэртэй арга хэмжээ авахыг шаардаж байлаа. 

	Гэтэл засгийн газар өдөр ирэх тутам бүр арчаагүй болж байв. Тэр байтугай хотын захиргаа унав. Сонины үеүд хамгийн шийдчихсэн дээрэмдлэг, аллага таллагын тухай мэдээгээр дүүрч, гэмт хэрэг үйлдэгчид гэм зэмгүй өнгөрч байв. 

	Гэвч нөгөө талаас зэвсэглэсэн ажилчны харуулууд тонуул дээрэмчдийг хөөн зайлуулж, өөртөө тааралдсан зэр зэвсэг бүхнийг хураан авч, гудамжнуудыг шөнөжингөө сахин хамгаалдаг байлаа. 

	Арван нэгдүгээр сарын 1. (Аравдугаар сарын 19)-нд Петроградын цэргийн тойргийн ерөнхий командлагч хурандаа Полковников доорх тушаал гаргав. 

	“Улс орны амсан өнгөрүүлж байгаа бэрх үеийг үл хайхран Петроградад зэвсэгт хөдөлгөөн, түйвэргэн сүйтгэхэд уриалсан үл бүтэх уриа үргэлжлэн тарахын зэрэгцээгээр тонуул дээрэм, түйвээн сүйтгэх явдал өдөр ирэх тутам гарч байна. 

	Иймэрхүү байдал иргэдийн хэвийн аж амьдралыг бусниулан засгийн газар ба олон нийтийн байгууллагуудын ердийн ажиллагаанд саад учруулж байна. 

	Эх орны өмнө хүлээсэн үүрэг хариуцлагынхаа ёсоор тушаах нь: 

	1. Цэргийн анги бүхэн онцгой захирамжийн ёсоор байрласан районыхоо дотор улс олон нийтийн байгууллагуудыг хамгаалахад хотын захиргааны байгууллагууд, комиссар, цагдаа нарт бүхий л талын туслалцаа дэмжлэг үзүүлсүгэй. 

	2. Районы комендант, хотын цагдан сэргийлэхийн төлөөлөгчидтэй хамсран харуул эргүүлийг зохицуулж гэмт этгээдүүд, журам дүрэм зөрчигчдийг баривчлах арга хэмжээ авсугай. 

	3. Цэргийн хуарангаар хэсүүчлэн, зэвсэглэсэн хөдөлгөөн түйвэргэн сүйтгэхэд уриалсан этгээд болгоныг баривчлан хотын хоёрдугаар комендантад хүргүүлсүгэй. 

	4. Гудамжинд сүрт жагсаал, цуглаан зэргийг хийлгэхгүй байсугай. 

	5. Зэвсэгт хөдөлгөөн гаргагчид, түйвэргэж сүйтгэгчдийг өөрсдийн мэдэлд байгаа бүхий л зэвсэгт хүчнээр тэр даруй тас цохин дарж байсугай. 

	6. Дур зоргоороо нэгжлэг хийх, баривчлах явдлыг гаргуулахгүй байхад нь комиссаруудад туслалцаа дэмжлэг үзүүлсүгэй. 

	7. Өөрийн ангийн байрлаж байгаа районд гарч байгаа бүхий л явдлын талаар тойргийн штабт нэн даруй мэдээлж байсугай. 

	Ноогдсон үүрэг зорилтоо биелүүлэхэд нь дарга нартаа туслалцаа дэмжлэг үзүүлж байхыг цэргийн бүх байгууллага, анги салбарын хороодод уриалсугай гэжээ. 

	Большевик суртал нэвтрүүлгийн тухайд гэвэл түр засгийн газар сайн мэдэж байгаа бөгөөд түр засгийн газар ямар ч сүрт жагсаалыг58 номхотгон дарж хүч хүрэхүйц байна гэж Керенский бүгд найрамдах улсын зөвлөлд мэдэгдэв. Керенский “Шинэ орос”, “Ажилчны зам” сонинуудыг нэгэн адил гэмт ажиллагаа явуулж байна гэж зэмлэн буруушаав. Керенский: “харин хэвлэлийн туйлын эрх чөлөөт хэвлэлийн худал хуурмаг зүйлийн эсрэг арга хэмжээ авах бололцоог засгийн газарт олгохгүй байна»59 гээд большевик ёс, хаант ёс хоёр бол будангуй хүчнүүдээс ихэд хүсэн мөрөөдөж байсан хувьсгалын эсэргүү ажиллагааны эрх ашгийн үүднээс явуулж байгаа тэр л суртал нэвтрүүлгийн өөр өөр илрэл л юм гэж мэдэгдэн: 

	“Би бол өнгөрсөн хүн, намайг яасан ч пад алга. Энэ болж байгаа үйл явдлын үл тайлах бүхэн хотын дотор большевикуудаас явуулж байгаа байж болшгүй хачин өдөөн хатгалгаас л болж байна гэдгийг мэдэгдэхэд над айх юм алга” гэж ярьсан билээ. 

	Арван нэгдүгээр сарын 2. (аравдугаар сарын 20) болоход зөвлөлүүдийн их хуралд дөнгөж арван таван төлөөлөгч ирээд байв Дараагийн өдөр нь зуу гарч, хоногийн дараа зуун далан тав болсны зуун гурав нь большевик байв. Хурал хүчин төгөлдөр болоход дөрвөн зуун хүн хэрэгтэй байсан ба хурал нээгдэх хүртэл дөнгөж гуравхан өдөр үлдээд байв... 

	Би бараг л бүх цагаа смольныйд өнгөрүүлж байлаа. Тийшээ нэвтрэн орно гэдэг тийм ч амар хэрэг биш байв. Гадаа хаалганы дэргэд хоёр давхар харуул зогсож гол хаалганы урд нэвтрэх бичиг авахыг хүлээсэн хүмүүсийн урт цуваа хөврөн байлаа. Смольныйд шууд дөрөв дөрвөөр, тэгэхдээ хүн бүрийг хэн юун хүн болох, ямар хэргээр орох гэж байгааг урьдчилан мэдэж байж нэвтрүүлнэ. Нэвтрэх бичиг олгох боловч тагнуулууд ордонд байнга залилан нэвтрэх гэх учир олгох журам систем нь өдөртөө хэд хэд хувирна. 

	Би нэгэн өдөр Смольныйд хүрэлцэн ирэхдээ гадаа хаалганы дэргэд Троцкийг эхнэрийнхээ хамт зогсож байхыг харав. Тэднийг харуул оруулаагүй байгаа ажээ. Троцкий халаас бүхнээ уудлан нэгжих боловч нэвтрэх бичгээ ер олсонгүй. 

	Троцкий эцэст нь: “Тэртэй тэргүй та намайг танина шүү дээ. Миний нэр Троцкий” гэхэд нь цэрэг: “Нэвтрэх бичиг хаана байна. Оруулахгүй ээ, би хэнийг ч танихгүй” гэж тас зөрж хариулав. 

	“Би Петроградын Зөвлөлтийн дарга шүү дээ” 

	“Хэрэв л та нээрэн тийм том хүн бол танд ямар нэг яльгүй ч болов бичиг баримт байх ёстой шүү дээ” гэж цэрэг хариулав. 

	Троцкий тун тэвчээртэй байв. “Намайг комендант дээрээ оруулчхаач” гэлээ. Цэрэг тээнэгэлзсэнээ, ирсэн хүн бүгдийн зоргоор л комендантыг тавгүйцүүлэхийн хэрэггүй шүү дээ гэж бувтнав. Эцэст нь Троцкий харуулуудыг зохицуулагчийг толгой дохин дуудаж ирүүлээд учраа хэлэв “Миний нэр Троцкий” гэж дахин хэлэв. 

	Зохицуулагч шилээ маажин “Троцкий... би энэ нэрийг хаана сонслоо доо байз. 

	— За, яах вэ, ордоо, та” гэж их л удаашран хэлэв. 

	Коридорт би Большевик ТХ-ны гишүүн Карахантай60 тааралдав. Карахан над шинэ засгийн газар ямархуу байхыг тодорхойлж “Ард түмний хүсэл зоригийг сонор соргог тусган авдаг орон нутгийн идэвх санаачилгад туйлын их эрх чөлөө олгодог зөвлөл гэдэг уян хатан байгууллага байх болно. Одоо Түр засгийн газар хааны үеийнх шиг л орон нутгийн ардчиллыг боогдуулж байна... Шинэ нийгмийн үед санаачилга доороос ундран гарна. Захиргааны хэлбэрийг Оросын ажилчны социал демократ намын дүрэмтэй уялдуулан тогтооно. 

	Аль болохоор олонтой зарлан хурал цуулж байвал зохих Бүх Оросын Зөвлөлүүдийн их хуралд тайлагнадаг шинэ төвийн гүйцэтгэх хороо бол парламент нь байх болно. Засгийн газрыг ганц нэг сайд биш, харин зөвлөлүүдэд шууд тайлагнадаг коллеги жолоодно” гэж ярилаа. 

	Би Троцкийтой урьдчилан тохиролцоод, Смольныйн дээд давхар дахь түүний жижигхэн, цулгуй тасалгаанд 10 дугаар сарын 30 “17”-нд очив. Троцкий тасалгааны дунд байгаа цулгуй ширээний ард, зөөлөвчгүй хатуу сандал дээр сууж байлаа. Би түүнээс тун цөөхөн асуулт асуусан юм. Троцкий асуултын хариуг тэр дор нь, итгэлтэйгээр хариулж, цаг гаруй ярив. Энд Троцкийн ярьснаас хамгийн голын тэгэхдээ түүний өгүүлснийг яг тэр чигээр нь сийрүүлэхийг бодъё. 

	“Түр засгийн газар туйлын хүчин мөхөс байна. Засгийн эрхэнд хөрөнгөтнүүд байгаа боловч тэдний засаг хориглон хамгаалах үзэл баримтлагч намуудтай байгуулсан хуурамч эвслээр өнгөлөн далдлагджээ. Амласан газраа өгөх юм байх гэж хүсэн хүлээж үйлээ үзсэн тариачдын бослого хувьсгалын бүх үеийн туршид гарч байна мөн тийм дургүйцэл бүх орны хөдөлмөрчид, анги болгоныг илтэд хамраад байна. Хөрөнгөтнүүд иргэний дайн хийх замаар л гагцхүү ноёрхлоо хадгалж болох юм. Хөрөнгөтнүүд гагцхүү Корниловын арга чаргын тусламжтайгаар л удирдан ноёлж болох боловч, арми бидний талд байгаа болохоор тэдний хүчин хүрэхгүй... Тариачин, помещик хоёр, ажилчин, ажил олгогч хоёр, цэрэг, офицеруудын хоорондын тэмцэл хэзээ ч байгаагүйгээр ширүүсэн, эвлэршгүй байдалтай болоод байгаа учраас эвсэгчид, пацифистууд, эсер, меньшевикүүд хамаг нэр хүндээ алдаж гүйцэв. Гагцхүү ард олны нэгдэл хүчин чармайлтаар л, гагцхүү пролетарийн диктатур ялснаар л хувьсгал ч шувтарч, ард түмэн аврагдаж болох юм... 

	Зөвлөлүүд бол хувьсгалт туршлагынхаа хувьд ч үзэл санаа, зорилгынхоо хувьд ч хамгийн төгс боловсорсон, ардын төлөөлөгчдийн газар мөн. Тэдгээр зөвлөл цэргийн окоп, ажилчны Фабрик завод, тариачдын тосгодод шууд тулгуурласан хувьсгалын ноён нуруу юм. 

	Зөвлөлүүдгүйгээр засаг төр байгуулах гэсэн оролдлогуудыг бид харлаа. Эдгээр оролдлого зөвхөн засаг захиргаагүй байдлыг л бий болгосон юм. Одоо бүгд найрамдах Орос улсын зөвлөлийн хажуугаар хувьсгалын эсэргүүчүүд зүсэн зүйлийн төлөвлөгөө бодож боловсруулцгааж байна. Кадет нам бол хувьсгалын улангассан эсэргүүчүүдийн төлөөлөгчид юм. Зөвлөлүүд бол ард түмний үйл хэргийн төлөөлөгчид юм. Энэ хоёр лагерийн хооронд ялимгүй ч болов дорвитой учир холбогдол бүхий ганц ч бүлэг алга. Энэ бол “Zutte Finaеe” эцсийн эрс шийдвэртэй тулалдаан юм. Хөрөнгөтөн, хувьсгалын эсэргүүчүүд байдаг бүх хүчээ зохион байгуулчхаад, гагцхүү дайрахад аятайхан эгзгийг хүлээж байна. Бидний өгөх хариулт эрс шийдвэртэй байх болно. Хоёрдугаар сард дөнгөж эхлээд, Корниловчуудын үед урагш нь ялимгүй ахиулсан тэр ажил үйлсээ одоо бид дуусгах болно...” гэж ярив. 

	Троцкий дараа нь шинээр байгуулагдах засгийн газрын явуулах гадаад бодлого ямар байх талаар ярив. 

	“Фронт даяар дайныг нэн даруй зогсоох, найрамдлын ардчилсан болзлыг хэлэлцэх бүх ард түмний бага хурал хуралдуулахыг уриалах явдал бол бидний авч явуулах анхны арга хэмжээ байх болно. Найрамдлын гэрээ хэр зэрэг ардчилсан байх нь Европынхноос бидэнд үзүүлэх хувьсгалт дэмжлэг хэр зэрэг байхаас л шалтгаалах болно. Манай засгийн газар найрамдал байгуулах саналаа тэдгээр орны засгийн газрын тэргүүн нараар уламжлалгүйгээр, тэднийг алгасан шууд нийт улс түмэнд тавих учраас бид энд зөвлөлүүдийн засгийн газар байгуулбал тэр маань Европ даяарт найрамдал нэн даруй тогтооход их лут хүчин зүйл болох болно. Найрамдал байгуулахын цагт оросын хувьсгал нь “Бусдын газрыг булаан авахгүйгээр, байлдааны төлбөр авалгүйгээр улс түмнүүдийн чөлөөтэйгөөр засан тохинох явдлын үндсэн дээр” найрамдах, Европын Холбооны бүгд найрамдах улсуудыг байгуулах гэдэг зарчмыг байдаг бүх хүчин чадлаараа баримтлан зүтгэх болно. 

	Би энэ дайны төгсгөлөөр дипломатууд биш, харин пролетари нарын өөрчлөн байгуулсан Европыг үзнэ ээ. Европын холбооны бүгд найрамдах улс, Европын нэгдсэн улс л байх ёстой. Үндэсний автономи бол хангалттай биш ээ. Үндэстнүүдийн хил хязгаарыг үгүй хийхийг эдийн засгийн дэвшилт шаардаж байна. Хэрэв зээ Европ, үндэстний бүлгүүд байсан чигээрээ саланги бутархай байх юм бол империализм эзлэн түрэмгийлдэг ажлаа хийсээр л байх болно. Гагцхүү Европын холбооны бүгд найрамдах улс л хөвчин дэлхийд найрамдал тогтоож өгч чадна гээд их залирхуу, ёжтой инээмсэглэн, “Харин европын олон нийтийн тэмцэл хөдөлгөөнгүйгээр эдгээр зорилгод хүрч одоохондоо чадахгүй болно...” гэлээ. 

	Гэвч гэнэт нэгэн сайхан өдөр л большевикууд гудамжинд гарч ирээд, цагаан захтай хүн бүхнийг хядаж гарах болно гэж цөм л тэгж бодож хүлээж байв. Гэтэл бослого жинхэнэ хэрэг дээрээ туйлын энгийн, яах аргагүй илэрхий болов. 

	Түр засгийн газар Петроградын гарнизоныг фронт руу явуулахаар зэхэж эхлэв. 

	Петроградын гарнизон жаран мянга орчим хүнтэй байсан бөгөөд хувьсгалд гарамгай үүрэг гүйцэтгэсэн юм. Чухамдаа тус гарнизон л хоёрдугаар сарын их өдрүүдэд үйлс явдлыг шийдэж, цэргийн депутатуудын зөвлөлийг байгуулан, Петроград руу корниловын дөхөж ирэх гэсний нь таягдан зайлуулсан билээ. Одоо тус гарнизон маш олон тооны большевиктой болжээ. Түр засгийн газраас хотыг нүүлгэн зайлуулах тухай яриа үүсгэмэгц чухамдаа Петроградын гарнизон түүнд: “нийслэлээ хамгаалах чадваргүй засгийн газар нэг бол нэн даруй найрамдал байгуулах ёстой, эсгүүл хэрэв найрамдал байгуулж чадахгүй юм бол тонилон зайлж, чин үнэнхүү ард түмний засгийн газарт байр суурийн цэвэрлэж өгөх ёстой... Энэ хоёрын л нэг...” гэж хариулсан юм. 

	Бослого гаргах гэсэн алив оролдлого Петроградын гарнизоны төрх байдлаас л тэр аяараа шалтгаалах нь үзтэл илэрхий байлаа. Засгийн газар тус гарнизоны хороодыг “найдвартай” ангиуд болох хасгууд, “үхлийн батальоноор” солих төлөвлөгөөтэй байв. Засгийн газрыг армийн зарим нэг хороод, “дундыг баригч” социалистууд, ТГХ дэмжиж байлаа. Петроградын гарнизон бүтэн найман сар ажилгүй сэлгүүцэн, нийслэлийн хуарангуудаар зугаалж байхад, харин фронт дээр армийнхан өлсөж өлбөрч, ээлж халаа, хүчний сэлбэлэггүй сөнөж байна гэсэн өргөн ухуулга фронт дээр болон Петроградад явагдаж байв. 

	Харьцангуй авч үзвэл хангалуун байгаа тэр байдлаа өвлийн кампанийн аймшигт байдлаар солихыг хүсэхгүй байгаа талаар нь Петроградын гарнизоныг зэмлэж байсан хүмүүсийн үгэнд үнэний хувь байсан нь мэдээж хэрэг. Гэвч фронт руу явахаас татгалзсан явдалд нь өөр бас үндэс шалтгаан байсан юм. Петроградын зөвлөл засгийн газрын хар санаанаас болгоомжилж байсан бөгөөд бас фронтоос жагсаалын цэргийн олон арван төлөөлөгч хүрэлцэн ирж, нэгэн дугаар: “Бидэнд сэлбэг, хүчин хэрэгтэй нь хэрэгтэй байгаа үнэн. Гэвч энд, Петроградад хувьсгал найдвартай хамгаалалтад оршин байна уу үгүй юү гэдгийг мэдэх нь бидэнд бүр ч чухал байна. Нөхөд минь та нар ар талаа мэд, харин бид фронтоо мэдье...” гэж мэдэгдэж байлаа. 

	Аравдугаар сарын 25 “12”-нд Петроградын Зөвлөлийн гүйцэтгэх хороо цэргийн тусгай хороо байгуулах асуудлыг хаалттай авч хэлэлцэв. Маргааш өдөр нь Петроградын Зөвлөлийн цэргийн салбар тусгай хороо сонгосон бөгөөд уг хороо мөн тэр дороо хөрөнгөтний бүх сониныг бойкотолсныг зарлан мэдэгдэж, зөвлөлүүдийн их хурлыг ТГХ-ны эсэргүүцэн тэмцэж байгаа явдлыг буруушаан зэмлэжээ. Аравдугаар сарын 29 “16”-нд Троцкий Петроградын Зөвлөлийн нээлттэй хуралдаан дээр хувьсгалт цэргийн хороог албан ёсоор батлах санал тавив. Троцкий: “Тулалдаанд манлайлан явж чадах, хэрэв хэрэгцээ гарвал амиа ч өгөх тийм тусгай байгууллагыг бид байгуулах ёстой...” гэж хэлэв. Цэргийн хороод ба штабтай хэлэлцээр хийлгэхийн тулд Зөвлөлөөс нэг, гарнизоноос нэг ийм хоёр төлөөлөгчийг фронт руу илгээхээр шийдвэрлэв. 

	Зөвлөлийн төлөөлөгчийг Пековт Умарт фронтын командлагч генерал Черемисов хүлээн авч уулзаад миний бие Петроградын гарнизонд окоптоо байраа эзлэхийг аль эрт тушаасан, ингэхээр өөр ярих юм алга гэж товчхон мэдэгдсэн ажээ. Гарнизоны төлөөлөгчдийг Петроградаас гадагш гарахыг зөвшөөрсөнгүй ажээ... 

	Петроградын зөвлөлийн цэргийн салбарын төлөөлөгчид өөрийн төлөөлөгчийг Петроградын тойргийн штабт очуулах зөвшөөрөл гуйв... Гэтэл зөвшөөрсөнгүй. Цэргийн салбараар зөвшөөрүүлэлгүйгээр нэг ч тушаал гаргахгүй байхыг Петроградын зөвлөл шаардав. Бас л зөвшөөрсөнгүй. Харин төлөөлөгчдөд: “Бид гагцхүү ТГХ-г зөвшөөрөн хүлээнэ. Та нарыг бид зөвшөөрөн хүлээхгүй. Хэрэв та нар ямар нэгэн хууль дүрэм зөрчих юм бол бид баривчилна” гэж хэрцгийгээр мэдэгдэв. 

	Аравдугаар сарын 30 “17»61-нд Петроградын цэргийн бүх хорооны төлөөлөгчдийн хурлаас “Петроградын гарнизон Түр засгийн газрыг цаашид дагахгүй. Манай засгийн газар бол Петроградын Зөвлөл Бид хувьсгалт цэргийн хорооноос гаргасан Петроградын Зөвлөлийн тушаалд л захирагдана” гэсэн тогтоол батлав. Орон нутгийн цэргийн ангиудад Петроградын Зөвлөлийн цэргийн салбарын заавар хүлээж байхыг тушаав. 

	Маргааш өдөр нь ТГX дийлэнх олонх нь офицер оролцсон өөрийн жич хурлыг зарлан хуралдуулаад, штабтай хамтран ажиллах онцгой хороо байгуулж, Петроградын бүх район руу комиссаруудаа илгээв. 

	Арван нэгдүгээр сарын 3 “аравдугаар сарын 21”-нд

	Смольныйд болсон цэргийн асар том цуглаанаас: “Петроградын ажилчин, цэргийн депутатуудын зөвлөлийн дэргэд хувьсгалт цэргийн хороо байгуулагдсан явдалд Петроград ба түүний дүүргийн гарнизон баяр хүргэж, улмаар хувьсгалын эрх ашгийн үүднээс фронтыг ар талтай бат нягт холбоход чиглэсэн түүний алхам бүрд бүрэн дүүрэн дэмжлэг үзүүлэхээ хувьсгалт цэргийн хооронд амлая. Үүний зэрэгцээгээр Петроградын бүх гарнизон зохион байгуулалттай пролетари нарын хамтаар Петроградад хувьсгалт ёс журмыг сахин хамгаалахаа мэдэгдэж байна. Хувьсгалын эгнээг задруулан сарниулах гэсэн аливаа өдөөн хатгах оролдлогыг Корниловчууд болон хөрөнгөтний зүгээс үйлдэх аваас түүнийг хайр найргүй няцаах болно” гэсэн тогтоол гаргав. Хувьсгалт цэргийн хороо хүчин чадлаа мэдэрмэгц өөрийн захирамж тушаалд захирагдаж байхыг Петроградын тойргийн штабт шаардав. Хувьсгалт цэргийн хорооноос хэвлэлийн бүх газарт манай батлаагүй ямар ч уриалга, хуудас хэвлэж болохгүй гэсэн тушаал илгээв. Зэвсэглэсэн комиссарууд Кронверкийн зэвсгийн агуулахад хүрэлцэн ирж, Ново Черкасск дахь Каледины штабын байр тийш илгээхээр зэхчхээд байсан арван мянган винтовыг явуулахын болиулж, асар их хэмжээний зэр зэвсэг, байлдааны бусад хэрэглэлийг эзлэн авав... 

	Санаандгүй байгаад аюулд учирсан засгийн газар хэрэв сайн дураараа тарах юм бол ял шийтгэл оноохгүй гэж хороонд амлав. Гэвч хэтэрхий хожимдсон байв. Төлөөлөгчөө штабт ирүүлнэ үү гэсэн санал тавиулахаар Керенский өөрөө 11 дүгээр сарын 5 “10 дугаар сарын 23”-нд Малевскийг Петроградын зөвлөл рүү илгээв. Хувьсгалч цэргийн хороо зөвшөөрсөн хариу өгсөн боловч харин ганцхан цагийн дараа цэргийн яамны сайдын үүрэг гүйцэтгэж байсан генерал Маниковский саналаа буцааж авав... 

	Арван нэгдүгээр сарын 6 “аравдугаар сарын 24”-ний мягмар гарагийн өглөө “Петроградын ажилчин, цэргийн депутатуудын зөвлөлийн дэргэдэх хувьсгалт цэргийн хороо” гэсэн гарын үсэг бүхий уриалах бичиг гудамжнуудаар нэг тарж, бүх хотыг цочоон бужигнуулав, үүнд: 

	Петроградын ард иргэдэд!

	Ард иргэд ээ! Хувьсгалын эсэргүүчүүд ялт толгойгоо өндийлгөж байна. Корниловчууд бүх оросын зөвлөлүүдийн их хурлыг унаган, Зохион байгуулах хурлыг тасалдуулахын тулд хүч чадлаа дайчилж байна. Бас түйврэгчид Петроградын гудамжнаа үймээн дэгдээж, хядаан үүсгэхийг оролдож болзошгүй байна. 

	Петроградын ажилчин, цэргийн депутатуудын зөвлөл хувьсгалын эсэргүүчүүд болон түйвэргэгчдийн халдлагаас хувьсгалт ёс журмыг сахин хамгаалах үүрэг авч байна. 

	Петроградын гарнизон ямар ч хүчирхийлэл, зоргоор аашлах явдлыг гаргуулахгүй. Танхай балмад этгээд, хар зуутын ухуулагчдыг баривчилж, аль ойр тохиолдох цэргийн ангид авчран Зөвлөлийн комиссаруудад хүргэж өгөхийг Петроградынханд уриалж байна. Үл бүтэх гэмт этгээдүүдээс Петроградын гудамжнаа үймээн дэгдээх, дээрэмдлэг хийх, буу зэвсэг, мэс хэрэглэх гэсэн оролдлого гаргах юм бол тэр дор нь газрын хөрснөөс арчин хаях болно. 

	Ард иргэд ээ! Бид та бүхнийг амгалан тайван, түвшин тайвуу байхыг уриалж байна. ёс журам, хувьсгалын үйлсийг найдвартай хүчин хамгаалж байна” гэжээ. Арван нэгдүгээр сарын 3 “аравдугаар сарын 21”-нд большевикуудын жолоодогчид түүхт зөвлөгөөндөө цугларав. Уг зөвлөгөөн хаалттай боллоо. Над Залкинд62 урьдчилан хэлсэн байсан бөгөөд би зөвлөгөөний үр дүн юу болохыг хүлээн үүдэнд, коридорт сууж байв. Володарский тэр завсар гарч ирээд тэнд юу болж байгааг над ярив. 

	“Ленин: “Бослогод бүх оросын дэмжлэг хэрэгтэй. Гэтэл 24-нд Их хуралд ирэх төлөөлөгчид хараахан цөмөөр ирж чадахгүй нь. Ингэхлээр аравдугаар сарын 24-нд хөдлөхөд дэндүү эртдэх нь. Нөгөө талаар аравдугаар сарын 26-нд хөдөлнө гэхэд дэндүү оройтох нь. Үүнд: энэ үеэр их хурал хуралдаж байх болно. Гэтэл хуралдаж байгаа том хурлаас эрс шийдвэртэй, түргэн арга хэмжээ гаргахад хэцүү. Ингэхлээр бид аравдугаар сарын 25-нд, Их хурлын яг нээгдэх өдөр хөдлөөд: за засгийн эрх баригчид минь! Одоо энэ бослогыг та бүхэн хэрхмээр байна? гэж хэлж чадахаар байж байх ёстой” гэж хэлж байв. 

	Дээд давхрын нэг өрөөнд тоо бодлогоч, шатарчин дээр үед хааны армийн офицер байгаад дараа нь хувьсгалч болж цөлөгдөж байсан цэвэрхэн царайтай, урт халимагтай Антонов гэдэг нууц нэртэй Овсеенко гэгч нэг хүн сууж байлаа. Тоо бодлогоч, шатарчин энэ хүн нийслэлийг эзлэх төлөвлөгөө боловсруулахад хамаг анхаарлаа тавьчхаад байгаа нь энэ байжээ. 

	Засгийн газар ч мөн өөрийн зүгээс тулалдаанд бэлтгэж байв. Фронт даяар цацагдмал байсан дивизүүдээс шилэн сонгож авсан хамгийн итгэлтэй хороодыг Петроград руу сэмхэн татаж байв. Өвлийн ордонд Юнкерийнхны их буунуудыг зоож байлаа. Гудамжнаа анх удаа долоодугаар сарын бослогын өдрүүдээс авхуулан хасаг харуулууд бий болов. Полковников дуулгаваргүй байдлын өчүүхэн ч илрэлийг болов “туйлын эрс хатуу залхаан цээрлүүлэх” замаар дарж байх болно гэдгээр заналхийлсэн тушаалыг дараа дараалан гаргаж байв. Засгийн газрын гишүүдийн хамгийн жигшүүрт этгээд болох Ардын гэгээрлийн яамны сайд Кишкин Петроградад ёс журам сахиулах онцгой комиссараар батлагдав Кишкин өөрийн туслагчдаар мөн тийм өөдгүй этгээдүүд болох Рутенберг, Пальчинский нарыг томилов. Петроград, Кронштад Финландад дайны байдал зарлав. Хөрөнгөтний “шинэ цаг” сонин үүнтэй холбогдуулан: 

	“Юуны чинь бүслэлтийн байдал бил ээ? Засгийн газар засаг төр байхаа аль хэдийн болиод, ёс суртахууны нэр хүндээ ч алдаж, хүч хэрэглэхэд чухал хэрэгтэй аппарат ч үгүй болчихсон юм чинь... засгийн газар хамгийн сайн даа л ярилцахыг зөвшөөрөгчтэйгөө хэлэлцээ байгуулахаас цааш гарч чадахгүй шүү дээ. Түүнд чинь өөр засаг төр байхгүй шүү дээ” гэж егөөдөн мэдэгдэв. 

	Би бүгд найрамдах орос улсын зөвлөлд юу болж байцаг юм бол гэдгийг мэдэхээр арван нэгдүгээр сарын5 “аравдугаар сарын 23”-ны даваа гарагийн өглөө Марийн ордноор оров. Тэнд Терещенкогийн гадаад бодлогын талаар зад маргалдаж байв. Бурцев-Верховский нарын хоорондын тэмцэлдээнийг хэрхэн үзэж байгаагаа ярилцаж байв. Энд Италийн элчнээс бусад бүх дипломат ч цөм ирсэн байв. Италийн элчний талаар ярилцахдаа Карсогийн дэргэд болсон сүйрлээс болж сэтгэлээр бүр уначхаад байгаа хүн гэлцэж байв. 

	Намайг ороход зүүн эсер Карелин Лондоны “Птез”-ийн тэргүүнийг чангаар уншиж байсан бөгөөд түүнд нь “Большевизмыг сумаар л анагаах хэрэгтэй” гэж өгүүлсэн байв. 

	Карелин кадет нар тийш эргэж: “Энэ чинь бас л та нарын санаа шүү дээ!” гэж хашхирав. 

	Баруун талаас: “Тийм ээ! тийм!” гэсэн дуу гарав. 

	Карелин: “Тийм ээ, би та нарын тэгж бодож байгааг чинь мэдэж байна. Харин тэгэх гэж зүрхлээд үзээрэй л дээ, гайгүй” гэж хорсонгуй хариулав. 

	Дараа нь хүүхэн эргүүлэгч харчуултай төстэй бөгөөд урт ургуулсан цайвар сахал, долгионтсон шар үс бүхий Скобелев зөвлөлийн захиа даалгаврыг уучлан гуйсан маягаар хамгааллаа. Түүний дараа Терещенког үг хэлэхээр босоход зүүнээс “үүнийг огцруул! огцруул!” гэж хашхиралдав. Тэрээр Парисын бага хурал дээр засгийн газрын болон ТГХ-ны төлөөлөгчид нь ерөнхий үзлийг тухайлбал Терещенко өөрийнхөө үзлийг хамгаалах ёстой гэж зүтгэв. Армийн дотор сахилга бат сэргээн тогтоох тухай ялалт байгуулах хүртэл хэрхэн байлдах тухай хэдэн үг хэлэв. Шуугиан, ширүүн эсэргүүцлийн дундуур бүгд найрамдах орос улсын зөвлөл зүүн талаасаа эхлэн хэлэлцэх хэргийнхээ төлөвлөгөөнд шилжин орлоо. 

	Большевикууд суудал хоосон байсан нь бүр зөвлөлийн хурал нээгдэх анхны өдрөөс авхуулан хоосон байжээ. Большевикуудын хурлыг хаяж явсан бөгөөд тэгэхдээ хурлын хамаг амь сүнсийг нь аваад явчихжээ. Би шатаар бууж явахдаа ингэж үхтлээ маргалдан тэмцэлдээд тэмцэлдээд энэ эрхмүүдийн гунигтай зэврүү танхим руу гадаад бодит ертөнцийн нэг ч үнэн мөн дуу нэвтрэн ирж чадахгүй шүү дээ. Түр засгийн газар Милюковын танхимыг мөн тэр үедээ мөхөөсөн дайн, найрамдлын мөнөөхөн тэр элгэн улаан байц хаданд мөргөн аль хэдийнээ бут үсэрсэн юм чинь дээ гэж бодож явав... Хувцас өлгөгч пальто авч өгөнгөө “ээ, хөөрхий дээ, золгүй орос орон ч нэг л юм үзэх нь дээ!... Меньшевик, большевик трудовик л гэнэ. Украйн, Финланд л гэнэ. Германы империалистүүд, Английн империалистүүд ч гэх шиг... Би нарт хорвоо дээр дөчин таван жил шороо хөдөлгөж явна даа. Тэхэд хэзээ ч ийм олон үг сонсоогүй билээ” гэж үглэж байлаа. Ганган оготор дээл өмссөн үхэр хулгана адил гонзгой нүүртэй, кадетуудын дунд их нөлөө бүхий ноён, профессор Шацкий надтай коридорт тааралдав. Би түүнээс ингэтлээ их яригдаж байгаа большевик хөдөлгөөний талаар та юу гэж бодож байна? гэж асуув. Шацкий мөрөө хавчаад инээмсэглэж билээ. “Энэ мал, хог новшнууд зүрхлэхгүй л дээ. Харин хэрэв зээ зүрхэлдэг юм гэвэл бид гайгүй тэдэнд үзүүлээд өгүүз!... Тэд тэр тэмцэл хөдөлгөөнтэйгөө хамт балран унаж Зохион байгуулах хуралд ямар ч хүчгүй болох учраас тэр тэмцэл нь бидний үзлээр тийм ч муу биш ээ” гэж Шацкий хариулаад: 

	— Харин Зохион байгуулах хуралд санал болгон оруулах гэж байгаа, шинэ засгийн газар байгуулах төлөвлөгөөгөө би эрхэм танд товчхон өгүүлэхийг зөвшөөрнө үү. Би бол үндсэн хуулийн төсөл боловсруулахаар Түр засгийн газартай хамсран бүгд найрамдах улсын зөвлөлөөс байгуулсан комиссын дарга нь байгаа юм... Манайх мөн танай Америкийн нэгдсэн улс дахь шиг тийм хоёр танхимтай хууль тогтоох хуралтай болох юм. Доод танхим нь орон нутгийн төлөөлөгчдөөс, дээдэх нь чөлөөт мэргэжлийнхэн орон нутгийн захиргаад, хоршоолол үйлдвэрчний эвлэлийн төлөөлөгчдөөс бүрэлдэнэ...” гэлээ. 

	Гадаа гудамжинд баруун хойноос чийг даасан хүйтэн салхи үлээж, зайрмагтсан шалбааг гутлын ул нэвт жиндүүлнэ. Юнкерүүдийн хоёр суман Морскойг өгсөн ярс, ярс алхалсаар явж өнгөрөв. Тэд эгнээ эгнээгээрээ үелзэн, тэгээд хааны үеийн цэргийн хуучин дуу дуулж явах аж... Гялалзсан шинэ гэр бүхий гар буу зүүцгээсэн, морьтой цагдаа нар гудамжны аман дээр харагдлаа. Хэсэг хүн тэднийг дуу шуугүй ширтэх аж. Би Невийн өнцөг дээрээс “Большевикууд засгийн эрхийг барьж байж чадах уу?” гэсэн Лениний товхимлыг худалдан аваад, цаасан марк төллөө. Тэгэхэд тийм марк задгай мөнгөний оронд явдаг байсан юм. Теодор Шонтыг63 байж ядтал нь атаархуулмаар байдлаар дүүжлэгдэн зогссон энгийн ба цэргийн хүмүүсээр хэзээ язааныхаа янзаар дүүрэн шаваатай трамвайнууд нааш цааш явсаар л байна... Цэргийн хувцастай тэр чигээрээ, янжуур, наран цэцэг худалдаж байгаа, цэргээс оргогсод гудамж дагуудаа харагдана. 

	Невийн гудамжаар туждаа хөшиглөсөн өтгөн манан дунд цугларсан олон сонины эцсийн дугаарыг дээр дороо орон байж булаалдан худалдаж авах буюу зарлалын дэргэд шавааралдан түлхэлдэж, байшингийн хана туургаар нэг наалттай байгаа уриа64 ухуулга хуудаснуудын учир утгыг ойлгохыг оролдох аж. Энд ТГХ, тариачдын зөвлөлүүд, “дундыг баригч” социалист намууд, армийн хороодын ухуулах хуудаснууд байсан бөгөөд тэд цөмөөрөө л гэр гэртээ суун, засгийн газрыг дэмжихийг ажилчин, цэргүүдээс хүссэн, занан сүрдүүлсэн, наманчлан гуйсан байлаа... 

	Нэг хуягт муухай чанга гуугласан дохио өгсөөр хойш, урагшаа алгуурхан боловч зогсоо зайгүй холхиж байна. Гудамжны ам өнцөг булан бүхэнд хүн амьтан багшран бөөгнөрч, цэрэг, оюутнууд ам өрсөлдөн маргацгаана, харанхуй бүрэнхий түгж шөнө болмогц энд тэнд ганц нэгхэн чийдэн анивалзан хүмүүс нааш цааш тасралтгүй багшран цувна... Петроградад үймээн дэгдэхийн урд ёс адил дандаан л ингэдэг байв. 

	Хот их бухимдамтгай цухалдуу болж, огцом цочир чимээ гарах бүрийн тоолонгоор давхийн цочих болжээ. Харин большевикууд огт нь хэнэг ч үгүй, иймээ тиймээ болсон зүйлгүй байв. Цэргүүд хуарангууддаа, ажилчид фабрик завод дээрээ байдаг л чигээрээ байцгаана Бид Казаны цогчин дуганы дэргэдэх кино үйлдвэр дээр очив. Алаан хядаан, шунал тачаал, атаа жөтөөгөөр дүүрсэн итали кино гарч байв. Нүүрэн талын эгнээнд хэдэн цэрэг, матрос суужээ. Тэд юунд ийнхүү сүйд майд бололцож, алаан хядаан болж байгааг огтхон ч ойлголгүй хүүхэд адил дэмий л гайхан дэлгэц рүү ширтэцгээх ажээ. 

	Би киноны газраас гарч Смольный руу яаравчлав. Дээд давхрын 10 дугаар тасалгаанд хувьсгалт цэргийн хорооны хуралдаан зай завсаргүй үргэлжилж байв. 18 настай, цайвар үстэй Лазимир гэгч залуу хурлыг даргалж байв. Тэр миний дэргэдүүр өнгөрч явснаа эргэн зогсож гарыг минь мятрангуй шиг атгалаа. 

	Тэр залуу: “Петропавловын цайз манай талд орчхоод байгаа шүү! Засгийн газраас Петроградыг номхотгохоор илгээсэн хорооноос бид дөнгөж сая мэдээ хүлээж аваад байна. Цэргүүд энд юу эс байхыг хэн мэдэх вэ дээ гэж сэжиглээд, Гатчинд галт тэргээ зогсоож, төлөөлөгчдөө бидэн рүү илгээжээ. Тэд биднээс “Юу болоод байгаа юм бэ энэ чинь? Бидэнд хэлж өгөөч? гээд, бид “засгийн бүх эрхийг зөвлөлүүдэд” гэсэн тогтоолыг аль хэдийн гаргасан” гэлээ. Тэдэнд хувьсгалт цэргийн хороо: “Ах дүү нар минь, та бүхэнд хувьсгалын нэрийн өмнөөс баяр хүргэе! Тэндээ тушаал хүлээж байгтун! гэж хариулав” гэж баяртай инээмсэглэн хэлэв. 

	“Манай бүх утсан харилцааг тасалжээ. Гэвч цэргийн холбоочид завод, цэргийн, хуарангуудтай харилцаа барихын тулд хээрийн телефон тавьсан” гэж Лазимир ярив. 

	Холбоочид, комиссарууд зогсоо зайгүй орж гарсаар байлаа. Үүдэнд хэзээ л бол хэзээ хотын хамгийн алсалсан хэсэг рүү ч яаравчлан одоход бэлхэн байгаа, сайн дурынхны арван хоёр хүн жижүүрлэж байв. Тэдний нэг цыган байрын царайтай, бага дарга над францаар “дохио л өгвөл хөдлөхөд цөм бэлхэн байна” гэж хэлэв. 

	Бослого гаргах практик шууд төлөвлөгөөг тархиндаа боловсруулчхаад явж байсан туранхай биетэй, барвагар урт сахалтай, энгийн хүн Подвойский, сахлаа хусаагүй, хиртэй бохир захтай, олон шөнө нойргүй хонож гуйвлачихсан Антонов, байнга инээд алдан, хөөр хөгжилтэй занган ярьдаг хурц үгтэй, палигар нүүртэй, намхан пагдгар цэрэг Крыленко, амгалан байрын царайтай барвайсан урт сахалтай усан цэргийн эр Дыбенко нар миний дэргэдүүр өнгөрөв. Зөвлөлт засгийн төлөө тулалдаан болон ойртон ирж яваа тулалдааны хүмүүс гэвэл иймэрхүү байлаа. 

	Доод давхарт фабрик-заводын хороодын байранд Сератов сууж байв. Сератов завод болгонд зуун тавь, гавин винтовыг зэвсгийн сангаас олгох ордерт гарын үсэг зурж байлаа... Ширээнийх нь урд дөчин төлөөлөгч оочирлон зогсжээ. 

	Би танхимд, нэг их нэрд гараагүй большевик зүтгэлтнүүдтэй уулзав. Нэг нь над гар буугаа үзүүлээд: (царай нь цонхигор байлаа) “Эхэлсээн! Нэг бол биднийг эд бад хийх цаг болоод байна. Үгүй юм бол өөрсдөө сөнөх цаг болоод байна гэдгээ дайсан аль хэдийн мэдэж байгаа учраас бид үү, тэд үү хэн нь юм нэг нь хөдлөхөд л хөдлөх нь” гэж хэлэв. 

	Петроградын Зөвлөл бүтэн хоног завсарлагаагүй хуралдав. Намайг их танхимд ороход Троцкий үгээ яг төгсгөж байлаа. 

	Троцкий “Биднийг хөдөлгөөн гаргах гэцгээж байна уу гэж асууж байна. Энэ асуултад би тод тодорхой хариу өгч болох байна. Засгийн бүх эрх зөвлөлүүдийн гарт шилжвээс зохих тийм цаг нэгэнт болсон гэдгийг Петроградын зөвлөл ухамсарч байгаа юм. Засгийн эрхийг шилжүүлэх энэхүү явдлыг бүх оросын Их хурал хэрэгжүүлнэ. Зэвсэгт тэмцэл хийх хэрэг гарах уу, үгүй юу гэдэг нь бүх оросын их хурлыг тасалдуулах гэж хүсэж байгаа тэр хүмүүсээс л шалтгаална. 

	Түр танхимд байгсдаас дагнан бүрдсэн манай засгийн газар бол байр сууриа жинхэнэ ардын засагт тавьж өгөхийн тулд түүхийн шүүрээр шүүрдэхийг л хүлээж байгаа арчаагаа алдсан хүчин мөхөс засгийн газар юм гэдэг нь бидэнд илт байна. Гэвч бид одоо ч гэсэн, өнөөдөр ч гэсэн тулалдах явдлаас зайлсхийхийг оролдож байна. Бүх оросын зөвлөлүүдийн их хурал нийт ард түмний зохион байгуулалттай эрх чөлөөнд тулгуурласан засгийн эрхийг гартаа авна гэдэгт бид найдаж байна. Харин засгийн газар бидэн рүү халдан довтлохын тулд өөрийгөө үхлээс зааглаж байгаа тэрхүү эгшин зуурын хугацаа 24, 48, буюу 72 цагийг ашиглахыг хүсэж байгаа бол түүнд бид сөрөх довтолгоогоор хариулна. Цохилтыг нь цохилтоор, төмрийн нь болдоор хариулууз!” гэв. 

	Нижигнэсэн алга ташилтын дундуур Троцкий зүүн эсерүүд төлөөлөгчдөө хувьсгалт цэргийн хороонд илгээхийг зөвшөөрсөн гэж мэдэгдэв. 

	Би өглөөний гурван цагт Смольныйгоос гарч явахдаа хаалганы хоёр талаар олон пулемёт зоож, их хаалга, ойролцоох гудамжнуудын аманд цэргийн давхар давхар харуул тавьсан байхыг ажиглав. Билль Шатов65 шатаар өөдөө гүйж явав “Бид эхэлчихсэн шүү! Керенский манай” “Цэрэг”, “Ажилчны зам” сонинуудыг хаалгахаар юнкерүүдийг илгээжээ. Харин тэгтэл манай отряд хүрэлцэн очиж, сангийн хэвлэлийг булаан авчээ. Одоо бид хөрөнгөтний хэвлэлийн газрыг булаан авах хүмүүс илгээнэ!” гэж хэлээд миний мөрөн дээр баяртай гэгч нь алгадчихаад өөдөө гүйв... 

	Арван нэгдүгээр сарын 6 “аравдугаар сарын 24”-ны өглөө над Гадаад явдлын яаманд конторлодог, хэвлэл утга зохиолын хянагч нэг хүн дээр очих хэрэг гарав. Гудамжны дагуух байшингуудын хана туурга болгон дээр ард түмнийг “тайвшрахад” ухаан жолоогүй уриалсан ухуулах хуудаснууд наасан байв. Полковников дараа дараагаар тушаал гаргасаар л байсны дотор: 

	“Тойргийн штабаас тушаал авахыг хүртэл хуаран хуарандаа байхыг бүх анги, салбарт тушаасугай. 

	Дур мэдэн хийх бүхий л ажиллагааг хориглосугай. Дарга нарынхаа тушаалыг дагалгүй дур мэдэн ажилласан офицер бүхнийг зэвсэгт үймээн дэгдээсэнд тооцож шүүхэд шилжүүлэх болно. 

	Янз бүрийн байгууллагаас гаргасан ямар нэгэн тушаалыг цэргүүдээс даган гүйцэтгэх явдлыг эрс тэс хориглосугай” гэж тушааж байв. 

	Засгийн газар “Шинэ орос”, “Үнэн үг”, “Ажилчны зам”, “Цэрэг” сонинуудыг хааж, Петроградын Зөвлөлийн удирдагчид, хувьсгалт цэргийн хорооны гишүүдийг баривчлахаар тогтоов гэж өглөөний сонинууд мэдээллээ. 

	Намайг Ордны талбай дундуур гарч явахад жанжин штабын гол хаалга доогуур Юнкерийн их бууны хэд хэдэн батарей тачигнуулан давхиж гарч ирээд ордны өмнө талд жигдрэв. Жанжин штабын том улаан байшин ер бусын хөл хөдөлгөөнтэй харагдана. Байшингийн урд талд нэлээд олон машин зогсож бас офицеруудын суусан машинууд ирэх нь ирж, явах нь явж, тасралтгүй сүлжилдэж байгаа харагдана. Хэвлэл утга зохиолын нөгөөх хянагч маань циркт орчихсон жаахан хүүхэд аятай байж сууж ядан догдолно. Тэр хүн над. “Керенский огцрохоор тун саяхан бүгд найрамдах улсын Зөвлөл рүү явлаа!” гэж хэлэв. Би Марийн ордон руу яаран очиж, Керенский өөрийгөө цагаатгаж, улс төрийн дайснуудаа хилэгнэн дайрах явдлаар тэр аяараа бүрдсэн утга уялдаа муутай хорссон ярианых нь төгсгөл дээр орж амжив. Керенский “Үндэс баримтгүй хоосон үг хэлэхгүйн тулд эрж хайсаар байгаа боловч нуугдчихаад олдохгүй байгаа төрийн гэмт хэрэгтэн Ульянов Ленинээс “Ажилчны зам” сонинд нийтлүүлсэн ухуулах хуудас дотроос хамгийн тодорхой хэсгийг нь би энд та нарт эш татаж хэлье. “Нөхдөд илгээх захидал” гэсэн гарчигтайгаар нийтлүүлсэн хэд хэдэн ухуулах хуудас дотроо энэхүү төрийн гэмт хэрэгтнээс Петербургийн пролетари нар ба цэргүүдийг долоодугаар сарын 3—5-ны туршлагыг дахин давтахыг уриалаад нэн даруй зэвсэгт бослого гаргахын чухлыг баталжээ. 

	Эдгээр урианы зэрэгцээгээр хурал, цуглаанууд дээр большевикуудын намын бусад удирдагч үг хэлж, нэн даруй зэвсэгт бослого гаргахыг уриалан дуудаж байна. Энэ талаар ялангуяа Петербургийн ажилчин, цэргийн депутатуудын Зөвлөлийн дарга Бронштейн-Троцкийн хэлсэн үгийг онцлон тэмдэглэх хэрэгтэй... 

	“Ажилчин зам”, “Цэрэг” сонины өдий төдий өгүүлэл “Шинэ орос”-д гарсан өгүүллүүдтэй хэл, найрлагаар тэр аяараа нийлж байна. 

	Бид зөвхөн улс төрийн аль нэг намын хөдөлгөөнтэй төдийгүй, харин хүн амын нэг хэсгийн улс төрийн талаар харанхуй хоцрогдмол байгаа болон тэдний гэмт зөн билгийг ашиглаж байгаа явдалтай учирч байна. Орос оронд эвдэх сүйтгэх, түйвээн хядахын аяндаа гарах хөдөлгөөнийг чухам яагаад ч болов гаргах зорилго тавин ажиллаж байгаа онцгой байгууллага бидэнд учраад байна. 

	Олон түмний одоогийн ийм санал бодолтой байгаа үед Петербургт илэрхий хөдөлгөөн гаргах юм бол Чөлөөт Орос орны нэр төрийг үүрт бузарлах түйвээн хядахын хүнд уршиг таригдах нь бүр гарцаагүй хэрэг. 

	Бослогыг зохион байгуулагч Ульянов-Лениний өөрийнх нь зөвшөөрөн хэлснээр оросын “социал-демократын хэт зүүн жигүүрийн байдал одоо нэн ч тааламжтай байна»... гэдэг нь тун анхаарууштай зүйл болно гэж ярив. 

	Тэгээд Керенский Лениний өгүүллээс доорх үгийг эш татан уншив. Үүнд: 

	“Германчууд сонин бичиг ч үгүй, хурал цуглаан хийх эрх чөлөө ч үгүй, зөвлөлүүд ч үгүй ганцхан Либкнехттэй байгаа (тэгээд тэр нь бас цөллөгт байсан гээч) ад шулмын хүнд нөхцөлд чинээлэг тариачдынхаа эцсийн ганц хүнийг тулан тултал бүх ангийн хүн ам интернационализмын үзэл санааг байж боломгүй дайсагнаж байгаа нөхцөлд, империалист жижиг, дунд, том хөрөнгөтнүүдийн гайхалтай лут зохион байгуулалттай байсан үед германчууд, өөрөөр хэлбэл германы интернационалист хувьсгалчид, усан цэргийн оготор дээл өмссөн ажилчин флот дээр нэг нь зуутай үзэлцэх тийм бослого гаргаж чадсан байгааг л тунгаан бодоод үзэцгээ дээ. 

	Харин тэхэд бид хэдэн арван сонин бичигтэй хурал цуглаан хийх эрх чөлөөтэй, бас Зөвлөлүүдийн дотор олонх нь болчхоод байгаа мөртөө, дэлхий дахин дээр хамгийн тааламжтай нөхцөлд байгаа пролетарийн интернационалистууд, бид бослого гарган герман хувьсгалчдыг дэмжихээсээ татгалзаж байх гэж дээ” гэжээ. 

	Керенский цааш ярьсан нь: 

	“Большевикуудын намын үзэж байгаагаар засгийн эрхийг хууль бусаар булаан авагч, хөрөнгөтнүүдэд хахуулагдсан этгээд болох сайд дарга Керенскийн толгойлж байгаа одоогийн түр засгийн газрын жолоодож бий энэ үед орос оронд улс төрийн бүх нам улс төрийнхөө үйл ажиллагааг явуулахад хамгийн тохиромжтой нөхцөл бүрдсэн гэдгийг бослогыг зохион байгуулагчид өөрснөө ийнхүү зөвшөөрөн хүлээж байна... 

	Бослогыг зохион байгуулагчид Германы пролетари нарт тус дэмжлэг үзүүлж байгаа юм алга, харин Германы захирагч ангийнханд тус дэмжлэг үзүүлэн, Вильгельм ба түүний анд нөхдийн хуягласан нударгын өмнө Орос улсын фронтыг тавьж өгч байна... Ямар ч учир шалтаг санаатай ч бай, санамсаргүй ч бай ялгалгүй түр засгийн газрын хувьд падгүй юм. Гэвч Оросын улс төрийн, намын тиймэрхүү ажиллагаа бол Орос улсаас урван тэрсэлсэн хэрэг мөн гэж үзэж байгаагаа ямар боловч миний бие өөрийн үүрэг хариуцлагын ёсоор энэ индэр дээрээс мэдэгдэх байна. 

	Би хууль цаазын үзлийг баримтлан ярья: Шүүхийн зохих мөрдөн байцаалтыг нэн даруй эхэлж зохих хүмүүсийг баривчлах саналыг би тавьсан юм. (Зүүн талынхан шуугилдан Керенскийн ярих завдал өгөхгүй байв. ) Анхаарч сонсоорой! гэж Керенский сүрдүүлэнгүй хэлээд санаатай, санамсаргүй урвах явдлаас болж улс орныхоо унан доройтож мөхдөгийн даваан дээр ирээд байгаа энэ үед Түр засгийн газар, тэрчлэн мөн миний бие үхэж, устсан нь дээр байгаа боловч төр улсынхаа нэр төр амьдрал тусгаар тогтнолыг урван худалдахгүй...” гэв. 

	Энэ үеэр нь Керенскийд ямар нэгэн хуудас гардуулав66.

	“Хороодоор тарж байгаа тэр баримт бичгийн хуулбарыг над ирүүлжээ” гээд Керенский чангаар: 

	“Петроградын зөвлөлд аюул учраад байна. Хороодыг дайны бэлэн зэлэн байдалд оруулж, цаашид гарах тушаал захирамжийг хүлээж байхыг тушаасугай. Тушаалыг үл биелүүлэх буюу элдвээр удаашруулан саатуулах явдлыг хувьсгалаас урвасанд тооцно. 

	Даргыг Подвойский, 

	Нарийн бичгийн дарга Антанов” гэж уншив. 

	Керенский цааш нь: 

	“Үнэндээ энэ бол оршин тогтнож байгаа ёс дэглэмийн эсрэг үл бүтэх амьтдыг босгож, зохион байгуулах хурлыг тасалдуулан, Вильгелмийн төмөр нударгын нягтарсан хороодын өмнө оросын фронтыг илчлэн тавьж өгөх гэсэн оролдлого мөн. Ухамсарт бүх ардчилагчид, түүний ТГХ армийн бүх байгууллага эрх чөлөөт Орос орныг бахархдаг, бахархах ч ёстой их оросын ардчилсан ёсны нэр төр, эрүүл саруул ухаан, ариун нандин сэтгэл энэ бүхэн дээрх оролдлогыг эсэргүүцэж байгаа учраас “Үл бүтэх амьтад” гэдэг үгийг гүнээ ухаарсныхаа үүднээс хэлж байгаа юм. 

	Үнэнийг улаан цайн, эмээж зоволгүй хэлж хэзээ ч эс зүрхлэх тэр хүмүүсээс л бусад бүх хүн энэ шинэ эрх чөлөөг өнөө үес хамгаалж байгаа Түр засгийн газраа санал нэгтэй дэмжинэ байх гэдэгт миний бие итгэл төгс энд ирсэн болохоос биш, дэмжээч гэж гуйхаар ирээгүй билээ. 

	Түр засгийн газар улсын ард иргэдийн эрх чөлөө, тэдний улс төрийн эрхийг хэзээ ч зөрчиж байгаагүй билээ. 

	Харин Оросын ард түмний чөлөөт хүсэл зориг руу гар далайхыг зүрхэлж байгаа, бас түүнийхээ хажуугаар, фронтыг Германд нээн тавьж өгөх аюул учруулж байгаа оросын олон нийтийн тэдгээр этгээд, тэдгээр бүлэг, намуудыг нэн даруй, эрс шийдвэртэй, бүрмөсөн устгавал зохино гэдгийг өнөөдөр түр засгийн газар мэдэгдэв... Эрс шийдвэртэй засагтай учирна гэдгээ Петроградын ард иргэд мэдэг. Эрүүл саруул ухаан, ариун нандин сэтгэл, нэр төр бага сага ч болов үлдэж хоцорсон хүмүүсийн зүрх сэтгэлд нь тэр зүйлс сүүлчийн цаг буюу мөчид дахин сэргэж, ялах биз ээ” гэв. 

	Энэ бүх ярианы туршид танхимд суугчид эсэргүүцэн шуугилдаж, үймж байв. Хашхирсаар байгаад царай нь цонхийн амьсгаадаж давчидсан сайд даргыг үгээ дуусган, бараа бологч офицерынхоо хамт танхимаас гарч одоход зүүний илтгэгчид дараа дараагаар индэр дээр гарч, барууныхныг хурц ширүүн, хилэгнэсэн үгээр дайрав. Социалист-хувьсгалчид хүртэл Гоцийн амаар будаа идэн ийнхүү мэдэгдсэн үүнд: 

	“Ард түмний дургүйцлийг далимдуулан ашиглаж большевикуудын явуулж байгаа улс төрийн бодлого бол хоргомчлон хуурсан гэмт хэрэг юм. Гэтэл ард түмний өдий төдий шаардлага одоо болтол хангагдаагүй орхигдсоор байгаа нь маргаангүй зүйл билээ. Найрамдлын тухай, газрын тухай, армийг ардчилах тухай асуудлуудыг үнэн шударгаар шийдвэрлэхийг засгийн газар хатуу чанд, гуйвалтгүй эрмэлзэж байгаа юм байна гэдэгт нэг ч ажилчин нэг ч цэрэг, нэг ч тариачин өчүүхэн ч эргэлзэж чадахааргүй тийм хэлбэрээр тавьсан байх ёстой. 

	Засгийн газрын хямрал гаргахыг бид, бас меньшевикууд ч хүсээгүй байна, хэрэв Түр засгийн газар энэ бүх тулгарсан чухал асуудлын талаар ард түмний тэсэж ядан хүлээж бий тэдгээр тодорхой хурц тод үгсийг хэлж өгөх юм бол бид түр засгийн газрыг цусныхаа эцгийн дуслыг хүртэл байдаг бүх хүчээрээ хамгаалахад бэлхэн байна” гэв

	Дараа нь багтаж ядталаа уурласан Мартов босож: 

	Хэдийгээр алдаа мадагтай зорилгод чиглэсэн ч гэсэн пролетари нар ба армийн үлэмж хэсгийн хөдөлгөөний тухай яригдаж байхад үл бүтэх амьтдын хөдөлгөөний тухай сэтгэл түвдэлгүй ярьж байгаа сайд даргын үг бол иргэний дайнд уриалсан үг мөн” “Зүүн талынхан алга ташив” гэв. 

	Зүүнтний оруулсан шилжилтийн томьёолол батлагдав. Тэр томьёолол уг чанартаа засгийн газарт үл итгэх явдлаа илэрхийлсэнтэй эгээ л адил зүйл болов. Үүнд: 

	1) Засгийн эрхийг булаан авах зорилгоор сүүлийн өдрүүдэд бэлтгэгдэж байгаа зэвсэгт хөдөлгөөн нь иргэний дайн үүсгэх аюул учруулан, хувьсгалын эсэргүү хар зуутын хүчийг дайчлахад болон түйвэргэн хядах хөдөлгөөн гаргахад тааламжтай нөхцөл бүрдүүлж, Зохион байгуулах хурал хуралдахыг тасалдуулан, улс орны бүрмөсөн нуран унаж, аж ахуйн амьдрал тасалдан зогсчхоод байгаа нөхцөл байдалд хувьсгалыг мөхөөх, дайнд шинэ шинэ ялагдал сүйрэл амсах аюулд гарцаагүй хүргэнэ. 

	2) Дээр дурдсан ухуулгын амжилттай болох үндэс суурь нь дайн, эвдрэл сүйдлийн бодит нөхцөлийн зэрэгцээгээр хойшлуулшгүй авч явуулбал зохих арга хэмжээг удаашруулснаас болсон бөгөөд ийм учраас газрын асуудал эрхэлсэн хороодын мэдэлд газрыг шилжүүлэх тухай хууль нэн даруй гаргаж, улмаар найрамдлын болзлыг тунхаглаж найрамдал байгуулах хэлэлцээр эхлэх саналыг холбоотнуудад тавьж гадаад бодлогын хувьд эрс шийдвэртэй арга хэмжээ авах нь чухал байна. 

	3) Эмх замбараагүй байдал ба түйвэргэн хядах хөдөлгөөний хурц илрэлүүдтэй тэмцэхийн тулд тэдгээрийг устгах арга хэмжээг яаралтай авч, энэ зорилгоор Петроградад хотын захиргаа, хувьсгалт ардчилсан байгууллагуудын төлөөлөгчөөр бүрдсэн бөгөөд Түр засгийн газартай нягт хамтран ажиллах олон нийтийг аврах хороо байгуулах нь чухал байна...” гэжээ. 

	Энэ тогтоолын төлөө меньшевик, эсерүүд бас саналаа өгснийг тэмдэглэх нь сонирхолтой юм. Харин Керенский энэ тухай мэдмэгцээ үүний учрыг олохоор Авксентьевыг өвлийн ордонд урьжээ. Керенский Авксентьевт мэдэгдэхдээ: “Хэрэв тогтоол Түр засгийн газарт үл итгэж байгаагийн илэрхийлэл нь болж байгаа бол би танд шинэ танхим байгуулахыг сануулъя” гэжээ. Тэгэхэд нь эвсэгчдийн жолоодогч Дан, Гоц, Авксентьев нар сүүлчийнхээ “эвсэх гэрээг” байгуулжээ... Тэд Керенскийд энэ тогтоол засгийн газрын үйл ажиллагааг шүүмжлээгүй юм гэдгийг тайлбарлажээ... 

	Жадыг нь хийсэн винтов бүхий цэргийн отрядууд Морской ба Невийн буланд хувийн бүх машиныг зогсоож, сууж явагсдыг нь буулган, машинуудын өвлийн ордон руу илгээж байв. Тэднийг цугларсан олон ширтэн ажиж байцгаав. Түр засгийн газар буюу хувьсгалт цэргийн хороо хоёрын аль талынх нь цэрэг болохыг хэн ч мэдэхгүй байлаа. Казаны цогчин дуганы дэргэд бас л тэгж байлаа. Машинуудыг тэндээс Нева гудамжийг өгсүүлэн илгээж байв. Гэнэт винтов буу барьсан тав зургаан усан цэрэг гарч ирэв. Тэд хоёр цэрэгтэй сэтгэл догдлон инээлдсээр ярилцаж гарлаа. Усан цэргүүдийн саравчгүй малгай дээр “Аврор”, “Эрх чөлөөний туяа” гэсэн Балтийн флотын хамгийн цуутай, большевик Крейсер онгоцны нэрс бичээтэй байна. Усан цэргийн нэг нь “Кронштадтынхан явж байна” гэж хэллээ. Кронштадтад байсан хорин таван мянган усан цэрэг амиа өгөхөөс буцахгүй цөм хатуу итгэсэн большевикууд байсан учраас энэ үгс “Марсельчууд явж байна!” гэсэн үг 1792 онд Парис хотод юу гэсэн үг болж байсантай л адил дайтай үг болж байлаа. 

	“Ажилчин ба цэрэг” сонины дугаар аль хэдийн гарчихсан явж байв. Эхийн нүүр нь том үсгээр хэвлэсэн уриа нийтэлсэн байв. Үүнд: 

	 

	“Цэргүүд ээ! Ажилчдаа! Иргэд ээ!”

	Ард түмний дайснууд урьд шөнө довтолгоонд оров. Штабын корниловчууд хот орчноос юнкерүүд болон гавшгай батальонуудыг татаж авчрахыг оролдож байна. Оран иенбаумын юнкерүүд хааны суурины гавшгайчид хөдлөхөөсөө татгалзжээ. Петроградын ажилчин цэргийн депутатуудын зөвлөлийн эсрэг урван тэрслэгч цохилт хийх заль зохиож байна... Хувьсгалын эсэргүү хуйвалдааныхны довтолгоо Бүх оросын зөвлөлүүдийн их хурлыг нээгдэхийн өмнөхөн түүнийг цохиход мөн зохион байгуулах хурлын эсрэг, ард түмний эсрэг чиглэжээ. Петроградын ажилчин, цэргийн депутатуудын зөвлөл хувьсгалыг хамгаалж байна. Хувьсгалт цэргийн хороо хуйвалдааныхны түрэлтийг няцаан цохих ажлыг удирдаж байна. Ард түмний дайсанд үхлийн цохилт өгөхөд Петроградын бүх гарнизон, бүх пролетари нар бэлхэн байна. 

	Хувьсгалт цэргийн хорооноос тогтоох нь: 

	1. Бүх хороо, суман командлалын хороо, зөвлөлийн комиссаруудтай хамтран, мөн тэрчлэн хувьсгалт бүх байгууллага хуйвалдааныхны төлөвлөгөө арга ажиллагааны тухай бүх мэдээг алзалгүй мэдэж, байнга хуралдан зөвлөж байсугай. 

	2. Нэг ч цэрэг хорооны зөвшөөрөлгүйгээр ангиасаа холдож явах ёсгүй. 

	3. Анги бүрээс хоёр, районы зөвлөл бүрээс таван төлөөлөгчийг Смольныйн Институтэд яаралтай ирүүлсүгэй. 

	4. Хуйвалдааныхны бүх арга ажиллагааны талаар! Смольныйн Институтэд тэр дор нь мэдээлж байсугай. 

	5. Петроградын Зөвлөлийн бүх гишүүд ба бүх оросын Зөвлөлүүдийн их хуралд ирсэн бүх төлөөлөгчийг Смольный Институтэд яаралтай хуралдаанд хүрэлцэн ирэхийг урьж байна. 

	Хувьсгалын эсэргүүчүүд ялт толгойгоо өндийлгөв. Цэрэг, ажилчин, тариачдын тэмцэн олсон бүх ололт амжилт итгэл найдварт их аюул заналхийлж байна. Гэвч хувьсгалын хүчин чадал дайсныхаа хүчин чадлаас цаглашгүй их давуу байна. 

	Ард түмний үйл хэрэг найдвартай чийрэг гарт байна. Хуйвалдагчид бут цохигдоно. 

	Ямар ч гуйван дайвах, эргэлзэн түдгэлзэх явдал байж болохгүй. Хатуужил тэсвэртэй шийдвэр төгс байх явдал чухал байна. 

	Хувьсгал мандтугай! Хувьсгалт цэргийн хороо” гэжээ. Петроградын зөвлөл их шуурганы төв болж байсан Смольныйд зогсоо зайгүй хуралдаж байв. Төлөөлөгчид нойртоо дийлдмэгц суусан суусан орчныхоо шалан дээр унаад өгөх бөгөөд тэгээд дараа нь санал шүүмжлэл гаргахад тэр даруй оролцохын тулд босож ирдэг байлаа. Троцкий, Каменев, Володарский нар өдөртөө 6, 8, 12 цагаар ярьж байв. Би доод давхарт бууж, большевик төлөөлөгчдийн зөвлөгөөн болж байсан 18 дугаар тасалгаанд оров. Цугласан олны цаанаас үл үзэгдэх илтгэгчийн эрс дуу: “Эвсэгчид биднийг ганцаардлаа гэж байна. Тэдний үгийг бүү хайхрагтун! Эцсийн эцэст тэд нэг бол биднийг дагана, эсгүүл хэн ч үгүй ганцаархнаа хоцорцгооно гайгүй...” гэж итгэл дүүрэн батлан ярьж байв. 

	Илтгэгч нэг бичиг өөд нь өргөж: “Бид тэднийг нэгэнт талдаа татчихаад байна! Эсер, меньшивикүүдээс дөнгөж сая төлөөлөгчид ирлээ. Тэд манай үйл ажиллагааг буруушааж байна гэнээ, гэвч хэрэв засгийн газар бидэн рүү дайрах юм бол тэд пролетарийн үйл хэргийн эсрэг тэмцэх гэж явахгүй гэсэн байна” гэв. Бахдан баяссан шуугиан болов... 

	 

	 

	Харанхуй бүрэнхий болмогц их танхим тамхины суунагласан цэнхэр, утаан дунд бөглүүхэн дүнгэнэлдсэн цэрэг, ажилчид зэрэг хар хүрэн өнгийн хувцастай олон хүнээр пиг дүүрэв. Хуучин ТГХ өөрт нь, магадгүй түүний тогтоосон хувьсгалт дэг журамд нь ч мөхөл авчирч байгаа тэрхүү шинэ их хурлын төлөөлөгчдөд баяр хүргэхээр эцсийн бүлэгт шийджээ. Харин энэ хурал дээр зөвхөн ТГХ-ны гишүүд л сонгох эрх эдэлж байв. 

	Гоцыг хурлын даргын байранд суух үед бүр шөнө дунд хэвийчхээд байсан бөгөөд бараг л айж зэвүүцмээр ч юм шиг над санагдсан тийм хачин нам гүм байдлын дунд дан илтгэгчийн индэр дээр гарч очив. 

	Дан: 

	“Бидний амсан өнгөрүүлж байгаа энэ үе бол хамгийн гашуун явдлаар дүүрэн байна. Дайсан Петроград орох зам дээр хориглон зогсож, ардчиллын хүч хариу эсэргүүцэл зохион байгуулах гэж чармайж байна. Гэтэл ийм үед нийслэлийн гудамжинд цус урсгах аюул ойртон, өлсгөлөн зөвхөн засгийн газраар барахгүй, харин хувьсгалыг өөрийг нь ч хүртэл мөхөөхөөр заналхийлж байна... Олон түмэн зовж зүдэрч, санаа сэтгэл нь түвшингүй байна. Тэд хувьсгалыг сонирхохоо больжээ. Юу ч болдог байсан хамаагүй большевикууд түрүүлээд бослого эхэлчих юм бол тэр нь хувьсгалыг мөхөөх болно («худлаа” гэсэн дуу цуурайтав) Хувьсгалын эсэргүү нар түйвэргэн сүйтгэх, алан хядах ажилдаа орохын тулд гагцхүү большевикуудыг л хүлээж байна... Хэрэвзээ ямар нэгэн хөдөлгөөн гарах юм бол зохион байгуулах хурал хуралдахаас өнгөрнө гэсэн үг... («Худал Шившгийн эд! гэж хашхиралдав». Байлдааны хүрээнд байгаа Петроградын гарнизон штабын тушаал биелүүлэхээс татгалзана гэдэг бол хэрхэвч таарахгүй хэрэг Та нар штаб өөрсдийнхөө сонгосон ТГХ-нд захирагдах ёстой. Засгийн бүх эрхийг зөвлөлүүдэд шилжүүлнэ гэдэг бол үхэл гэсэн үг. Дээрэмчид, хядагчид цөлбөн дээрэмдэх, галдан шатаах ажлаа эхэлж болох цаг мөчийг л хүлээж байна. “Байшингийн нь эвдэлж ороод хөрөнгөтнүүдийн гутал, хувцсыг тайчиж авагтун! гэх мэт лоозон дэвшүүлж байхад... («Тийм лоозон гараагүй! Худал! Битгий залаад бай») гэж хашхиралдан шуугив)... Ялгаагүй, янз янзаар эхэлж болно, тэгэвч үүгээр л дуусацгаана даа!

	ТГХ засгийн эрхийг барих газар тул аливаа арга хэмжээ авах эрхтэй юм. Иймд цөм түүнд даган захирагдах ёстой. Бид жаднаас айхгүй ээ! ТГХ хувьсгалыг өөрийн биеэр халхлан хамгаална. “Тэр бие нь аль хэдийн сүг болчихсон шүү дээ!” гэж хашхиралдав. 

	Үл намжих аймшигтай Шуугиан дунд Даны дуу арай чүү гэж сонстон тэгээд Дан байдаг чадлаа шавхан индрийн өнцөг дээр шаагаад: “Ингэж муулж байгаа хүн бол гэмт хэрэг өдүүлж байгаа хэрэг!” гэж бархирав. 

	“Та нар аль хэдийн гэмт хэрэг үйлдчихсэн шүү дээ Та нар засгийн эрхийг аваад хөрөнгөтнүүдэд өгчихсөн!” гэсэн дуу гарав. 

	Гоц, даргын хонх авч дэлдэн: “Чимээгүй ээ, эс бол та нарыг эндээс зайлуулна шүү!” гэв. 

	“Тэгээд үз л дээ!” гэж хашхиралдан шүгэлдэж шал дэвслэлдэв. 

	Дан цааш нь: “Одоо манай найрамдлын бодлогын талаар авч ярья гэхэд нь “инээлдэв». Орос орон даанч үүнээс хойш байлдаж дөнгөхгүй нь ээ. найрамдана, гэхдээ үүрдийн бус, ардчилсан биш найрамдал шүү... Цус урсгах явдлаас зайлсхийхийн тулд бид өнөөдөр бүгд найрамдах улсын зөвлөлд газрын асуудал эрхэлсэн хороодод газар шилжүүлэн өхийг, мөн найрамдах хэлэлцээрийг нэн даруй эхлэхийг шаардсан томьёоллыг батлав... гэв” («Өнгөрсөн борооны хойноос гэгч болж дээ!” гэж инээлдэн хашхиралдав). 

	Большевикуудын өмнөөс үг хэлэхээр Троцкийг индэрт гарч ирэхэд алга нижигнүүлэн ташиж угтав. Хуралдагсад цөм босож, удтал нижигнүүлэн алга ташив. Троцкийн шөвгөр туранхай царайнд яснаасаа хорсон егөөдсөн шинж илэрхий байв

	“Мулгуу юм үл ойшоогчид гэж тэдний хэлж байгаа олон түмэн нь тэр аяараа биднийг дагаж байгааг Данын тактик нотлон харуулж байна” гэж түүний хэлэхэд олон тачигнатал хөхрөлдөв... Илтгэгч дарга руу хачин огцом эргэн залгаад. “Биднийг тариачдад газар өгөх тухай ярихад та нар эсэргүүцэж байсан. Бид тариачдад: Хэрэв та нарт газар өгөхгүй бол өөрсдөө авцгаа! гэж ярьсан! Одоо тариачид бидний зөвлөлийг дагаад байна. Гэтэл та нар бидний зургаан сарын урьд ярьж байсан зүйл рүү уриалж байна!3

	Керенский цаазаар аваачих ялыг фронт дээр хүчингүй болгосон бол тэр нь түүний сүрхий сайных биш байхаа гэж би бодож байна. Керенскийд захирагдахаас татгалзсан Петроградын гарнизон түүнд жаал жуулхан юм мэдүүлж өгөө байх янз нь... 

	Бүгд найрамдах улсын зөвлөлд нуугдаж байгаа большевикийг илчилсэн үгийг өнөөдөр уг зөвлөл дээр хэллээ гэж Даныг зэмлэж байна... Долоодугаар сарын 3—5-ны бослогод хувьсгалын хамаг сор содууд нь оролцсон юм гэж Дан өөрөө хэлэх тийм өдөр ирнэ: 

	Өнөөдөр бүгд найрамдах улс Зөвлөлөөр батлуулсан Даны тогтоолд армийн сахилга батыг чангатгах талаар нэг ч зүйл дурдаагүй байна. Гэтэл уг зүйл нь меньшевикуудын суртал нэвтрүүлэгт онцгой чухал суурь эзэлж байгаа шүү дээ... тэгж жаалахгүй Меньшевикууд олон түмэнд хаягдсаныг сүүлийн долоон сард болсон явдлууд харуулж байна! Эсер, меньшевикууд кадетуудыг балбаж байсан атлаа засгийн эрхэнд орохтой хамт түүнээ тэр эрхээ нөгөө тэр кадетууддаа шилжүүлсэн юм... 

	Бослого гаргах эрх байхгүй гэж та бүхэнд дан хэлж байна. Бослого гаргах нь хувьсгалч хүн бүрийн салшгүй эрх юм! Дарлагдсан олон түмэн бослого гаргах хэзээ ч тийм эрхтэй байдаг юм...” гэв. 

	Дараа нь гонзгой урт нүүртэй, хорон үгтэй Либерийг үг хэлэхээр босоход ёжлон даапаалж, инээлдэв. 

	Пролетари нар засгийн эрх барихуйцаар өсөж боловсроогүй байсан цагт түүнийг авах эрхгүй юм гэж Маркс, Энгельс нар өгүүлсэн билээ. Манайх шиг... хөрөнгөтний хувьсгалд олон түмэн засгийн эрхийг булаан авна гэдэг бол хувьсгалыг эмгэнэлтэйгээр төгсгөнө гэсэг үгээ... Социал демократын онолчийн хувьд Троцкий өөрөө одоо та нарыг уриалж байгаа тэр зүйлийнхээ эсрэг тэмцэж байгаа юм...” гэхэд («Гүйцээ! Тонилогтун!” гэж хашхиралдав). 

	Дараа нь Мартовыг үг хэлэхэд суудлаасаа хашхиралдан, мөч алгасалгүй яриаг нь тасалдуулж байлаа. Ардчиллынханд засгийн эрх шилжүүлэхийг Интериационалистууд эсэргүүцдэггүй боловч большевик аргыг буруушааж байгаа юм. Одоо бол засгийн эрхийг авах цаг биш ээ...” гэв

	Дан дахин индэр дээр гарч “Мэдээ” сонины газрыг баривчлах, сониныг нь хянан чандахын тулд комиссараа илгээсэн хувьсгалт цэргийн хорооны ажиллагааг улайран эсэргүүцэв. Аймшигтай шуугиан чимээ дэгдэв. Мартов ярих гэж оролдсон боловч үгийг нь огт сонсогдуулсангүй. Арми ба Балтийн флотын төлөөлөгчид, зөвлөл бол бидний засгийн газар гэж хашхиралдан, суудлаасаа босоцгоов. 

	Сүрт жагсаал хийхийг уриалсан хатган өдөөгчдийн үгийг үл даган, түвшин тайван байхыг ажилчин, цэргүүдэд уриалахын хамт, нийгмийн аюулгүй байдлын хороог нэн даруй байгуулах, тэрчлэн газрыг тариачдад шилжүүлэх тухай, найрамдах хэлэлцээрийг эхлэх тухай хуулийг Түр засгийн газраас яаралтай гаргах нь чухал болохыг зөвшөөрөн хүлээсэн тогтоолыг Эрлих67 хүчрэгдэхгүй их шуугиан, замбараагүйн дунд санал болгон оруулав. 

	Тэгтэл Володарский босон харайж, Зөвлөлүүдийн их хурал нээгдээгүй байхад тэр их хурлын гүйцэтгэх үүргийг өөртөө авах эрх ТГХ-нд байхгүй гэж чанга хашхирав. Володарский, ТГХ чанартаа мөхжээ, энэ тогтоол бол бөхөн унтарч байгаа засгийг дэгжээх зорилго бүхий ердөө л арга мэх юм гэж мэдэгдэв. 

	“Большевикууд бид энэ тогтоолын төлөө саналаа өгөхгүй!” гэв. Үүний дараа большевикууд цөм хуралдааны танхимыг хаян гарч, тэгээд нөгөө тогтоол нь батлагдав. 

	Би өглөөний 4 цагийн орчимд үүдний өрөөнд Зоринтой68 уулзав. Тэр винтов эгэлдрэглэчихсэн явав. 

	Зорин над, — Бид хөдөлсөн69 гэж тайван бөгөөд сэтгэл хангамжтай хэлээд, — Бид шүүх яамны дэд сайд, шашин шүтлэгийн хэрэг эрхэлсэн яамны сайд-нарыг баривчилчихсан. Тэд одоо хонгилд байна. Утасны хороог эзлэн авхуулахаар нэг хороо илгээсэн, нөгөө нь цахилгаан утасны газар луу, гурав дахь нь— Улсын банк руу явав. Улаан гварди гудамжинд гарав гэв. 

	Жихүүн харанхуйн дунд Смольныйн шатан дээр ажилчны хувцастай бүлэг эрчүүл Улаан Гвардийнхны зогсож байгааг бид анх удаа харав. Тэд жадтай буу барин, тун түгшүүртэй хүүрнэлдэж байлаа. 

	Чимээ аниргүй дээврийн дээгүүр алс баруун чигт харилцан буудалцах буун дуу тачигнана. Энэ бол Нева мөрний нөгөө талд байгаа зөвлөлийн зэвсэгт хүчтэй Выборгийн талын ажилчид, цэргүүдийг нийлүүлэхгүйн тулд Нева дээгүүр тавьсан гүүрийг зад татахаар юнкерүүдийн оролдож байсан нь бөгөөд харин Кронштадтын усан цэргүүд гүүрийг дахин сэлбэв. 

	Бидний ард гэрэл гэгээ татан Смольныйн асар том барилга зөгийн үүр мэт дүнгэнэж байв. 

	
IV БҮЛЭГ : ТҮР ЗАСГИЙН ГАЗАР ТӨГСГӨЛ БОЛСОН НЬ 

	Арван нэгдүгээр сарын 7 “аравдугаар сарын 25”-ны лхагва гарагт би их орой босов. Намайг Нева тийш гарч явахад Петропавловын цайзад үд дундын их буу дуугарав. Чийг даасан хүйтэн өдөр байлаа. Улсын банкны түгжээстэй хаалганы урд жадтай винтов барьсан хэдэн цэрэг зогсож байв. 

	“Та нар хэний талынх вэ? Засгийн газрын талынх уу?” гэж би асуулаа. 

	“Засгийн газар байхгүй болсон шүү дээ! Бурхан минь!” гэж нэг цэрэг инээмсэглэн хариулав. Түүнээс миний мэдсэн юм гэвэл ердөө л энэ байв. 

	Невээр хэзээ язааныхаа янзаар трамвайнууд хөлсөөр л байв. Тэдгээр трамвайн гишгүүр бариул болгоноос харчуул, бүсгүйчүүл, хүүхдүүд зүүгджээ. Дэлгүүрүүд нээгдэж, ер нь л гудамжинд урьд урьдынхаас улам ч нам тайван юм шиг байв. Бослогыг эсэргүүцэж болгоомжилсон шинэ шинэ ухуулах хуудас, уриалга урд шөнө нь байшингийн хана туургаар нэг болсон байв. Тэдгээр ухуулах хуудас, уриалга, тариачид, фронтын цэрэг, Петроградын ажилчдад хандсан байлаа. Ухуулах хуудасны нэгэн дээр нь: 

	 

	“Петраградын хотын думээс”

	Төвийн ба районы ил думүүд, тэрчлэн Ажилчин, цэргийн депутатуудын Төвийн гүйцэтгэх хороо, бүх оросын Тариачны депутатуудын гүйцэтгэх хороо, армийн байгууллагууд, Төв флот, Петроградын ажилчин, цэргийн депутатуудын Зөвлөл, Үйлдвэрчний Эвлэлийн зөвлөл зэрэг хувьсгалт ардчилсан байгууллагуудын төлөөлөгчдийн бүрэлдэхүүнтэйгээр нийгмийг аюулаас хамгаалах хороог аравдугаар сарын 24-нийхээ онцгой хуралдаанаар байгуулсан болохыг хотын дум иргэдийн сонорт хүргэж байна. 

	Нийгмийг аюулаас хамгаалах хорооны гишүүдийн байнгын жижүүр хотын думийн байранд байрлаж байна. Лавлах утасны “№ 15— 40, 223— 77, 138— 36” гэж бичсэн байв. 

	 Думийн  энэхүү ухуулах хуудас бол албан ёсоор большевикуудад дайн зарласан зүйл байсныг би тэр үедээ ойлгосонгүй билээ. 

	Худалдаанд гарч байсан цорын ганц сонин л тэр байсан байх даа, би “Ажилчны зам” сонины нэг дугаарыг худалдаж авав. Түүний жаахан сүүлээр нэг цэргээс “Өдөр” сонины уншчихсан дугаарын нь тавин мөнгөөр авав. “Оросын хүсэл зориг” гэдэг эзлэгдсэн хэвлэлийн газарт асар том хуудсан дээр хэвлэсэн тэрхүү большевик сонин том үсгээр “Засгийн бүх эрхийг ажилчин, цэрэг, тариачдын зөвлөлүүдэд! Найрамдал! Талх! Газар!” гэж гарчиглан эхэлжээ. 

	Тэргүүн өгүүллийг Лениний нэгэн адил нууц байдалд байхаас аргагүй байсан Зиновьев70 бичжээ. Тэр өгүүлэл: 

	“Цэрэг, ажилчин, үнэхээрийн социалист, шударга ардчилсан үзэлтэй хэн ч болов нэгэнт боловсорсон хувьсгалт мөргөлдөөн яаралтай шийдвэрлэгдэх үедээ тулгаран ирснийг харахгүй байж чадахгүй ээ. 

	Нэгэн бол засгийн эрх хөрөнгөтөн помещик этгээдүүдийн гарт шилжинэ. Ингэх юм бол... орон даяар цэрэг, матрос, тариачин, ажилчдын цусыг урсгах... бүх оросын цуст залхаан цээрлүүлэх экспедиц эхэлнэ гэсэн үгээ. Тэгэх юм бол үйл там үзсэн дайн үргэлжлэн, өлсгөлөн, үхэл гарцаагүй тохиолдох болно. 

	Үгүй бол засгийн эрх хувьсгалт ажилчин, цэрэг, тариачдын гарт шилжинэ, энэ бол помещикийн боолчлолыг бүрмөсөн устгаж, капиталистуудыг нэн даруй хазаарлан, чин шударга найрамдлыг яаралтай байгуулна гэсэн үгээ. Тэгэх юм бол газар тариачдад шилжиж, үйлдвэрлэлд хяналт тогтож, өлсөгчдөд талх тариа олдоно гэх юм бол утга учиргүй хядалцаан эцэс төгсгөл болно. Энэ хоёрын ч нэг” гэж эхэлжээ. 

	“Өдөр” сонин хөл хөдөлгөөнт шөнөөр болсон явдлуудын зах зухаас нь мэдээлсэн байв. Большевикууд утасны хороо, Балтийн төмөр замын буудал, цахилгаан утасны газрыг эзлэн авчээ... Петергофын юнкерүүд Петроград руу нэвтэрч чадахгүй байна. Казахууд гуйван дайвж байна, хэд хэдэн сайдыг баривчилжээ. Хотын цагдан сэргийлэхийн дарга Мейер алагджээ, цэргийн харуулууд, юнкерүүд болон улаан гвардынхны хооронд зөрөлцөн баривчлах, тулалдах явдал гарсаар байв71, гэсэн мэдээ байв. 

	Би Морскойн буланд намынхаа цэргийн салбарын нарийн бичгийн дарга, хориглон хамгаалах үзэлт меньшевик ахмад Гомбергтой тааралдав. Бослого гарсан гэж үнэн үү гэж миний асуухад тэр зөвхөн л залхуутайяа мөрөө хавчин: “Чөтгөр бүү мэд! гарсан ч байж болзошгүй. Большевикууд засгийн эрхийг булаан авч ч болох юм. Гэхдээ тэд гурав хоногоос илүү барьж чадахгүй л дээ. Тэдний дотор улс орныг жолоодож чадах хүн байхгүй л дээ. Тэдэнд яах вэ чаддаг эсэхийг нь туршуулаад үзсэн нь зүгээр ч байж магадгүй. Тэгээд чаддаггүйгээ харуулж баларна биз...” гэжээ. 

	Исаакиевын талбайн булан дахь цэргийн зочид буудлыг зэвсэглэсэн усан цэргүүд бүсэлжээ. Үүдний баганат уужим зайд ганган ганган олон залуу офицер цуглажээ. Тэд хойш урагшаагаа хөлхөлдөн өвөр хоорондоо шивэр авир ярилцах аж. Усан цэргүүд тэднийг гадагш гаргахгүй байлаа. 

	Гэнэт гудамжнаа буун дуу тасхийн, байн байн буудалцаж эхлэв. Би гадагш гүйж гарлаа. Бүгд Найрамдах Орос улсын Зөвлөл хуралдаж байсан Марийн ордны эргэн тойронд ер бусын явдал болж байв. Өргөн талбайг тужид нь жишүү зүсэн зогссон цэргүүд эгнэн зогсжээ. Тэд буугаа буудахад бэлхэн бариад зочид буудлын дээвэр өөд ширтэн зогсож байв. 

	“Хатган өдөөгчид, бидэн рүү буудаж байна!” гэж тэдний нэг нь хашхирав. Нөгөө нэг нь гадаа хаалга руу гүйв. 

	Ордны баруун буланд улаан дарцаг хийсгэн, улаан будгаар “СРСД»,. (Ажилчин, цэргийн депутатын зөвлөл) гэж дөнгөж сая тодхон бичсэн том хуягт зогсож байв. Түүний пулемёт цөм Исаакиевын цогчин дуган руу чиглэжээ. Шинэ гудамж гэж нэршсэн тэр гудамжны амыг торх, авдар, хуучин дэвсгэр, онхолдсон вагон зэргээр хааж боочихсон байлаа. Эргийн хавилдаах Мойкийн адгийг дөрвөлжлөн хураасан модоор боомтлон хаажээ. Зэргэлдээх агуудахаас модны тайрдаснууд авчран барилгын дагуу хураасан нь нэгэн ёсны хамгаалалт болчихжээ. 

	“Юу вэ, энэ чинь тулалдаан болох нь уу” гэж асуулаа. 

	Нэг цэрэг: “Одоохон одоохон!, Нөхөр чи бушуухан зайлж үз. Юманд өртөж орхиуз. Тэр харахгүй юу, айсуй явна” гэж их зовнингуй хариулаад Адмералтейн зүг рүү заав. 

	“Тийм байна. Энэ чинь ямар улс вэ?” гэхэд шүлсээ хаях зуураа: “Үүнийг чинь би хэлж мэдэхгүй” гэв. 

	Ордны гадна хаалганы дэргэд баахан цэрэг, матрос бөөгнөрөн зогсжээ. Бүгд Найрамдах Орос улсын зөвлөлийн төгсгөл болсон тухай нэг матрос нь ярьж байв. “Бид ороод, нөхөд маань бүх хаалгыг нь эзлэн зогсов. Би даргын суудал дээр заларч байсан хувьсгалын эсэргүү Корниловч дээр орж очлоо. Тэгээд түүнд танай зөвлөл байхаа больсон, гэртээ морил! гэж хэллээ” гэхэд нь цөмөөр инээлдэв. Би бүхий л бичиг, баримтаа дэлгэн явсаар Хэвлэлийн байранд орох хаалганд хүрэв. Тэнд намайг инээд алдсан, усан цэргийн нэг булиа том эр оруулалгүй зогсоолоо. Би түүнд нэвтрэх бичгээ үзүүлэв. Гэтэл тэр хүн: “Гэгээн Михайл биеэрээ заларч байлаа ч гэсэн оруулахгүй дээ, нөхөр минь” гэлээ. Хаалганы шилээр дотогш харвал түгжээсэнд орсон францын сурвалжлагч уруу царайлан, ахин дахин занган ярьж байгаа нь харагдав. 

	Бидний хажуухан талд генерал хувцастай, өндөр бус нуруутай, буурал сахалтай хүнийг хэсэг цэрэг хүрээлэн зогсож байлаа. Царай нь час улайжээ. 

	Тэр хүн: “Би генерал Алексеев байна! Намайг оруулахыг та нарын дарга, Бүгд Найрамдах улсын зөвлөлийн гишүүний хувьд би та нарт тушааж байна” гэж хашхирч байв. 

	Харуулын хүн шилээ маажин, арга төрөө баран ийш тийшээ харж байснаа. эцэст нь ирж яваа нэг офицер лүү нүд ирмэхэд тэр офицер нь хэнтэй ярилцах болсноо мэдмэгц сандран тэвдэж, тэгээд түүнд ёслов. 

	“Эрхэм дээдэс таны сүр хүчин тэтгэтүгэй!” гэж хуучин дэглэмийн үеийнхээр хүндэтгэн өгүүлснээ: “Ордонд нэвтрэхийг эрс тэс хатуу хориглосон... Над эрх байхгүй...” гэж үглэв. 

	Нэгэн машин хүрч ирлээ, дотор нь Гоцын инээвхийлэн байхыг би харав. Болж байгаа бүх юмс түүнд тун сонин байгаа бололтой. Хэдэн мөчийн дараа бас нэг машин хүрч ирэв. Урд талын нь суудал дээр зэвсэгтэй цэргүүд сууж, тэдний ард Түр засгийн газрын баривчлагдсан гишүүд байгаа нь харагдаж байв. Хувьсгалт цэргийн хорооны гишүүн латви хүн Петерс талбай дундуур яаран хүрч ирэв. 

	Баривчлагдагсад руу заан “Та нарыг чинь урд шөнө энэ ноёдыг цөмий нь баривчилчихсан юм байх гэж би бодсон юм” гэхэд минь, “Тэднийг яахыгаа шийдэж амжаагүй байтал энэ мангуу амьтад тэн хагасаас илүүг нь гаргачихжээ” гэж арга нь барагдсан байртай хариулав. 

	Воскресенийн өргөн гудамж уруудан үй түмэн усан цэргийн жагсаал тэвхийн дөрвөлжлөөд, араас нь цэргийн цуваа хараа сунгаж эс хүрэм хөврөлдөж харагдана. 

	Бид Адмиралтейн өргөн гудамж өгсөн Өвлийн ордон тийш явлаа. Ордны талбай руу орох бүх гудамжны амыг харуулууд хамгаалан, талбайн баруун талыг зэвсэгт отряд хаажээ. Түүний дэргэд үй түмэн хүн шахцалдан багширна. Ордны хаалгаар түлээ зөөн гол хаалганы урд хурааж байгаа хэдэн цэргээс бусад нь цөм нам тайван байлаа. 

	Бид тэдгээр харуулын цэрэг засгийн газрынх нь уу, зөвлөлүүдийнх нь үү, чухам хэнийх нь байсныг мэдэж огт чадсангүй. Смольныйгоос авсан бидний үнэмлэх тэдэнд юман чинээнд санагдсангүй. Тэгэхээр нь бид нөгөө талаар нь очиж Америк паспортаа үзүүлж, “албан хэргээр!” гэж сүрдүүлэнгүй мэдэгдсэнд дотогш нэвтрүүлэв. Ордны үүдээр ороход нөгөө л зэс товчтой, алтан хоргой имжээр бүхий улаан захтай хөх хувцас өмссөн хуучин хаалгачид бидний малгай, пальтог их найрсгаар гооч авлаа. Бид шатаар өгсөв. Хээт хивс нь байхгүй болчихсон харанхуй сүүмгэр коридороор хуучин албан хаагчид дэмий л хөлхөлдөх ажээ. Керенскийн албан тасалгааны үүдэнд нэгэн залуу офицер сахлынхаа үзүүрийг зуун холхиж байв. Бид түүнээс сайд даргатай уулзан сурвалжилж болох сон болов уу гэж асуулаа. Тэр офицер шапороо хангинуулан хөлөө хавсарч мэхэсхийн ёслов. 

	“Болохгүй дээ, даанч. Александр Федорович тун их завгүй байна...” гэж францаар хариулаад, бидэн тийш харснаа, “Чин үнэнийг хэлэхэд энд байхгүй...” гэв

	“Хаана байгаа вэ?” 

	“Фронт руу явсан. Тэгтэл машиных нь газолин дутаад Английн цэргийн эмнэлгээс зээл авахаас аргагүй болсон гэнэ билээ!

	“Тэгвэл сайдуудаас энд байна уу?” 

	“Тэд хаана юм нэг тасалгаанд хуралдаж байгаа байх. Чухам яг мэдэхгүй байна.” 

	“Большевикууд ирэх үү?” 

	“Яриа юу байх вэ? Заавал ирнэ! Тэднийг ирж байна гэж утасдахыг хүлээгээд би ч мөч алгасалгүй чагнаж байна. Гэвч бид бэлхэн байна! Ордныг юнкерүүд хамгаалж байгаа. Тэд тэр хаалганы цаана байгаа». 

	“Бид тийшээ очвол болох уу?” 

	“Мэдээж хэрэг, болохгүй хориглосон юм..” гэв. Тэгснээ тэр гэв гэнэт бидэнтэй гар барьчхаад, яваад өглөө. Бид тасалгааг хуваасан түр халхавчинд гаргасан нууцгай хаалганы зүг эргэв. Тэр хаалга бидний орох гэсэн тэр талаасаа түгжээтэй байв. Хуучны энэ асар уужим ордны нам гүмийн дунд хачин дуулдах хэн нэг хүний инээх, ярих нь хананы цаанаас тодхон сонсогдож байлаа. Бидэн рүү өвгөн хаалгач хүрч ирээд. 

	“Болохгүй, ахай нар минь. Тийшээ орж болохгүй” “Яагаад хаалга түгжээстэй байгаа юм?” гэхэд “Цэргүүдийг гаргахгүйн тулд” гэж хариулав. Хэдэн мөчийн дараа тэр хаалгач: аяга цай уумаар байна гээд яваад өгөв. Бид хаалгыг нээлээ Босгоны хажууд хоёр харуул байсан боловч тэд бидэнд юу ч хэлсэнгүй. Тэр коридор алтан бронз бүхий хашлагатай, асар том усан болор люстертэй, их гоёмсог, тохилго уужим тасалгаанд тулж очжээ. Түүнээс цааш хар хүрэн өнгийн модоор доторлосон бөгөөд цаашаа нэвт гарсан урт нарийнхан өчнөөн олон өрөө, тасалгаа харагдана. Зүймэл шалны хоёр талаар дэлгээстэй байх бохир заваан хөнжил дэвсгэр юм шиг дээр цэргүүд энд тэндгүй тэрийн унажээ. Хаа сайгүй л тамхины иш, хэрчим талх, тайчиж хаясан хувцас, хунар, үнэт франц дарсны хоосон лонх хэвтэнэ. Алтан саа погон72 бүхий улаан хувцастай юнкерүүд биднийг тойрон улам улам шавсаар байлаа. Тамхины утаа хиртэй биеийн бохир үнэрээс болж бүгчим болсон агаар амьсгаа тавчдуулж байв. Юнкерүүдийн нэг нь хараажаар ордны зоориноос дэлссэн бололтой бургунд нутгийн шил цагаан дарс барьжээ. Тэд цөм л биднийг гайхан ширтэх бөгөөд харин бид, өндөр боловч заваан бохир болсон цонхнууд нь талбай тийш харсан ёслолын тасалгааг хүртэл өрөө өрөөг дамжин явсаар байв. “1812 оны аравдугаар сарын 12”, “1812 оны арав нэгдүгээр сарын 6” “1813 оны наймдугаар сарын 16—28” гэх зэрэг түүх-дайны сэдэв бүхий нүсэр том алтан гуутай тосон будгийн том том зураг ханануудын дагууд өлгөөтэй байлаа. Тэр зургуудын нэгний баруун дээд булан тэр аяараа урагджээ. 

	Тэдгээр тасалгаа цөм асар том хуаран болон хувираад байсан ба хана туурга, шалны байдлаар үзвэл нэлээд хэдэн долоо хоногийн өмнөөс ингэсэн бололтой байв. Цонхны тавиур дээр пулемётууд зоолттой, сүрэл чихсэн шуудай дэвсгэрүүдийн хооронд буунуудаа ацлан босгож тавьсан байлаа. 

	Бидний зураг үзэж явахад хэн нэг хүн архи ханхлуулан зүүн талаас хүрч ирээд: “зураг үзэж байгаа байдлыг чинь харвал та нар гадаадын хүмүүс бололтой доо...” гэж франц хэлээр эвгүйхэн боловч чөлөөтэй байдлаар өгүүлэв. Бидний урд намхан малигар хүн зогсож байлаа. Саравчтай малгайгаа авахад нь халзан толгой гялайж харагдав. 

	“Америк хүмүүс үү? сайхан байна! Штабын ахмад Владимир Арцыбашев гэгч байна. Та бүхэнд тус хүргэхэд бэлэн байна..” гэв. Аттак болохыг хүлээн сууж байгаа отрядын байрласан газраар ингэж гадаадын дөрвөн хүн, тэхдээ бас нэг нь эмэгтэй хүн явааг тэр хүн хачин жигтэй зүйл гэж чухам огт нэг бодохгүй байгаа бололтой. Тэр хүн Орос орны байр байдлын талаар гомдол тоочиж эхлэв. 

	“Учир явдал нь большевикуудад байгаа юм биш ээ. Харин оросын армийн ариун уламжлал алба болсонд л хамаг гай гамшиг нь байгаа юм. Эргэн тойрон хар л даа. Эд бол бүгд л ирээдүйн офицер болох юнкерүүд. Гэтэл эд чинь эрхэмсэг сэхээтнүүд мөн үү? Хүссэн хүн болгонд шалгалт өгч чадсан цэргийн хүн болгонд зориулан Керенский цэргийн сургууль нээв. Энд хувьсгалт үзэл санаа халдварласан олон, тун олон шүү дээ..” гэж ярив. 

	Тэгснээ гэнэт ямар ч эх захгүй өөр юм ярьж гарав. “Оросоос би зайлан явах юм сан гэж хачин их хүсэж байна. Би Америкийн армид алба хаахаар шийдсэн... Энэ хэргээр танай элчин сайд дээр ороход минь та бүхэн тусалж болов уу? Би та бүхэнд хаягаа өгье” гэв. 

	Тэрээр бидний татгалзаж байгааг үл хайхран жаахан цаасан дээр хэдэн үг бичиж өгөв. Тэгээд дотор нь онгойх шиг бололтой. Түүний зурвас над бий үүнд: “Ораниенбаумын бага дарга нарын хоёрдугаар сургууль. Хуучин Петергоф” гэжээ. 

	Тэр хүн биднийг өрөөнүүдээр дагуулан явж, энэ тэрийг тайлбарлах зуураа: “Өнөө өглөө манайд үзлэг болсон. Эмэгтэйчүүдийн батальон засгийн газарт үнэнч хэвээр байна гэж тогтсон” гэхэд нь: 

	“Тэгэхээр ордонд чинь эмэгтэй цэргүүд байгаа хэрэг үү?” гэлээ. 

	Тийм ээ, тэд арын тасалгаануудад бий. Ямар нэг юм болбол тэнд тэдэнд аюулгүй болно” гээд санаа алдаж: “Яасан ч хүнд алба вэ дээ” гэв. 

	Урт саарал шинельтэй юнкерүүдийн гурван суман жагсан Ордны талбай тийш ширтэн, цонхны дэргэд хэсэгхэн зуур зогсов. Тэднийг өндөр нуруутай тун хөнгөн шалмаг болов уу гэмээр нэгэн офицер командалж байв. Би түүнийг түр засгийн газрын цэргийн ерөнхий комиссар Станкевич байна гэж танив. Хэдэн мөчийн дараа гурван сумангийн хоёр нь огцом огцом алхлан мөр түрүүлж яралзан үелзсээр талбай гатлан улаан асар хаалга доогуур гарч нам гүм байсан хотыг чиглэн далд оров. 

	“Утасны хороог авахаар явлаа!” гэж хэн нэгэн хүн хэлэв. Бидний ойролцоо гурван юнкер зогсож байлаа. Бид тэдэнтэй ярилцав. Тэд өөрсдийгөө цэргээс энд ирсэн Роберт Олев, Алексей Василенко, Эстонийн Эрни Сакс гэдэг хүмүүс гэж бидэнд танилцуулав. Цэргийн дарга хүн одоо үед туйлын нэр хүндгүй учир тэд офицер болохыг хүсдэггүй гэнэ. Тэдний янз нь чухам юу хийхээ ердөө л мэддэггүй бололтой. Тэдний сэтгэл тун тавгүй байгаа нь харан байтал ил байлаа. 

	Тэгснээ байчхаад тэр дорхноо: “Большевикуудыг наашаа цухуйдаг юм бол бид тэдэнд яаж тулалддагийг үзүүлээд өгнөө гайгүй! тэд бидэн рүү халдаж зүрхлэхгүй байгаа юм. Хулчгар амьтад яах вэ дээ. Харин тэд биднийг дийлчих юм бол хүн бүр сүүлийнхээ сумыг өөртөө үлдээнэ...” гээд л сайрхаж гарав. 

	Энэ үед хаана ч юм, алсад буудалцаж эхлэв. Талбай дээр байсан бүх хүн бут үсрэн гүйлдэв. Олон хүн түрүүлгээ наалдан хэвтэв. Буланд зогсож байсан хөлсний тэрэгчид харсан зүг рүүгээ довтолгон одов. Аймшигтай үймээн дэгдэв. Цэргүүд хойш урагш гүйлдэн, буугаа шүүрэн авч: “Ирж байна! Ирж байна!” гэж хашхирцгаалаа. Гэвч хэдхэн мөчийн дараа дахин тайтгаран нам гүм болов. Хөлсний тэрэгчид дахин буцаж ирж, газар хэвтэж байсан хүмүүс босоцгоов. Улаан хаалганы доогуур Юнкерүүд гарч ирэв. Тэд хөлөө огт нь олохгүй цувралдан, нэг нөхрөө хоёр нь сугадчихсан айсуй явав. 

	Бидний Ордноос явах үес бүр орой болчихсон байв. Талбай дээр байсан бүх харуул цөм алга болжээ. Засгийн газрын хагас дугариг том байшин эзгүй юм шиг байв. Бид хооллохоор Hotel de Frаnce-д очив. Биднийг хоолоо идэхээр суув уу, үгүй юу үнсэн цайвар болтлоо зэвийж, нүд нь орой дээрээ гарсан зөөгч гүйж ирээд, гудамж талын өрөөний гэрлийг унтраалгүй горьгүй боллоо, хашаа руу харсан цонхтой нийтийн танхимд орно уу гэж хүсээд: “сүйд майд болтлоо буудалцах нь!” гэв. 

	Бид дахин Морскойн гудамж тийш явлаа. Тас харанхуй болжээ. Ганцхан Невийн буланд гудамжны чийдэн анивалзаж байв. Түүний дор том хуягт зогсжээ. Мотор нь асаатай, бензиний нь утаа олгойдох аж. Зэргэлдээхэн нь нэг хөвгүүн зогсоод, Пулемётын ам руу шагайж байв. Эргэн тойронд нь цэрэг, матросууд бөөгнөрөх аж, тэд янз нь ямар нэг юм хүлээжээ. Бид жанжин штабын асран хаалга руу дөхөж очлоо. Баахан хэсэг цэрэг хурц гэрэлтсэн Өвлийн ордон руу харан чанга чанга ярилцах аж. 

	Тэдний нэг: “Үгүй, нөхөд минь энэ чинь, тэдэн рүү буудаж яаж таарах вэ? Тэнд чинь эмэгтэйчүүдийн батальон бий шүү дээ! Биднийг оросын эмэгтэйчүүд рүү буудаж байна гэж хэлнэ шүү дээ...” гэлээ. 

	Биднийг Нева дээр гарч очих үес булангийн тэртээгээс өөр нэг хуягт машин гарч ирэв. Түүний цамхгаас нэг хүний толгой цухуйгаад: “Урагшаа! Нэвт цохиж ороод дайръя!” гэж хашхирлаа. 

	Нөгөө хуягтын жолооч нь түүнд ойртож очоод машины пижигнэх чимээг даран: 

	“Хүлээж бай гэж хорооноос сая тушаалаа! Тэд хураалттай модны цаана их буу зоосон байна гэнээ...” гэж хашхирав. 

	Үүгээр трамвай явах нь үгүй бөгөөд явуулын хүн ч тун цөөн гэрэл гэгээ ердөөс алга байв. Гэвч хэдхэн байшин өнгөрөхөд л трамвай, хүмүүсийн хөл хөдөлгөөн, кино театрын хурц гэрэлтүүлсэн самбар, цахилгаан хаяг дахин үзэгдэж байлаа. Амьдрал хэвийнхээ янзаар л явж байв. Бид Марийн театрт бүжиг үзэхээр билет авчихсан байв. “Бүх театр нээлттэй байв” Гэвч гудамжнаа тун их сонинтой байв. 

	Бид харанхуй дунд мэдэлгүй явсаар, цагдаагийн гүүрийг боож дөрвөлжлөн хураасан модонд тулав. Строгановын ордны дэргэд хэдэн цэрэг гурван ямхын их буу зоож байгаа харагдлаа. Өөр өөр ангийн олон янзын хувцастай бусад цэрэг нь өвөр хоорондоо төгсгөлгүй яриа дэлгэн, ийш тийшээ дэмий л холхих аж... 

	Хотынхон тэр аяараа Нева тийш урссан юм шиг санагдаж байв. Булан тохой болгонд л мэтгэн маргагчдыг тойрон үй олон хүн цугларсан байв. Жадыг нь хийсэн винтов бүхий арван хоёр цэргээр бүрдсэн харуул гудамжны ам болгон дээр жижүүрлэн үнэт ангийн үсээр хийсэн дээлтэй улаан шаргал царайтай өвөгчүүл тэдэн рүү нударга зангидан харуулж, ганган хээнцэр авгай нар тэднийг хараалын үгээр булж байв. Цэргүүд дуртай дургүй хариу хэлж, тэрүүхэндээ инээмсэглэх ажээ. “Олег”, “Рюрик”, “Святослов” гэсэн эртний оросын вангуудын тэр хуучин нэртэйгээ байгаа хуягтууд гудамжаар явцгааж байлаа. Харин хуучин нэрийнх нь дээд талд “РСДРП” (Оросын ажилчны социал-демократ нам) гэсэн том үсгүүд улайран харагдаж байлаа. Михайловын гол гудамжинд сонин худалдагч хүрч ирсэнд тэр хавьд байсан хүмүүс нэг дугаарыг нь рубль, 5 рубль, 10 рублиэр хүртэл авах гэцгээж бие биеэсээ булаацалдан ухаан зулаггүй дайрцгаав. Тэр сонин бол пролетарийн хувьсгал ялан дийлснийг болон баривчлагдсан большевикуудыг сулласныг зарлан сонсгоод, фронт ба ар талд байгаа цэргийн ангуудын бослогыг дэмжихэд уриалан дуудсан “Ажилчин ба цэрэг” сонин байв... Энэхүү сэтгэл догдлуулсан дугаар том үсгээр хэвлэгдсэн, нийт дөрвөн нүүртэй ажээ. Өөр сонин юм түүн дээр алаг байв. 

	Садовын буланд хоёр мянга орчим иргэд цугларчээ. Цугларсан олон жижиг улаан оч асаж, унтарч байгаа өндөр байшингийн дээвэр тийш ширтжээ. 

	Нэгэн өндөр тариачин түүн тийш заан “Харцгаа тэнд өдөөн хатгагч байна, тэр одоо ардууд руу буудах нь” гэлээ. Тэнд юу болж байгааг очиж мэдэхийг хүсэж байгаа хүн, янз нь алга бололтой. 

	Биднийг Смольный руу дөхөж очиход түүний аварга юм нүүрэн тал туждаа гэрэлтэй байв. Гудамж болгоноос түүн рүү үй олон хүн харанхуйн дундуур хүрч ирсээр байлаа. Машин мотоциклууд тасралтгүй ирж, очсоор байв. Цамхаг дээр нь хоёр улаан дарцаг намирсан асар том саарал хуягт дохиогоо гууглан орилуулсаар хашааны хаалгаар гарав. Тун жихүүн хүйтэн байв. Орох хаалга сахиж байсан улаан гвардийнхан түүдэг гал асаан дулаацаж байлаа. Дотор хаалганы дэргэд бас түүдэг гал асааж, гэрэлд нь харуулынхан бидний нэвтрэх бичгийг яаралгүй уншаад, биднийг хөлөөс толгой хүртэл ажиглалаа, хаалганы хоёр талаар гэрээс нь мултлан бэлхнээ зоосон пулемётууд ярайн, дайзтай сумнууд нь могой мэт мушгиралдаж харагдана. Хашаан доторх цэцэрлэгийн моддын дор асаалттай олон хуягт зогсоно. Асар том, хоосон, муухан гэрэлтэгдсэн танхимууд хүнд гутал, хашхираан, ярианы чимээнд дүнгэнэнэ! Ер нь л сэтгэл санаа шулуудчихсан байлаа. Шат болгон дээр хүмүүс бөөгнөрөн байх нь: оготор хар дээл хар хөдсөн малгайтай олонх нь винтов мөрөвчилсөн ажилчид зэгэл өнгийн бүдүүн бараг шинель, саарал хөдсөн гозгор малгай өмссөн ажээ. Эдний дундуур олонд алдаршсан Луначерский, Каменев... нар хаашаа ч юм яаран зүтгэх аж... Тэр хоёр зэрэг ам уралдан ярилцаж, сэтгэл их зовнисон байртай явах бөгөөд бичиг сачиг пандайтал нь чихсэн цүнх сугавчилжээ. Петроградын Зөвлөлийн хуралдаан дуусав. Би түргэн хөдөлгөөнтэй, жавхаатай, өргөн царай бүхий, хүзүү нугдгар нэг их өндөр бус хүн болох Каменевыг73 зогсоож юм ярилцав. 

	Каменев ямар ч оршил үг ярилгүйгээр, дөнгөж сая баталсан тогтоолыг над франц хэлээр орчуулж өгсөн нь: 

	Петроградын пролетари нар ба гарнизоны ялгуулсан хувьсгалд “Петроградын цэрэг, ажилчдын депутатуудын зөвлөл баяр хүргэе. Ийм бага цус урсгаж, ийм амжилттай болдог бослого тоотой ховор бөгөөд энэ бослогын үеэр олон түмэн зохион байгуулалт, эв нягтрал, сахилга бат бүрэн дүүрэн санал нэгтэй байсан явдлыг зөвлөл бүр ч онцлон тэмдэглэж байна. 

	Ажилчин, тариачдын засгийн газар нь зөвлөлт засгийн газар болохын хувьд хувьсгалаар байгуулагдан, хамгийн ядуу тариачин олны зүгээс хотын пролетари нарыг дэмжих дэмжлэгийг хангахын зэрэгцээ улс орныг үзэгдэж дуулдаагүй гамшиг, дайны аймшгаас аврах цорын ганц арга зам болсон социализм өөд туйлбартай замнах нь дамжиггүй гэдэгт эргэлт буцалтгүй бат итгэж байгаагаа зөвлөл илэрхийлж байна. 

	Ажилчин, тариачны шинэ засгийн газар дайтаж байгаа бүх улс түмэнд шударга, ардчилсан найрамдал байгуулах саналыг нэн даруй тавина. 

	Тус засгийн газар помещикуудаас газрыг өмчилдөг явдлыг нэн даруй халан, газрыг тариачдад шилжүүлнэ. Тус засгийн газар үйлдвэрлэл, мөн бүтээгдэхүүний хуваарилалтад ажилчны хяналт тогтоож, банканд бүх ард түмний хяналт тогтоохын хамт тэдгээрийг улсын нэгэн том үйлдвэрлэлийн газар болгон хувиргана. 

	Ажилчин, тариачны хувьсгалыг хамаг эрчим чадлаа гарган үнэнчээр дэмжихийг Петроградын ажилчин, цэргийн депутатуудын зөвлөл нийт ажилчин, тариачдаас уриалж байна. Хотын ажилчид, ядуу тариачин олонтой холбоотой явж, нөхөр ёсны гуйвшгүй сахилга баттай байж, социализмын ялалтад чухал хэрэгтэй хувьсгалт хатуу чанд журам тогтооно гэдэгт зөвлөл итгэж байгаагаа илэрхийлье. 

	Социализмын үйл хэргийг бүрэн төгс, баттай ялалтад хүргэхэд баруун Европын орнуудын пролетари нар бидэнд тусална байх гэдэгт зөвлөл итгэл төгс байна” гэж орчуулав. 

	“Ингэхлээр та бүх хэрэг бүтлээ гэж бодож байна уу?” гэхэд Каменев мөрөө хавчин: “Өөр бас тун их юм хийх хэрэгтэй, тун их юм бий!... Хэрэг явдал дөнгөж эхэлж байна...” гэлээ. 

	Шатны тавцан дээр үйлдвэрчний эвлэлүүдийн зөвлөлийн орлогч дарга Рязановыг би харав. Рязанов бууралтаж яваа сахлаа үмхэн гунигтайяа гөлрөн зогсож байснаа: “Энэ бол ухаан бодолгүй хэрэг! Европын пролетари нар босохгүй! Бүх орос орон л” гэж өгүүлэн, хайхрамжгүйхэн, гараараа нэг дохичхоод цааш гүйн одов. 

	Рязанов, Каменев хоёр бослогыг эсэргүүцэн Лениний ширүүн шүүмжлэлийн аймшигт хүчийг биен дээрээ мэдэрч байлаа. 

	Тэр хуралдаан маш чухал хуралдаан байлаа. 

	Түр засгийн газар гэж одоо байхгүй болсныг Троцкий хувьсгалт цэргийн хорооны өмнөөс мэдэгдэв. 

	Троцкий: “Хөрөнгөтний ба жижиг хөрөнгөтний засгийн газрын шинж чанар нь олон түмнийг хууран мэхлэхэд л оршдог юм. 

	Цэрэг, ажилчин тариачдын эрэлт хүсэлтийг хангахаас өөр ямар ч зорилгыг эс мэдэх засгийг байгуулах түүхэнд урьд өмнө байгаагүй туршлагыг турших явдал одоо бидэнд, ажилчин, цэрэг, тариачны депутатуудын зөвлөлүүдэд тулгараад байна” гэж хэлэв. 

	Индэр дээр Ленин гарч ирэв. Түүнийг алга нижигнүүлэн ташиж угтав. Ленин дэлхийн социалист хувьсгалыг зөгнөн тунхаглав... Лениний дараа Зиновьев үг хэлж: “Өнөөдөр бид дэлхийн пролетари нарт өрөө төллөө, дайнд хатуу цохилт өгч нийт империалистүүд, ялангуяа Зандалчин Вильгемийн хэнхдэг дээр нударга буулгалаа” гэж өгүүлэв. 

	Дараа нь Троцкий фронтод бослого ялсан тухай мэдэгдсэн цахилгаан утас илгээсэн боловч хариу ирээгүй байна. Сонсвол Петроград руу цааш нь цэрэг хөдөлгөж байгаа юм байна? Бүх үнэнийг хэлэхийн тулд тэдэнд төлөөлөгчид илгээх нь чухал байна гэж мэдэгдэв. 

	Суудлаасаа: “Бүх оросын зөвлөлүүдийн их хурлын хүсэл зоригийг та урьдчилан шийдэж байна!” гэх нь дуулдав. 

	Троцкий “хүйтнээр”, “Бүх оросын зөвлөлүүдийн их хурлын хүсэл зоригийг Петроградын ажилчин, цэргийн бослогын асар их үйл явдал урьдчилан шийдсэн” гэв. 

	Бид хаалганы дэргэд чихэлдэн овоорч байгаа олны дундуур түлхэлдсээр хуралдааны уужим том танхимд орж очив. Асар том цагаан люстрээр гэрэлтэгдсэн ширээ сандал, завсар хоорондын, зам цонхны тавиур, тэргүүлэгчдийн өндөр тавцангийн ирмэг дээр хүртэл бүх Оросын ажилчин, цэргийн төлөөлөгчид чихэлдэн суусан байв. Тэд нэг үе хачин жигтэйхэн нам гүм байж, эсгүүл замбараагүй их шуугиан болж даргын хонхны жингэнэхийг хүлээнэ. Байр галлаагүй боловч хүмүүсийн хөлс, хирийн уурт бүгчим халуун болсон байлаа. Тамхины ёозгүй хөх утаа өөдөө хөөрч, бүгчим агаарт суунаглана үе үе хурал удирдсан нөхдийн хэн нэг нь индэр дээр гарч, тамхи татахаа болихыг олноос хүсдэг байв. Тэхэд нь хуралдагсад цөм, түүний дунд тамхи татагчид өөрсдөө ч гэсэн: “Нөхөд өө! Битгий татаад байгаач дээ!” гэж хашхиралдах авч татах нь үргэлжилсээр л байх ажээ. Обуховын заводын төлөөлөгч, анархист Петровский намайг өөртэйгөө нэг дор суулгав. Хир буртаг, сахал самбайдаа баригдсан тэр хүн хувьсгалт цэргийн хороонд гурван хоног зогсоо зайгүй ажилласан учир нойрондоо автагдан арай л гэж нэг юм уначихгүй сууна. 

	Тайзан дээр хуучин ТГХ-ны удирдагчид сууж байсан нь хувьсгалын анхны өдрөөс авхуулан захирсаар ирсэн дуулгаваргүй зөвлөлийн хуралдааныг тэд эцсийн удаа явуулж байгаа нь энэ болжээ. Одоо зөвлөлүүд тэдний эсрэг босжээ. Энэ хүмүүс саад чагтага хийхийг чармайсаар ирсэн оросын хувьсгалын анхдугаар үе төгсөв. 

	Тэдний хамгийн том гурав нь тэргүүлэгчдийн дотор байхгүй байв. Үүнд: Үймээнд хамрагдсан хот, тосгонуудаар дамжин фронт руу зугтсан Керенский, төрөлх Грүзинийхээ улс руу явахын түүс болж, шалавхан зайлан одоод, тэндээ уушгины сүрьеэгээр өвчилсөн хөгшин бүргэд Чхейдзе, бас хүндээр өвчлөн хожим нь эргэж ирээд, мөхөн сөнөж байгаа үйл хэргийг хамгаалахад хамаг л мэддэг чаддаг уран хурц үгсээ урсгасан. цайлган санаат Церетель нар алга байлаа. Тэргүүлэгчдийн суудалд Гоц, Дан, Либер, Богданов, Бройдо, Филипповский нар цөм л нүд нь бүлцийчихсэн цонхийж цайчихсан сууцгаах аж. Тэдний доод талын давхарт бүх оросын зөвлөлүүдийн II их хурал бужигнан, дээд талд нь бослогын бүх шижмийг гартаа атган, хүчит мэргэн цохилт буулгасаар байгаа, хувьсгалт цэргийн хороо сэт сэвгүй ажилласаар байв... Оройн 10 цаг 40 минут болж байлаа. 

	Цэргийн эмчийн халхгар хувцастай, улцгар царайтай, гал дөл нь буурсан Дан хонх дэлдэв. Хаалганы дэргэд чихцэлдсэн хүмүүсийн хараал тавих, маргахаас өөр чимээ аниргүй нам гүм болов... 

	“Засгийн эрх бидний гарт байна” гэж Дан гунигтайхан эхлээд эгшин зуур чимээгүй болсноо: “Нөхөд өө, Зөвлөлүүдийн их” хурал ийм онцгой үед, ийм ер бусын байдалд цуглараад байгаа болохоор хуралдааныг улс төрийн үгээр эхэлж нээх нь илүү зүйл гэж ТГХ-ны үзэж байгааг та бүхэн ойлгож байгаа байх гэж би бодож байна. Хэрэв та бүхэн намайг ТГХ-ны тэргүүлэгч гишүүн гэдгийг санаж байгаа бол мөн одоо манай намын нөхөд төвийн гүйцэтгэх хорооноос оноосон сайдынхаа үүргийг амь бие үл хайхран гүйцэтгэх өвлийн ордонд, бууны асгарах сум дор ажилласаар байгааг ( Битүүхэн шуугилдав ) ухаарч байгаа бол дээрх зүйл та бүхэнд бүр ч ойлгомжтой болох биз ээ. Ажилчин, цэргийн депутатуудын зөвлөлүүдийн II их хурлын анхдугаар хуралдаан нээснийг мэдэгдье” гэв. 

	Хурлын тэргүүлэгчдийг нийтийн шуугиан, үймээн дундуур сонгов. Большевикууд, зүүн эсерүүд, меньшевик-интернационалистуудын хоорондын хэлэлцэн тохирсноор тэргүүлэгчдийг аль аль талаасаа тэгш тоотой төлөөлөгчид оруулах үндсэн дээр сонгохоор тогтсон гэдгийг Аванессов мэдэгдлээ. Хэдэн меньшевик чанга чанга эсэргүүцэн суудлаасаа босон харайв. Тэдэн рүү нэгэн сахалтай цэрэг “большевикууд биднийг цөөнх байхад та нар яасан билээ дээ, санацгаа л даа!” гэж хашхирав. Сонгуулийн дүн гэвэл арван дөрвөн большевик, долоон эсер, гурван меньшевик, нэг интернационалист “Горькийн бүлгээс” сонгогдов. Тэргүүлэгчдийн бүрэлдэхүүнд оролцохоос татгалзаж байгаагаа Гендельман баруун эсер, төвийн эсерүүдийн өмнөөс мэдэгдэв. Хинчук меньшевикуудын өмнөөс мөн ийм мэдэгдэл хийв. Меньшевик-интернационалистууд ч зарим учир байдлыг тодруулан магадлагдахаас нааш тэргүүлэгчдийн бүрэлдэхүүнд оролцож чадахгүй гэв. Хэд гурван хүн алга ташин, суудлаасаа: “Урвагчид аа! Өөрсдийгөө бас социалистууд гэж нэрлэнэ ээ!” гэж хашхиралдав. Украйны төлөөлөгчдийн дарга хүсэлт гаргаж тэргүүлэгчдийн байранд суув. Үүний дараагаар хуучин ТГХ индрээс зайлахад, байрыг нь Троцкий, Каменев, Луначарский, Коллонтай, Ногин... нар эзлэв. Танхимд байгчид цөм босож алга нижигнүүлэн ташив. Дөнгөж дөрөвхөн сарын урьд л зөвшөөрөн хүлээгдээгүй, хавчигдан хяхагдсан явцуухан бүлэг болж байсан энэ большевикууд өнөө дөр, бослогын их шуурганд автагдсан их Орос орны залуурчийн их байранд гартлаа суга үсрэв. 

	Хэлэлцэх хэргийн төлөвлөгөөнд: нэгдүгээрт, засгийн эрх барих газрыг байгуулах асуудал, хоёрдугаарт дайн ба найрамдлын асуудал, гуравдугаарт, зохион байгуулах хурлын тухай асуудал байна гэж Каменев мэдэгдэв. Лозовский босож, бүх фракцын товчооны хэлэлцэн тохиролцсон ёсоор эхлээд Петроградын зөвлөлийн тайлан: сонсож хэлэлцэх, дараа нь ТГХ-ны гишүүд ба намуудын төлөөлөгчид үг хэлэх, эцэст нь хэлэлцэх хэргийн төлөвлөгөөнд шилжиж оръё гэж зарлав. 

	Тэгтэл гэв гэнэт цугларсан олны шуугианаас ч хамаагүй нүсэр, түгшүүртэй шинэ чимээ их бууны нүргэлээн сонстов. Цөм харанхуй цонхнуудын зүг давхийн эргэж, хуралдагсад тавгүй болоод явцгаачхав. Мартов үг хэлэхийг хүсээд: “Иргэний дайн эхэллээ, нөхөд өө! Бидний нэн тэргүүнд хэлэлцэх асуудал бол хямралыг энх тайвнаар шийдвэрлэх явдал байх ёстой. Бид иргэний дайныг урьдаас сэрэмжлэн зогсоох замыг зарчимтай, эв зүйг нь олж яаралтай хэлэлцэх ёстой. Тэнд гудамжинд бидний ах дүү нар луу буудаж байна! Зөвлөлүүдийн их хурлыг яг нээхийн өмнөх энэ мөчид засгийн эрхийн тухай асуудлыг хувьсгалт намуудын нэгнээс зохион байгуулсан цэргийн хуйвалдаанаар шийдэж байна...” гэж сөөнгөтөн өгүүлэв. Шуугиан, хашхиралдаан, хоромхон зуур түүний үгийг сонстуулсангүй. “хувьсгалт бүх нам үнэн юмыг үнэн мөнөөр нь хэлдэг байх ёстой! Их хурлын зорилт бол юуны урьд засгийн эрхийн тухай асуудлыг шийдвэрлэхэд л оршино, гэтэл энэ асуудал аль хэдийн гудамжинд тавигдаад, зэр зэвсгээр шийдэгдэж байдаг! Бид нийт ардчиллын хайр талархлыг хүлээсэн засаг төр байгуулах ёстой. Их хурал хувьсгалт ардчиллын дуу хоолой байхыг хүсэж л байгаа юм бол өрнөн эхэлж байгаа иргэний дайны өмнө гар хумхин суух ёсгүй. Энэ дайны уршгаас болж хувьсгалын эсэргүү явдал дүрэлзэн гарч ч болзошгүй юм. Энх тайвнаар мултран гарч болох бололцоо гэвэл нэгдмэл ардчилсан засаг байгуулах явдал л байна. Социалист бусад нам, байгууллагатай хэлэлцээр хийхийн тулд төлөөлөгчид сонгох нь чухал байна...” гэв. 

	Их буу алсад тасралтгүй нижигнэн, төлөөлөгчид ч зогсоо зайгүй маргалдана... Ийнхүү бурангуй байдал, үзэн ядах, үхтлээ айн бэмбэгэнэх, амь үл хайрлах эрэлхэг байдлын дунд шинэ Орос орон мэндлэн төрж бүлгээ. 

	Зүүн эсерүүд ба нэгдсэн социал-демократууд Мартовын саналыг дэмжив. Уг саналыг батлав. Бүх оросын гүйцэтгэх хороо их хуралд төлөөлөгчдөө илгээхээс татгалзсаныг нэг тариачин зарлав. Тэр цэрэг тийш нь албан ёсны урилга бүхий комиссыг илгээх санал тавиад “Энд тариачны хэдхэн депутат иржээ. Тэдэнд сонгох эрх олгоё” гэв: Тэр саналын хүлээж авав. 

	Ахмад Харраш үг хэлэх зөвшөөрөл гуйв. Харраш суудлаасаа: “Тус их хурлыг толгойлон байгаа улс төрийн хоёр нүүртнүүд биднийг засгийн тухай асуудал тавих ёстой гэж бидэнд хэлж байна. Гэтэл энэ асуудал их хурлыг нээгдэхээс аль түрүү бидний ар хударгаар тавигдаад байна! Өвлийн ордныг буудаж байна. Гэвч түүн дээр тусч байгаа цохилтууд нь иймэрхүү балмад явдал үйлдэхээр шийдвэрлэсэн улс төрийн тэрхүү намын авсны хавхаг руу хадаас шааж байна гэж их хорсолтойгоор хашхирав Нийтээр зэвүүцэн дургүйцэв. Гарра74 үг хэлэв. “Мөргөлдөөнийг энх тайвнаар зохицуулах тухай энд санал оруулж байхад чинь гудамжинд тулалдаан болж байна шүү дээ... Эсер меньшевикууд энд болж байгаа бүх юмнаас салан зааглах нь чухал гэж үзээд, засгийн эрхийг булаан авах оролдлогыг эсэргүүцэхэд нийгмийн бүх хүчийг уриалан дуудаж байна” гэв. 

	XII армийн төлөөлөгч трудовик Кучин: “Энд юу болж байна гэдгийг мэдээд ир л гэж намайг ийш нь ирүүлсэн юм. Зохион байгуулах хурал нээгдэхээс гурван долоо хоногийн урьд зөвлөлүүд засгийн эрхийг булаан авсан явдал бол армийн шилэн хүзүү дээр хутга гавьж, ард түмний өмнө гэмт хэрэг үйлдсэн явдал мөн гэж армийн бүх хороодын баттай итгээд байгаа фронт руугаа би удахгүй буцна” гэв. “Худал! битгий залаад бай!” гэж улангасан хашхиралдав. “Петроградын энэ балмад явдлыг төгсгөл болгох нь чухал байна. Эх орон хувьсгалыг аврахын тулд энэ танхимаас гарч одохыг бүх төлөөлөгчдөд уриалъя!” гэж илтгэгчийн дуу дахин цуурайтав. Түүнийг индрээс буухад хилэгнэн зэвүүцэж бархиралдав. Олон хүн заналхийлсэн байдлаар түүнийг угтан бослоо. Ширвээ улаан сахалтай, сэнхрүүлэм уян зөөлөн яриатай офицер Хинчук75: “Би фронтын төлөөлөгчдийн өмнөөс ярьж байна. Армиас тус их хуралд төлөөлөгчид хангалттай ирж чадаагүй байна. Түүнээс гадна одоо өөрөөр хэлбэл зохион байгуулах хурал гуравхан долоо хоног болоод нээгдэх гэж байхад зөвлөлүүдийн их хурлыг хуралдуулахын хэрэгцээ алга гэж армийнхан үзэж байна...” гэлээ. Улам чанга хашхиралдаж, хөлөө дэвхцүүлэн дэвслэлдэв. “Зөвлөлүүдийн их хурал бол зүй ёсны засгийн эрх байхгүй хурал гэж армийнхан үзэж байна” гэхэд танхимд байсан цэргүүд босон харайлаа. 

	“Чи хэний өмнөөс ярьж байна вэ? Чи хэнийг төлөөлж байгаа хүн бэ?” гэж тэд хашхиралдахад, 

	“V Армийн төвийн гүйцэтгэх хороо, хоёрдугаар Ф-гийн нэгдүгээр н-ын, гуравдугаар С-ын буудлагын хороо..” гэв. 

	“Хэзээ таныг сонгосон юм бэ? Та цэргүүдийг бус, офицеруудыг төлөөлж байна. Харин цэргүүд юу ярьж байна вэ?” гэж эсэргүүцэн хашхиралдав. 

	“Фронтын бүлгийнхэн бид одоо болж байгаа болон ирээдүйд болох зүйлийн бүх хариуцлагыг хүлээхгүй бөгөөд хувьсгалыг аврахын тулд бүх хувьсгалт, ухамсарт хүчийг дайчлах нь чухал гэж үзэж байна! Фронтын бүлгийнхэн бид их хурлыг хаяж явлаа.. Тулалдааны байр гудамжинд байна” гэв. 

	“Та армийн өмнөөс бус, штабын өмнөөс ярьж байна!” гэж чанга хашхиралдав. 

	“Их хурлыг хаяж явахыг би юмны учир ойлгодог ухаантай цэрэг бүхэнд уриалъя” гэв. 

	“Корнилович! Хувьсгалын эсэргүү! Өдөөн хатгагч!” гэсэн үг танхимаар нэг цуурайтав. 

	Дараа нь Хинчук меньшевикуудын нэрийн өмнөөс мэдэгдэхдээ: Энх тайвнаар шийдэж болох цорын ганц бололцоо бол нийгмийн бүх давхраанд тулгуурласан шинэ танхим байгуулах талаар их хурлаас Түр засгийн газартай хэлэлцээр хийж эхлэхэд оршино гэв. Аюултай их шуугиан хэдэн мөчийн турш түүнд ярих бололцоо өгсөнгүй. Хинчук хашхирах шахам өндөр дуугаар меньшевикуудын тунхаглалыг уншин сонсгосон нь: 

	“Большевикууд Петроградын зөвлөлд тулгуурлан, бусад фракц ба намтай зөвлөлдөлгүйгээр цэргийн хуйвалдаан зохион байгуулсан учир бид их хуралд суух бололцоогүй гэж үзээд тус хурлаас гарч явж байна. Үүний хамт бусад бүх бүлэг, намыг биднийг даган, тухайн байдлыг авч хэлэлцэхийн тулд цугларан зөвшихийг уриалж байна” гэв. 

	“Оргодлууд!” гэлцэв. 

	Олны шуугиан, хашхиралдаан, мөч болгонд үгийг нь тасалж байсан Гендельман Өвлийн ордныг буудаж байгаа явдлыг социалист хувьсгалчдын өмнөөс эсэргүүцэн чүү чамай дуулдахаар ярьж байв. 

	“Бид иймэрхүү эмх замбараагүй байдлыг зөвшөөрөн хүлээхгүй...” гэж хэлэв. 

	Түүнийг үгээ хэлж дуусаагүй байхад нь туранхай царай, цогтой харц бүхий залуу цэрэг индэр дээр гүйн гарав. Тэр цэрэг жүжигчний маягаар гараа өргөн үгээ хэлж эхлэхэд нь хүмүүс нам гүм болов. 

	Нөхөд өө Миний нэрийг Петерсон гэдэг Би Латвийн хоёрдугаар буудлагын хорооны өмнөөс ярьж байна. Та нар армийн хороодын хоёр төлөөлөгчийн хэлсэн үгийг сонссон. Хэрэв тэр үг хэлэгчид нь армийн жинхэнэ төлөөлөгчид байсан сан бол тэр үгс ямар нэг үнэ цэнтэй байх сан билээ... “Нижигнэтэл алга ташив” “Тэд бол цэргүүдийг төлөөлөөгүй хүмүүс байна...” гээд илтгэгч нударга зангидан зангав. “XII армийнхан Зөвлөл ба Литовын цэргийн ангиудын гүйцэтгэх хороог дахин сонгохыг аль эртнээс чармайж байгаа бөгөөд харин манай хороо, танай ТГХ-ны нэгэн адил олон түмний төлөөлөгчдийг зарлан хуралдуулахыг есдүгээр сарын эцэс (дунд) хүртэл хойшлуулахаар татгалзсан учраас тэдгээр харгис этгээд тус их хуралд хоёр нүүр гаргаж төлөөлөгчдөө илгээж амжжээ. Харин Латвийн буучдын хорооныхон: “Ахиад нэг ч тогтоол гаргаад хэрэг алга! Бишгүйдээ л нэг ярилаа. Одоо хийх нь л дутаад байна. Бид засгийн эрхийг гартаа авах ёстой!” гэж нэг бус мэдэгдсэн болохыг та нарт хэлье. “Энэ урилгагүй зочин төлөөлөгчид тонилогтун! Арми тэдэнтэй хамт биш ээ!” гэв!

	Танхим доргитол алга нижигнээд явчхав. Хуралдааны эхний мөчүүдэд төлөөлөгчид цочир болсон хэрэг явдал, их бууны буудлагад цочмогдон гуйван дайвж байсан билээ. Бүтэн цагийн турш тэр индэр дээрээс хойно хойноосоо залган урсаж байгаа тэр үгс тэдний тархинд нэгэн зүйлийн санааг ягштал төрүүлэн, нэгтгэн нягтруулахын хамт улам бүр эрхшээлдээ оруулсаар байв. Тэд ганцаардчихгүй байгаа даа? Тэдний эсрэг бүх орос тэр аяараа босохгүй байгаа даа? Петроград руу цэрэг ирж яваа гэдэг нээрэн юм болов уу? гэхчлэн бодогдуулсаар байв. Гэтэл цогтой залуу цэргийн ярьж эхлэхэд хурц үгэнд аянга цахилгаан цахилж гялбах адил үнэн зүйлс байгааг цөм тэр дор нь ойлгож байлаа... Түүний үг бол, төлөөлөгчид өөрсдийнх нь л мөн нэг адил санаа бодол, хүсэл эрмэлзэлтэй, шинель өмссөн л болохоос биш сая сая ажилчин, тариачин, болох цэргүүдийн дуу хоолой байлаа. 

	Индэр дээр цэргүүд дараа дараалан гарч ирсээр байв. Фронтын төлөөлөгчдийн өмнөөс Гжельщак мэдэгдэхдээ их хурлаас гарч явах тухай асуудлыг тун үл ялих тоогоор илүү олонхын саналаар шийдвэрлэв.. Тэгэхдээ бас большевик төлөөлөгчид уг шийдвэрийг бүлгүүд биш, харин фракцууд шийдвэрлэх хэрэгтэй гэж үзээд, санал хураалтад ч оролцоогүй гэв. “Армийн хорооны жагсаалын цэрэг олны чин үнэхээрийн төлөөлөгч нь байхаа аль хэдийн больсон учраас фронтоос ирсэн олон арван төлөөлөгч, цэргүүдийн оролцоогүйгээр сонгогджээ” гэв. Харраш, Хинчук мэтчилэн офицерууд тус их хурал дээр цэргүүдийг бус, харин дээд командлалыг төлөөлж байна гэж Лукьянов хашхирав. “Окопт амьдрагчид засгийн эрхийг зөвлөлүүдийн гарт шилжүүлэхийг тэсгэлгүй хүлээж байна” гэв. Хуралдагчдын санал бодол эргэж эхлэв. 

	Дараа нь Бундын (еврейн социал-демократ намын) өмнөөс Абрамович үг хэлэв. Абрамович уурласандаа салганан, нүднийх нь шилний цаанаас нүд нь эргэлдэн дүрэлзэж байв. Абрамович: “Одоо үед Петроградад болж байгаа үйл явдал бол туйлын золгүй явдал мөн! Бундын бүлэг меньшевикууд ба социалист хувьсгалчдын тунхаглалд нэгдэн нийлж, их хурлыг хаяж явлаа! гээд дуугаа чангаруулан, гараа өргөөд энд байж, энэ ялт явдлын хариуцлагыг биедээ хүлээх нь оросын пролетари нарын өмнө хүлээсэн бидний үүрэгт зохицохгүй. Зөвлөлийн Ордыг буудах явдал зогсохгүй байгаа учраас Түр засгийн газартайгаа цуг мөхөхөөр хотын дум меньшевик, эсерүүд болон тариачны Зөвлөлүүдийн гүйцэтгэх хороотой хамтран тогтжээ. Бид ч тэдэнтэй нийлж байна! Гар хоосон зэвсэггүй бид, яргачдын пулемётын аманд хэнхдэгээ яран зогсъё. Бид их хурлын бүх төлөөлөгчдийг уриалъя”76 гэв. Хэлсэн үгийнх нь сүүлч шуугиан, хашхиралдаан, хараал зүхэлд замхран, тавин төлөөлөгч суудлаасаа босож үүд рүү дөхөж, эхлэхэд тэр шуугиан аймшигтай хачин юм болов. 

	Каменев: “суудалдаа сууцгаа! Хэлэлцэх хэргийнхээ төлөвлөгөөнд оръё” гэж хашхиран, хурлын даргын хонхоор даллан хангинуулав. Троцкий суудлаасаа босов. Царай нь цонхийж, ярвайсан байлаа. Хүнгэнэсэн дуун дунд нь зэвүүцэн хилэгнэсэн ая сонстож байлаа. “Социал эвсэгчид гэгдэгч энэ бүх айн бөмбөгнөсөн меньшевик, эсер, бундчууд тонилбол тонилж л байг! Эд бол цөмөөрөө түүхийн хогийн сагс руу хамж хийгдэх ердөө л хог новш мөн!” гэлээ. 

	Хувьсгалт цэргийн хороо хотын думийн хүсэлтээр өвлийн ордонтой хэлэлцээр хийхээр төлөөлөгчид илгээв гэж Рязанов Большевикуудын нэрийн өмнөөс мэдэгдээд “Ийнхүү цус асгаруулахаас урьдчилан сэргийлэхийн тулд бид бололцоотой бүхнээ хийлээ...” гэв. 

	Эндээс бидний явах цаг болчхоод байлаа. Амьсгаадсан холбоочдыг хүлээн авч, илгээж, амьд мэнд эргэж ирэх, ирэхгүй нь болзошгүй амь нас нь хутганы ирэн дээр тавигдсан комиссаруудыг хотын өнцөг булан болгон руу илгээх зэргээр хувьсгалт цэргийн хорооны зогсоо зайгүй ажиллаж байгаа тасалгаанд бид түрхэн зуур саатлаа. Хээрийн утаснууд завсар завгүй хангинаж байв. Хаалга татахад бидний урдаас тамхины утаатай бүгчим эвгүй агаар хамар өөд нилхийн, бүрхүүл бүхий чийдэнгийн хурц гэрэл туссан зураг дээр тонгойсон үс нь өрвийж, сөрвийчихсөн хүмүүс харагдав. Өрвийж сэгсийсэн цайвар шар үстэй Иозефоз-Духвинский гэгч залуу бидэнд нэвтрэх бичиг олголоо. 

	Бидний гарахад гадаа их хүйтэн, шөнө болчихсон байв. Смольныйн үүдэнд ирж, очиж байгаа машинууд хуран цугларсан байлаа. Тэдгээр шуугиан дундуур алсад буудах их бууны бөглүү нүргээн сонсогдож байлаа. Асар том ачааны нэг тэрэг моторынхоо доргионд чичрэн байв. Нэгэн хэсэг хүн тэр тэргэнд баглаа баглаа хэвлэлийн хуудсыг дороос авч өгөн, бусад нь гартаа винтовоо барьсан тэр чигээр ачиж байлаа. 

	Би тэднээс: “Та бүхэн хаашаа явах сан бол оо?” гэж асуулаа. 

	“Хотоор нэг хэснэ!” гэж нэг намхан ажилчин дугуйруулан заагаад инээмсэглэв. 

	Бид үнэмлэх бичгээ үзүүлэв. “Бидэнтэй хамт явцгаа л даа!” хэмээн биднийг уриад “Харин бидэн рүү буудаж л магадгүй шүү..” гэв. Бид тэргэн дээр авиран гарав. Машины араа муухай хяхран, асар том машин ухасхийхэд бид бүгдээрээ, тэрэг өөд авиран гарч байсан хүмүүсийг даран гэдрэг унав. Машин маань дотор гадна хаалганы дэргэд улаан гэрэл бадруулан асаж байгаа түүдэг галын дэргэд винтовоо барин шавсан ажилчдын дэргэдүүр хурдлан өнгөрөөд, займан донсолсоор Суворовын өргөн гудамжинд гарч очив. Цуг яваа нөхдийн маань нэг, нэгэн боодолтой юмыг задлан, ямар нэг хуудаснуудыг бөөн бөөнөөр нь цацаж гарав. Бид ч түүнд туслав. Бид харанхуй гудамжнуудаар ороон, цацсан хуудаснууд цагаан цаасан зам татсаар хоцорч байв. Оройтсон зорчигчид зог тусан тэдгээрийг түүн авч байлаа. Гудамжны ам дээр байсан харуулууд түүдэг галаа орхин гараа өргөн, шидсэн хуудсыг шүүрэн авч байлаа. Заримдаа бидний өөдөөс зэвсэгтэй хүмүүс амлаж ирээд винтовоо мөрнөөсөө мултлан авч “Зогс!” гэж хашхирч байлаа. Гэвч манай жолооч үл ойлгогдох хэдэн үг хэлчхээд л цааш хурдална. Би нэгэн уриалга авч гудамжны ганц нэг сүүмгэр чийдэнгийн гэрэлд доорх үгсийг явуут арай гэж уншив. Үүнд: 

	 

	“ОРОС ОРНЫ ИРГЭДЭД”

	Түр засгийн газар ширээнээсээ буув Улсын засгийн эрх Петроградын пролетари нар ба гарнизоныхныг толгойлж байгаа Петроградын ажилчин, цэргийн депутатуудын зөвлөлийн байгууллага-хувьсгалт цэргийн хорооны мэдэлд шилжив. Ардчилсан найрамдал байгуулах саналыг нэн даруй тавих, помещикуудын газар өмчилдөг явдлыг халах, үйлдвэрлэлд ажилчдын хяналт тогтоох, зөвлөлт засгийн газар байгуулах зэрэг ард түмний тэмцэж ирсэн үйл хэрэг бүтлээ. 

	Ажилчин, цэрэг, тариачдын хувьсгал мандтугай!

	Петроградын ажилчин, цэргийн депутатуудын Зөвлөлийн дэргэдэх хувьсгалт цэргийн хороо” гэжээ. 

	Миний дэргэд суусан хялар нүдтэй ямааны арьсан кавказ гозгор малгайтай, монгол маягийн хүн: “Хараач! өдөөн хатгагчид дандаа цонхоор бууддаг юм шүү” гэлээ. Бид харанхуй бөгөөд бараг хөл хөдөлгөөн тасарсан Знамены талбай тийш эргэж, Трубецкийн77 барьсан утга учиргүй нэг хөшөөг тойрон гарч, өргөн Невийн гудамжинд гарч ирсэн бөгөөд тэгэхдээ бидний гурав нь буугаа галлахад бэлтгэн бариад, цонхнуудын зүг ажиглан зогсож явав. Энд гудамжинд тун их хөл хөдөлгөөнтэй байлаа. Цугларсан олон тонгойн зүг бүр тийшээ гүйлдэх аж. Бид их бууны дуу дахин дуулсангүй, харин өвлийн ордон руу ойртох тусам, гудамжнууд нам гүм, улам хүн амьтангүй болж байлаа хотын думийн бүх цонх гэрэл гэгээтэй харагдана. Түүнээс цаашлахад учиргүй их олон хүн харагдах ба бас усан цэргүүд биднийг зогсохыг шаардан сүйд майд болон хашхиралдах ажээ. Машиныг явдлаа удаашруулахад бид гүүрэн дээр үсрэн буув. 

	Тэнд их хачин явдал болж байв. Яг Екатеринагийн сувгийн буланд гудамжны чийдэнгийн гэрэлд, зэвсэглэсэн усан цэргүүд, дөрөв дөрвөөр эгнэн жагссан үй олон хүний Невский рүү орох замыг хаан эгнэн зогсжээ. Энд гурав дөрвөн зуун хүн байсны дотор сайхан сайхан пальтотой эрэгтэйчүүд, гоё хээнцэр хувцасласан бүсгүйчүүл, мөн офицерууд зэрэг янз янзын хүмүүс байв. Тэдний дотор их хурлын олон тооны төлөөлөгч, меньшевик, эсерийн удирдагчид байхыг нь бид танив. Энд тариачны зөвлөлүүдийн гүйцэтгэх хорооны дарга улаан сахалт туранхай Авксентьев, Керенскийн хамтран зүтгэгч Сорокин, тэрчлэн Хинчук, Абрамович болон, бүхний түрүүнд Петроград хотын тэргүүн буурал сахалт өвгөн Шрейдер, Түр засгийн газрын хүнсний яамны сайд байгаад өнөө өглөө баривчлагдан улмаар суллагдсан Прокопович нар байлаа. Би “Russian Daily News”78 сонины сурвалжлагч Малкиныг бас олж харав. Тэрээр “Өвлийн ордонд үхэхээр явж байна!” гэж бардан гэгч хашхирлаа. Цувааныхан хөдөлгөөнгүй байсан боловч нүүрэн талын эгнээнээс чанга чанга хашхиралдах сонстоно. Тэрхүү эгнэн зогссон цэрэг олныг командалж байгаа бололтой ханхар том нэг цэрэгтэй Шрейдер, Прокопович хоёр маргаж байв. Тэд: “Биднийг явуулна уу үгүй юу! Эд нөхөд зөвлөлүүдийн их хурлаас ирсэн юм Тэдний мандатыг нь харахгүй юу тэр! Бид өвлийн ордон руу очиж явна!..” гэж хашхирч байлаа. 

	Усан цэрэг яах учраа олохгүй байгаа нь илт байв. Тэр цэрэг палигар том гараараа шилээ маажин барайж байснаа: “Ордон руу хэнийг ч битгий оруул гэж хорооноос над тушаал өгсөн юм. Харин одоо утсаар яриулахаар Смольный руу хүн илгээе...” гэж бувтнан өгүүлэв. 

	“Бид оруул гэж шаардаж байна шүү! Бидэнд зэвсэг байхгүй! Та нар биднийг оруулсан оруулаагүй бид явна гэж өвгөн Шрейдер хагартлаа уурлан хашхирав. 

	“Би тушаалыг зөрчих арга алга...” гэж усан цэрэг давтан үглэнэ. 

	“Буудах дуртай бол буудацгаа! Бид явлаа! Урагшаа! гэсэн дуу тал бүрээс цуурайтан: — Хэрэв та нар адилхан орос хүмүүсээ, нөхдөө буудах цэвдэг сэтгэлтэй бол бид үхэхэд бэлхэн байна! Бид пулемётын чинь аманд хэнхдэгээ яраад өгье” гэж хашхиралдацгаав. 

	Гөжүүн байрын нэг усан цэрэг: “Үгүй, Та нарыг явуулахгүй” гэж хэлэв. “Хэрэв биднийг явбал та нар яах вэ? Буудах уу?” 

	— “Үгүй, зэвсэггүй гар хоосон хүмүүс рүү би буудахгүй. Бид зэвсэггүй орос хүмүүс рүү буудаж зохихгүй...” “Бид явлаа: Та нар хориглох арга байна уу!” “Аа яах вэ, арга бий дээ. Ямар ч л байсан та нарыг явуулахгүй дээ Ямар нэг арга олдоно доо...” гэж илт мухардсан усан цэрэг өгүүлэв. 

	“Та нар яаж аргалах юм бэ? Яах юм бэ?” 

	Тэгтэл өөр нэг ихэд уурласан усан цэрэг гарч ирэв. Тэр цэрэг: “Бид та нарыг бууны бөгсөөр дэлсэмцээ! Хэрэгцээ гарвал буудна ч, гэртээ харьцгаа. Бидэнд амар заяа үзүүлэгтүн!” гэж их шийдэмгий хашхирав. 

	Уур хилэн нь багтаж ядан хашхиралдана. Прокопович нэгэн хайрцаг дээр гарч, шүхрээрээ даллан, үг хэлж эхлэв. 

	Прокопович: “Нөхөд, иргэд ээ! Биднийг муйхарлан үзэх гэж байна. Энэ бурангуй этгээдүүдийн гарыг өөрсдийн гэмгүй ариун цусаар будаж таарахгүй! Энэ буудагчдад буудуулах нь бидний нэр төрд таарахгүй, (Буудагчид”, гэж буудлагын суман юм уу, яргалан буудагч гэж байгаа юм уу, юу хэлж байгааг нь би тэртэй тэргүй ойлголгүй хоцров), Думд эргэн очиж, улс орон, хувьсгалыг аврах аль шилдэг арга замыг шүүн хэлэлцэцгээе! гэв. 

	Үүний дараа цугларсан олон таг чимээгүй эргэн, дөрөв дөрвөөр эгнэсэн тэр чигээрээ Невийг өгсөн хөдлөв. Бид энэ далимыг ашиглан цэргүүдийн хажуугаар гаран өвлийн ордон руу явав. 

	Энд тас харанхуй байв. Ямар ч хөл хөдөлгөөн байхгүй, зөвхөн л туйлын түгшүүртэй байдалтай байгаа цэргийн ба улаан гвардын харуулууд тааралдана. Казаны цогчин дуганы өөдөөс харуулан гудамжны дунд хээрийн гурван ямхын их бууг зоосон нь байшингийн дээвэр дээгүүр чиглүүлэн буудсан эцсийн буудлагын тийрэлтэд бага зэрэг хазайсан харагдана. Хаалга болгоны дэргэд цэргүүд зогсжээ. Тэд цагдаагийн гүүрний зүг ажин, хоорондоо аяархан хүүрнэлдэх аж “Магадгүй, бид алдаа хийсэн байж болох юм шүү...” гэсэн үгийг би олж сонсов. Зорчигсдыг булан тохой болгон дээр эргүүлүүд зогсоон байцаана. Эдгээр эргүүлийн бүрэлдэхүүний онцлог нь гэвэл хаана ч байсан цэргүүдийгээ улаан гвардийнхан командалж байв.. Буудлага зогсжээ. 

	Биднийг Морской хүрч явахад нэг хүн: “Та нарын ирж хөөхийг хүлээж байна гэж юнкерүүд хэл явуулжээ!” гэж хашхирах дуу сонсогдов. Командын дуу сонсогдож, хөлийн шарр, шарр хийн алхлах болон зэр зэвсгийн хяхнах чимээнээс өөр юу ч эс сонсогдох нам гүмийн дотор урагш харлан нүүгэлтэж яваа бөөн жагсаалыг бид гүн харанхуйн дундаас олж харав. Бид эхний эгнээд очиж нийллээ. 

	Бүх гудамжаар халин үерлэсэн их усан адил бид дуу ч дуулалгүй, дуу чимээ ч үгүй явсаар улаан асран хаалга доогуур орж очив. Миний өмнө явсан хүн харж л байгаарай даа, нөхөд минь, тэдэнд бүү итгээрэй! Тэд лав буудаж эхэлнэ дээ...” гэж аяархан хэлэв. Бид талбай руу гармагц тонгойн, бие биедээ наалдан гүйлдэв. Бид Александрын баганын сууринд тулж очтолоо тэгж гүйлээ. 

	— “Та нараас олон хүн алагдсан уу?” гэж би асуулаа. 

	“Мэдэхгүй, лав л арван хүн..” гэв. 

	Нэлээд хэдэн зуун хүнтэй тус отряд тэндээ хэсэгхэн зуур зогсож, амсхийгээд гэнэт ямар ч тушаалгүйгээр дахин урагш гүйлдэв. Энэ үед өвлийн ордны цонх бүхнээр тусч байгаа хурц гэрэлд орсон түрүүчийн хоёр гурван зуун хүнийг харвал цөм улаан гвардынхан болохыг би анзаарав. Тэдний дунд цэрэг тун цөөн байв. Бид түлээгээр барьсан хаалт боомт өөд авиран гарч, харайн буухдаа юнкерүүдийн хаясан винтов хөл дор замаас үргэлж хөглөрөн байгаатай тааралдсанд гол хаалганы хоёр талын хаалганууд цэлийтэл нээлттэй байв. Тэндээс гэрэл тусах авч тэрхүү том байшингаас нэг ч авиа үл сонсогдоно. 

	Долгилон давлагаалах адил цутган орж байгаа хүний олонд дарвисан бид хоосон том пүнхэр тасалгаа руу уруудсан баруун хаалгаар нэвтэрч ордонд гүйлдэн оров. 

	Тэр пүнхэр өрөө бол зүүн жигүүрийн газар доорх өрөө болох бөгөөд тэгэхдээ үй олон шат, коридор ийш тийшээ салаалан гардаг ажээ. Энд өчнөөн төчнөөн модон хайрцаг хураалттай байсанд Улаан гвардынхан, цэргүүд түүн рүү ухасхийн дайрч, бууныхаа бөгсөөр зад зад цохин хивс, цонхны хөшиг, цагаан хэрэглэл, шил шаазан, сав суулга байсныг гаргаж хаялаа. Нэгэн хүн хүрэл цаг мөрөн дээрээ тавилаа. Өөр нэг нь тэмээн хяруулын өд олоод малгай дээрээ хатгав. Ийнхүү дээрэмддэг эхэлмэгц хэн нэгэн хүн “Нөхөд өө! Юманд гар бүү хүр! Нэг ч юм бүү авагтун! Энэ бол ард түмний хөрөнгө!” гэж хашхирав. Түүнийг хориос цөөнгүй хүний дуу дэмжин: “Больцгоо! Цөмийг нь буцааж хий! Ард түмний хөрөнгө” гэж хашхиралдлаа. Хэдэн арван гар бүрэлгэн тоногчдыг зангав. Тэднээс хоргой, хээт хивсийг нь эргүүлэн авав. Хоёр хүн хүрэл цагийг байранд нь тавиулав. Хайрцгуудын дэргэд сайн дурын харуулууд зогсож, эд уурсыг нэн даруй байр байранд нь буцаан хийв. Энэ бүхэн заяандаа урсгалаараа бүтэв. Коридор шатнуудаар: “Хувьсгалт сахилга бат! Ард түмний хөрөнгө!” гэсэн үгс цуурайлан, шат өгсөн цаашлах дуу улам бүр бөглүү болно. 

	Бид зүүн хаалга руу, өөрөөр хэлбэл ордны баруун жигүүр лүү очлоо. Энд ч бас ялгаагүй журам дэглэм тогтоочихсон байлаа. “Ордныг ариутгая! Явцгаая, нөхөд өө, биднийг хулгайч, луйварчин дээрэмчин биш гэдгийг мэдэцгээг! Комиссаруудаас бусад нь цөм ордноос гарагтун! Харуулууд тавья!” гэж улаан гвардынхан, дотор хаалганаас цухуйн хашхиралдаж байв. 

	Улаан гвардын цэрэг офицер хоёр гар буу барин зогсжээ. Тэдний, ард ширээний цаана үзэг, цаасаар зэвсэглэсэн нэгэн цэрэг сууж байв. “Гарцгаа, гарцгаа! Цөмөөрөө гарцгаа!” гэсэн хашхиралдаан газар сайгүй сонсогдон, цэргүүд чихэлдэн, гомдол гарган маргалдсаар цөм гадагш гарч эхлэв. Сайн дурын хорооныхон гарч яваа болгоныг зогсоон, халаасыг урвуулан, хувцас хунарын тэмтрэн нэгжиж байлаа. Нэгжүүлэгчдийн хувийн зүйл байж яавч таарахгүй гэж үзсэн бүхнийг хураан авч ширээний ард сууж байсан цэрэг хураагдсан зүйлсийг данслан авч, бусад нь тэдгээрийг зэргэлдээ өрөө рүү зөөж байлаа. Тэнд зүсэн зүйлийн эд агуурс хураагдсаны дотор баримал, шилтэй бэх, эзэн хааны нэр ус бүхий даавуу дэнгийн суурь, тосон будгаар зурсан жижиг зургууд, бичгийн даралт, хавтас, алтан бариултай сэлэм, хэсэг бусаг саван, зүсэн зүйлийн платье, хөнжил зэрэг байв. Нэгэн улаан гвардич гурван винтов гаргаж ирээд, хоёрын би юнкерүүдээс булааж авсан юм гэв. Нөгөө нэг нь бичиг баримт дүүрэн чихээтэй дөрвөн портфель авчрав. Гэм буруутнууд нэг бол хүлцэн дуугүй зогсох, эсгүүл хүүхэд адил өөрийгөө цагаатгана. Хулгай хийх явдал бол ардын дайчдын нэр төрд үл таарах шившигт зүйл гэдгийг хорооны гишүүд тайлбарлав. Илрэгсдийн олонх нь нөгөө бусдыгаа нэгжихэд туслав79.

	Юнкерүүд гурваараа, дөрвөөрөө гарч ирэх боллоо. Хороо тэднийг тун ч хичээнгүйлэн нэгжсэн бөгөөд тэднийг нэгжих зуураа “Өдөөн хатгагчид! Корниловчууд! Хувьсгалын эсэргүүчүүд! Ард түмний зандалчид!” гэж байв Хэдийгээр ямар ч хүч хэрэглээгүй боловч юнкерүүд тун айн тэвдсэн байлаа. Тэдний өвөр түрий дээрэмдсэн зүйлээр пиг дүүрэн байв. Хорооноос энэ бүх зүйлийг нягт нямбай данслан авч зэргэлдээ өрөө рүү явуулж байв. Юнкерүүдийн зэвсгийг хураав “за, та нар ард түмний өөдөөс дахиад зэвсэг барих уу?” гэж чанга чанга дуугаар асууж байв. 

	Юнкерүүд дараа дараагаар: “Үгүй!” гэж хариулж байв. Ингэснийхээ дараа тэднийг суллалаа. 

	Бид дотогшоо орж болох уу гэж асуулаа. Хороо эргэлзэж байтал нэгэн сүртэй том улаан гвардич эр үүнийг хориглосон гэж мэдэгдэв. “Ингэхэд та нар чинь ер нь юун улс билээ дээ? Та нар чинь Керенскийнхэн ч юм билүү, хэн мэдэх бил ээ?” гэв “Бид тавуул байсны хоёр нь эмэгтэй байсан юм.” 

	“Нөхөд өө! Зам тавиарай. нөхөд өө!” гэсээр цэрэг улаан гвардич, хоёр хаалган дээр гарч ирээд цугларсан олныг ярж, зам зайчилж яваа харагдав. Тэдний араас жадтай винтов барьсан хэдэн ажилчин явж байв. Тэдний хойноос энгийн хувцастай зургаан хүн явсан нь түр засгийн газрын гишүүд байлаа. Түрүүнд нь Кишкин цонхийж, уруу царайлчихсан явна, цаана нь Рутенбург газар шагайн дүнсийж, Терещенко хоёр тийш ээлжлэн харж, ууртай гэгч нь явж байлаа. Түүний хүйтэн харц бидэн дээр туслаа... Тэд таг дуугүй өнгөрөв. Ялагчид тэднийг харахаар хөдөлцгөөсөн боловч зэвүүцэн хашхирах нь тун бага байлаа. Ардууд гудамжинд тэдгээр баривчлагчдыг өөрсдөө тэр дор нь шүүн цээрлүүлэх гэснээр барахгүй, тэдэн рүү буудсан боловч цэргүүд тэднийг Петропавловын цайзад эсэн энх хүргэж ирсний нь хожим бид дуулсан билээ... 

	Тэр завсар бид ордонд саадгүй нэвтрэв. Үй түмэн хүн асар том барилгын өрөө тасалгаа болгоныг нэг жин, үнэндээ нэг ч юнкер байхгүй байсан боловч нуугдсан байх гэж эрэн хайж нааш цааш язганалдсаар байв. Бид ч шатаар дээш гарч өрөө өрөө хэсэн явсаар байв. Ордны тус хэсгийг Невийн зүгээс ирсэн өөр нэг отряд эзэлсэн байв. Баяр ёслолын гоёмсог том танхимуудын хөшиг, хивс, зураг, баримлууд ер хөндөгдөөгүй байлаа. Харин албан тасалгаануудын бичгийн бүх ширээ шүүгээ савыг цөмийг нь хуу уудлан онгичиж шалаар нэг цаас бутраан хөглүүлчихсэн байлаа. Орон сууцуудыг бас л онгичин, орнуудын бүтээлгийг хуу хуу татаад хаячихсан, хувцасны шүүгээнүүдийг онгойлгоод онгойлгоод хаялчихсан байлаа. Ажилчин хүмүүсийн туйлаас гачигдаж байсан дээл хувцас л хамгийн үнэ цэнтэй олзонд тооцогдож байв. Олон тооны мебель хэрэглэл тавьсан нэгэн тасалгаа дахь түшлэгтэй том сандлын испани арьсан бүрхэвчийг нь хуу татан авч байгаа хоёр цэрэгтэй бид тааралдав. Тэд түүгээр гутал хийж өмсөх санаатай байна гэж бидэнд учирлан ярилаа... 

	Улаан өнгийн болон алтан шаргал тасам бүхий хөх хувцсаа өмссөн ордны хуучин үйлчлэгчид тэнд хуучин заншлаараа: “эзэн минь, ийшээ орж болохгүй хориглосон” гэдгээ уцаарлангуйхан давтан өгүүлсээр зогсох аж. Эцэст нь бид, сүүлийн хоногт сайд нарын зөвлөлийн хуралдаан өдөржин шөнөжин зай завсарлагаагүй хуралдсан тэрхүү улаан хоргой хөшиг бүхий алтан бронзоор хүрээ татсан цэл ногоон өрөөнд оров. Тэр өрөөг хаалгач нар улаан гвардынханд зааж өгөн, тийш нь явуулсаар байв. Ногоон цэмбэн бүтээлэгтэй урт ширээ засгийн газрыг яг баривчлагдахын урьдхан байсан яг л тэр янзаараа байж байв. Ширээний ард байх хоосон сандал болгоны урд ширээн дээр шилтэй бэх, үзэг цаас байв. Хэд хэдэн цаасан дээр цаашид хэрхэн ажиллах төлөвлөгөө, мөн уриалга, тунхгийн ноороглосон эхүүд байв. Гэвч зохиогчид нь өөрсдөө төлөвлөгөөнийхөө бүтэлгүйд яваа яваандаа итгэсэн юм шиг, тэр бичсэн зүйлсээ бараг цөмийг нь шахам дарж балласан байх ажээ... Хоосон зай дээр нь геометрийн утга учиргүй дүрс зураастай харагдав. Хурал дээр үг хэлсэн хүмүүсийн оруулж байгаа үл биелэгдэх хоосон саналуудыг үл итгэн сонсож суусан хуралдагсад л хий дэмий сараачиж суух зуураа ийм дурс зурсан бололтой. Би эдгээр хуудасны нэгийг дурсгал болгож авав. Тэр хуудсан дээрхийг Коновалов эрээчжээ. “Түр засгийн газрыг дэмжин туслахыг бүх ангийн хүн амд Түр засгийн газар хандан уриалж байна..” гэсэн байв. 

	Өвлийн ордон бүслэгдсэн байсан боловч, Түр засгийн газар фронт ба мужийн төвүүдтэй харилцах нь нэг V мөч тасраагүй байсныг тэмдэглэх хэрэгтэй юм. Большевикууд цэргийн яамыг аль өглөө нь эзлэн авсан боловч дээврийн салхивчны давхарт цахилгаан утасны газар байсныг мэдээгүй бөгөөд яамны барилга нууцгай утсан холбоогоор өвлийн ордонтой холбоотой байсны нь бас мэдээгүй байв Гэтэл дээврийн салхивчинд нэг залуу офицер суугаад, уриа, ухуулах хуудаснуудыг цахилгаанаар өдөржингөө орон даяар түгээн дамжуулж байлаа. Тэр офицер өвлийн ордны эзлэгдсэнийг мэдмэгцээ саравчтай малгайгаа өмсөөд, ордныг орхин, тайван гэгч одсон ажээ. 

	Бид эргэн тойрныг шохоорхон сониучилсаар яваад цэрэг улаан гвардынхныг огтхон ч анзаарсангүй ажээ. Гэтэл тэр хооронд тэдний зан байдал хачин гайхалтай өөрчлөгдсөн байлаа. Гэтэл нэг хэсэг хүн биднийг аль хэдийнээс хойш өрөө өрөө дамжин дагасаар явсан юм байжээ. Эцэст нь аль өдөр өнөө бидний юнкерүүдтэй ярилцаж байсан тэр зургийн том үзэсгэлэнд орж ирэхэд биднийг зуу орчим хүн бүчиж авав. Бидний өмнө нэг ханхар том цэрэг зогсож байв Түүний дүнсгэр царай хардан сэжиглэсэн байртай байв. 

	“Та нар юун улс вэ? Энд юу хийж яваа юм бэ?” гэж асуув. Биднийг улам улам олон хүн шаван, нүд салгалгүй ширтэн харцгаана. Шивгэнэлдэн ярилцаж эхлэв. “Өдөөн хатагчид” “Бусниулагчид!” гэлцэх нь сонсогдоно. Би хувьсгалт цэргийн хорооноос олгосон үнэмлэхүүдээ үзүүлэв. Нөгөө цэрэг тэдгээрийг авч, толгойг уруу харуулан гөлрөн ширтэв. Тэр уншиж чаддаггүй нь илт байв. Тэгж жаахан барьж байснаа над эргүүлэн өгөөд шал руу нулиман “эсэн бусын муусайн цаас!” гэж жигшин өгүүлэв. Цугларсан олон үүрссэн адуу машин тойрон шавах адил улам бүр бүчин шахаж байлаа. Биднээс зайдуу нэг офицер тун арга барагдсан байртай зогсож байхыг би хараад түүнийг дуудсанд тэр шахцалдан түлхэлцсээр бидэн дээр хүрч ирэв. 

	“Би комиссар хүн. Та нар юун улс вэ? юу болоо вэ?” гэж тэр офицер над хэлэв. Цугларсан олон яльгүй ухарсхийгээд юу болохыг хүлгэлзэв. Би баримт бичгээ дахин үзүүлэв. Тэр офицер: “Та нар гадаадын хүмүүс үү? базаахгүй юм болжээ...” гэж францаар хэлээд цугларсан олон руу эргэн бидний баримт бичгийг дээш өргөн: “Нөхөд өө, энэ хүмүүс бол бидний гадаадын хань нөхөд америкчууд байна! Эд хожим хойно нутгийнхандаа пролетарийн армийн баатарлаг үйлс, хувьсгалт сахилга батын тухай ярьж өгөх гэж энд иржээ!” гэж хашхирав. 

	Нөгөө ханхар цэрэг: “Та яаж тэгж мэдэж байгаа юм бэ? Эд бол өдөөн хатгагчид гэж танд хэлж байна шүү. Пролетарийн армийн хувьсгалт сахилга батыг харах гэж энд ирцгээсэн гэчхээд л ордноор л нэг сэлгүүцэж явдаг. Өвөр түрийгээр дүүрэн юм тоночхоод ч явж байгаа юм бил үү хэн мэдэх вэ дээ!” гэж хариулав. 

	Цугларсан олон: “ёстой ч доо!” гэж хашхиралдан бидэн рүү түрэв. 

	Офицерын духан дээр хөлс дааварлажээ. Тэр офицер: “Нөхөд минь, та минь! Би бол хувьсгалт цэргийн хорооны комиссар хүн. Та нар ядаж над итгэж болно биз дээ энэ чинь? Эдний мандат дээр мөн минийх дээр гарын үсэг зурсан тэр л хүмүүсийн гарын үсэг байна шүү дээ” гэж өгүүлэв. 

	Тэр офицер биднийг ордон дотуур дагуулан явсаар Невийн эргийн зүг гарсан хаалгыг нээлээ. Тэр хаалганы урд нөгөө л халаас нэгжин үзэгч хороо байж байв. 

	“За зовлонгүй шиг мултрах бололтой!” гэж инээгээд, нүүрээ арчив. 

	“Эмэгтэйчүүдийн батальон юу болсон бэ?” гэж бид асуулаа. “Аа, тэр бүсгүйчүүд үү! Цөм арын тасалгаанд хоргодож бий. 

	Тэднийг яахаа шийдтэл тэд бүр хачин юм болсон. Бидэнд амаргүй юм болсон. Ингээд эцсийн эцэст бид тэднийг Финландын төмөр замын буудал руу илгээж, галт тэргэнд суулгаад тэдний лагерь байгаа Левашево руу нь явуулчихсан...80” гэж инээмсэглэв. 

	Тэгээд бидний гадагш гарахад харуулууд зай завсаргүй тавигдчихсан, харанхуйн дотор үл үзэгдэх армийн хөдлөх ярилцах бөглүү чимээгээр дүүрсэн тавгүйхэн жихүүн шөнө болсон байв. Петропавловын цайзын дүрс дүнсийн харлаж харагдах голын тэртээгээс сөөнгө аялгуу сонсогдоно. Бидний хөл доорх явган зам “Аврор”-ын хоёр сум туссан ордны дээд ирмэгээс нурсан шаваас шороонд дарагдсан байлаа. Сум туссанаас болж өөр гэмтэл учирсангүй. 

	Өглөөний дөрвөн цаг болж байлаа. Невд бүх чийдэн дахин асаж, их буунуудыг хураан авчээ. Түүдэг гал тойрон шавсан улаан гвардынхан, цэргүүд л дайн байлдааны цорын ганц тэмдэг болж байв. Хот нам гүм, тэр ч байтугай хэзээ язааныхаас нам түвшин байсан байж магадгүй. Энэ шөнө нэг ч дээрэмдлэг нэг ч халдан дайрах явдал гарсангүй. 

	Хотын думийн байшинг дээрээс доош нь гэрэлтүүлсэн байв. Бид эргэн тойрон, зураг хөрөг болсон бас нүсэр том алтан гуунд улаан эдэн дээр суулгасан хааны хөргийг өлгөсөн Александрын танхимд орж очив. Индрийг зуу орчим хүн тойрон бөөгнөрчээ. Скобелев ярьж байв. Скобелев эх орон, хувьсгалыг аврах хороо гэдэг нэгэн байгууллагад большевикуудын эсрэг бүх нэг санаатныг нэгтгэх зорилгоор нийгмийг аюулаас хамгаалах хороог өргөтгөх хэрэгтэй гэж зүтгэж байв. Биднийг танхимд байж байх завсар уг хороо байгуулагдав. Энэ бол дараачийнхаа бүх долоо хоногуудын туршид нэг бол хувийн нэрийн доор, үгүй бол нийгмийг аюулаас хамгаалах нам бус хорооны чанартайгаар большевикуудтай тэмцэж ирсэн, түүний хамгийн хүчирхэг дайсан нь болсон билээ. 

	Энд Дан, Гоц, Авксентьев, их хурлыг хаяж явсан хэд төлөөлөгч, Тариачны Зөвлөлүүдийн гүйцэтгэх хорооны гишүүд өвгөн Прокопович, тэр байтугай Бүгд найрамдах улсын зөвлөлийн гишүүд, түүний дотор Винавер, мөн кадетууд байлцлаа. Зөвлөлүүдийн их хурал бод хууль бус бөгөөд хуучин ТГХ бүрэн эрхээ хадгалсаар, хүчин төгөлдөр байг... гэж Либер хашхирч байлаа. Тэд мөн тэр дороо улс орон даяарт хандсан уриалга зохиов. 

	Бид гадагш гарч, хөлсний тэрэгчнийг дуудав. “Хаашаа явах нь вэ?” гээд биднийг “Смольный руу” гэхэд үгүй гэж тэрэгчин толгой сэгсрэв. Тэр хүн “Үгүй! үгүй!” “Тэнд чинь нөгөө чөтгөрүүд нь бий... гэлээ. Бид удтал эцтэлээ тэнүүчилсний эцэст хүргэж өгөхийг зөвшөөрсөн нэгэн хөлсний тэрэгчийг арай гэж нэг юм олов. Гэтэл тэр тэрэгчин маань гучин рубль өгөхийг шаардаад, Смольныйд хүрэхээс хоёр буудал хэртэй дутуу газар зогсчхов. 

	Институтийн цонхнууд гэрэлтэй л харагдана. Машинууд ирж, очсоор л байв. Хурц оч үсэргэн дүрэлзсээр байгаа түүдэг галыг тойрон, хүн бүхнээс сүүлчийн сониныг асуун лавлагч манаач нар цугларсан байлаа Коридорууд нүд нь бөлцийсөн, хаашаа ч юм, бүү мэд, яаран яваа хүмүүсээр пиг дүүрсэн байв. Хорооны зарим тасалгаанд, шалан дээр хүмүүс пиг дүүрэн унтаж байв. Хүн болгоны хажууд винтов нь байх ажээ. Олон тооны төлөөлөгч хуралдааныг хаяж явсан ч гэсэн танхим пиг дүүрэн, тэнгис адил шуугьж байв. Биднийг орох үед Каменев баривчлагдсан сайд нарын нэрсийг уншин сонсгож байлаа. Терещенкийн нэрийг гарахад алга нижигнүүлэн ташиж, баясгалантай инээд шуугиан танхим дүүрэв. Рутенбургийн нэр гарахад нэг их сүйд болсонгүй. Харин Пальчинскийн нэрийг гаргахад жигтэйхэн хашхиралдан, алга нижигнүүлэв... Өвлийн ордны комиссараар Чудновскийг томилсныг мэдэгдэв. 

	Тэгтэл үнэхээрийн хачин нэг явдал болов. Индэр дээр нэгэн өндөр тариачин гүйж гарлаа. Уурласандаа болж сахал самбай болсон нүүр нь ярвайн, тэргүүлэгчдийн ширээг гар зангидан дэлсээд: 

	“Социалист-Хувьсгалчид бид, өвлийн ордонд баривчлагдсан социалист сайд нарыг нэн даруй суллахыг шаардаж байна! Нөхөд өө! хаант засгийн эзэрхэг дэглэмийг эсэргүүцсэн тэмцэлд амьдрал, эрх чөлөөгөө золионд гаргасан дөрвөн нөхөр маань оросын эрх чөлөөний түүхт авс болсон Петропавловын цайзад хаягдаад байгааг та бүхэн дуулсан байхаа!” гэлээ. 

	Нийтийн шуугиан дэгдэв. Нөгөө тариачин нударгаараа дэлдэн, хашхирсаар байв Индэр дээр өөр нэг төлөөлөгч гарч түүнтэй зэрэгцэн зогсоод тэргүүлэгчдийн зүг заан: 

	“Удирдагчид аа большевик тандуулуудад тамлагдаж байхад хувьсгалт олон түмний төлөөлөгчид энд амар тайван хуралдаж сууж таарах уу даа, үгүй юу?” гэж хашхирав. 

	Троцкий гар занган чимээгүй бай гэсэн дохио өгөөд “Зөвлөлүүдийг бут ниргэх зорилгоор балмад этгээд Керенскийтэй хамтран хуйвалдаан байгуулж байхад нь эдгээр “нөхдийг” бид баривчилж авсан юм. Бид тэднээс юунд нь нэрэлхэж зэнзээлээд байх вэ? Тэд долоодугаар сарын 3— 5-ны дараа бидний хувьд эрээлж зэнзээлсэн гэж үү?” гэв. Түүний дуунд бах тав нь ханасан ая тодорч байв. “Хориглон хамгаалах үзэлтнүүд болон зүрхгүйчүүд арилан тонилсон одоо үед хувьсгалын аварч хамгаалах зорилт тэр аяараа бидний нуруун дээр буугаад байхад бидэнд ажиллах, бас ажиллах, улам их ажиллах явдал л онцгой чухал болоод байна Бууж өгсөн дор бол үхсэн дээр гэж бид шийдсэн” гэв. 

	Дараагаар нь, замын шороо тоосонд дарагдчихсан, хааны суурины нэг комиссар аахилж амьсгаадсаар индэр дээр гарав. “Хааны суурины гарнизон зөвлөлүүдийн их хурал, хувьсгалт цэргийн хороог хамгаалахад бэлээхнээ. Петроградын хаяанд байж байна! “Алга ташив». Фронтоос илгээсэн байлдааны унадаг дугуйчдын корпус Хааны сууринд ирээд, манай талд орсон тус корпус Зөвлөлүүдийн засгийг зөвшөөрч, газрыг тариачдад нэн даруй шилжүүлэх, үйлдвэрлэлд ажилчдын хяналт тогтоохын чухлыг зөвшөөрөн хүлээж байна. Хааны сууринд байрласан дугуйчдын тавдугаар батальон манайх...” гэв. 

	Дугуйчдын гуравдугаар батальоны төлөөлөгч үг хэлэв. Дугуйчдын корпус дөнгөж гуравхан хоногийн өмнө “Петроградыг хамгаалах”-аар баруун өмнөд фронтоос хөдлөх тушаал авсныг ярихад хүмүүс учиргүй баясав. Харин цэргүүд тушаалын санаа арай ч тийм биш байх гэж хардаж байв. Передольскийн буудал дээр тэднийг хааны сууринаас очсон тавдугаар батальоны төлөөлөгчид угтаж авчээ. Тэнд хамтарсан цуглаан болсонд “ах дүүсийн цусыг урсгахыг юм уу, помещик, хөрөнгөтний засгийн газрыг дэмжихийг зөвшөөрөх нэг ч хүн дугуйчдын дунд байхгүй” байв. 

	Найрамдах зам хайх, иргэний дайн гарахаас сэрэмжлэхийн тулд онцгой комисс байгуулах саналыг Капелчиский меньшевик интернационалистуудын өмнөөс тавив. “Энх тайван ямар ч зам байхгүй. Цорын ганц зам бол ялалт!” гэж танхим дүүртэл хашхиралдав. Энэ саналыг дийлэнх олонхын саналаар хэрэгсэхгүй болгосонд меньшевик-интернационалистууд элэг доог тохуунд булуулсаар хурлыг хаян гарав. Төлөөлөгчдийн дотор айж эмээхийн сүүдэр ч үзэгдсэнгүй. Каменев индэр дээрээ, гарч одогсдын хойноос “Меньшевик-интернационалистууд энх тайван замын тухай саналыг хэлэлцэх хэргийн төлөвлөгөөнөөс гадуур орууллаа. Гэвч эд хурлаас гарч явахыг хүссэн фракцуудын тунхаглалыг гаргуулахын төлөөнөө л хурлын дотоод журмыг хэзээ ямагт зөрчих санал тавьж сурсан улс шүү дээ! Цаад урвагчид чинь хурлаас гарч явах гэж бүр урьдаас шийдсэн нь илт байна шүү дээ!...” гэв. Хуралдагсад фракцынхны гарч одсон явдлыг үл хайхрахаар шийдээд, Бүх Орос орны ажилчин цэрэг, тариачдад гаргасан уриалгыг сонсов. 

	 

	“Ажилчин, цэрэг, тариачдад!”

	Бүх оросын ажилчин, цэргийн депутатуудын Зөвлөлүүдийн хоёрдугаар их хурал нээгдлээ. Тус хуралд зөвлөлүүдийн асар олонхын төлөөлөгчид оролцож байна. Их хуралд тариачны зөвлөлүүдээс нэлээд төлөөлөгчид суулцаж байна. Их хурал ажилчин, цэрэг тариачдын асар олонхын хүсэл зоригт тулгуурлан мөн, Петроградад ялсан ажилчин, гарнизоны ялгуусан бослогод түшиглэн, засгийн эрхийг гартаа авав. 

	Түр засгийн газар уналаа. Түр засгийн газрын гишүүдийн олонхыг баривчлан авлаа. 

	Ардчилсан найрамдлыг нэн даруй тогтоох, Фронт даяарт хэлэлцээр даруй эхлэх саналыг Зөвлөлт засаг бүх улс түмэнд тавьж байна. Зөвлөлт засаг помешик, хаад, ноёд, сүм хийдийн газрыг тариачны хороодын мэдэлд үнэ төлбөргүй шилжүүлж, армийг төгс арчилж, цэргийн хүмүүсийн эрхийг хамгаалан, үйлдвэрлэлд ажилчдын хяналт тогтоож, Зохион байгуулах хурлыг цаг тухайд нь зарлан хуралдуулах явдлыг хангаж, хотыг талхаар, тосгоныг аж амьдралын хэрэгцээт зүйлсээр хангах талаар санаа тавьж, Орос оронд оршин суугаа үндэстэн бүхэнд засан тохинох жинхэнэ эрх олгох болно. 

	Их хурлаас тогтоох нь: Орон нутагт засгийн бүх эрхийг жинхэнэ хувьсгалт журмыг тогтоох ёстой ажилчин, цэрэг, тариачны депутатуудын зөвлөлүүдэд шилжүүлсүгэй. 

	Их хурал окопын цэргүүдийг сонор сэрэмж, тэсвэр хатуужилтай байхыг уриалж байна. Шинэ засгийн газраас бүх улс түмэнд шууд санал болгон тавих ардчилсан найрамдлыг тогтоох хүртэл империализмын алив өнгөлзлөгөөс хувьсгалыг сахин хамгаалж чадна гэж хувьсгалт армид зөвлөл итгэж байна. Чинээлэг ангиас албадан гаргуулах ба татвар оногдуулах эрс шийдвэртэй бодлого явуулах замаар шинэ засгийн газар хувьсгалт армийг хэрэгцээтэй бүх зүйлсээр хангахын тулд бүхий л арга хэмжээ авах бөгөөд түүнчлэн цэргийн ар гэрийн аж байдлыг сайжруулна. 

	Корниловчууд (Керенский, Каледин зэрэг) Петроград руу цэрэг хөдөлгөх оролдлого хийж байна. Хууран мэхлэх замаар Керенскийн хөдөлгөсөн хэд хэдэн отряд боссон ард түмний талд шилжин оров. 

	Цэргүүд ээ, Корнилович Керенскийг идэвхтэй эсэргүүцэгтүн! Хянуур байгтун! Төмөр замчид аа, Керенскийгээс Петроград тийш илгээж байгаа бүх цувааг зогсоогтун! Цэрэг ажилчин албан хаагч даа та бүхний гарт хувьсгалын хувь заяа, ардчилсан найрамдлын хувь заяа байна!

	Хувьсгал мандтугай!

	Бүх оросын ажилчин анги цэргийн депутатуудын зөвлөлүүдийн их хурал, тариачны зөвлөлүүдийн төлөөлөгчид81” гэжээ. 

	Крыленког ядарснаасаа болж гуйван дайвсаар индэр дээр гарч, хурлынханд ямар нэг цахилгаан утас үзүүлэх үес өглөөний 5 цаг 17 минут болж байв. Тэр цахилгаанд: 

	“Нөхөд өө! Умарт фронтоос илгээж байна. ХIII армийнхан зөвлөлүүдийн их хуралд баяр хүргэж, Умард фронтыг командлах үүргийг өөртөө хүлээсэн хувьсгалт цэргийн хороог байгуулснаа мэдэгдье!...” гэжээ. Тэгтэл санаанд оромгүй хачин явдал болж, хүмүүс уйлалдан, бие биеэ тэврэн үнсэлцэв. “Генерал Черемисов хороог зөвшөөрөн хүлээв. Түр засгийн газрын комиссар Войтинский огцров!». 

	Ленин ба Петроградын ажилчид бослого гаргахаар шийдэв. Петроградын зөвлөл Түр засгийн газрыг түлхэн унагааж, Зөвлөлүүдийн их хурлыг төрийн эргэлт хийх болгов. Одоо уудам дэлгэр бүх орос орныг, дараа нь хөвчин уудам дэлгэр их дэлхийг талдаа татан авах хэрэгтэй байлаа. Орос орныг угтан авч, тэмцэн босох эсэх? Дэлхий дахин юу гэх бол? Яах бол Орос орны уриаг улс түмэн угтан авах болов уу? дэлхий дахинд улаан шуурга босох болов уу?

	Оройн зургаан цаг байв. Жихүүн хүйтэн шөнө байлаа. Ертөнцийн бус юм шиг бүдэгхэн цайвар гэгээ манаачийн галыг бүдгэрүүлэн, бүдгэрүүлсээр нам гүм гудамжаар сэмхэн гэтэх ажээ. Үүрийн гэгээний аймшигт сүүдэр орос орныг нөмрөн авав. 

	
V БҮЛЭГ : ТОГТООН ХОРИГЛОЖ ЧАДАЛГҮЙ, ТҮРЭГДЭВ!

	Арван нэгдүгээр сарын 8. (аравдугаар сарын 26)-ны пүрэв гараг. Энэ өглөө хотынхон дээр доргүй үймчихсэн байлаа. Нийт ард түмэн их шуурганы шуугиан дунд босов. Гаднаас нь харвал юм бүхэн нам тайван байлаа. Хэдэн зуун мянган хүн унтдаг л хэвийнхээ цагт унтаад, эрт босож, ажилдаа явлаа. Петроградад трамвай сүлжилдэн, дэлгүүр гуанзнууд нээгддэгээрээ нээгдэн, театрууд ажиллаж, зургийн үзэсгэлэнгүүдэд хүн амьтан дүүрэн хөлхөж байлаа... Дайн дажны нөхцөлд ч үл эвдэрсэн амьдралын өдөр тутмын нарийн жам ёс урьдын адил жам ёсоороо улиран солигдсоор л байв. Нийгмийн бие махбод гамшгийн үед ч болов амьдран орших чадвартай байж, хийж гүйцэтгэдэг бүхнээ үргэлжлүүлэн, идэж уудгаараа ууж, хувцасладаг, наргиж цэнгэдэг янзаараа л байдгаас илүү гайхалтай юм гэж ер хаа байх вэ. 

	Керенскийн тухай цуу яриа хотоор нэг дэгдсэн байлаа. Тэр, фронт дээр очоод, нийслэл тийш асар их цэрэг хөдөлгөж байна гэнэ гэлцэж байлаа. “Воля Народа” («Ард түмний хүсэл зориг») сонин Псковт Керенскийн гаргасан тушаалыг нийтэлсэн нь: 

	“Большевикуудын галзуурлын улмаас үүссэн самуун бол манай төр улсыг үхлийн босгон дээр аваачлаа. Эх орон юугаа амсаж байгаа үхлийн аюулаас нь гаргахын тулд хүн бүхэн бүхий л зориг, баатарлаг, эрэлхэг цогтой байдлаа шавхан дайчилж, хүлээсэн үүргээ биелүүлэх явдал шаардагдаж байна. 

	Одоо үед, Түр засгийн газрын шинэ бүрэлдэхүүнийг зарлах хүртэл хүн бүхэн өөрийн эрхлэн байгаа алба ажлаа хуучин хэвээр хийж, зовон зүдэрсэн Эх орныхоо өмнө хүлээсэн үүргээ гүйцэтгэсээр байх ёстой. Армийн байгаа байгууллагын ёс журмыг өчүүхэн төдий боловч зөрчих нь фронтыг дайсны шинэ цохилтод тавин өгч засан залруулж болшгүй гамшиг зовлонд учруулж болохыг санах хэрэгтэй. Иймээс хэв журмыг бүрэн дүүрэн сахиж, шинэ донсолгооноос армийг хаацайлан хамгаалж, юу ч болдог байсан тэр, армийн дайчин чадварыг хадгалан, дарга захирагдагчдын хоорондын төгс итгэлцэх явдалд сэв оруулахгүй байх нь чухал. Бүгд Найрамдах Улсын Төр засгийн газраас хүсэл зоригоо илэрхийлэх тэр цагийг тулан тултал, миний бие ерөнхий дээд командлагчийнхаа үүргийг биелүүлж байгаагийн адилаар, үүрэгт тушаалдаа эзэн болж байхыг бүр дарга, комиссар нарт Эх орноо аврахын төлөөнөө тушааж байна” гэжээ. 

	Үүний хариуд хана туурга болгон дээр уриалга наасан байлаа. Үүнд: 

	 

	“Бүх оросын зөвлөлүүдийн их хурлаас”

	Сайд байсан Коновалов, Кишкин, Терещенко, Малянтович, Никитин нарыг хувьсгалт хорооноос баривчлав. Керенский оргов. Керенскийг нэн даруй баривчлан Петроградад хүргэх арга хэмжээ авахыг армийн бүх байгууллагад тушаасугай. Керенскийд элдвээр тус дэмжлэг үзүүлэх явдлыг төрийн хүнд гэмт хэрэг гэж үзэж залхаан цээрлүүлэх болно” гэсэн байв. 

	Хувьсгалт цэргийн хороо ажиллагааны хувьд бүрэн дүүрэн чөлөөтэй болж аваад, тушаал, уриалга, тунхаглалыг зүг бүхэн рүү оч үсэргэх адил илгээж байлаа82. Корниловыг Петроградад хүргэж ирэхийг тушаасан байлаа. Газрын асуудал эрхэлсэн тариачдын хороодын гишүүдийг Түр засгийн газар баривчилсан байсныг суллав. Фронт дээр алах ял заах явдлыг хүчингүй болгов. Шийтгэхийг сануулж, улсын албан хаагчдыг эрхэлсэн алба үүргээ хэвээр залгуулж байх, хэрэв үл дагавал хатуу цээрлүүлэн шийтгэж байх тушаал гаргав Түйвэргэн сүйтгэх, эмх замбараагүй байдал гаргах болон дамын панз хийхийг хориглон, зөрчвөл цаазаар аваачиж байхаар заасан байлаа. Яам болгонд түр комиссаруудыг томилсон. Үүнд: Гадаад Явдлын Яаманд Урицкий, Гроцкий хоёрыг, Дотоод Явдлын ба Шүүх Яаманд Рыковыг, Хөдөлмөрийн Хэрэг Эрхэлсэн Яманд Шляпниковыг, Сангийн Яаманд Менжискийг, Нийгмийн Хангамжийн Яаманд Коллонтайг, Худалдаа ба Зам Харилцааны Яаманд Рязановыг, Тэнгисийн Хэрэг Эрхлэх Газарт усан цэрэг Корбирыг, Шуудан, Цахилгаан Харилцааны Яаманд Спирог, Театруудыг Удирдах Газарт Муравьевыг, Улсын Хэвлэлийн Удирдах газарт Дербышевыг, Петроградын комиссараар дэслэгч Нестеровыг, умарт фронтын комиссараар Позерныг83 томилжээ. Хувьсгалт цэргийн хороог сонгон байгуулахыг армид уриалжээ. Хэв журмыг сахин дэмжих, ялангуяа хамгийн гол нь хотынхон ба фронтынхонд хүнс тэжээл татан авчрахад саад учруулахгүй байхыг төмөр замчдад уриалжээ. Үүний хариуд төмөр замчдын төлөөлөгчдийг зам харилцааны яаманд оруулахыг амлажээ. 

	Нэг ухуулах хуудсанд “Казак ах дүү нараа Та нарыг Петроград руу хөдөлгөж байна. Та нарыг нийслэлийн хувьсгалт цэрэг, ажилчидтай мөргөлдүүлэх гэж байна... 

	Бидний нийтийн дайсан болсон помещик, капиталистуудын нэг ч үгийг бүү үнэмшигтүн. 

	Манай их хуралд орос орны зохион байгуулалттай бүх ажилчин, цэрэг, тариачдын төлөөлөгчид оролцов. Их хурал өнөр гэр бүлдээ хөдөлмөрчин казакуудыг багтаасан байгаасай гэж хүсэж байна. Хар зуутын генералууд, помещикуудын зарц нар цуст, Николайн зарц нар бол бидний дайсан мөн... 

	Зөвлөлүүд казакуудын газрыг булаан авахыг хүсэж байна гэж та нарт ярьж байна Энэ бол худал. Хувьсгал гагцхүү помещик казакуудын газрыг хураан авч ард түмэнд шилжүүлэн өгнө. 

	Казак депутатуудын Зөвлөлүүдийг зохион байгуулагтун! Ажилчин, цэрэг тариачны зөвлөлүүдэд нэгдэн нийлэгтүн. 

	Та нар ард түмнээсээ үл урвахаа, хувьсгалт бүх орос орны хараал идэхийг хүсэхгүй байгаагаа хар зуутын хүчинд үзүүлцгээгтүн!... 

	Казак ах дүү нар аа! Ард түмний дайснуудын нэг ч тушаалыг бүү биелүүлэгтүн!. ,. 

	Бидэнтэй хэлэлцээр хийлгэхийн тулд төлөвлөгчдөө Петроградад ирүүлэгтүн!... 

	Петроградын гарнизоны казахууд ард түмний дайснуудын найдварыг хөсөрдүүлсэн нь нэр төртэй хэргээ... Казак ах дүү нар аа! Бүх оросын зөвлөлүүдийн их хурал та нарт ах дүүгийн гараа сунгаж байна. 

	Бүх оросын цэрэг, ажилчин, тариачинтай байгуулах казакуудын холбоо мандтугай!”84 гэж өгүүлжээ. 

	Нөгөө талаас газар сайгүй наасан, тараан цацсан уриалга зарлал болон эсэргүүцсэн, хараан зүхсэн, сөнөж мөхөхийг ерөөсөн сонин бичгүүд үй түм гарч байлаа! Бусад бүх зэр зэвсэг нь зөвлөлүүдийн мэдэлд байсан учраас одоо хэвлэлийн суурь машины тэмцлийн үе эхлэв. 

	Хамгийн түрүүнд Эх орон, хувьсгалыг аврах Хороо Орос орон болон европ даяарт өргөн дэлгэр тархсан уриалга гарав. Үүнд: 

	 

	“Бүгд найрамдах орос улсын иргэдэд”

	Аравдугаар сарын 25-нд Петроградын большевикууд хувьсгалт ард түмний хүсэл зоригийг тэрслэн Түр засгийн газрын мэг хэсгийг ёс бусаар баривчлан Бүгд Найрамдах орос улсын Түр зөвлөлийг хөөн тараагаад, түүнийг хууль бус засаг гэж зарлав. 

	Гадаадын дайсны их аюул нөмрөөд байгаа энэ үед хувьсгалт Орос орны засгийн газарт хүч хэрэглэсэн явдал бол Эх орны эсрэг өдүүлсэн дуулдаж сонстоогүй гэмт хэрэг мөн. 

	Большевикуудын самуун батлан хамгаалах үйлсэд үхлийн цохилт өгч, хэн бүхий хүсэн мөрөөдөж байгаа найрамдлыг хойшлууллаа. 

	Большевикуудын үүсгэсэн иргэний дайн улс орныг эмх замбараагүй байдал, хувьсгалын эсэргүү ажиллагааны өгүүлж баршгүй аюулд учруулж, Бүгд Найрамдах улсын байгууллыг бэхжүүлэн, ард түмнийг үүрд газартай болгох ёстой Зохион байгуулах хурлыг тасалдуулах аюултай байна. 

	Эх орон, хувьсгалыг аврах бүх оросын хороо улсын нэгдмэл засгийн уламжлалыг хадгалан Түр засгийн газрыг сэргээн байгуулах санаачилгыг өөртөө авч байна. Зохион байгуулах хурлыг ардчиллын хүчинд тулгуурлан хуралдах хүртэл улс орныг хөтлөн жолоодож, улс орноо хувьсгалын эсэргүү ажиллагаа, эмх замбараагүй байдлаас аврах болно. 

	Эх орон хувьсгалыг аврах Бүх оросын хорооноос ард иргэд, та бүхэнд уриалах нь: 

	Хүчирхийлэгчдийн засгийг бүү зөвшөөрөн хүлээгтүн! тэдний тушаал захирамжийг бүү биелүүлэгтүн! эх орон, хувьсгалыг хамгаалан босогтун! эх орон, хувьсгалыг аврах бүх оросын хороог дэмжин туслагтун!

	Петроград хотын дум, Бүгд Найрамдах Орос Улсын Түр зөвлөл, Бүх Оросын тариачны Депутатуудын Зөвлөлийн Төвийн гүйцэтгэх Хороо, Ажилчин ба Цэргийн Депутатуудын Зөвлөлийн Төвийн Гүйцэтгэх Хороо, фронтын бүлгүүд, Ажилчин, Цэргийн Депутатуудын Зөвлөлийн II их хурлын төлөөлөгчид, социалист хувьсгалчид, социал-демократын (меньшевикийн) ба ардын социалистуудын фракцууд, “Нэгдэл” бүлгүүд зэргийн төлөөлөгчдөөр бүрдсэн Эх орон, хувьсгалыг аврах Бүх Оросын Хороо” гэжээ. 

	Эсерийн нам, хориглон хамгаалах үзэлт меньшевикууд, тариачны зөвлөлүүдийн гүйцэтгэх хороо, армийн хороод төв флотын уриалгууд бас гарчээ. 

	Тэд цөм л “... Өлсгөлөн Петроградыг багалзуурдах нь Германы арми манай эрх чөлөөг няц гишгэж байна. Хэрэв л ухамсарт ажилчин, цэрэг иргэд бид бүхэн нэгдэн, эс нягтарвал хар зуутуудын хядлага Орос орныг бүчин авах нь. 

	Большевикуудын амлалтад бүү үнэмшигтүн. Нэн даруй найрамдал байгуулна гэж амлаж байгаа нь шал худлаа! Талх тариа амлаж байгаа нь мэхэлж байгаа хэрэг. Газар өгнө гэдэг нь ёстой домог!..” гэж хашхиралдаж байв. 

	Цөм л энэрхүү маягийн уриалгууд байлаа. 

	Нөхөд өө!... Та бүхнийг гутамшигтай муухайгаар хууран мэхэлж байна! Засгийн эрхийг булаан авах ажлыг ганцхан большевикууд л хийв. 3өвлөлүүдэд багтсан бусад бүх социалист намаас большевикууд төлөвлөгөөгөө нууж байв. 

	Та нарт газар, эрх чөлөө амласан боловч большевикуудын тарьсан эмх замбараагүй байдлыг хувьсгалын эсэргүүчүүд ашиглан, та нарыг газар, эрх чөлөөгүй болгож байна... гэж бас нэгэнд нь өгүүлжээ). 

	Сонинууд ч мөн ширүүн байв. 

	“Бидний үүрэг бол ажилчин ангийн эдгээр урвагчийг уудлан илчлэх явдал мөн. Бидний үүрэг бол бүх хүчнийг дайчилж хувьсгалын үйл хэргийг хамгаалуулж босгох явдал мөн” гэж “Дело Народа”, («Ард түмний үйлс») сонин бичиж байлаа. 

	“Хуучин ТГХ-ны нэрийн өмнөөс эцсийн удаа өгүүлэгч “Известия” («Мэдээ») сонин өшөөгөө үхтлээ авна гэдгээр заналхийлж: 

	“... Зөвлөлүүдийн их хурлын тухайд гэвэл зөвлөлүүдийн их хурал болоогүй гэдгийг бид баталж байна. Зөвхөн л большевик фракцын аминчилсан зөвлөгөөн болсон юм гэдгийг бид батална. ТГХ-ны бүрэн эрхийг хасах тийм эрх большевикуудад байгаагүй билээ” гэжээ. 

	“Новая Жизнь” («Шинэ амьдрал») сонин бүх социалист яамыг нэгтгэх, шинэ засгийн газрыг байгуулахын төлөө саналаа илэрхийлээд, их хурлыг хаяж явсан эсер, меньшевикуудын ажиллагааг зад шүүмжлээд, хөрөнгөтнүүдтэй хамтран ажиллаж болно гэдэг бүх горьдлогын огт нь бүтэлгүй болохыг харуулсан нэг үндсэн зүйлийг большевикуудын бослого хөдөлшгүй тод тодорхой батлан тогтоов гэж нотолж байлаа. 

	“Рабочий Путь” («Ажилчны зам») сонин аль долоодугаар сард хаагдсан Лениний сонин-«Правда” болон хувирав. Уг сонин “Ажилчин, цэрэг, тариачид аа! Та бүхэн хоёрдугаар сард тайж нарын бүлгийн хаант засгийг эвдэлсэн билээ. Та бүхэн өчигдөр хөрөнгөтний бүлгийн хаант засгийг эвдэллээ... 

	Одоо нэн тэргүүний зорилт бол Петроградад цөмрөх бүх замыг хаацайлан хамгаалах явдал мөн. 

	Хоёрдугаар зорилт бол Петроград дахь хувьсгалын эсэргүү этгээдүүдийн зэвсгийг хураан, бүрмөсөн хор аюулгүй болгох явдал юм. 

	Гуравдугаар зорилт бол хувьсгалт засгийг бүрэн төгс байгуулж, ард түмний программыг хэрэгжүүлэн биелүүлэх явдал болно...” гэж эрс шулуун мэдэгдэв. 

	Хэвлэгдэн гарсаар байсан Кадетын ганц хоёр сонин, ерөөс хөрөнгөтний сонинууд “Бид та нарт юу гэж байлаа?” гэж бусад бүх намд зэвүүрхэн, болж байгаа бүх зүйлд тун егөөдөнгүй, ам асуусан байртай хандаж байв. Кадет намын нөлөө бүхий гишүүд хотын дум, Эх орон, хувьсгалыг аврах хорооны хавиар цаг ямагт эргэлдэж байлаа. Хөрөнгөтнүүд бүхэлдээ, нэг их удахгүй гэж үзэж байсан тэр цагаа хүлээн дуугүй байсаар байлаа. Большевикууд засгийн эрхийг гурван өдрөөс цааш барьж дөнгөнө гэсэн санааг Ленин Троцкий Хоёр, мөн Петроградын ажилчин, жагсаалын цэргүүдээс өөр хэн ч зөвшөөрөхгүй байв... 

	Энэ өдөр Николаевын театрын асар том дугариг танхимд завсарлагагүй хуралдана гэж зарлагдсан хотын думийн ширүүн хуралдаан болж байхад би тааралдав. Энд большевикийн эсрэг оппозиц бүх хүчний төлөөлөгчид ирсэн байлаа. Сүр жавхаалаг, буурал сахалтай, загал толгойт хотын тэргүүн Шрейдер, өнгөрсөн шөнө хотын захиргааны нэрийн өмнөөс эсэргүүцэл мэдэгдэхээр Смольный руу очсоноо хуралдагсдад ярив. 

	“Бүх нийтийн, шууд, нууц санал хураалтын үндсэн дээр байгуулагдсан одоогийн энэ дум бол тус хот дахь цорын ганц хууль ёсны засаг тул шинэ засгийг зөвшөөрөн хүлээхгүй!” гэж Шрейдер Троцкийд мэдэгдсэн гэнэ. Хариуд нь Троцкий: “Одоо яая гэх вэ. Шинэ засаг байгуулахыг үндсэн хуульд хориглоогүй шүү дээ. Думийг татан буулгаж ч болно, дахин сонгож ч болно шүү дээ” гэжээ. Шрейдерийн яриа олны зэвүүцэл хүргэв. 

	“Жад сэлмийн хүчээр байгуулагдсан засгийн газрыг л зөвшөөрөн хүлээдэг юм бол тийм засгийн газар бидэнд ч бий. Зоргоор загнагч хэсэг этгээдийн байгуулсан засгийн газрыг биш харин ард түмэн, олонхын зөвшөөрөн хүлээсэн тийм засгийн газрыг л би хууль ёсны засгийн газар гэж үзнэ” гэж думийнхэнд хандан өвгөн цааш нь ярив. Большевикуудынхаас бусад бүх суудлынхан алга нижигнүүлэн ташив. 

	Большевикууд комиссаруудаа нэлээд хэлтэс тасгуудад томилон хотын захиргааны эрхийг зөрчив гэж хотын тэргүүн шуугиан, хашхираан дундуур мэдэгдэв. 

	Большевик илтэгч шуугианыг намжаах гэж хэчнээн, Зөвлөлүүдийн их хурлаас большевикуудад үзүүлсэн дэмжлэг бол Бүх орос орны дэмжлэг мөн гэж хашхираад, Та нар бол Петроградын хүн ардын үнэнхүү төлөөлөгчид нь биш ээ!” гэв. “Доромжилж байна! Доромжилж байна!” гэж суудлаасаа хашхиралдав. Байж л болох хамгийн чөлөөт сонгуулийн эрхийн үндсэн дээр дум сонгогдсон юм гэж хотын тэргүүн их бахархуу өгүүлэв. “Тиймээ үнэн. Гэхдээ дум маань аль хэдийн, ТГХ армийн хороодын адил аль эртний сонгогдсон шүү дээ...” гэж большевик илтгэгч хариулахад “Зөвлөлүүдийн шинэ их хурал болоогүй байгаа шүү дээ!” гэж хариу хашхирцгаав. 

	“Большевикуудын фракц хувьсгалын эсэргүү ажиллагааны энэ үүрэнд үлдэхээс татгалзаж байна..” гэхэд шуугилдав. “Бид думийг дахин сонгохыг шаардаж байна!” гэв. Большевикууд хуралдааны танхимаас гарч одов. Тэгэхэд нь “германы нууц тагнуулууд, урвагчид тонилогтун” гэж хойноос нь хашхиралдаж байв

	Хувьсгалт цэргийн хорооны комиссар байхыг зөвшөөрсөн хотын захиргааны албан хаагч бүхнийг халж, шүүхэд шилжүүлэхийг Кадет Шингарев шаардав. Шрейдер босож, думийг тараах гэсэн большевикуудын заналхийллийг эсэргүүцэх санал оруулаад, хүн амын хууль ёсны төлөөлөгч байгууллага болохын хувьд дум өөрийн байр суурийг орхиж хэрхэвч таарахгүй гэв. 

	Александрын танхим бас пиг дүүрчээ. Аврах хорооны хуралдаан болж байв. Скобелев үг хэлж: “Хувьсгалын байдал хэзээ ч ингэж хурцдаж байгаагүй. Оросын төрийн оршин тогтнох тухай асуудал хэзээ ч ингэж түгшүүр төрүүлж байгаагүй билээ. Оршин тогтнож байх уу, үгүй юү гэдэг асуудлыг түүх Орос орны өмнө хэзээ ч ийм ширүүн, хэзээ ч ийм эрс тэс тавьж байгаагүй билээ. Хувьсгалыг аврах агуу их цаг боллоо. Үүнийг ухамсарлан, зохион байгуулагдсан хүсэл зориг нь эх орон, хувьсгалыг аврах төвийг нэгэнт байгуулсан тэрхүү хувьсгалт ардчиллын бүхий л амьд хүчний бат нягт нэгдлийг бид сахин хамгаална. Бид үхэвч сэхэвч манай яруу алдарт албан үүргээ хаяж зайлахгүй” гэлээ. Цааш нь мөн л энэрхүү маягийн үг хэлэв. 

	Төмөр замчдын холбоо аврах хороонд нэгдэн нийлснийг нижигнэсэн алга ташаан дундуур мэдэгдэв. Хэдэн мөчийн дараа шуудан цахилгааны түшмэлүүд орж ирэв. Дараа нь хэд хэдэн меньшевик-интернационалистууд орж ирэхэд алга ташин угтав. Большевикуудыг зөвшөөрөн хүлээхгүй, бид өөрийн гарт төмөр замын бүх аппаратыг авсан бөгөөд түүнийгээ зоргоор загнагчдын засгийн газарт шилжүүлэхийг татгалзаж байна гэж төмөр замчид мэдэгдэв. Цахилгаан харилцааны албан хаагчдын төлөөлөгчид яамнаа большевик комиссар байгаа цагт манай нөхөд ажиллахыг эрс тэс татгалзаж байна гэж мэдэгдэв. Шуудангийн ажилтнууд Смольныйн шууданг хүлээн авах, илгээхээс татгалзав... Смольный руу орсон цахилгаан утасны бүх дамжуулагчийг тасалжээ. Нератовын85 адил түүнийг зайлуулж өгөхийг гуйж нууц гэрээ хийхийг шаардахаар Гадаад Явдлын Яаманд Урицкийн хүрэлцэн очсон тухай яриаг хуралдагсад чих тавин сонсов. Төрийн албан хаагчид газар сайгүй ажлаа хаяж байлаа... 

	Энэ бол нэг ёсны дайн, тэгэхдээ цэвэр орос маягийн зориуд бодож боловсруулсан дайн, ажил хаях, зориудаар ажил тасалдуулах замаар үүссэн дайн байлаа. Хурлынх нь дарга бидний байхад даалгавар томилолтуудын жагсаалт уншив. Ямар нэгэн хүн бүх яамаар эргэн явах, нэг хүн банк руу очих ёстой болов. Арваас арван хоёр хүнийг хуарангуудад очиж “Орос цэргүүдээ, ах дүүсийнхээ цусыг бүү урсгагтун!” гэж төвийг сахих явдлыг цэргүүдэд сэнхрүүлэн ухуулуулахаар томилов. Керенскийтэй зөвлөлдөх онцгой комисс гаргав. Хэдэн хүнийг Аврах хорооны орон нутгийн салбарыг зохион байгуулах, большевикуудын эсрэг бүх этгээдийг нэгтгэх зорилгоор хөдөө мужийн хотуудад явуулахаар болов. 

	“Энэ большевикууд сэхээтнүүдэд хүсэл зоригоо тулгах санаатай байна аа даа?... за гайгүй, бид тэдэнд үзүүлээд өгөмз!...” гэсэн омог бардам байдалтай байв. Энэ хурал Зөвлөлүүдийн их хурал хоёрын хоорондын зөрөө гайхалтай хачин их байв. Зөвлөлүүдийн их хуралд элэгдэж хуучирсан хувцастай цэрэг, хиртэж бохиртсон хувцас хунартай ажилчин, тариачид буюу цөм л аж төрхийн төлөө хатуу ширүүн тэмцэлд зовж зүдэрч, бөгтийж бөөцийсөн ядуус байлаа. Энэ хуралд бол харин эсер меньшевикийн жолоодогчид, Авксентьев, Дан, Либер нар, социалист сайдууд байсан Скобелев, Чернов тэдэнтэй зэрэгцэн ёсорхуу Шацкий, хөнгөн шалмаг Винавер мэтийн кадетууд байлаа. Бас есөн шид, зүсэн зүйлийн оюутан, сэхээтэн, сэтгүүлчид байлаа. Тус Думд цугларсан олон бол тарган цатгалан, хувцас хунар сайтай байлаа. Би энд пролетари гурваас илүүг олж чадсангүй. 

	Шинэ мэдээ хүлээн авав. Корниловт үнэнч текинчууд86 Быховын харуул манааг бут цохиж, Корнилов оргожээ. Каледин умар зүг хөдөлжээ. Москвагийн зөвлөл хувьсгалт цэргийн хороог зохион байгуулаад, зэвсгийн агуулахаа тавьж өгөхийг шаардсан хэлэлцээрийг хотын коменданттай хийжээ. Зөвлөл ажилчдыг зэвсэглэхийг хүсжээ. 

	Эдгээр баримт сэлт зүсэн зүйлийн цуурхал, хов жив, улаан цайн худал зүйлстэй хутгалдаж байлаа. Жишээ нь Милюковын, дараа нь Терещенкийн хувийн нарийн бичгийн дарга байсан нэг кадет сэхээтэн залуу биднийг хажуу тийш дагуулан аваачаад, өвлийн ордныг эзлэн авсан тухай бүхий л нарийн юмыг бидэнд ярьж өгөв. Тэр залуу “Большевикуудыг герман, австрийн офицерууд удирдан тэргүүлсэн юм” гэж батлан өгүүлэв. 

	“Тийм гэж үү? Та үүнийг хаанаас мэдэв?” гэж бид төлөв даруу шалгаан асуулаа. 

	“Тэнд миний нэг найз байсан юм. Тэр над ярьсан юм». 

	“Тэр найз чинь тэднийг герман офицерууд байсны нь яаж таньсан юм бол?” 

	“Тэд герман даргын хувцастай байсан гэнэ лээ!..” гэв. 

	Иймэрхүү дэмий балай цуурхал түг түм байлаа. Большевикуудын эсрэг бүх хэвлэл үүнийг хэвлэж байсан нь ч бүр бага хэрэг, харин баримт сэлтэд бусдыг бодвол арай хянуур ханддагаараа ямагт ялгаатай байсан эсер, меньшевик мэтийн тийм хүмүүс хүртэл тэдгээр цуурхалд үнэмшин итгэж байв. 

	Харин большевикуудын түрэмгийлэл, харгис хэрцгийн тухай ярианд дээрхээс бүр ч их үнэмшиж байлаа Жишээ нь улаан гвардынхан өвлийн ордныг хуу цөл бөн дээрэмдсэнээр барахгүй, зэвсгийг нь хураан авсан юнкерүүдээ үхтэл нь зодож занчин, хэд хэдэн сайдыг хүний үнэргүй яргалан алсан юм шигээр газар сайгүй ярилцан, хэвлэн нийтэлж байв. Эмэгтэй цэргүүдийн талаар гэвэл ихэнхийг нь хүчирхэн, тэгээд зарим нь тэр тамлан зовоолтыг тэвчин эс чадаад амиа хорлож үхсэн мэтээр цуурхаж байв. Думд хуралдагсад энэ мэт зохиомол зүйлийг уухайн тас залгиж байлаа.. Юнкерүүд ба эмэгтэй цэргүүдийн эцэг, эхчүүд энэ бүх аймшигтай өгүүллийг, тэр байтугай зовон тарчлагсдын нэрсийг үе үе нийтэлж байсан сонинуудыг олж уншаад гуниг аймшгаасаа болж элий балай болчихсон үй олон иргэд оройжингоо думийн үүдэнд шавдаг байв. 

	Хүүрийг нь Мойкоос гаргаж авав гэж олон тооны сонин хэвлэлийн батлан хэлж байсан гүн Тумановт тохиолдсон явдал тун сонин юм. Хэдхэн цагийн дараа, нөгөөх гүнгийн гэр бүлийнхэн энэ мэдээг худал болохыг батлан, гүн үхээгүй, харин баривчлагдсан гэж мэдэгдэв. Тэгэхээр нь живэн үхэгч бол Туманов гүн биш, генерал Денисов гэж нийтлэв. Гэтэл бас тэр генерал нь амьд эсэн мэнд байв. Бид мөрдөн хайсан боловч Мойкоос хүүр олж гаргасан гэдгийн талаар үнэний хувьтай ямар ч ул мөр олдоогүй билээ. 

	Биднийг Думээс гарч явахад хаалганы урд Невийн гудамж дүүрэн цугларсан үй олон хүнд цэрэг улс төрийн чанартай, оросын хөрөнгөтний хүүхдийн тусгай байгууллагын гишүүн хоёр хүй, ухуулах хуудас87 тарааж байв. Тэр цугласан олон бараг дан ганцхан худалдаа үйлдвэрийн эзэд, пүүсчид, түшмэлүүд, конторын албан хаагчид байлаа. Түр ухуулах хуудсанд өгүүлсэн нь: 

	 

	Хотын думээс

	Болж бүхий үйл явдлын улмаас хувийн орон байруудын халдашгүй дархан байдлыг зарлахаар хотын Дум аравдугаар сарын 26-ны хуралдаанаар тогтоогоод, ард иргэд өөрсдийгөө хамгаалах эрх ашгийн үүднээс зэвсэг хэрэглэх явдлаас буцахгүй байж, хувийн байранд халдан дайрах аливаа оролдлогод шийдвэртэй цохилт өгөхийг орон сууцны хороодоор дамжуулан Петроградын ард иргэдэд уриалж байна” гэж өгүүлжээ. 

	Литейны буланд таван улаан гвардич, хоёр усан цэрэг меньшевикийн “Рабочая газета” («Ажилчны сонин)-гийн нэг баглаагийн өг гэж шаардан, сонин худалдагчийг шаван зогсож байлаа. Усан цэргийн нэгийг ч сониноос нь булаан авахад сонин худалдагч тэдэн рүү хилэгнэн хашхичиж, нударгаа зангидан заналхийлж байв. Харуулыг хараан зүхсээр учиргүй олон хүн эргэн тойрноос цугларав. Нэгэн намхан ажилчин: “Энд Керенскийн уриа нийтлэгджээ. Керенский биднийг оросын ард түмэн рүү буудаж байна гэж өгүүлжээ. Цусаа урсгалцах нь ээ” гэж зогсоо чөлөөгүй үглэн хашхирч, сонин худалдагч ба цугласан олныг үнэмшүүлэх гэж зүтгэж байв. 

	Смольныйд цагийн байдал урьд урьдынхаас бүр ч түгшүүртэй байлаа. Харанхуй коридороор нөгөө л гүйлдэгч хүмүүс, винтов барьсан ажилчны нөгөө л отрядууд, цүнх дүүрэн пандайтал чихсэн тушаалаа тараан, түүнээ тайлбарлан, маргалдагч нөгөө л удирдах албаны хүмүүс дүүрэн байв. Энэ хүмүүс хаашаа ч юм бэ цаг үргэлж яаран тэвдэн гүйлдэж, хойноос нь найз нар, туслагчид нь гүйлдэх аж. Тэд ер ажлаас өөр юм бодохын ухаангүй, эцэж цуцахгүй ажиллахын амьд дуурайл гэж ийм л байдаг байх гэмээр санагдуулж байлаа. Сахлаа хусаагүй, халимаг үсээ самнаагүй сэгсийлгэн, нүд нь бүлцийж улайчихсан тэр хүмүүс золбоо хийморь нь бадран, зорьсондоо урамшин, тавьсан зорилгодоо хамаг эрчим чадлаараа тэмүүлэн яваа нь энэ байв. Тэдний ажилд эцэс дуусвар гэж байдаггүй, толгой тастам их ажилтай байгаа бололтой! Засгийн газар байгуулах, хотод журам дэглэм тогтоох, гарнизоныг өөрийн талд барьж байх, дум, Аврах Хороог ялан дийлэх, германчуудыг тэсэн барьж байх, Керенскийтэй тулалдахад бэлтгэж, мужуудад мэдээлэх, Архангельскээс Владивосток хүртэл Орос орон даяар суртал нэвтрүүлэг явуулах хэрэгтэй байв. Засгийн газрын болон хотын албан хаагчид комиссаруудад захирагдахаас татгалзаж, шуудан, цахилгаан харилцааны ажилтнууд, Смольныйг гадаад ертөнцтэй харилцах бүх харилцаанаас нь таслан, төмөр замчид галт тэргээр явах хүсэлт бүхний нь шууд татгалзан, бас тэгтэл Керенский хариугүй дөхөн ирж яваа байдаг, гарнизонд бүрэн дүүрэн найдварлаж болохгүй, казахууд дайрахад бас бэлтгэж байлаа. Дайсны талд зөвхөн зохион байгуулалттай хөрөнгөтнүүдээр барахгүй, зүүн эсерүүд, зарим меньшевик-интернационалист “Новая жизнь” сониныхноос бусад бүх социалист ийм байсан бөгөөд тэгээд бас талд нь ороогүй байсан тэд нь гуйвж дайвж яахаа шийдэж мэдэхгүй байлаа. Большевикуудыг харин олон түмэн ажилчин, цэрэг дагаж байлаа. Тариачин олны харилцаа бүрэн гүйцэт тодорхойлогдчихоогүй л байв. Үнэндээ большевикуудын нам дандаа боловсролтой, бэлтгэлтэй хүмүүсээр бүрдчихсэн байсангүй. 

	Худалдаа аж үйлдвэрийн комиссар атлаа худалдааны талаар даанч юм мэдэхгүй байна гэдгээ Рязанов шатаар өгсөж явах зуураа хачин их санаа зовнин ярьж билээ. Дээрх гуанзанд хөдсөн малгайтай хүн буланд шигдэн суух бөгөөд шөнө унтахдаа “гэж би хэлэхийг хүссэн боловч тэр хүн шөнөжингөө унтаагүй ажээ” өмсөж байсан тэр л хувцастайгаа байв. Түүний нүүр гурав хоног хусаагүй сахалдаа баригдан зарайжээ. Тэр хүн ямар нэгэн юмыг бохир дугтуй цээр бухимдангуй бичиж байснаа бодлогошрон, харандаагаа зуув. Тэр бол санхүүгийн комиссар Менжинский байсан бөгөөд түүний мэргэжил мэдлэг нь гэвэл ердөө л францын банкны конторын ажилтан байжээ. Явуут дундаа ямар нэгэн юмыг цаасны өөдсөн дээр бичингүүт хувьсгалт цэргийн хорооны байрны коридороор гүйж яваа дөрвөн нөхөр бол болж өнгөрсөн бүх хэрэг явдлын тухай ярьж танилцуулахын тулд, бүхий л баримт сэлт, хэл ам, авьяас чадвараараа сэнхрүүлэхийн тулд бүх Орос орноор явах гэж байгаа комиссарууд ажээ. 

	Их хурлын хуралдаан өдрийн нэг цагт нээгдэх ёстой байсан бөгөөд уудам цэлгэр тал танхим төлөөлөгчдөөр аль эрт пиг дүүрээд, долоон цаг бараг болчхоод байсан боловч тэргүүлэгчид гарч ирээгүй л байна... Большевикууд ба зүүн эсерүүд тус тусын өрөөнд фракцынхаа хуралдааныг хийж байв. Эвлэрэх талыг баримтлагчидтай Ленин, Троцкий нарын хийсэн тэмцэлд энэ бүтэн өдөр зарцуулагджээ. Большевикуудын нэлээд хэсэг нь нийтийн социалист засгийн газар байгуулах тийш хэлбийж байлаа. “Бид тэсэхгүй! Бидний эсрэг хүчин даанч их байна! Бидэнд хүн алга байна. Бид ганцаардаж, толгой дараалан сөнөх болно” гэж Каменев, Рязанов зэрэг хүмүүс хашхиралдаж байв. 

	Харин Троцкийн дэмжиж байсан Ленин хадан хясаа адил хөдөлшгүй бат зогсон: “Эвсэгчид манай программыг зөвшөөрөн хүлээгээд засгийн газарт оролцвол оролцог! Бид тэдэнд сөөм ч бууж өгөхгүй. Энд бидний зүрхлэн хийж байгаа зүйлд зүрхлэн оролцох зориг нь дутаад байгаа нөхөд байвал нөгөө бусад үхээнц дорой эвсэгчид рүүгээ тонилогтун! Ажилчин, цэргүүд бидэнтэй хамт, бид үйл хэргээ үргэлжлүүлэх ёстой” гэж байсан билээ. 

	Зүүн эсерүүд хувьсгалт цэргийн хороонд үлдэхээр боллоо гэсэн хэл долоон цаг таван минутад ирүүлэв. Тэгэхэд “Тэгж таарна. Тэд бидэнд татагдаж байна!” гэж Ленин өгүүлж билээ Үүнээс жаахан хойно, намайг их танхимд хэвлэлийн ширээнд сууж байх үест хөрөнгөтний сонинуудад ажилладаг нэгэн анархист над: хамт явж, тэргүүлэгчид юу болж байгааг үзье гэлээ. ТГХ-ны танхимд ч, Петроградын зөвлөлийн товчоонд ч нэг ч хүн байсангүй. Бид бүх Смольныйгоор явлаа. Хурлын удирдагчид хаачсаныг ер нь мэдэх хүнгүй байгаа юм шиг санагдав. Хамт яваа нөхөр маань замдаа над, урьдын хувьсгалт үйл ажиллагааныхаа тухай, хэрхэн Орос орноос оргон зайлах болсноо, Францад удтал хэрхэн сэтгэл тэнүүн аж Төрж байснаа... ярив. Энэ хүн большевикуудыг балмад, хэргээ алдсан хоцрогдсон бүдүүлэг бөгөөд гуа сайхны ямар ч зөн бэлэггүй хүмүүс гэж үзэж байлаа. Энэ хүн бол Оросын сэхээтний ёстой нэг нийтлэг дүр нь байлаа. Эцэст нь бид хувьсгалт цэргийн хороо байрласан 17 дугаар өрөөний үүдэнд хүрч очлоо. Бидний хажуугаар хүмүүс тасралтгүй холхисоор байв... Хаалга нээгдэж, тасалгаанаас пагонгүй, цэргийн хувцастай, палигар нүүртэй пагдгар хүн гарч ирлээ. Тэр хүн инээмсэглэж байгаа юм шиг санагдсан боловч сайн ажиж харвал инээмсэглэсэн бус, харин туйлгүй ядарснаасаа болж үрчийсний нь тааварлаж болохоор байлаа. Тэр бол Крыленко ажээ. 

	Миний цуг яваа хүн бол маш боловсон байрын, цэвэрхэн залуу бөгөөд тэр баясгалантайгаар дуу алдан, урагш алхаад!

	— Николай Васильвич! гэж хашхиран гараа сунгаад, “Та чинь намайг арай мартчихсан юм биш биз дээ? Та бид хоёр гянданд хамт сууж байсан шүү дээ” гэлээ. 

	Крыленко юу билээ гэсэн шиг хэсэгхэн зуур бодлого бодон, ухаан санаагаа төвлөрүүлэн сайтар ажиж байснаа эцэст нь түүн рүү туйлын элэгсгээр ширтэн: “Аа, тийм тийм, та чинь С... байна шүү дээ. Сайн байна уу?. ч гэж хариулав. Тэд үнсэлдлээ. Крыленко хоёр гараа дэлгэн: “За, ингэхэд та энд юу хийж байна вэ?” гэв. 

	“Би ч зөвхөн ажиглаж л явна... Та ч их амжилттай байх шиг вэ дээ, янз нь?” 

	“Тийм байна. Пролетарийн хувьсгал бол том амжилт шүү!” гэж түс тас дуухан хариулахад нөхөр маань инээмсэглэж “Энэ чинь ингэхэд та бид хоёр дахиад гянданд уулзаж болзошгүй нь ээ!” гэв. 

	Бид коридороор цаашлан нөгөө танил маань над: “Би бол Кропоткиныг дагагч хүн, та ч харж байгаа биз. Бидний үзэж байгаагаар бол хувьсгал олон түмний эх оронч үзлийг дэврээж чадаагүй учир туйлын бүтэлгүй шувтарч байна. Энэ бол манай ард түмэн хувьсгал хийх болтлоо боловсрон хөгжөөгүйг л баталж байгаа хэрэг” гэж цаг төрийн байдлыг тайлбарлаж гарав. 

	 

	 

	Тэргүүлэгч гишүүд ба тэдний дотор бас их Ленинийг гарч ирэхэд баяр хүргэсэн хашхиралдаан аянгын цуурайн мэт нижигнэн, алга нижигнүүлэх чимээ ширүүн бороо адил шаагьсан тэр үед яг 8 цаг 40 минут болж байлаа. Ар дагзаа хүртэл халзан чийрэг бөндгөр толгойтой, жартгай жижигхэн нүдтэй, шулуун том хамартай, өргөн сайхан амтай, хуссан, гэвч ялимгүй ургасан сахал бүхий энэ хүн бол Ленин билээ. Элэгдэж хуучирсан костюмын нь өмд яльгүй уртаджээ. Цугласан олны шүтээн гэж санагдуулах юм даанч юу ч үгүй, энгийн даруу бөгөөд түүхэнд тун ч тоотойхон жолоодогчийг тэгтлээ их хайрлаж, хүндэтгэж байсны нэг нь энэ хүн байлаа. Дан ганц оюун ухааныхаа хүчээр товойн гарч ирсэн ямар ч маяг илүү дутуу зан байхгүй, санаа сэтгэлээр унан гутахыг мэддэггүй, гуйвшгүй, чин бат туйлбартай, нэгэн зүйлд доголдон шунадаггүй, хамгийн энгийн жир үгээр ээдрээтэй нарийн үзэл санааг дурайтал илчлэн гаргаж ухаан санааны уян хатан зүрх зоригтой чанарыг хослуулан тодорхой нөхцөл байдалд гүн гүнзгий дүн шинжилгээ өгөх лут чадварыг эзэмшсэн ард түмний ер бусын жолоодогч хүн билээ. 

	Каменев хувьсгалт цэргийн хорооны ажиллагааны тухай тайланг уншсан үүнд: Цэрэг армийн дотор цаазаар аваачих ялыг хүчингүй болгож, ухуулгын эрх чөлөөг сэргээж, улс төрийн гэмт хэргээр баривчлагдсан цэрэг, офицеруудыг сулласан Керенскийг баривчлах амины агуулахуудад байгаа хүнс тэжээлийн нөөцийг хураах тухай тушаал гаргасан зэргийг танилцуулав. Алга нижигнүүлэн ташлаа. Бундын төлөөлөгч дахин үг хэлэв. Большевикуудын эвлэршгүй бодлого хувьсгалыг хөнөөж байгаа учраас Бундын төлөөлөгч их хуралд цаашид оролцохоос татгалзахаас өөр зам алга гэлээ. 

	“Та нарыг чинь бүр урьд шөнө явчихсан юм байх гэж бодож байлаа Та нар чинь хэчнээн явдаг юм бэ?” гэж суудлаасаа хашхиралдав. 

	Дараа нь меньшевик-интернационалистуудын төлөөлөгч бослоо. 

	“Юу вэ энэ чинь! Та нар бас энд байгаа юм уу?” гэж хашхирлаа. Илтгэгч их хурлаас меньшевик-интернационалистуудын зөвхөн нэг хэсэг нь явсан, нэг хэсэг нь их хуралд үлдсэн гэж учирлан тайлбарлав. 

	“Зөвлөлүүдэд засгийн эрхийг шилжүүлэх явдлын аюултай, хувьсгалыг мөхөөх ч болзошгүй гэж бид үзэж байна... “шуугилдав». Гэхдээ бид их хуралд үлдэж, ингэж шилжүүлэх явдлын эсрэг саналаа өгөхийг үүргээ гэж үзэж байна” гэв. 

	Үзтэл урьдчилан нэрээ өгөөгүй өөр бусад хүн үг хэлэв. Нийслэлийг нүүрс талхаар тасалж болзошгүй Каледины эсрэг арга хэмжээ авахыг Донецын нүүрс малтагчдын төлөөлөгчид их хуралд Фронтоос дөнгөж сая хүрэлцэн ирсэн хэдэн цэрэг хороодынхоос сэтгэл хөдөлгөсөн мэндчилгээг хурлынханд дэвшүүлэв. 

	Тэгтэл Ленин индэр дээр гарч ирэв. Ленин индрийн ирмэгээс бариад, онийсон жартгар нүдээрээ төлөөлөгч олныг тойруулан харж, хэдэн мөчийн турш үргэлжлэн улам ширүүссээр байгаа алга таших нижигнээнийг ажиглаагүй байртай хүлээн зогслоо. Алга таших чимээ намжмагц Ленин товчхон бөгөөд энгийн жир үгээр “социалист дэглэмийг тогтооход шилжин орох цаг одоо нэгэнт болжээ!». 

	Хүмүүсийн баярт шуугиан дахин нижигнэв. 

	“Манай нэн тэргүүний хийх ажил бол найрамдал тогтоох талаар практик алхам хийх явдал байх ёстой... Бид Зөвлөлт нөхцөлийн үндсэн дээр байлдааны төлбөргүйгээр буюу бусдын газар нутгийг авалгүй, улс Үндэстнүүдийн чөлөөтэйгөөр өөрөө засан тохинох үндсэн дээр найрамдах саналыг дайтаж байгаа орон бүхний ард түмэнд тавих ёстой. Үүний нэгэн зэрэгцээгээр бид өөрсдийн амласан ёсоор нууц гэрээнүүдийг илчлэн нийтэлж, тэдгээрийг дагаж мөрдөхөөс татгалзах ёстой. Дайн ба найрамдлын тухай асуудал хурц тодорхой тул дайтаж байгаа бүх орны ард түмэнд гаргасан уриалгын төслийг ямар ч оршил үг хэлэлгүйгээр шууд уншин сонсгож болно байх гэж над санагдаж байна...” гэв. 

	Ленин инээмсэглэж байгаа юм шиг амаа том ангайн ярьдаг байв. Лениний дуу хоолой олон жилийн турш илтгэл яриа хийгээд бүр дасчихсан юм шиг хөндийдүүхэн мөртөө аятайхан нэгэн жигд хүнгэнэн эцэс төгсгөлгүй ингээд яриад байсан ч болмоор юм шиг санагдаж байлаа. Ленин санаагаа онцлохын тулд ялимгүй тонгосхийгээд ямар ч дохио зангалтгүй ярьж байлаа. Олон зуун жирийн хүний нүүр царай хайр талархлаар бялхан, нүд салгалгүй ширтэн чагнаж сууцгаалаа. 

	 

	Дайтан байгаа орон бүхний ард түмэн ба засгийн газарт хандан уриалах нь

	Аравдугаар сарын 24—25-ны хувьсгалаар байгуулагдан, ажилчин, цэрэг, тариачдын депутатуудын зөвлөлд тулгуурласан ажилчин тариачны засгийн газар шударга ардчилсан найрамдлын хэлэлцээр нэн даруй байгуулах саналыг дайтаж байгаа бүх ард түмэн болон тэдгээрийн засгийн газарт тавьж байна. 

	Бусдын газар нутгийг булаан эзлэлгүй, харь улс үндэстнийг хүчирхийлэн өөртөө нэгтгэлгүйгээр, дайны төлбөр гаргуулалгүй, нэн даруй найрамдах явдал бол дайтаж байгаа орон бүхний, дайнд зовж зүдэгч ядран туйлдсан ажилчин хөдөлмөрчин ангийн дийлэнх олонхын тэсэж ядан хүлээж байгаа тэр шударга, ардчилсан найрамдал бол хаант засгийг түлхэн унагаасны дараа оросын ажилчин, тариачдын хамгийн шургуу, хурц шаардан байгаа тэр найрамдал мөн гэж засгийн газар үзэж байна. 

	Бүх орон, бүх үндэстний ард түмний төлөөлөгчдийн бүрэн эрхт хурлаар тийм найрамдлын тийм бүх болзлыг бүрмөсөн хүртэл, батлах хүртэл өчүүхэн ч саатуулан сунжруулалгүйгээр эрс шийдвэртэй бүхий л алхмын хийхэд бэлхэн байгаагаа Оросын засгийн газар илэрхийлж, ийм найрамдал нэн даруй байгуулах саналыг дайтан байгаа бүх улс түмэнд тавьж байна.  

	Тус засгийн газар бусдын газар нутгийг хүчирхийлэн буюу булаан эзлэх гэдгийг ойлгохдоо ерөөс ардчилсан ялангуяа хөдөлмөрчин ангиудын эрх зүйн ойлголтын ёсоор тэрхүү хүчирхэн нэгтгэх явдал хэзээ хэдийд болсныг үл харгалзан тэрчлэн тухайн улсын хил хязгаарын дотор хүчээр нэгтгэгдэн байгаа юм уу хүчээр тогтоон баригдаж байгаа тэр үндэстэн ямар хөгжилтэй буюу хэчнээн хоцрогдсоныг үл харгалзан том буюу хүчирхэг улсад бага буюу буурай үндэстнийг тэрхүү улс үндэстний яв цав, тод тодорхой, сайн дураар илэрхийлсэн зөвшөөрөл, эрэлт хүсэлтгүйгээр нэгтгэх аливаа явдлыг эцэст нь уг үндэстэн Европт буюу далайн тэртээх алс газар ч байлаа гэсэн түүнийг үл харгалзан! ойлгож байна. 

	Тухайн улсын хил хязгаарт ямар нэг үндэстнийг хүчээр тогтоон барьж байгаа бол тэр үндэстний зүгээс илэрхийлсэн хүсэл эрмэлзлийг харгалзан үзэж тэр хүсэл эрмэлзлээ сонин хэвлэл, ардын хурал, намын! шийдвэр буюу үндэстний дарлалыг эсэргүүцсэн өшөө хорсол, бослого тэмцлээр яаж ч илэрхийлсэн байлаа гэсэн ялгаагүй, нэгтгэж байгаа буюу ерөөс аль давуу хүчтэй үндэстний цэргийг дуусан гаргаад, уг үндэстний төрийн оршин тогтнох хэлбэрийн тухай асуудлыг өчүүхэн ч хавчилгагүйгээр чөлөөтэй санал хураалтаар шийдвэрлэх эрхийг олгохгүй юм бол, тийм нэгтгэл нь булаан эзлэлт, хүчирхийлэл мөн болно. 

	Хүчтэй, баян үндэстнүүд эзэлсэн буурай улс, үндэстнээ хэрхэн хуваах вэ гэдгээс болж дайныг цааш! үргэлжлүүлэх нь хүн төрөлхтний эсрэг үйлдсэн хамгийн том гэмт хэрэг мөн гэж тус засгийн газар үзээд, улс үндэстнүүдийг тэр энэ гэж алагчлан булагчлалгүйгээр цөмд нь адилхан тэгш шударга тавьсан болзлоор энэ дайныг зогсоох найрамдлын болзолд нэн даруй гарын үсэг зурах шийдвэр төгс байгаагаа гуйвалтгүй мэдэгдэж байна. 

	Үүний зэрэгцээгээр тус засгийн газар найрамдлын дээр заасан болзлуудыг тулган шаардах зүйл болгож огтхон ч тавиагүй бөгөөд өөрөөр хэлбэл найрамдлын аливаа бусад болзлыг авч хэлэлцэхэд бэлхэн байгаагаа мэдэгдэж байна. Харин найрамдлын болзлыг санал болгон тавихдаа аливаа хоёрдмол буюу нууц санааг үг дуугүй хасан бүрэн дүүрэн тод тодорхой байх, дайтаж байгаа аль ч талаас нь тавьдаг байлаа гэсэн аль л болох ойрын түргэн хугацаанд тавих нь зүйтэй гэж үзэж байна. 

	Засгийн газар өөрийн зүгээс 1917 оны хоёрдугаар сараас аравдугаар сарын 25-ныг дуусталх хугацаанд помещик, хөрөнгөтнүүдийн засгийн газраас баталсан буюу байгуулсан нууц гэрээнүүдийг цөмийг нь нэн даруй нийтэлж, бүх хэлэлцээрийг нийт ард түмний нүдний өмнө бүрмөсөн илээр хийх хатуу бодолтой байгаагаа илэрхийлэн, нууц, дипломат хэлэлцээ хийх ёсыг халж байна. Эдгээр нууц гэрээний бүх агуулга нь оросын помещик, хөрөнгөтнүүдэд ашиг олз, эрх ямба олгоход болон бусдын газар нутгийг их оросын барьж тогтоож байх болон нэмэн булааж авахад ихэнхдээ чиглэгдсэн байдаг учраас засгийн газар тэдгээрийг нэн даруй үг дуугүй хүчингүй болгохоор зарлаж байна. 

	Засгийн газар найрамдал байгуулах ил хэлэлцээрийг нэн даруй эхлэх саналыг орон бүхний засгийн газар, ард түмэнд тавихдаа энэ хэлэлцээрийг бичиг захидлаар харилцах буюу цахилгаан утсаар ярилцах, мөн түүнчлэн янз бүрийн орны төлөөлөгчдийн хоорондын хэлэлцээрийн замаар буюу тийм төлөөлөгчдийн бага хурал дээр хийхэд бэлхэн байгаагаа өөрийн зүгээс илэрхийлж байна. Тиймэрхүү хэлэлцээр хийх явдлыг хөнгөвчлөх зорилгоор тус засгийн газар бүрэн эрхт төлөөлөгчөө томилон төвийг сахисан орнуудад илгээж байна. Тус засгийн газар хэлэлцээрийг нэн даруй хийх саналыг дайтан байгаа бүх орны засгийн газар, ард түмэнд тавихдаа уг хэлэлцээрийг гурван сараас доошгүй хугацаагаар буюу өөрөөр хэлбэл дайнд татагдан орсон буюу оролцохоос аргагүй болсон бүх улс, үндэстнийг тэр энэ гэж ялгалгүй цөмийг нь оролцуулан найрамдлын хэлэлцээр байгуулж дуусах, тэрчлэн найрамдлын болзлыг бүрмөсөн батлахын тулд орон болгоны ард түмний төлөөлөгчдийн бүрэн эрхт хурлыг зарлан хуралдуулж бүрнээ амжих тийм хугацаагаар байгуулууштай юм гэж өөрийн зүгээс үзэж байна. 

	Оросын ажилчин, тариачны түр засгийн газар дайтан байгаа бүх орны засгийн газар, ард түмэнд найрамдах энэ саналыг тавихдаа ялангуяа энэ дайнд оролцож байгаа хамгийн том улс буюу хүн төрөлхтний хамгийн том гурван үндэстэн Англи, Франц, Германы ухамсарт ажилчин ангид хандан тавьж байна. Эдгээр орны ажилчид дэвшил социализмын үйлсэд хамгийн их ач тус хүргэсэн. Үүнд: Англи дахь чартистуудын хөдөлгөөний агуу их үлгэр загвар, Францын пролетари нарын хийсэн дэлхий дахины түүхэн ач холбогдол бүхий хэд хэдэн хувьсгал, эцэст нь Герман дахь онцгой хуулийг эсэргүүцсэн баатарлаг тэмцэл дундуураа болон дэлхий дахины ажилчдад үлгэр дуурайл болсон урт удаан хугацааны шургуу сахилга баттай ажиллагааныхаа явцад Германы пролетари нарын түгээмэл байгууллагыг бий болгосон явдлууд болно. Пролетари нарын зориг баатарлаг ба түүхт бүтээлийн энэ бүх үлгэр дуурайл нь нэрлэсэн орнуудын ажилчид дайны гамшиг зовлон, түүний хор уршгаас хүн төрөлхтнийг ангижруулах талаар одоо өөрсдөдөө оногдож байгаа зорилтоо ойлгон, улмаар эдгээр ажилчид тал бүрийн, эрс шийдвэртэй цаглашгүй эрчимт үйл ажиллагаагаараа энх тайвны үйлс болон түүний хамт хөдөлмөрчид, дарлагдан мөлжигдсөн хүн ардыг аливаа боолчлол мөлжлөгөөс ангижруулан салгах үйлсийг эцэс туйлд нь хүртэл амжилттай явуулахад бидэнд тусална гэдгийн баталгаа болж өгч байна” гэжээ. 

	Алга таших нижигнээн намжихад Ленин дахин цааш өгүүлсэн нь: 

	“Бид энэ уриалгыг хүлээн авч батлуулахаар тус их хуралд оруулж байна. Бид зөвхөн ард түмэнд төдийгүй, засгийн газруудад хандаж уриалж байгаагийн учир бол дайтаж байгаа орнуудын дан ганц ард түмэнд хандан уриалах нь найрамдал байгуулах явдлыг сунжруулж болзошгүй юм. Найрамдлын болзлыг хэлэлцээр хийж байх завсар боловсруулан, Зохион байгуулах хурлаар батлуулах болно. Бид хэлэлцээрийн хугацааг гурван сараар тогтоохдоо ард түмнийг цуст хядлагаас ангижруулан аль болох удаан хугацаагаар амсхийх төлөөлөгчдөө сонгож багтахуйц хугацааг тэдэнд олгохыг хүсэж байгаа юм. Зарим эзэрхэг түрэмгий засгийн газар манай найрамдах саналыг эсэргүүцэх бөгөөд бид үүний хувьд ерөөс өөрсдийгөө хуурахгүй ээ. Тэгэвч дайтан байгаа орнуудад хувьсгал удахгүй өрнөнө гэдэгт бид итгэж байгаа бөгөөд чухам ийм учраас л Франц, англи, германы ажилчдад онцгойлон хандаж уриалж байгаа юм” гэв.  

	Ленин “Аравдугаар сарын 24-25-ны хувьсгал бол социалист хувьсгалын эрин үеийг нээж байна... Энх тайван, социализмын төлөө өрнөсөн ажилчны хөдөлгөөн ялалт байгуулж, зорьсон хэргээ гүйцээнэ” гээд үгээ дуусгав. 

	Лениний үгнээс хүмүүсийн зүрх сэтгэлд гүнээ нэвтрэн шингэсэн уужим тайвуу байдал хүчин чадлын дөл бадарч байлаа. Ард түмэн яагаад Лениний ярьсан бүгдэд хэзээ ямагт итгэж байсны учир нь бүр тодорхой байв. 

	Зөвхөн фракцын төлөөлөгчдөд үг хэлэх зөвшөөрөл олгож, үг хэлэгчийн цагийг 15 минутаар хязгаарлах санал оруулан, ил санал хураалтаар тэр дор нь батлав. 

	Эхлээд Карелин зүүн эсерүүдийн өмнөөс үг хэлэх болж “Уриалах бичигт засвар оруулах бололцоо манай Фракцад олдсонгүй. Ийм учраас энэ уриалга ганцхан большевикуудын уриалга болжээ. Тэгэвч, бид түүний ерөнхий чиглэлийг бүрэн дүүрэн сайшааж байгаа учраас юу ч болсон түүний төлөө саналаа өгнө” гэв. 

	Интернационалист социал-демократуудаас өндөр нарийхан бие, шувтан мөр, харалган нүдтэй, оппозицоо төлөөлж нэг их алдарших тавилантай байж чадаагүй Крамаров ярилаа. Крамаров бүх социалист намын төлөөлөгчдөөс бүрдсэн засгийн” газар л ийм чухал хэрэг үйлсийг шийдвэрлэж чадахуйц нэр хүндтэй байж чадна гэж мэдэгдэв. Хэрэв тийм социалист эвсэл бий болбол манай фракц программыг цөмийг нь дэмжин, хэрэв тийм эвсэл бий болохгүй бол түүний зөвхөн хагас заримыг нь дэмжих болно. Уриалах бичгийн хувьд гэвэл интернационалистууд түүний үндсэн зүйлүүдийг бүрэн дүүрэн дэмжинэ... гэв. 

	Олны сэтгэл ихэд урамшин хөдөлж байгаа байдлын дундуур үг хэлэгчид дараа дараалан бослоо. Уриалах бичгийг зөвшөөрөн дэмжиж Украйны социал-демократ, Литовын социал-демократ, ардын социалистууд, Польш, Латвийн социал-демократын төлөөлөгчид саналаа өгөв. Польшийн социалист нам мөн л уриалгын төлөө саналаа өгсөн боловч социалист эвсэл байгуулах нь дээр гэсэн тайлбар тавив. Энэ бүх хүмүүсийн зүрх сэтгэлд ямар нэг зүйл ноцон бадарчээ. Нэг нь: Дэлхий дахины хувьсгал удахгүй гарах тухай, түүний манлайлагч нь бид юм” гэж, нөгөө нэг нь: “Бүх ард түмнийг өнөр өтгөн нэгэн их гэр бүлд нэгтгэн багтаах ах дүүгийн шинэ үеийн тухай...” ярив. Нэгэн төлөөлөгч хувиасаа: “Энд ямар нэг зөрчил байна. Та нар эхлээд бусдын газар нутгийг булаан эзлэхгүй, байлдааны төлбөргүй найрамдал байгуулах санал тавиад, дараа нь найрамдах бүхий л болзлыг авч үзнэ гэж ярьцгааж байна. Авч үзэх гэдэг чинь зөвшөөрөн хүлээнэ гэсэн үг шүү дээ...” гэж мэдэгдэв. 

	Ленин мөн тэр дор нь суудлаасаа босон: “Бид шударгаар найрамдал байгуулахыг хүсэж байгаа боловч хувьсгалт дайн хийхээс айгаагүй... Империалист засгийн газрууд бидний уриалганд хариу өгөхгүй биз ээ. Гэвч бид тэдэнд тулган шаардаж болохгүй. Түүний хариуд тэд үгүй гээд хариулчихад туйлын хялбархан болно... Харин найрамдах аливаа саналыг авч хэлэлцэхэд бидний бэлхэн байгааг Германы пролетари нар үзэх юм бол тэр маань тогоог дүүргэх сүүлчийнх нь дусал болж, тэгээд Германд хувьсгал өрнөнө. 

	Бид найрамдлын ямар ч болзлыг болов авч хэлэлцэхийг зөвшөөрч байна гэдэг маань бид тэдгээрийг зөвшөөрөн хүлээнэ гэсэн үг ерөөс биш ээ. Бид болзлынхоо зарим нэгийнх нь төлөө эцэс туйлд нь хүртэл тэмцэх бөгөөд харин гэтэл нөгөө тэдний тавих болзлуудын дотор тэрний төлөөнөөс болж дайныг үргэлжлүүлээд байхын шаардлагагүй гэж бидний үзэх тийм болзлууд гарч болзошгүй шүү дээ. Гол нь бид дайныг л эцэс төгсгөл болгоё гэж хүсэж байгаа юм гэв. 

	Уриалах бичгийн төлөөнөө саналаа өгөх хүмүүс мандатаа өргөнө үү гэж Каменевын өгүүлж байх үед яг 10 цаг 35 минут болж байв. Нэг төлөөлөгч татгалзаж гараа өргөх гэтэл түүний эргэн тойронд эгдүүцэн дургүйцсэн үгс мөндөр адил асгарсан тул тэр хүн гараа яаран тэвдэн буулгав. Уриалгыг санал нэгтэй батлав. 

	Гэнэт аяндаа дүрэлзэн оргилсон зүрх сэтгэл маань биднийг цөмийг нь суудлаас босгож, сэтгэл хөдөлгөн зүрх догдолтол нижигнэсэн “Интернационалын” аянд бидний сэтгэл зүрх нийлээд явчхав. Бууралтаж яваа нэг настай цэрэг хүүхэд адил уйлж харагдана. Александр Коллонтой нулимсаа сэмээрхэн арчиж байв. Хүчирхэг дуулал танхим доргиулан цонх, хаалгаар гадагшаа сад тавин гарч намуун огторгуйд түгж байлаа. Миний хажуугийн залуу ажилчин залуу “Дайн дуусах нь! Дайн дуусах нь!” гэж баяртайяа инээмсэглэж байв. “Интернационал”-ыг дуулж дуусахад бид яагаад ч юм нэг л эвгүй зогссоор байцгаатал арын эгнээнээс нэг хүний “Нөхөд өө эрх чөлөөний төлөө амь алдагсдаа дурсан саная!” гэх дуун хангинав. Тэгээд бид гашуудлын марш, намуухан бөгөөд гунигтай боловч ёстой нэг оросын, элэг эмтэрч сэтгэл уярам, тэгэхдээ зоригжуулангуй тэр дууг дуулав. “Интернационал” бол өөр оронд зохиогдсон дуу шүү дээ. Бүрэг бараг ухаарлаасаа шинэ Орос орныг магад ч үгүй түүнээс илүү их юмыг босгон байгуулж байгаа бөгөөд төлөөлөгчид нь энэ танхимд хуралдан байгаа тэдгээр түгжигдмэл үй олны зүрх сэтгэлийг гашуудлын марш дуусан илчилж байлаа... 

	 

	Ард түмэндээ цаглашгүй үнэнч хайртайдаа 

	Ариун тулалдаанд амиа өглөө, та нар минь 

	Ардынхаа төлөө, амьдрал, алдар эрхийн нь төлөө 

	Аль чадах бүхнээ хийлээ, та нар минь. 

	 

	Агуу хүчирхэг чөлөөт түмэн минь

	Сэргэн бадрах цаг чинь боллоо шүү, одоо. 

	Ялгуусан ариун замаа та нар чинь

	Явж тууллаа, баяртай ах дүүс минь! 

	 

	гэж цуурайтан байлаа. 

	Үүний л төлөө гуравдугаар сарын хувьсгалын тэмцэгчид Марсын талбай дахь ах дүүгийн хүйтэн булшнаа хэвтэж, үүний төлөө л мянга мянган хүн гяндан, цөллөг, Сибирийн хүдрийн уухайнуудад амь үрэгдсэн билээ. Юм бүхэн тэдний төсөөлж байсанчлан сэхээтнүүдийн хүсэн хүлээж байсанчлан болсонгүй л байг, яах вэ. Ямар боловч л зорьсон үйлс бүтэж, хоосон томьёоллуудыг таягдан хаяж, аливаа нялуун байдлыг чин үнэнээс жигшин... ширүүн догшин, хүлчингүй бус гүйцэлдэв. 

	Ленин газрын тухай хуулийг уншин сонсгов. 

	1) Газрыг помещикуудын өмчилдөг явдлыг аливаа золиосгүйгээр нэн даруй хүчингүй болгосугай. 

	2) Помещикийн эдлэнг сүм, дуган хаад ноёдын бүх газрын нэгэн адилаар тэдгээрийн бүхий л хөдлөх ба үл хөдлөх хөрөнгө хогшил, сууцын барилга, бүхий л төхөөрөмжийн хамтаар Зохион байгуулах хурлыг хуралдах хүртэл газрын асуудал эрхэлсэн волостуудын хороо хошуудын тариачдын депутатуудын зөвлөлийн мэдэлд шилжүүлсүгэй. 

	3) Одоогоос эхлэн бүх ард түмний мэдэлд шилжиж байгаа эд хогшлыг ямар нэг маягаар үрж гэмтээх ахул түүнийг хүнд гэмт хэрэг үйлдсэнд тооцож хувьсгалт шүүхээр цээрлүүлэн шийтгэх болно. Помещикуудын эдлэнг хураахад нарийн чанд журам дэглэм сахиулах, чухамхүү ямар зүйлийг, мөн хэдий хэр хэмжээний талбайг хураавал зохихыг тодорхойлох, хураасан бүх эд хогшил, багаж зэвсэг, тоног төхөөрөмж, мал, хүнсний нөөц зэргийнх нь хамтаар ард түмэнд шилжүүлж байгаа бүх аж ахуйг хувьсгалт нарийн чанд хамгаалалтад авахын тулд хэрэгцээтэй бүх арга хэмжээг авсугай. 

	4) Газрын агуу их шинэчлэн өөрчлөлтийн ажлыг хэрэгжүүлэн явуулахдаа “Бүх оросын тариачны депутатуудын зөвлөлийн мэдээ” сонины газраас орон нутгийн тариачны 242 захиа даалгаврыг үндэслэн зохиосон бөгөөд мөн сонины “Петроград, 1917 оны 8-р сарын 18-ны өдрийн 88 дугаарт нийтлэгдсэн тариачдын дараах захиа даалгаврыг88 Зохион байгуулах хурлаас эцсийн шийд гартал газар сайгүй мөрдлөг болгох ёстой. 

	5) Жирийн тариачид, жирийн казакуудын газрыг хураахгүй болно. 

	“Энэ бол ой байгуулах” гэж ярьчхаад реформаа дээрээс нь хийхийг оролдож байсан сайд байсан Черновын төсөл биш ээ. Газар хуваах тухай асуудлыг газар дээр нь дороос нь шийдвэрлэж болно. Тариачны ноогдол хувь орон нутгийн байдлаас болж янз янз байх болно... 

	Түр засгийн газрын үед Львовын бодож боловсруулан, Шингаревын хэрэгжүүлж, Керенский удирдан хөтөлж байсан газрын асуудал эрхэлсэн хороодын шийдвэр захирамжийг помещикууд дагаж биелүүлэхээс эрс татгалзаж, байсан билээ!” гэж Ленин нэмж хэлэв. 

	Зам таглан чихэлдсэн олны дундуур муйхарлан зүтгэсээр нэг хүнийг индэр дээр гарч очих хүртэл санал шүүмжлэл эхлээгүй л байв. Тэр хүн бол тариачны Зөвлөлийн гүйцэтгэх хорооны гишүүн Пьяных ажээ. Пьяных хагартлаа уурласан байлаа.  

	“Сайд Салазкин, Маслов зэрэг манай нөхдийг баривчилсан явдлыг Бүх оросын тариачны депутатуудын зөвлөлийн гүйцэтгэх хороо эсэргүүцэж байна! Бид тэднийг нэн даруй суллахыг шаардаж байна! Тэд Петропавловын цайзад сууж байна. Нэн даруй арга хэмжээ авах хэрэгтэй байна. Нэг ч мөчийг алдаж, болохгүй!” гэж төлөөлөгчдөд эрс ширүүн хэлэв. 

	Түүний дараа, үс нь өрвийж, нүд нь бүлцийж улайсан нэг цэрэг гарав. “Та нар энд суугаад, газрыг тариачдад шилжүүлэх тухай ярьцгааж байгаа мөртөөсөө өөрсдөө тэдгээр тариачдынхаа сонгосон төлөөлөгчдийг хэрцгий догшин эзэд, зоргоор түүшиндэгч этгээдүүд адил залхаан зовоож байдаг (гээд нударгаа зангидан зангаж) хэрэв тэдний толгойноос ганц үсч боловч унадаг юм бол бослоготой учирна л гэж мэдээрэй!” гэв. Хуралдагсад эгдүүцэж үймэлдэв. 

	Индэр дээр уужуу тайвуу, хорон үгтэй, хүчиндээ итгэсэн Троцкий гарч ирэв. Хуралдагсад түүнийг талархан дүнгэнэлдэж угтав. “Өчигдөр хувьсгалт цэргийн хороо Маслов, Салазкин, Гвоздев, Малянтович зэрэг эсер миньшевик сайд нарыг суллах зарчимт шийдвэр гаргасан. Тэд хэрэв Петропавловын цайзад суусаар байгаа юм бол бидний даанч зав чөлөөгүйгээс л болж байгаа хэрэг... Корниловын хуйвалдааны үед Керенскийн урвагч ажиллагаанд оролцсон эсэх нь бүрэн төгс илчлэгдээгүй байгаа цагт тэд гэр зуурын баривчилгаанд байсаар байх нь мэдээж хэрэг” гэв. 

	Пьяных “Бидний үзэж байгаа шиг ийм юм аль ч хувьсгалд хэзээ ч гарч байгаагүй юм” гэж хашхирав. 

	Троцкий “эндүүрч байна та... Манай хувьсгалууд иймэрхүү юмыг үзсэн юм. Долоодугаар сарын тэр өдрүүдэд манай хэдэн зуун нөхөд баривчлагдсан нөхөр Коллонтайг эмчийн шаардлагаар гяндангаас гаргахад Авксентьев хааны сахиул байсан хоёр тагнуул төлөөлөгчийг үүдэнд нь тавьж байсан юм” гэв. Тариачны төлөөлөгчид хараал тавин гарч одоцгоов. Хуралдагсад тэднийг гарахад доог тохуу хийж байв. 

	Зүүн эсерийн төлөөлөгч газрын хуулийн тухай саналаа хэлэв. 

	Зүүн эсерүүд хуулийг зарчмын хувьд бүрэн дүүрэн зөвшөөрч байгаа боловч зөвхөн шүүмжлэн хэлэлцсэний дараа түүний төлөө саналаа өгнө. Тариачны Зөвлөлүүдийн саналыг мэдэх нь чухал байна гэв. 

	Меньшевик-интернационалистууд уг асуудлыг өөрийн намын хурлаар авч хэлэлцэнэ гэж зүтгэв. 

	Дараа нь масималистуудын өөрөөр хэлбэл тариачдын анархист жигүүрийн жолоодогч үг хэлж. “Ийм үйл хэргийг анхныхаа өдөр л амьдралд элдэв шалдав яриа үгүйгээр хэрэгжүүлэн биелүүлж байгаа улс төрийн намын зохих ёсоор хүндэтгэн үзэхгүй байж чадахгүй!” гэв. 

	Индэр дээр урт түрийтэй гутал, оготор нэхий дээл өмссөн, урт үстэй, яахын аргагүй тариачин эр гарч ирэв. Тариачин зүг бүхэн рүү мэхийн мэндлэв. “Сайн байцгаана уу, нөхөд өө, иргэд ээ, үүгээр эргэн тойрон катедууд хөшилдөн байна. Та нар манай социалист-тариачдыг баривчилж байгаа мөртөө эдгээр кадетыг юунд эс баривчилна вэ?” гэв. 

	Энэ үгс тариачдын догдлон маргахын дохио болов. Өнгөрсөн шөнө цэргүүд яг л ингэж маргалдсан билээ. Энд үнэхээрийн ёстой нэг пролетари нар байлаа... 

	“Тариачдыг хамгаалагчид гэж бидний үздэг байсан Авксентьев зэрэг, манай гүйцэтгэх хорооны гишүүд ч бас аанай л кадетууд байгаа юм! Тэднийг баривчлагтун! Баривчил!” гэв. 

	Өөр нэг хүн: “Энэ Авксентьев, Пьяных нар гэдэг чинь юун улс вэ? Эд чинь ерөөсөө тариачид биш үү дээ! Тэд зөвхөн амандаа орсноо чалчиж байна” тэгэх нь сонстов. 

	Төлөөлөгч олон тэдгээр үг хэлэгчдийг ах дүүгээ болохыг мэдээд, тэдний үгэнд татагдацгаав!

	Зүүн эсерүүд хагас цагийн завсарлага зарлав. Танхимаас төлөөлөгчдийг гарч ирэхэд Ленин суудлаасаа босож: 

	“Нөхөд өө, бид цаг алдаж болохгүй ээ! Маргааш өглөө бүх Орос орон аварга их ач холбогдол бүхий сониныг дуулах ёстой! Удаашрахын хэрэг огт нь алга!” гэв. 

	Үймсэн яриа хөөрөө, маргаан, хэдэн зуун хүний хөлийн чимээн дунд хувьсгалт цэргийн хорооны төлөөлөгчийн: 

	“17 дугаар тасалгаанд арван таван ухуулагч очооч! Фронт руу илгээнэ!...” гэж хашхирах нь сонстов. 

	Хоёр цаг хагас өнгөрсний дараа төлөөлөгчид хэсэг хэсгээрээ танхимд орж ирэн, тэргүүлэгчид ч байраа эзлэн, хуралдаан үргэлжлэв. Хувьсгалт цэргийн хороонд дэмжлэг үзүүлэхээ илэрхийлэн амласан цэргийн янз бүрийн хороодын цахилгаан утсыг уншиж эхлэв. 

	Хуралдагсад аажмаар идэвхжиж эхлэв. Македоны фронт дахь орос цэргийн төлөөлөгч өөрсдийн байдлын тухай харамсангуй ярив. “Бид дайснаасаа болж их юм амсахаасаа “холбоотнуудынхаа нөхөрлөлөөс болж юм амсах маань их байна” гэв. Фронтоос дөнгөж сая хүрч ирсэн X, XII армийн төлөөлөгчид “Бид та бүхэнд гал бүрийн дэмжлэг үзүүлэхээ амлана” гэж мэдэгдэв. Нэгэн тариачин цэрэг “Социал-урвагч Маслов, Салазкин хоёрыг” суллахыг эсэргүүцэв. Харин тариачны зөвлөлүүдийн гүйцэтгэх хорооныхны тухайд гэвэл тэднийг толгой дараалан баривчлах хэрэгтэй! гэв. (Энэ бол чин үнэнээсээ хувьсгалч үгс байв. ) Засгийн бүх эрхийг Зөвлөлүүдэд шилжүүлэх гэх нь зүйтэй гэж шаардахыг над даалгасан юм гэж Перс дэх орос цэргийн төлөөлөгч мэдэгдэв. Украин офицер төрөлх хэлээрээ: “Ийм хямралын үед үндэстэн ястнаар зааглан хуваах явдал байж хэрхэвч үл болно... Орон бүхэнд пролетарийн диктатур мандтугай!” гэж хашхирав. Гал, дөл бадарсан энэхүү чин сэтгэлийн үгс ингэж ундран урсаж Орос орон дахиад хэзээ ч хөшин суухгүй гэдэг нь үзтэл тодорхой байлаа. 

	Эмх замбараагүй байдал бий болгохын тулд большевикуудын эсрэг хүчин газар сайгүй чармайн оролдож байгааг Каменев мэдэгдээд орон нутгийн бүх зөвлөлүүдэд илгээх их хурлын уриалгыг уншсан нь: 

	Хувьсгалын эсэргүү хөдөлгөөн, еврейчүүдийн эсрэг амар ч түйвээн хядлага гаргуулахгүй байх хамгийн эрчимтэй арга хэмжээ нэн даруй авахыг Бүх оросын ажилчин цэргийн депутатуудын зөвлөлүүдийн их хурлаас орон нутгийн зөвлөлүүдэд даалгаж байна. Ямар ч: түйвэргэн хядах явдал гаргуулахгүй байхыг ажилчин тариачин, цэргийн хувьсгалын нэр төр шаардаж байна. 

	Петроградын улаан гварди, Петроградын хувьсгалт гарнизон ба усан цэргүүд нийслэлийн дотор эмх журмыг бүрэн дүүрэн тогтоов. 

	Ажилчин, цэрэг, тариачид орон нутагт газар сайгүй Петроградын ажилчид, цэргүүдийн жишээгээр ажиллах ёстой. 

	Цэрэг, казак нөхөд өө! Тууштай хувьсгалт журам дэглэм тогтоох үүрэг та бүхэнд нэн тэргүүнээ ноогдож байна! Та бүхнийг хувьсгалт бүх Орос орон, бүх ертөнц ширтэн харж байна” гэлээ. 

	Шөнийн хоёр цагт газрын тухай хуулийг хэлэлцүүлэхээр оруулсан бөгөөд нэгээс бусад бүх төлөөлөгчдийн саналаар батлав. Тариачны төлөөлөгчид баярлаж үзээгүйгээр баярлалдан хөөрөв... 

	Ийнхүү большевикууд эргэлзээ сэжиг бүхнийг таягдан хаяж, эсэргүүцэгч бүхнийг замаасаа шүүрдэн хаясаар урагшаа юунд ч баригдаж тогтоогдолгүй довтолж байлаа. Большевикууд бол Орос орон дахь үйл ажиллагааны тод тодорхой программ бүхий цорын ганц хүмүүс байсан бөгөөд гэтэл нөгөө бусад нь цөм бүтэн найман сарын турш хий хоосон чалчихаас өөр юу ч бүтээсэнгүй. 

	Индэр дээр цонхигор царайтай нооронхой хувцастай нэг хэлэмгий цэрэг гарав. Оргодол босгуулуудад газрын ноогдол өгөхгүй гэж заасан захиа даалгаврын тэр зүйл ангийг тэр цэрэг эсэргүүцэв. Түүний үгийг эхлээд шогшрон исгэрч эсэргүүцсэн боловч түүний энгийн бөгөөд сэтгэл уяруулсан үгэнд автан цөм нам гүм болцгоов. “Утга учиргүй гамшиг зовлон учруулж байна гэдгийг нь та нар өөрсдөө найрамдлын тухай хуульдаа зөвшөөрөн хүлээж байгаа дайн тулалдаанд хүчээр туугдан орсон золгүй цэрэг бид хувьсгалын найрамдал, эрх чөлөөний тухай мэдээ гэж үзэж угтан авсан билээ. Найрамдах маань юу болсон бил ээ? Керенскийн засгийн газар армийг дахин давшуулж, Галиц руу оруулж, устаж сөнөхөд хүргэсэн билээ. Цэргүүд найрамдахыг хүсэн мөрөөсөж байхад Терешенко элэг доог хийж байсан билээ... Эрх чөлөө хаачсан бил ээ? Керенскийн үед цэргийн хороодыг хөөж тарааж, сонинуудыг хаан, намын ухуулагчдыг маань шорон гянданд хорьж байхыг л цэрэг бид үзэж харлаа... Ар гэрт, төрөлх тосгонд маань помещикууд газрын асуудал эрхэлсэн хороодтой тэмцэлдэж, нөхдийг маань шорон гянданд суулгаж байлаа... Петроградад хөрөнгөтнүүд германчуудтай сүлбэлдэн цэрэг армийг хоол хүнс, хувцас хунар, зэр зэвсгээр хангах явдлыг санаатайгаар таралдуулж байлаа. Цэргийн хүн окопт өлөн хоосон, уранхай нүцгэн сууж байв. Цэргийн хүнийг хэн оргох босгох болгов? Та бүхний түлхэн унагаасан Керенскийн засгийн газар л шүү дээ!” гэв. Түүнийг үгээ төгсгөхөд тэр байтугай алга ташив. 

	Тэгтэл бас өөр нэг цэрэг цогтой хурц үг хэлэв. “Керенскийн засгийн газар бол оргож босох мэтийн тийм бузар булай хэргийн нуугдан далдлагдаж болох халхавч бишээ! Оргодол гэдэг бол орон гэр өөдөө зугтан, окоп дотор амь алдаж байгаа нөхдөө хаягч өөдгүй этгээд мөн! Оргон босогч бүхэн урвагч учраас заавал шийтгэх ёстой... “, “Боллоо! чимээгүй!” гэж хашхиралдан шуугилдав. Каменев уг асуудлыг засгийн газраар хэлэлцүүлэх саналыг89) яаран гаргав. 

	Шөнийн 2 цаг 30 минутад цөм амьсгал даран таг чимээгүй болцгоов. Каменев засгийн газрыг байгуулах тухай хуулийг уншив. 

	“Зохион байгуулах хурлыг зарлан хуралдуулах хүртэл улс орныг удирдан захирах ажилчин тариачны түр засгийн газрыг байгуулж, Ардын комиссаруудын Зөвлөл90 гэж нэрлэх болно. 

	Их хурлаас тунхагласан программыг эрэгтэй, эмэгтэй ажилчид, цэрэг, матрос, тариачин, албан хаагчдын олон нийтийн байгууллагуудтай бат нягт нэгдэлтэйгээр хэрэгжүүлэн биелүүлэх үүрэг бүхий комиссуудад улсын амьдралын тусгай тусгай салбаруудыг эрхлэн хөтлөх явдлыг даалгаж байна. Засгийн газрын эрхийг эдгээр комиссын дарга нарын коллеги, өөрөөр хэлбэл ардын комиссаруудын Зөвлөл барих болно. 

	Ардын комиссаруудын үйл ажиллагаанд хяналт тавих, тэднийг халж, солих эрхийг Бүх оросын ажилчин тариачин цэргийн депутатуудын зөвлөлийн их хурал ба түүний Төв Гүйцэтгэх Хороо эдэлнэ...” гэлээ. 

	Танхимд чив чимээгүй байв. Ардын комиссаруудын нэрийг уншихад нэр бүрийн дараа, ялангуяа Ленин, Троцкий хоёрын нэрийг дуудахад удтал нижигнүүлэн алга ташив. 

	“... Зөвлөлийн дарга — Владимир Ульянов (Ленин) Дотоод явдлыг эрхэлсэн ардын комиссар А. И. Рыков. 

	Газар тариалан эрхэлсэн В. П. Милютин. 

	Хөдөлмөрийнх — А. Г. Шляпников. 

	Цэргийн тэнгисийн хэрэг эрхлэх хорооны бүрэлдэхүүн нь: В. А. Овесеенко “Антонов”, Н. В. Крыленко, П. Е. Дыбенко;

	Худалдаа аж үйлдвэрийн хэрэг эрхлэх — В. П. Ногин 

	Ардын гэгээрлийг эрхэлсэн — А. В. Луначарский, 

	Санхүүгийн И. И. Скворцов (Степанов)

	Гадаад явдлыг эрхэлсэн — Л. Д. Бронштейн “Троцкий” 

	Хууль цаазынх — Г. И. Оппоков “Ломов” 

	Хүнсний хэрэг эрхлэх — И. А. Теодорович

	Шуудан, цахилгаан — Н. П. Авилов (Глебов) 

	Үндэсний хэрэг эрхэлсэн дарга — Н. В. Джугшвили ( Сталин)

	Төмөр замын хэрэг эрхлэх ардын комиссарын тушаал түр онгорхой үлдэв. 

	Танхимын хана дагуу жад ярайна. Төлөөлөгчдийн сандал дээгүүр ч жаднууд эрийж байв. Хувьсгалт цэргийн хороо бүгдийг зэвсэглэжээ. Зүүн өмнө зүгээс бүрээн дуу нь нэгэнт сонстож эхэлсэн Керенскийтэй эрс шийдвэртэй тулалдахын тулд большевизм зэвсэглэчхээд байлаа... Гэртээ харихыг хэн ч хүсэхгүй байлаа. Харин ч бүр олон арван хүн танхимд хойно хойноосоо цутган орж ирсээр л уужим том танхим ажилчид, баргар ширүүн харцат цэргүүдээр пиг дүүрчхээд байв. Ядрах, чилэхийг үл мэдэн илтгэгчдийн үгийг чих тавин анхаарч тэд энд удтал зогсов. Бүгчим халуун агаар тамхины утаагаар дүүрч, хөлс, хүмүүсийн амьсгал, бохир хувцасны үнэр ханхална. 

	“Шинэ амьдрал” сонины газрын Авилов интернационалист социал-демократ болон үлдэж хоцорсон меньшевик-интернационалистуудын өмнөөс үг хэлэв. Тэр хүн цэвэрхэн цагаан царайтай, орчныхоосоо их содон, ганган оготор дээлтэй байв. 

	“Юу болж, хаашаа явж байгаагаа бид тодорхой мэдэх ёстой... Эвслийн засгийн газрыг ийнхүү амар хялбар унагааж чадсан нь зүүн ардчиллынхан онцгой их хүч чадалтайдаа биш, харин тэр засгийн газар ард түмэнд талх найрамдлын алиныг ч өгч чадаагүйгээр л гагцхүү тайлбарлагдана. Ардчиллынхны зүүн хэсэг уг хоёр зорилтыг хоёулын шийдвэрлэж чадсан цагт 3 сая тэсэн тогтож чадах болно. 

	Тэд ард түмэнд талх тариа өгч чадах юм бол уу даа? Тус оронд талх тариа тун ховор байна. Та нар тариачдын тэгтлээ гачигдаж байгаа машинуудыг тэдэнд өгч чадахгүй болохоор тариачин олны ихэнх та нарыг дагахгүй. Түлш болон нэн тэргүүний хэрэгцээт зүйлийг бараг олох бололцоогүй байна. 

	Найрамдал тогтоох нь мөн бэрх тэр байтугай бүр ч хэцүү бэрх болно. Холбоотон гүрнүүдийн засгийн газар Скобелевтай хүртэл ярилцахаас татгалзсан юм чинь та нарын тавьсан найрамдлын бага хурал хуралдуулах саналыг тэд хэрхэвч хүлээж авахгүй ээ. Та нарыг Лондон ч, Парис ч, Берлин ч зөвшөөрөн хүлээхгүй. 

	Холбоотон орнуудын пролетари нарын олонх нь одоогоор хувьсгалт тэмцлээс хол хөндий байгаа учраас тэднийг идэвхтэй дэмжлэг үзүүлнэ гэж одоохондоо хараахан найдаж болохгүй. Холбоотон орнуудын ардчилсан үзэлтнүүд Стокгольмын бага хурлыг ч зарлан хуралдуулж амжаагүйг санацгаа л даа. Германы социал демократуудын тухайд гэвэл Стокгольмд явсан манай төлөөлөгч нөхөр Гольденбергтэй би дөнгөж сая ярилцлаа. Дайн дажны үед Германд хувьсгал гарах боломжгүй юм гэж хэт зүүн үзэлтний төлөөлөгчид түүнд мэдэгдсэн гэнээ” гэв. Суудлаасаа хашхиралдах, хорсон хилэгнэх нь улам бүр ихсэж байсан боловч Авилов яриагаа үл таслан: 

	“Оросын арми германчуудад бут цохигдсон цохигдоогүй ялгалгүй Австр-германы болон Англи-Францын эвслийнхэн бидний гараар могой бариулж байж эвлэрэх юм чинь. Бид Германтай нууц гэрээ байгуулсан, байгуулаагүй ч ялгалгүй орос орон бүр гав ганцаархнаа болж тусгаарлагдах юм чинь дээ. 

	Холбоотны элчин сайд нар нутагтаа буцах гэж байгаа, Орос орны хот болгонд эх орон хувьсгалыг аврах хороод байгуулагдаж байгааг би мөн тун саяхан олж мэдлээ... 

	Ийм аймшигтай их бэрхшээлийг ямар ч нам ганцаараа хүч хүрч чадахгүй, гагцхүү социалист эвслийн засгийн газрыг дэмжигч ард түмний жинхэнэ олонх л хувьсгалын үйлсийг эцэс туйлд нь хүргэж чадна...” гэв. 

	Дараа нь хоёр Фракцын хоёулыг нь тогтоолыг уншин сонсгов. 

	“Хувьсгалын ололт амжилтуудыг авран хамгаалахын тулд ажилчин, цэрэг, тариачдын депутатуудын зөвлөлд зохион байгуулагдсан, хувьсгалт ардчилалд тулгуурласан засгийн газрыг нэн даруй байгуулахын чухлыг зөвшөөрөн хүлээгээд, энэхүү засгийн газрын зорилт бол ардчилсан найрамдлыг түргэн хугацаанд байгуулах, газрыг газрын асуудал эрхэлсэн хороодын мэдэлд шилжүүлэх, үйлдвэрлэлд хяналт тогтоох, зохион байгуулах хурлыг товлосон хугацаанд нь зарлан хуралдуулах явдал мөн гэдгийг зөвшөөрөн хүлээгээд их хурлаас тогтоох нь: Тус их хуралд сууж байгаа хувьсгалт ардчиллын бүлгүүдтэй зөвшилцсөн үндсэн дээр засгийн газар байгуулахын тулд түр гүйцэтгэх хороог сонгосугай гэжээ. 

	Хуралдагсдын хувьсгалт урам зориг бадран оргилсоор байсан ч гэсэн Авиловын уужуу тайвуу, түс тас шулуун үгс төлөөлөгчдийг нэг хэсэг тавгүйцүүлэв. Зарим нэг эргэлзэн үймрэх сэтгэлийг төрүүлж, ярианы төгсгөл рүү хашхиралдан, исгэрэх нь зогсож Авиловыг үгээ төгсгөхөд тэр байтугай зарим газар алга таших нь дуулдав. 

	Авиловын дараа зүүн эсерүүдийн нам, өөрөөр хэлбэл Мария Спиридоновагийн нам, большевикуудыг дагаж байсан цорын ганц нам, хувьсгалт тариачин олныг хойноосоо дагуулан явж байсан тэрхүү намын төлөөлөгч бөгөөд чин үнэнд нь хэн ч үл эргэлзэх аймшиггүй зоригтой залуу эр Карелин босов. 

	“Хурлаас гарч явсан, хувьсгалт армийн тэр хэсгээс үүрд харилцаагаа таслахыг хүсэхгүй байгаа учраас манай нам Ардын Комиссаруудын зөвлөлд багтан орохоос татгалзав. Тэгж харилцаагаа таслах юм бол бид большевикууд болон бусад ардчилсан бүлгүүдийн хооронд зуучилж байх бололцоогүй билээ. Гэтэл чухамхүү тэгж зуучлах нь бидний өнөө үеийн үндсэн үүрэг мөн билээ. Бид социалист эвслийн засгийн газраас өөр ямар ч засгийн газрыг дэмжиж чадахгүй. 

	Түүнээс гадна бид большевикуудын харгис догшин байдлыг эсэргүүцэж байна. Манай комиссарууд албан тушаалаасаа хөөгдөв. Өчигдөр манай цорын ганц хэвлэл “Хөдөлмөрийн тугийг” хаалаа... 

	Хотын дум та нартай тэмцэлдэхээр эх орон хувьсгалыг аврах хүчирхэг хороо байгуулж байна. Та нар нэгэнт ганцаарджээ. Танай засгийн газрыг нэг ч ардчилсан бүлэг дэмжихгүй...” гэв. 

	Итгэл төгс Троцкий биеэ барьсхийн индэр дээр гарч ирэв. Нүүрэнд нь бараг доог хийсэн байрын инээмсэглэл тодорно. Түүний ярьсан үгс цойлон хангинаж, цугласан үй олон түүний үгийг урагш бөхийсхийн чих тавин чагнаж байв.

	Манай намын ганцаардан тасрах аюулын тухай энэ бүх яриа бол саяны шинэ зүйл биш ээ. Бослого гарахаас өмнө ч биднийг гарцаагүй балран унана гэж ёрлож байсан юм. Чухамдаа цөмөөрөө бидний эсрэг зогсоцгоож байсан билээ. Хувьсгалт цэргийн хороог гагцхан зүүн эсерүүдийн фракц л дэмжсэн билээ. Гэтэл бид Түр засгийн газрыг бараг цус урсгалгүйгээр таягдан хаяж яаж амжсан бэ?... Энэ баримт бол бидний ганцаардан тусгаарлагдаагүй байсны хамгийн яруу тод баталгаа юм. Харин үнэн хэрэг дээр Түр засгийн газар л ганцаардан тусгаарлагдсан байв. Бидний эсрэг хандаж байсан ардчилсан намууд л тусгаарлагдсан байсан бөгөөд тэд одоо ч ганцаардан, пролетари нараас үүрд хагацан салжээ!

	Эвсэх нь чухал гэж бидэнд хэлцгээж байна. Зөвхөн нэг л янзын эвсэл байж болох бөгөөд тэр бол ажилчин, цэрэг, хамгийн ядуу тариачдтай байгуулах эвсэл юм. Энэ эвслийг тогтоох нэр төр манай намд оногдож байна... Авилов ямар эвслийг ярьж байна даа? Ард түмнээс урвасан засгийн газрыг дэмжиж байгсадтай хийх эвслийг хэлж байна уу? Эвсэл хүчнийг дандаа арвижуулдаг зүйл биш ээ. Жишээлбэл: Хэрэв бидний эгнээнд Дан, Авксентьев нар байсан бол бид бослого зохион байгуулж чадах байсан уу? (Инээд алдацгаав). 

	“Авксентьев талх тариа олигтой өгөөгүй. Харин хориглон хамгаалах үзэлтнүүдтэй эвссэн бол түүнээс илүү ихийг өгөх байсан гэж үү? Газрын асуудал эрхэлсэн хороодыг баривчилж байсан Авксентьев тариачид хоёрын хэний нь шилэн сонгож авах вэ гэдэг асуудал тулгарсан үед бид тариачдыг сонгож авсан Манай хувьсгал бол түүхэнд сонгомол хувьсгал болж үлдэнэ.  

	Бусад ардчилсан намтай хэлэлцэн тохиролцохоос татгалзлаа гэж биднийг зэмлэж байна. Гэтэл бид үүнд гэм буруутай гэж үү? Эсвэл Карелины бодож байгаачлан энд магадгүй “эндүүрэл” гэм буруутай байна уу? тийм биш ээ, нөхөөд, хувьсгал ид өрнөж байсан үед, дарь хүхрийн утаанд хучаастай тэр нам хүч ирээд “За засгийн эрх авцгаагтун!” гэж хэлж байхад засгийн эрхийг ав гэж хэлүүлсэн нам маань дайсны талд хэнэг ч үгүй орж байгаа явдал бол эндүүрэл биш ээ... Энэ бол хайр найргүй дайтах дайныг зарлаж байгаа хэрэг! Энэ дайныг бид зарлаагүй... 

	Хэрвээ бид “ганцаардсан” хэвээр байвал бидний найрамдах гэсэн чармайлтыг бүтэлгүй болно гэж Авилов сүрдүүлж байна. Скобелев юм уу тэр байтугай Терешенкотой эвсэх нь найрамдахад маань бидэнд ямархуу янзаар туслахыг би ер ойлгохгүй байгаагаа дахин хэлье. Авилов орос орны гараар могой бариулж байж найрамдах гэж байна гэдгээр биднийг айлгах гэж оролдож байна. Тэгвэл би үүний хариуд хэрэв империалист хөрөнгөтнүүд хойшдод ч Европыг толгойлсоор байх юм бол хувьсгалт орос орон ч ялгаагүй мөхөх гарцаагүй” гэж хариулах байна. 

	Нэгэн бол Оросын хувьсгал Европт хувьсгалт хөдөлгөөнийг гаргана, үгүй бол Европын гүрнүүд оросын хувьсгалыг багалзуурдана, энэ хоёрын л нэг!” гэв. 

	Төлөөлөгчид нижигнэтэл алга ташин, өөрсдийгөө бүх хүн төрөлхтний төлөө тэмцэгчид болохоо ухамсарч зүрх зориг нь бадрав. Үүнээс хойш боссон үй олны ажиллагаа болгонд ямар нэг ухамсран мэдэрсэн, эрс хатуу шийдвэр төгс чанар хэзээ ямагт гарч байв. 

	Гэтэл бас нөгөө тал нь ч тэмцлээ эхлэв. Каменев төмөр замчдын холбооны төлөөлөгчид үг хэлэх зөвшөөрөл олгов. Тэр хүн бол ширүүн догшин царайтай, эвлэршгүй дайсагнаснаа далдалж ч эс чадсан намхан пагдгар хүн байлаа. Түүний үгс тэсэрч байгаа бөмбөг мэт хуралдагсдыг сэрдхийлгэв. 

	“Би Орос дахь хамгийн хүчтэй байгууллагын нэрийн өмнөөс үг хэлэхийг хүсэж байна. Засаг байгуулах асуудлын талаар. холбооноосоо гаргасан шийдвэрийг та бүхэнд мэдээлэхийг Бүх оросын Төмөр замын ажилчин, албан хаагчдын холбооны гүйцэтгэх хороо над даалгасныг би та бүхэнд мэдэгдье. Хэрэв большевикууд хойшид оросын бүх ардчиллынхантай дайсагнасан хэвээрээ байх юм бол төвийн гүйцэтгэх хороо большевикуудыг дэмжихээсээ үг дуугүй татгалзана” гэв. Танхимд аймшигтай их шуугиан дэгдэв. 

	“1905 онд Корниловын үед төмөр замын ажилчид хувьсгалын шилдэг хамгаалагчид болохоо харуулсан билээ. Гэтэл та нар биднийг их хуралдаа урьсангүй ээ “Та нарыг хуучин Төвийн гүйцэтгэх хороо урьсангүй байж л дээ!” гэж хашхиралдав. Илтгэгч тэдгээрийг сонсолгүй, цааш нь: “Эндээс меньшевик, эсерүүд явснаас хурал хүчин төгөлдөр болж чадахгүй учраас бид энэ их хурлыг хууль ёсны их хурал гэж зөвшөөрөн хүлээхгүй... Манай холбоо хуучин ТГ Хороог дэмжиж байгаа тус их хурал шинэ ТГ Хороог сонгох эрхгүй гэдийг мэдэгдэв. 

	Засаг бол бүх хувьсгалт ардчиллын нэр хүнд бүхий байгууллагуудын өмнө хариуцлага хүлээдэг социалист, хувьсгалт засаг байх ёстой. Тийм засгийг байгуулагдах хүртэл Төмөр замчдын холбоо Петроград руу явах хувьсгалын эсэргүү отрядуудыг зөөн тээвэрлэхийг татгалзахын хамт Бүх оросын Төмөр замын ажилчин, албан хаагчдын гүйцэтгэх хороогоор батлагдаагүй ямар ч тушаалыг биелүүлэх явдлыг гишүүддээ хориглоно. Бүх оросын төмөр замын ажилчин албан хаагчдын гүйцэтгэх хороо оросын төмөр замын бүхий л удирдлагыг гартаа авч байна” гэв. 

	Энэ үгийн төгсгөл нь нийтийн зэвүүцлийн хилэнт шуугиан дунд замхран арилав. Тэглээ гэсэн ч энэ бол хүнд цохилт байлаа. Үүнийг үнэмшье гэвэл тэргүүлэгч гишүүдийн санаа зовсон нүүр өөд харахад л хангалттай байлаа. Меньшевик, эсерүүдийн явснаас хойш ч их хуралд хуучин ТГХ-ны тогтоосон хүчин төгөлдөр байх хэмжээнээс хавьгүй илүү гишүүд үлдээд байгаа учраас их хурлын эрх хүчин төгөлдөрт эргэлзэх ямар ч эргэлзээ байж болохгүй гэж Каменев товчхон хариулав. 

	Дараа нь дийлэнх олонхын саналаар Ардын Комиссаруудын зөвлөлийг сонгов. 

	Шинэ ТГХ, Бүгд Найрамдах Орос Улсын шинэ парламентыг сонгоход арван таван минутаас илүүгүй хугацаа оров. Троцкий сонгуулийн дүнг уншин сонсгоод зуун гишүүний дал нь большевикууд байна... Тариачид болон хурлаас гарч явсан намуудын хувьд гэвэл төлөөлөгчдөөсөө сонгох сул байр үлдээлээ. “Бид манай программыг зөвшөөрөн хүлээгч нам, бүлгүүдийг засгийн газарт баяртайяа хүлээн авна” гэж хэлээд Троцкий мэдэгдлээ дуусгав. 

	Төлөөлөгчдийг Орос орны өнцөг булан бүр лүү яаралтай илгээн, болж өнгөрсөн агуу их үйл явдлын тухай ярьж танилцуулж амжихын тулд зөвлөлүүдийн Бүх оросын II их хурлыг ингээд тэр дор нь хаав.. 

	Биднийг Смольныйн урд талд зогсож байсан трамвайнуудад орж, унтаж байсан кондуктор вагоны, жолооч нарыг сэрээх үес өглөөний долоон цаг хариугүй болж байлаа. Эдгээр трамвайг трамвайн ажилчдын холбооноос төлөөлөгчдийг гэр гэрт нь хүргэж өгөхийн тулд ирүүлсэн ажээ. Пиг дүүрэн хүн суусан вагонууд дотор байдал ер урьд шөнийнх шиг тийм баяр баясгалантай санаа амар бус байх шиг над санагдав. Асар олонх нь ихэд сэтгэл зовнисон байртай байлаа. Магадгүй тэд дотроо “За, бид ч тэр улсын эзэд болдгийн нь яах вэ болчихлоо. Харин одоо яаж хүсэл зоригоо биелүүлж амжих юм бол доо?..” гэж бодож байсан ч байж болзошгүй. 

	Манай байшингийн хавьд хотын зэвсэглэсэн харчуулын эргүүл биднийг зогсоон, нэгд нэгэнгүй нэгжив.  Думийн  ухуулах хуудас хэргээ бүтээж яваа нь энэ ажээ. 

	Сууцны эзэн авгай бидний чимээгээр, ягаан торгон халаадтайгаа бидний өөдөөс гүйн гарч ирлээ. “Орон сууцны хороо та нарыг бусад бүстэйчүүлийн адил жижүүрлэж байхыг дахин шаардаж байна!” 

	“Тэгж жижүүрлэхийн хэрэг юү юм бэ” 

	“Хүүхэд эмэгтэйчүүлийг хамгаалах хэрэгтэй шүү дээ” 

	“Хэнээс тэр вэ” 

	“Дээрэмчид, бусниулагчдаас” 

	“Хэрэв хувьсгалт цэргийн хорооны комиссар ирж, зэвсэг байгаа эсэхийг нэгжих юм бол яах юм?” 

	“Тэд чинь өөрсдийгөө цөм л тэгж нэрлэдэг юм... тэгсэн тэгээгүй ялгаагүй юм биш үү дээ?” гэж ярилцав. 

	Оросын сэхээтнүүдийн сууж байгаа тэдгээр районд биедээ буу зэвсэг авч явахыг консулоос бүх америк иргэдэд хориглосныг албан ёсоор мэдэгдлээ... 

	
VI БҮЛЭГ : АВРАХ ХОРОО

	Арван нэгдүгээр сарын 9 “аравдугаар сарын 27” баасан гараг... 

	“Новочеркасск. Арван нэгдүгээр сарын 8 “аравдугаар сарын 26». 

	Большевикууд түр засгийн газрыг түлхэн унагаах. Петроград дахь засгийн эрхийг булаан авахаар хөдөлж байгаагийн улмаас бусад нутаг дахь Цэргийн Засгийн газар нь большевикуудаас ийнхүү засгийн эрхийг булаан авах нь гэмт хэрэг, хэрхэвч үл зохих явдал гэж үзээд” бусад казак цэргийн засгийн газартай нягт холбоотойгоор оршин тогтнож байгаа эвслийн Түр засгийн газарт бүрэн дүүрэн дэмжлэг үзүүлнэ Цагийн байдал нэн хүнд байгаа ба улсын төв засгаас холбоо тасарсны улмаас Цэргийн Засгийн газар нь түр засгийн газрын эрх мэдэл ба Орос орон дахь журам дэглэмийн дахин сэргэх хүртэл түр хугацаанаа, Дон мужийн засаг төрийн гүйцэтгэх эрхийг өөртөө бүрнээ авч байна. 

	Цэргийн засгийн газрын дарга, 

	Цэргийн атаман Каледин” гэжээ. 

	Гатчин хотоор хаяглан гаргасан сайд, дарга Керенскийн тушаал: 

	“Түр засгийн газрын сайд— дарга Бүгд найрамдах Орос улсын бүх зэвсэгт хүчний ерөнхий командлагч миний бие өнөөдөр эх орондоо чин үнэнч фронтын цэргүүдийг толгойлон энд хүрэлцэж ирснээ зарлан мэдэгдье. 

	Эх орон хувьсгалаас урвагчдын бүлэгтэй ухаан бодолгүйн эрхээр болон төөрөгдсөний улмаас нийлсэн Петроградын цэргийн тойргийн бүх ангид нэг ч цаг мөч удаашран сааталгүйгээр өөрийн үүрэг хариуцлагыг биелүүлэх ажилдаа эргэн орохыг тушааж байна. 

	Энэхүү тушаалыг суман, команд, морьт суман болгонд уншин сонсгосугай-

	Түр засгийн газрын сайд— дарга Ерөнхий командлагч А. Керенский” гэжээ. 

	Керенскийгээс хойд фронтын командлагч илгээсэн цахилгаан утас: 

	“Гатчин хогыг засгийн газарт үнэнч цэргүүд цус урсгалгүйгээр эзлэн авав. 

	Кронштадтчууд, семеновчууд, Измайловчуудын сумангууд болон усан цэргүүд зэр зэвсгээ хураалгаж үг дуугүй буун өгч, Засгийн газрын цэрэгт нийлэв. Замд гарахаар томилогдсон бүх цуваанд түргэн хөдлөхийг тушаасугай. 

	Цэргүүд хувьсгалт цэргийн хороо, ноос ухрах тушаал хүлээн авчээ...” гэжээ. 

	Петроград хотоос баруун урагш гучаад километр зайтай орших Гатчин шөнө нь эзлэгдсэн байлаа. Дурдсан хоёр хорооны (усан цэргүүд биш), командлах дарга наргүйгээр орчин тойрноор хэсүүчилж явсан ангиуд үнэхээр казакуудад бүслэгдэн, зэвсгээ хураалгажээ. Гэвч тэд засгийн газрын цэрэгт нийлээгүй ажээ. Яг энэ үед эдгээр цэргийн Смольный дахь ичиж балмагдсан нөгөө баахан хэсэг нь юу болсны учрыг олох гэж оролдож байв. Тэд казакуудыг тийм ойрхон байсан гэж мэдээгүй байжээ. Тэд казакуудтай хэлэлцээр хийх гэж оролдов. 

	Хувьсгалт цэргийн фронт дээр учир нь үл олдох замбараагүй байдал илт ноёрхож байлаа. Петроградаас өмнө зүгт орших жижиг бүх хотын гарнизонууд хоёр буюу чухамдаа гурван хэсэг болж эргэхийн найдваргүйгээр эрс хуваагдсан байв. Үүнд: Дээд командлал Керенскийн талд, цэргүүдийн олонх нь Зөвлөлүүдийн талд зогсож, үлдсэн бусад нь эргэлзэн гуйвж дайвахын зовлонд шаналж байлаа. 

	Хувьсгалт цэргийн хороо Петроградыг батлан хамгаалах хүчний командлагчаар нэр төрд дуртай ахмад Муравьевыг91 яаран томилсон бөгөөд тэр хүн бол зун “үхлийн батальон” байгуулж, “Большевикуудад хэтэрхий зөөлөн сэтгэл гаргаж байна. Тэднийг ердөө л үнсэн товрог болтол нь арчин хөөх хэрэгтэй” гэж засгийн газарт мэдэгдсэн юм гэнэ билээ гэлцдэг байсан нөгөөх тэр Муравьев байлаа. Энэ бол хүчин чадал, эр зоригийг шүтэн бишрэгч, яах аргагүй цэргийн зан төрхтэй хүн байв Магадгүй түүний тэгж шүтэн биширдэг нь чин үнэнээсээ ч байсан байж болох юм. 

	Өглөө би гадагш гарч явахдаа манай гадаа хаалганы хоёр талын хананд, бүх мухлаг, дэлгүүрүүд ердийнхөөрөө нээгдэж байх ёстой, харин суларсан бүх байрыг хорооны мэдэлд шилжүүлж байх тухай хувьсгалт цэргийн хорооны хоёр шинэ тушаал наалттай байхыг үзэв. 

	Большевикууд гучин зургаан цагийн дотор оросын хөдөө мужууд болон гадаад бүх ертөнцөөс таслагдсан байлаа. Төмөр замчид, цахилгаан холбоочид тэдний цахилгаан мэдээг дамжуулахаас татгалзаж шуудангийн түшмэлүүд тэдний шууданг хүлээж авахгүй байв. Зөвхөн засгийн газрын хааны суурины радио төв л хагас цаг тутамд дөрвөн зүг найман зовхист мэдээлэл, мэдэгдлийг илгээсээр байлаа. Хувьсгалт цэргийн хорооны комиссарууд хотын думийн комиссаруудтай уралдан, галт тэргээр орон даяар аялан довтолгож байв. Ухуулах материал бүхий хоёр онгоц фронт руу нисэв. 

	Гэтэл бослогын давлагаа хүмүүсийн харилцааны хэрэгслээс ч хамаагүй хурднаар Орос орныг бүрхэн авав. Гельсинфорсын Зөвлөл дэмжих тухай тогтоол гаргав. Киевт большевикууд тус хотноо хуралдаж байсан казакуудын их хурлын төлөөлөгчдийг хөөн тарааж, зэвсгийн агуулах. цахилгаан утасны газрыг эзлэн авав. Казаньд хувьсгалт цэргийн хороо нутгийн гарнизоны штаб ба Түр засгийн газрын комиссарыг баривчлав. Зөвлөлүүд хотын захиргааны байгууллагуудыг өвлөн авав гэсэн мэдээ Красноярскаас Сибирьд иржээ. Нэг талаас арьс ширний үйлдвэрийн ажилчид ажил хаяж, нөгөө талаас үйлдвэрүүдийг хаан ажилчдыг цөмийг нь ажлаас халахаар заналхийлсэн улмаас байдал асар их хүндэрсэн Москвад Зөвлөл дийлэнх олонхоороо Петроградын большевикуудын тэмцлийг дэмжих санал гаргав... Энд хувьсгалт цэргийн хороо нэгэнт ажиллаж байлаа

	Хаа сайгүй нэг л ижилхэн явдал болж байлаа. Жагсаалын цэргүүд аж үйлдвэрийн ажилчид бараг толгой дараалангаа зөвлөлүүдийг дэмжиж байв. Офицер, юнкерүүд, жижиг хөрөнгөтнүүд нь хөрөнгөтний төлөөлөгчид-кадет дундыг баригч социалистуудын нэг адил Түр засгийн газрын төлөө зогсож байлаа. Хот болгонд эх орон, хувьсгалыг аврах хороо байгуулагдан, иргэний дайнд бэлдэж байлаа. 

	Уудам дэлгэр орос орон хагаран бутрав. Энэхүү явдал бүр 1905 онд эхэлж, гуравдугаар сарын хувьсгал түүнийг хурдасган, эхлээд шинэ журамд найдах бүрэн бараг найдлага төрүүлсэн авч хуучин ёс дэглэмийн улиг тамтаг болсон хэлбэрийг хэвээр нь үлдээсэн явдлаар шувтарсан билээ. Гэтэл одоо большевикууд энэ бүх хэлбэрийг ганцхан шөнийн дотор эвдлэн, бусниулж, тэдгээр хэлбэр утаа манан адил замхран арилав. Хуучин Орос талийгаач болов. Эмх замбараагүй нийгэм уусан хайлж, мөнхийн халуунд идэгдэн урсаж, оволзон дүрэлзсэн галын дундаас өршөөл энэрэл хайр найргүй ангийн тэмцэл хөөрөн гарч ирээд тэгээд тэрхүү тэмцлийн хамтаар нялх булбарай гэвч, алгуур аажимдаа царцан хатуурсаар байгаа шинэ цогцос бүрэлдэн тогтож эхлэв. 

	Петроградад арван зургаан яам наймдугаар сарын нэг төрлийн социалист92 засгийн газраас үүсгэн байгуулсан хоёр яам хөдөлмөрийн ба хүнсний яамны удирдлагын дор ажлаа хаяв. 

	Энэхүү жихүүн хүйтэн, бүүдгэр өглөө “большевик бяцхан бүлэг” нарт ертөнц дээр ганцаардсан амьтад ямар янзтай байдаг вэ тэр л янзаар цор ганцаардсан юм шиг санагдаж байлаа93. Хаашаа ч үгүй мухардсан хувьсгалт цэргийн хороо амиа улайран хамгаалж. хариу цохилт өгсөөр байв. De Z’audace, encore de Z'audace, et toujours de Z’audàce!»94

	Өглөөний таван цагт улаан гвардынхан хотын захиргааны хэвлэлийн газарт хүрэлцэн ирж. думийн хэдэн арван мянган хувь хэвлэсэн эсэргүүцлийн уриалга бичгийг хураагаад, думийн албан ёсны хэвлэл “Хотын захиргааны мэдээг” хаав. Хөрөнгөтний бүх сониныг хэвлэж байх үест нь машин дээрээс авч цацсаны дотор нэрээ “Цэргүүдийн дуу хоолой” гэж өөрчилсөн хуучин ТГХ-ны сонин “Цэргийн дуу хоолой” сонин бас оролцов. Тэр сонин, өнгөрөгч шөнө урвагч цохилт хийж сонинуудыг хаасан тэр хүмүүс бурангуйн дотор улс орныг удаанаар барьж байж чадахгүй. Улс орон үнэн мөнийг олж мэднэ, гайгүй, Большевик ноёдоо, та нарыг улс орон зохих ёсоор чинь үнэлнэ! Бид үүнийг цөмөөрөө үзнэ!” гэж бичин өөрийгөө тойруулан хорсол, эгдүүцлийн үр цацаж, зуун мянган хувиар хэвлэгдсэн байв. 

	Бид өдрийн нэг цагийн үед Неваг уруудан явав.  Думийн  урд талын бүх гудамж цугларсан олноор пиг дүүрсэн байлаа. Энд тэндгүй жадыг нь сэрийлгэсэн винтов барьсан улаан гвардийнхан, усан цэргүүд тааралдаж байв. Тэднийг тус бүрд нь конторын албан хаагчид оюутнууд, мухлагийн эзэд, түшмэд зэрэг зуу илүү харчуул бүсгүйчүүл шаван цөм л хараал занал тавин нударга зангидан сүрдүүлж байв. Довжоо шатнууд дээр бойскаутууд95, офицерууд зогсон, “Цэргүүдийн дуу хоолой” сониныг тарааж байв. Ханцуйндаа улаан юм уяж, гар буу барьсан ажилчин уурлан эгдүүцсэнээсээ болж гар нь салганан, тэр сонинуудыг хураалгахыг шаардан дайсагнагч олныхоо дунд зогсох ажээ. Түүх иймэрхүү юмыг ерөөс хэзээ ч үзээгүй юм шиг над санагдана. Нэгэн талд нь ялгуулсан бослогыг цогцлон бүтээсэн бөгөөд тун ч арчаагүй, зэвсэглэсэн ажилчин, цэргийн өчүүхэн хэсэг нөгөө талд нь Тавдугаар авенюгийн96 явган замаар өдөр дундын үед дүүрэн багширч байдаг мөн тийм хүмүүс шиг хүмүүсээр бүрдсэн бөгөөд “Урвагчид! Хатган өдөөгчид! Дарлагчид!” гэж доромжлон хараан хашхичиж байсан үй олон зогсож байлаа. 

	Үүд хаалгануудыг оюутан офицерууд сахин хамгаалж байлаа. Тэдний ханцуй дээр “Нийгмийн аюулгүй байдлыг сахиулах хорооны цагдаа” гэсэн улаан бичиг бүхий цагаан даавуу уяжээ. Бойскаутууд зургаа зургаагаар хойш, урагшаагаа холхино. Байшин дотор хүн пиг дүүрэн язганаж байлаа. Шатаар ахмад Гомберг уруудаж явав. Гомберг “Тэд думийг тараах гэж хүсэж байна... Одоо думийн тэргүүн дээр большевик комиссар байж байна...” гэжээ. Биднийг дээшээ явахад Рязанов цааш хурдлан явж байгаа харагдав. Ардын комиссаруудын зөвлөлийг зөвшөөрөн хүлээхийг думд шаардахаар Рязанов энд хүрэлцэн ирсэн бөгөөд түүнд хотын тэргүүн эрс тэс татгалзсан хариу өгчээ. 

	 Думийн  өрөө, тасалгаа болгонд түшмэл сэхээтэн, сэтгүүлчид, гадаадын сурвалжлагчид, Франц Английн офицерууд... зэрэг үй түмэн хүн гар занган хашхиралдаж шуугилдаж байлаа. Хотын инженер тэдэн рүү баяр хөөр болон зааж “Элчин сайдууд цөмөөр думийг цорын ганц эрх төгс засаг гэж зөвшөөрөн хүлээж байна. Эдгээр большевикуудын тухайд гэвэл тэд бол ердөө л дээрэмчид, тонуулчид юм, ер нь тэгээд тэд чинь хэдхэн цагийн настай улс шүү! Орос орон тэр аяараа бидний талд гэж мэдэгдэв. 

	Александрын танхимд асар олон тооны хүн оролцсон Аврах хорооны өргөтгөсөн хуралдаан болж байлаа. Филипповский хурлыг даргалж, индэр дээр аанай л нөгөөх Скобелев илтгэл хийж байв. 

	Скобелев нижигнэсэн алга ташаан дундуур Аврах Хороонд шинээр нэгдэн нийлж байгаа байгууллагуудын нэрийг уншив. Үүнд: Тариачны зөвлөлүүдийг гүйцэтгэх хороо, хуучин ТГХ, Армийн Төв Хороо, Төв флот, Зөвлөлүүдийн их хурлын меньшевик, эсер, фронтын бүлгүүд меньшевик, эсер ба ардын социалист намын төв хороод, “нэгдэл” бүлэг, тариачны холбоо, хоршооллууд, орон нутгийн захиргаа, хотын захиргаа, шуудан цахилгааны холбоо бүх оросын төмөр замын ажилчин, албан хаагчдын холбооны гүйцэтгэх хороо, бүгд найрамдах орос улсын зөвлөл, эвлэлүүдийн холбоо97, худалдаа үйлдвэрийн холбоо... 

	Скобелев: “Зөвлөлүүдийн засаг бол ардчиллын засаг биш, харин диктатур тэгэхдээ пролетарийн диктатур биш харин пролетарийн эсрэг диктатур. Хувьсгалт урам зоригоор амьсгаалан амьдарч байсан, амьдарч байгаа хэн боловч одоо бидэнтэй хамтран хувьсгалыг хамгаалан босох ёстой... 

	Өнөөдрийн зорилт бол зөвхөн хоргомчлон хуурах явдлыг хор холбогдолгүй болгох нь биш, харин хувьсгалын эсэргүү ажиллагаатай тэмцэх явдал болон болж байгаа хэрэг явдлыг далимдуулан, хувьсгалын эсэргүү зорилгоор Петроград руу хөдлөхийг хүсэж байгаа генералууд хөдөө мужид байгаа мэтээр батлан яригч цуу үг үнэн бол биднийг бэх бат ардчилсан засаг байгуулах ёстойг бас дахин нотлон харуулж байгаа хэргээ. Тийм засаг эс байгуулбал зүүнээс дэгдэн байгаа замбараагүй байдлыг дагалдан баруунаас замбараагүй байдал гарах болно. Гудамжинд “Цэргийн дуу хоолой”-г худалдан авч байгаа иргэдийг, мөн “Ажилчны сонин”-ыг худалдаж яваа сонин зарагч хөвгүүдийг баривчилж байхад Петроградын гарнизон санаа амарлингуй сууж байж болохгүй. 

	Тогтоол гаргаж суудаг цаг өнгөрч байна. Хувьсгалд итгэхээ болигсод зайлан одог... Нэгдмэл нэг ардчилсан засгийг сэргээн тогтоохын тулд хувьсгалын нэр төрийг дахин өргөн мандуулах нь чухал юм. 

	Нөхөд өө, нэг бол хувьсгалыг аваръя. Үгүй бол хувьслын хамтаар үхэхээ тангараглацгаая...” гэлээ. 

	Хуралдагсад босож энэхүү үгийг алга нижигнүүлэн замхруулав. Хүн бүрийн нүд галтай цогтой байлаа. Танхимд ганц ч пролетари харагдахгүй байлаа... 

	Вайнштейн үг хэлэх зөвшөөрөл авч “Олон нийтийн санал сэтгэл Аврах Хороог тойрон эрс чанд нягтраагүй байгаа цагт бид уужуу тайвуу байдлыг сахиж, улмаар ямар нэг тэмцэл хөдөлгөөн гаргахаас татгалзвал зохино. Гагцхүү тэр цагт л бид хориглон хамгаалах явдлаас дайралтад шилжиж орж чадна...” гэв. 

	Бүх оросын төмөр замын ажилчин, албан хаагчдын холбооны гүйцэтгэх хороо шинэ засгийн газар байгуулах санаачилгыг өөртөө авч байна гэж төлөөлөгч нь мэдэгдэв. Тэдний төлөөлөгчид зохих хэлэлцээр хийхээр Смольный руу аль хэдийн явсан ажээ... Большевикуудыг шинэ засгийн газарт оролцуулах уу, яах вэ?гэсэн ширүүн маргаан үүсэв. Мартов тэднийг оролцуулах хэрэгтэй гэж үзэв. Мартов бүр эцсийн эцэст большевикууд бол нэн чухал улс төрийн намыг төлөөлж байгааг батлав. Санал хуваагдаж, меньшевик эсерүүдийн баруун жигүүр мөн түүнчлэн ардын социалистууд хоршооллынхон, хөрөнгөтний төлөөлөгчид эрс тэс татгалзав... 

	Илтгэгчдийн нэг нь “Тэд орос орноос урвасан улс!

	Тэд иргэний дайн дэгдээгээд, фронтыг германчуудад тавьж өгсөн! Большевикуудыг хайр найргүй дарвал зохино...” гэв. 

	Скобелев большевикуудыг ч, кадетуудыг ч оролцуулахгүй гэдэг санал тавив. 

	Тухайн нэг үед бас Ардчилсан зөвлөгөөнөөс большевикуудын хамт гарч явж байсан нэгэн залуу эсертэй бид ярилцлаа. Энэ бол Церетели болон бусад эвсэгчдээс оросын ардчилалд эвсэх бодлогыг тулган хүлээлгэсэн тэр шөнө билээ. 

	“Та энд байгаа юм үү?” гэж би түүнээс асуулаа. 

	Түүний нүд дүрлэлзэн эргэлдэж. “Тийм ээ, би гурав дахь өдрийн шөнө намынхаа нөхдийн хамт хурлаас гарч явсан юм. Бурангуй хүмүүсийн эзэрхийлэлд захирагдах гэж би хорин жил зүдрээгүй билээ. Тэдний арга тэсвэрлэхийн арга алга. Тэд тариачид гэж хүмүүс байдгийг мартжээ.. Тариачин олон тэмцэн боссон цагт тэдний оршин байх нь мөч зуурын хэрэг болно оо гайгүй!” гэв. 

	“Харин тариачид чинь босох юм бол уу даа? Газрын тухай хууль тариачдын сэтгэлийг хангаагүй юм гэж үү? Тэдэнд түүнээс өөр юу хэрэгтэй юм бол оо?” гэхэд тэр залуу. 

	“Аа, газрын тухай хууль уу! Газрын тухай хууль гэж юу юм гэдгийг та мэдэх үү? Тэр чинь бидний гаргасан хууль тэр аяараа эсерийн программ шүү дээ! Миний нам л тариачны шаардлагыг туйлын нягт нямбай судалсныхаа дараа энэ бодлогын үндсийг боловсруулсан юм! Энэ бол сонстож дуулдаагүй зүйл...” гэлээ. 

	“Хэрэв та нарын өөрсдийн чинь бодлого юм бол юуг нь эсэргүүцээд байгаа юм бэ, тэгээд хэрэв тариачин олны хүсэл мөрөөдөл тийм л юм бол тэд чинь ямар юмандаа эсэргүүцэн тэмцэх юм?” гэхэд, 

	“Та юуг нь ойлгож ядаад байгаа юм бэ? Энэ бол ердөө хуурч мэхэлсэн хэрэг, эдгээр зоргоор загнагчид манай эсерийн программыг хулгайлжээ гэдгийг тариачид даан их удахгүй ойлгоно гэдэг нь та нарт тодорхой бус байна гэж үү?” гэв. 

	Би түүнээс: “Каледин умар зүг хөдөлж байна гэдэг үнэн үү?” гэж асуулаа. 

	Тэр залуу толгой дохин, үнэхээр нэг загатнасан газар нь маажсан байртай, хоёр гараа хооронд нь үрэн “яриангүй үнэн! Одоо та нар энэ большевикуудын ямар хэрэг үүсгэсний нь харж байгаа биз дээ. Тэд бидний өөдөөс хувьсгалын эсэргүү явдал дэгдээлээ. Хувьсгал сөнөлөө. Сөнөлөө, хувьсгал” гэв. 

	“Та ч хувьсгалыг хамгаалах юм байгаа биз дээ?” 

	Тэгэлгүй яах вэ. Бид түүнийг эцсийн дусал цусаа хүртэл хамгаална! Тэгэхдээ бид большевикуудтай хэрхэвч хамтран ажиллахгүй ээ

	“Хэрэв Каледин Петроград руу цөмөрч большевикууд хотыг хамгаалан босвол та нар тэдэнтэй нийлэхгүй юм гэж үү?” 

	“Яалаа гэж дээ, үгүй! Бид ч хотыг хамгаална, тэгэхдээ л харин большевикуудтай биш! Каледин бол хувьсгалын дайсан, большевикууд ч мөн хувьсгалын тийм дайснууд шүү дээ.” 

	“Каледин, большевикууд хоёрын алиныг нь дээр гэж үзэж байна” гэхэд. “Хэргийн учир үүнд биш ээ! Би та бүхэнд хувьсгал сөнөлөө үүний гэм буруутан нь большевикууд гэж ярьж байна шүү дээ. Бидэнд чинь ер нь энэ тухай ярилцаад байхын хэрэг юу бил ээ? Керенский ирлээ.. Нөгөөдөр бид дайралтад орно. Шинэ засгийн газрыг эмхлэн байгуулах санал тавьж Смольный бидэнд төлөөлөгчдөө ирүүлсэн. Тэд одоо огт нь хүч чадалгүй байгаа учраас тэд бидний гарт... Бид хамтран ажиллахгүй ээ...” гэж тэсэж ядан өгүүлэв. 

	Гудамжинд буун дуу тасхийгээд явчхав. Бид цонх руу гүйлдэн очлоо. Цугласан олны дайрч давшлахад бүр арга нь барагдсан нэг улаан гвардич буудаж, нэгэн хүүхний гарыг шархдуулжээ. Үймэн бужигнасан олон нөгөө хүүхнийг хөлсний морин тэргэнд суулгахын бид харлаа. Тэр хүүхний хашхирах нь бидэнд сонсогдож байв. Гэнэтхэн Михайловын гудамжны булангийн чандаас нэг хуягт гарч ирэв. Түүний пулемётууд тал тал тийш эргэлдэж явав. Цугласан олон ум хумгүй бут үсрэн зугтацгаав. Петроградад ийм хэрэг тохиолдоход хүмүүс түрүүлгээ харуулдаж хэвтэх нь хэвтэж, суваг шуудуунд буюу утасны модны цаана нуугдах нь нуугддаг тэр л янзаараа амиа хаацайлцгаав. Хуягт думийн үүдэнд тулан очиж, түүний цамхгаас хүн гарч ирэн, “Цэргүүдийн дуу хоолой” сониныг өг гэж шаардав. Бойскаутууд түүний нүүр өөд даапаалан инээлдээд, гадна хаалгаар шурдхийн далд орцгоов Авто машин байшингийн хажуугаар шийдмэг бусхан эргэлдээд Нева өгсөн хөдлөв. Гүүрэн дээр хэвтэж байсан хүмүүс босож хувцсаа сэгсэрч эхлэв... 

	Байшин дотор сүйд майд болон үймэлдэв. “Цэргүүдийн дуу хоолой” сониныг багц багцаар нь барьсан хүмүүс сониноо нуух газраа олж ядан тал тал тийшээ гүйлдэж байлаа. 

	Нэг цаас дээр өргөн далласаар нэгэн сэтгүүлч тасалгаанд гүйж орж ирэнгүүт: “Красновын ухуулах хуудас!” гэж хашхирав. Цөм түүн рүү ухасхийн очиж: “Хэвлэлд өг, бушуухан хэвлэг, хуарангуудад шалавхан тараа!” гэцгээв. 

	“Дээд ерөнхий командлагчийн тушаал ёсоор би Петроградын ойролцоо хурсан цэргүүдийн командлагчаар томилогдов. 

	Иргэд, цэрэг, яруу алдарт казахууд цэргийн тангарагтаа үнэнч хэвээр үлдэж, казак эрсийн тангаргийг хатуу чанд гуйвалтгүй сахихаар тангарагласан Дончууд, Кубанчууд. Байгалийн чанд нутгийнхан, Уссур хязгаарынхан, Амар, Енисей мөрөн хавийнхан та бүхэнд хандан Петроградыг эмх замбараагүй байдал, хүчирхийлэл, өлсгөлөнгөөс, Орос орныг эзэн хаан Вильгельмийн хүсэл зориг, мөнгөөр удирдуулсан хоцрогдсон бүдүүлэг хүмүүсийн мангуу хэсгийн цацсан үл арилгах бузар толбоос, аврахыг би уриалж байна Гуравдугаар сарын их өдрүүдэд та нарын тангараг өргөсөн Түр засгийн газар түлхэгдэн унагаагдаагүй бөгөөд харин байрнаасаа хүчээр зайлуулагдан, өөрийн үүрэгт чин үнэнч фронтын их армийн дэргэд цуглаад байна. 

	Казак цэргийн холбооны зөвлөл бүх казак олныг нэгтгэсэн бөгөөд казак хүний хийморь цаг заль бадарсан тэд бүх оросын ард түмний хүсэл зоригт тулгуурлаж байгаа ба Швед, Польш, Литвийн довтолгооны аюул заналд учран дотоодын самуунд идэгдээд байсан Москваг Дончуудын аварч байсан 1612 оны аймшигт самууны үед манай эцэг өвгөд хэрхэн хүчин зүтгэж байсан лугаа адил эх орондоо зүтгэхийг тангарагласан болно. 

	[Та нарын засгийн газар оршин тогтсоор байна...]98

	Дайчин фронт дайсныг болон урвагчдыг өгүүлшгүйгээр жигшин занаж байна. Дайснууд ба урвагчдын дээрэм, аллага, хүчирхийлэл, ялагдсан боловч бууж өгөөгүй хүн ардын хувьд тэдний загнаж байгаа цэвэр герман маягийн араншин төрх нь бүх орос орныг ой гутуулан холдуулж байна. 

	Петроградын ард иргэд, цэргүүд болон гарнизоны эрэлхэг цогт казахууд аа, эрх чөлөө, эх орноосоо хэн нь урвасан, хэн нь урваагүй болохыг над мэдүүлэхийн тулд гэм зэмгүй хүмүүсийн цусыг урсгуулахгүйн тулд төлөөлөгчдөө над руу нэн даруй илгээгтүн...” гэжээ. 

	Бараг яг энэ үеэр, байшин улаан гвардынханд бүслэгдэв гэсэн цуу тарав. Ханцуй дээрээ улаан юм хадсан нэгэн офицер орж ирээд хотын тэргүүнийг сураглав. Хэдхэн мөчийн дараа тэр офицер буцахад, хойноос нь өвгөн Шрейдер тасалгаанаасаа түргэн гарч ирлээ. 

	“Думийн  яаралтай хуралдаан хийнэ! Бушуул! Бушуул!” гэж хашхирах зуур нь Шрейдерын нүүр нэг улайн, нэг цайн хувьсаж байв. 

	Их танхимд болж байсан хуралдаан зогсож “ Думийн  бүх гишүүдийг яаралтай хуралдаанд ор!” гэж зарлав. 

	“Юу болов оо” 

	“Бүү мэд... Биднийг баривчлах гэж байна!.. Думийг татан буулгах гэж байна.  Думийн  бүх гишүүнийг гадаа үүдэн дээр баривчилж байна” гэж үймэн бужигнуулсан мэдээ сонсогдов. 

	Николаевын танхимд зогсох ч газаргүй шиг дүүрэн байлаа. Хэнийг ч үл нэвтрүүлэх хэнийг ч үл гаргахаар цэргүүдийг гадаа хаалган дээр зогсоожээ. Комиссарууд хотын думийнхныг баривчлан, думийг хөөн тараахаар заналхийлж байна гэж хотын тэргүүн мэдэгдэв. Хурц цэцэн үгс зөвхөн индэр дээрээс төдийгүй цугларсан олны дундаас ч асгарав. Чөлөөтэйгөөр сонгосон хотын захиргааг ямар ч засаг хөөн тарааж таарахгүй. Хотын тэргүүн болон дүмийн бүх гишүүдэд хэн ч халдах эрхгүй. Хүчирхийлэгчид, өдөөн хатгагчид, Германы нууц төлөөлөгчдийг хэзээ ч зөвшөөрөн хүлээхгүй. Тэд биднийг хөөн тараахаар заналхийлж байна, тэгээд үзэг л. Тэд зөвхөн бидний хүүр дээгүүр л алхан гарч, вандалуудын99 орж ирэхийг эртний Ромийн сенатуудын адил нэр төртэйгөөр бидний хүлээж байгаа энэ танхимд орж ирнэ байх. 

	Хотын дум ба бүх оросын орон нутгийн захиргаанд учирч байгаа явдлын тухай цахилгаанаар яаралтай мэдээлэх... Хотын тэргүүн ч, думийн дарга ч, хувьсгалт цэргийн хороо буюу Ардын комиссар нарын зөвлөл гэгчийн төлөөлөгчтэй ямар ч холбоо барихгүй байх... Өөрсдийн сонгосон захиргааг хамгаалан босохыг Петроградынханд уриалсан шинэ уриалга нэн даруй гаргах...  Думийн  хуралдааныг тасалдаагүй гэж зарлахаар тус тус тогтоов... 

	 Думийн  нэгэн гишүүн танхимд орж ирэн: Смольный болон хувьсгалт цэргийн хороо руу утасдлаа думийг бүслэх тушаал өгөөгүй цэргүүдийг зайлуулах гэнэ гэж мэдэгдэв. 

	Биднийг шатаар бууж явахад сэтгэл нь ихэд догдолсон Рязанов гадна хаалгаар гүйн орж ирэв. 

	“Та нар думийг татан буулгах гэж байгаа юм уу?” гэж би асуулаа. 

	“Хаанаас даа, бурхан минь үгүй! Яагаад юм нэг л эндүүрээд байх шиг байна. Думд гар хүрэхгүй гэдгийг би аль өглөө хотын тэргүүнд мэдэгдсэн шүү дээ...” гэж Рязанов хариуллаа. 

	Харанхуй бүрэнхийн дунд Невийн дагуу винтов буу үүрсэн дугуйчдын хоёр цуваа хурдлан айсуй явна, тэдний зогсоход цугларсан олон шаван авч, асуултаар булж гарав. Үүнд: “Та нар юун улс вэ? Ханаас явж байна?” гэж янжуур зуусан нэгэн махлаг өвгөн асуулаа. “XII армиас, фронтоос бид заналт хөрөнгөтнүүдийг эсэргүүцэн, зөвлөлүүдийг дэмжихээр ирлээ” гэхэд, 

	“А-а! Большевикийн жандарм байх нь! большевик казахууд!” гэж хорсолтойёо хашхиралдав. 

	Богино савхин дээлтэй жижигхэн офицер шатаар гүйн бууж ирэв. 

	“Гарнизон гуйвж байна Энэ бол большевикуудын насны төгсгөл болж байгаа нь тэр. Санаа сэтгэл нь яаж хувирч байгааг үзэх юм биш үү? Явъя!” гэж миний чихэнд шивнэв. Тэр офицер Михайловын гудамж уруудан, гүйх нь холгүй хурдалж, бид хойноос нь цувралдав. 

	“Тэр чинь аль хороо юм бэ?” 

	“Хуягт тэрэгний” Энэ бол байдал үнэхээр ноцтой хүндэрсэн хэрэг байлаа. Хуягт тэрэгнийхэн цагийн байдал ямар байхын түлхүүрийг барьж байсан. Үүнд: Хуягт тэрэгний ангийг талдаа байлгасан айл бүх хотыг эзэгнэж чадах байсан билээ. “Аврах хорооны болон думийн комиссарууд хэлэлцээ хийхээр тийшээ явцгаасан, тэнд одоо цуглаан болж байгаа... ийг шийдэх ёстой...” гэв. “Юу шийдэх ёстой гэж? Аль талд нь орж үзэлцэх вэ гэдгээ юү?” 

	“Үгүй э. Юм чинь тэгж хийдэггүй юм. Тэд большевикуудын эсрэг үзэлцэхийг хэзээ ч хүсэхгүй ээ. Тэд ердөө л төвийг сахихаар шийдэх ёстой. Тэгэх юм бол ч юнкерүүд, казахууд” гэв. 

	Михайловын морин сургуулийн асар том байрны хаалга араатны ам адил харлан онгойно. Биднийг харуулын хоёр хүн зогсоохыг оролдсон боловч бид тэдний эгдүүтэйеэ хашхиралдахыг үл хайхран хажуугаар нь түргэн явж өнгөрөв. Морин сургуулийн асар том байр тайзны голоос унжсан цорын ганц чийдэнгийн гэрэлд зэгийн сүүмийнэ. Хананд шигтгэсэн өндөр өндөр тал багана, цонхнууд харанхуйн дунд ялгарах төдий үзэгдэн, эргэн тойрноо хуягт машинуудын аймшигт дүрс бүүдийн харлацгаана Тэдний нэг нь байрны чанх голд чийдэн дор зогсжээ. Тэр хуягтын эргэн тойронд хүрэн боровтор хувцастай хоёр мянгаад цэрэг бөөгнөрөх нь лужир том барилгын уудам их зайд бүртэлзэх төдийхөн харагдана. Хуягтын дээр офицерууд, цэргийн хорооны дарга, илтгэгчид зэрэг арван хоёр орчим хүн байлаа. Нэг цэргийн хүн хуягтын төв цамхаг өөд авиран гараад үг хэлэв. Энэ бол оросын бүх хуягт ангиудын өнгөрсөн зун хуралдсан их хурлын дарга Ханжонов байв. 

	Дунд тушаалын даргын погон бүхий богино савхин дээл өмссөн гулбилзсан өндөр нарийхан биетэй цэвэрхэн хүн юм. Тэр хүн төвийг сахихын төлөө уран хурц үг сэнхэртэл ярилаа. 

	“Цус махны тасархай орос ах дүүсээ ална гэдэг орос хүнд аймшигтай хэрэг. Хааны эсрэг мөр зэрэгцэн, тэмцэж түүхэнд дуурьсагдах тулалдаанд харийн дайсныг мөр зэрэгцэн цохиж явсан цэргүүдийн хооронд иргэний дайн гарах ёсгүй! Улс төрийн намуудын энэ бүх зодолдоон цэрэг бидэнд ямар хамаатай юм бэ? Та нар Түр засгийн газрыг ардчилсан засгийн газар байсан гэж хэлэхгүй. Бид хөрөнгөтнүүдтэй эвсэл байгуулахыг хүсэхгүй, үгүй тэгж ярихгүй. Харин бидэнд нэгдсэн ардчиллын засгийн газар хэрэгтэй байна, эс тэгвэл Орос орон сөнөлөө! Тийм засгийн газар байвал иргэний дайн, ах дүү нараа алах явдал гарахгүй” гэв. 

	Энэ үг үнэхээр ой тойнд ором цуурайтаж байв. Асар том танхимд цуглагсад алга нижигнүүлэн ташиж, талархсан үгс хашхиралдав.  

	Цамхаг дээр цайвар царайтай сэтгэл их догдолсон нэг цэрэг гарав. Тэр цэрэг “Нөхөд өө! Найрамдал байгуулах нь чухал байна. Нэн даруй найрамдал байгуулах хэрэгтэй байна гэдгийг та бүхэнд ятган хэлэх гэж би Румыны фронтоос хүрч ирсэн хүн. Большевикууд ч байдаг юм уу, эсгүүл шинэ засгийн газар нь байдаг юм уу хэн нь л бидэнд найрамдал байгуулж өгнө бид тэднийг л дагана! Бидэнд найрамдал тогтоож өгөөч ээ! Бид фронт дээр ахиад байлдахгүй. Бид германтай ч, оростой ч байлдаж чадахгүй...” гэж хэлүүт дундаа доошоо буув. Сонсогч олон битүүхэн дүнгэнэлдэв. Холбоотнуудын ялах хүртэл дайныг үргэлжлүүлэх ёстой гэж дараачийн илтгэгч хориглон хамгаалах үзэлт меньщевикийн хэлэхийг оролдтол, тэр нь дүнгэнэлдэж уур хилэн бадарсан шуугиан болон хувираад явчхав. 

	Хэн нэгэн хүн эрсхэн дуугаар: 

	“Та ч бүр Керенский шиг юм ярьж байх шив!” гэж хашхирав. Дараа нь думийн төлөөлөгч үг хэлэв. Тэрээр цэргүүдэд төвийг сахихыг зөвлөв. Түүний хэлсэн үгийг манай хүн биш гэсэн байртай шивэр авир ярилцан байж сонсоцгоов. Тийнхүү ойлгон ухаарч, шийдэхийг махран эрмэлзэгч хүмүүсийг би ер хэзээ ч үзээгүй билээ. Тэд ухаан санаагаа төвлөрүүлснээс болж хөмсгөө зангидан, туйлаасаа мэрийн анхаарч илтгэгчдийн үгийг чагнаад огтхон ч хөдлөлгүй зогсох ажээ. Тэдний магнайд хөлс дааварлажээ. Тэд бол хүүхдийн гэнэхэн хонгор харцтай, үлгэр туульст гардаг дайчин баатар эрсийн хүрэл царайт, хүдэр мундаг эрс байв. 

	Тэгтэл энэ ангийн цэрэг, большевик үг хэлэв. Түүний үг уур хилэнгээр бадарсан, үзэн ядахын үзлээр нэвт шувт шингэсэн байв. Хуралдагсад түүний үгийг бусдынхаас нэг их илүү таашаасан ч үгүй. Энэ үг тэдгээр хүмүүсийн санаанд нийцсэнгүй ажээ. Энэхэн мөчид тэд бүгдээрээ өдөр тутмынхаа хэвийн бодол санаанаас тасран салчхаад, хувьсгалын үхэх сэхэх нь одоо тэдний хуягтуудаас л болох юм аятай, Орос орны тухай, социализмын тухай, дэлхий дахины тухай бодон зогсоцгоож байв. Таг чимээгүйн дунд илтгэгчид дараа дараагаар үг хэлсээр л байв. Сайшаан талархсан хашхиралдаан, эгдүү зэвүүцлийн хашхиралдаанаар солигдож байв. Үг хэлэх үү, яах вэ? гэж тээнэгэлзэнэ. Нүдэнд дулаан, ой тойнд ортол ярьдаг нөгөөх Ханжонов дахиад л ярив. Гэвч тэр найрамдлын тухай хэчнээн яриад яриад офицер, хориглон хамгаалах үзэлтэй биш гэх үү дээ. Василеостровын ажилчин үг хэлэв. Түүнийг “Ажилчид та нар бидэнд найрамдал тогтоож өгөх юм уу үгүй юм үү?” гэж хашхиралдан угтав. Бидний хажууханд офицер голдуу баахан хүн бөөгнөрчээ. Тэд дэмжих эсэргүүцэх хэсгийн байртай юм зохион байгуулж, төвийг сахихыг өмгөөлж үг хэлсэн хүн болгонд баяр хүргэн шуугилдаж байв. Тэд “Ханжонов! Ханжонов” гэж хашхиралдан, үг хэлсэн большевик бүхэн рүү шүгэлдэн исгэрэлдэж, шуугьж байв. 

	Гэв гэнэт хуягт дээр зогсож байсан хорооны гишүүд ба офицеруудын хооронд ширүүн маргаан үүсэв. Тэдний дохиж зангалцаж байгаа байдлаас үзвэл зөвшилцөж ер чадахгүй байгаа нь илт байлаа. Цугларагсад энэхүү маргааныг ашиглаж байв. Цугларсан үй олон юу болж байгаагийн учрыг мэдэх гэж дүнгэнэлдэн үймэлдэж байв. Нэг офицерын хориглон барьж байсан цэрэг мултран гараад, гараа өөд нь чинээнд нь тултал өргөөд: 

	“Нөхөд өө! Энд нөхөр Крыленко үг хэлэхийг хүсэж байна! гэж хашхирав. Нэг хэсэг нь алга нижигнүүлэн ташиж, “Яриулъя! яриулъя!” гэж, нөгөө хэсэг нь “тонил” гэж хашхиралдан исгэрэлдэв. Сүйд майдтай хачин их дуу чимээ, бахиралдаан дунд, цэргийн хэргийг эрхэлсэн ардын комиссар, тал бүрээсээ” дэмжүүлэн, сугадуулсаар хуягт өөд авиран гарав. Комиссар мөч хэртэй дуугүй зогссоноо радиатор луу дөхөж очоод, ташаагаа тулан инээмсэглэж, эргэн тойрон харав. 

	Цэрэг хувцастай, погонгүй, толгой нүцгэн, хөл богинохонтой, пагдгар намхан хүн байлаа. Миний ойролцоо зогсож байсан өдөөн дэмжигчид “Ханжонов! Ханжоноваар яриулъя! Наадхаа буулга! Амыг нь таглаж орхи! Урвагч тонил!” гэж улайран хашхиралдав. Цугларсан олон цөм дүнгэнэлдэн ярилцаж, гэнэт үймэлдэн хөдөлж эхлэв. Уулнаас буух цас мөс адил хар хөмсөгт нэг хэсэг цэрэг бидэн рүү зүтгэсээр айсуй харагдана: Тэд олны дундуур зүтгэн зам гаргасаар ойртож явав. Энд хэн хурал үймүүлээд байна? Ямар улс энд шуугилдаад байна?” гэж тэд хашхирав. Нөгөө бүлэглэн хашхиралдагчид цөм зүг зүг тийшээ бутран арилж, дахиад ер цугларсангүй. 

	Крыленко цуцаж сөөсөн хоолойгоор: Нөхөд цэргүүд ээ Би өөдтэй ярьж чадахгүй нь ээ, намайг уучлах биз ээ. Би найрамдал тогтоохыг хүсэж байна гэдгээ ч бас өөрөө цэрэг хүн гэдгээ ч бас та нарт ярихын хэрэгцээгүй биз ээ. Улайнд дуртай хөрөнгөтнүүдийн засгийг үүрд таягдан хаясан та нөхөд болон бусад бүх эрэлхэг зоригт нөхдөөс ажилчин, цэргийн хувьсгалыг хийхэд большевикуудын нам тусалсан бөгөөд энэ нам л бүх улс түмэнд найрамдах санал тавихаар амласан юм. Энэ амлалт нэгэнт биеллээ гэдгийг би хэлэх ёстой!” гэв. Алга нижигнүүлэн ташив. 

	“Та нарыг төвийг сахиж үлдэхийг, тэгэх тэгэхдээ бас төвийг сахих гэдгийг ерөөсөө үл мэдэгч юнкерүүд, гавшгайчдаас гудамжинд та нар луу буудаж, Петроград руу Керенскийг юм уу мөн тэр бүлэг дээрэмчдийн хэн нэгний нь хөдөлгөж байгаа яг тийм үед төвийг сахиж үлдэхийг та нарт ятгаж байна. Доноос Каледин, фронтоос Керенский айсуй явна. Корнилов текинчүүдийг босгоод, одоо наймдугаар сарынхаа балмад явдлыг дахин үйлдэх гэж хүсэж байна. 

	Иргэний дайн битгий гаргаач гэж эсер, меньшевикүүд та нараас гуйж байна. Тэднийг засгийн эрхэнд тогтож байх бололцоог иргэний дайн л олгоогүй юм бол өөр юу олгосон юм бэ? Тэр иргэний дайн чинь аль долдугаар сард эхэлчхээд эсер, меньшевикууд чинь мөн одоогийнхтойгоо л адил хөрөнгөтнүүдийн талд байсаар ирсэн шүү дээ. 

	Хэрэв та нар шийдвэрээ нэгэнтээ гаргачихсан юм бол би та нарт үнэмшүүлж яаж чадах вэ дээ. Энэ чинь асуудал туйлын тодорхой байна. Нэг талд Керенский Каледин, Корнилов, эсер меньшевикууд, кадетууд, хотын думийнхэн, офицерууд байна... Тэд та нарт өөрсдийнхөө зорилгыг түүнээс өөр сайхан зорилго гэж байхгүй гэж ярьж байна. Нөгөө талд нь ажилчид, цэрэг, матросууд, хамгийн ядуу тариачид байна. Засгийн газар та нарын гарт байна. Та нар бол цаг төрийн эзэд нь мөн. Агуу их Орос орон та нарын мэдэлд байна. Та нар түүнээ эргүүлэн өгөх гээ юү?” гэв. 

	Крыленко ядарснаасаа болж хөл дээрээ арай ядан тогтож байв. Харин түүний яриа цаашлах тутамд үгэнд нь нуугдсан туйлаасаа чин үнэн санаа нь улам бүр тодрон гарч ирсээр байлаа. Крыленко үгээ төгсгөөд, найгаж гуйвж, арай л уначихсангүй. Түүнийг олон арван гар дэмжин тулж, тэгээд морин сургуулийн өндөр, харанхуй танхим алга ташин баясан хашхиралдах чимээнд доргиж байлаа. Ханжонов дахин үг хэлэх гэж оролдсон боловч хуралдагсад, түүний үгийг сонсох ч дургүй байв. “Санал хураая! Саналаа хураая!” гэж тэд хашхиралдав. Эцэст нь Ханжонов аргагүйдэж, тогтоолоо уншсан нь хуягт отряд хувьсгалт цэргийн хорооноос төлөөлөгчөө татан дуудаж, дэгдэж байгаа иргэний дайнд төвийг сахина гэж зарлаж байна гэсэн байв. 

	Энэхүү тогтоолыг зөвшөөрч байгаа нь баруун талдаа ялгарах, зөвшөөрөхгүй нь зүүн талдаа ялгарахыг нийтэд мэдэгдэв. Эхлээд нэг хэсэг хүлгэлзсэн байртай эргэлзэж байснаа, дараа нь цугларагсад зүүн тийшээ улам улам түргэн цуглах болов. Хэдэн зуун хүдэр цэрэг эрс муухан гэрэлтсэн заваан шалан дээгүүр бие биетэйгээ мөргөлдөн түжигнэлдэн цувсаар байв... Бидний дэргэд 50-иас олонгүй хүн үлдэв. Тэд тогтоолын төлөө тас зүтгэн зогсож байсан бөгөөд харин морин сургуулийн их байр дүүрэн ялалтын баясгалант хашхираан цуурайтахад тэд эргэж, барилгаас түргэн гэгч гарч одоцгоов. Тэдний олонх нь ийнхүү хувьсгалаас ч зайлан одов. 

	Ийм тэмцэл хот болгон тойрог болгоны хуарангаар бүх фронт, бүх Орос орон даяарт болж байсныг төсөөлөн бодоод үз л дээ. Энэхүү нойр хоолгүй яваа Крыленкогийн, хороо болгоноор хэсүүчлэн явж нэг газраас нөгөө рүү яаран очиж, ухуулан ятгаж, учирлан маргаж, сүрдүүлж байсныг л төсөөлөн бодоод үз л дээ. Яг ийм явдал үйлдвэрчний эвлэлийн бүх байр, байшин фабрик заводууд, тосгон суурин, алс тэртээ яваа оросын флотын байлдааны хөлөг онгоцнууд дээр ч болж байсныг бас төсөөлөн бодоод үз л дээ: Уудам дэлгэр Орос орон даяар явж байгаа илтгэгчдийг нүд салгалгүй ширтэгч зуу зуун мянган орос хүний тухай, ойлгох, шийдэх гэж тэгтлээ зовлонгоо үзэн эрмэлзэж, тэгтлээ эргэцүүлэн бодож, эцсийн эцэст тийм хосгүй нэгэн санаагаар шийдэгч ажилчин, тариачин, цэрэг, матросуудын тухай бодоод үзэгтүн. Оросын хувьсгал гэвэл ийм байв.. 

	Харин тэнд, Смольныйд Ардын Комиссаруудын шинэ Зөвлөл зүүрмэглэж байсангүй. Анхны хуулиуд хэвлэлд аль хэдийн орчихсон, тэр шөнөдөө хэдэн арван мянган хувиар гарч, хотын бүх гудамжаар тарж, галт тэргээр довтолгон өрнө, дорно, бүх орон даяарт тарах ёстой байв. Тэр нь: 

	“Бүх оросын ажилчин, тариачны депутатуудын их хурлаас тариачдын депутатуудын оролцолгоотойгоор сонгосон Ардын Комиссарын Зөвлөл засгийн газрын нэрийн өмнөөс тогтоох нь: 

	1. Зохион байгуулах хурлын сонгуулийг яг тогтоогдсон хугацаа, арван нэгдүгээр сарын 12-нд явуулах ёстой. 

	2. Сонгуулийн бүх комисс, орон нутгийн захиргааны байгууллагууд, ажилчин, цэрэг тариачдын депутатуудын Зөвлөлүүд, фронт дахь цэргийн байгууллагууд зохион байгуулах хурлын сонгуулийг тогтоосон өдөр нь чөлөөтэй бөгөөд зөв явуулах ажлыг хангахад бүх хүчин чармайлтаа дайчлах ёстой. 

	Бүгд найрамдах орос улсын засгийн газрын нэрийн өмнөөс Ардын Комиссаруудын Зөвлөлийн дарга Владимир Ульянов Ленин” гэжээ. 

	Хотын думийн байшинд хөл үймээнтэй чигээр л байв. Биднийг хуралдааны танхимд орж очиход Бүгд Найрамдах Улсын Зөвлөлийн нэгэн гишүүн ярьж байлаа. Зөвлөл өөрийгөө тараагдсан гэж үзэхгүй байна. Зөвхөн шинэ байр олтлоо ажиллагаагаа түр завсарлахаас өөр арга алга гэж үзэж байна гэж тэр гишүүн мэдэгдэв. Тус зөвлөлийн ахмадуудын хороо in Corparе100 аврах хороотой нийлэхээр тогтов... Бүгд Найрамдах Орос Улсын зөвлөлийн тухай түүхэнд сүүлчийн удаа дурдагдсан нь энэ болохыг би онцлон тэмдэглэв. 

	Дараа нь яам, Бүх оросын Төмөр замчдын гүйцэтгэх хороо, шуудан, цахилгааны ажилчдын холбооны зэргийн төлөөлөгчид дараа дараалан босов. 

	Тэд цөм л дур зоргоороо засгийн эрхийг булаан авагчид большевикуудын төлөөнөө ажиллахгүй гэдэг гуйвшгүй шийдээ дахин давтан мэдэгдэв. Өвлийн ордныг хамгаалж байсан нэгэн юнкер өөрийнхөө болон нөхдийнхөө баатарлалын тухай хэт давслан дэгсдүүлсэн домог, түүнчлэн улаан гвардийнхныг ичгүүр сонжуургүй авирласан гэх зэргийн юм ярив. Хуралдагсад түүний үг бүхэнд яриагүй үнэмшиж байна. Нэг хүн өвлийн ордыг бусниулан, дээрэмдсэн тухай болон учруулсан хохирол нь 500 сая рубльд хүрч байгаа тухай дэлгэрэнгүй бичсэн эсерийн “Ард” сонины тэмдэглэлийг уншив. 

	Холбоочид цаг үргэлж ирж очин, утсаар авсан мэдээгээ авчирч өгч байв. Большевикууд дөрвөн социалист-сайдыг шоронгоос суллажээ. Крыленко Петропавловын цайз руу очиж, тэнгисийн яамны сайд оргосон учир Орос орныг аврахын тулд тус яамны удирдлагыг хүлээн авахыг танаас гуйх эрхийг Ардын комиссаруудын зөвлөлд олгов гэж адмирал Вердерескийд мэдэгджээ. Ахмад тэнгисчин түүнийг зөвшөөрөв... Керенский Гатчинаас хойгуур давшиж, большевик гарнизонууд ухарч байлаа. Хүнс тэжээлийн талаарх хотын думийн онц эрхийг өргөтгөсөн шинэ хуулийг Смольныйгоос гаргав. 

	Үүнийг үл таарах бүдүүлэг хэрэг гэж үзэцгээн эгдүүцэн дургүйцэх явдал ер бусаар өрнөн дэвэрчээ. Комиссарууд нь хотын гараашнуудыг эзлэн авч, хотын агуулахууд руу дур мэдэн орж, ханган нийлүүлэх хорооны ажил ба хүнсний зүйлийг хуваарилах хэрэгт хөндлөнгөөс оролцсон зоргоор загнагч, хүч түрэгч этгээд Ленин чөлөөт, биеэ даасан өөртөө засах хотын захиргааны бүрэн эрхэнд хязгаар тогтоохыг зүрхэлж байна! гэлцэв.  Думийн  гишүүдийн нэг нударга зангидан, хэрэв ханган нийлүүлэх хорооны ажилд большевикууд хөндлөнгөөс оролцохыг зүрхэлж байгаа юм бол хүнсний зүйлийг хотод хүргэхээ ерөөсөө больё гэсэн санал оруулав. Ханган нийлүүлэх онцгой хорооны өөр нэг төлөөлөгч хүнс тэжээлийн байдал нэн хүнд байгааг мэдээлээд, татаж авчрах явдлыг хурдасгахын тулд комиссарууд илгээхийг хүсэв. 

	Гарнизон гуйван дайвж байна. Семеновын хороо эсерүүдийн намын бүх тушаал зааврыг дагахаар аль хэдийн тогтжээ. Невад байгаа мина зөөгч онгоцны усан цэргүүд санаа сэтгэл тогтворгүй байна. Цаашид суртал нэвтрүүлэг явуулахын тулд хорооны долоон гишүүнийг яаралтай томилсоон... гэх зэргээр Дедоненко их л мэдэмхийрэн мэдэгдэв. 

	Индэр дээр хотын тэргүүн азай буурал өвгөн гарч ирээд: “Нөхөд, иргэд ээ! Петропавловын цайзнаа хоригдогчдын цөмийнх нь амь нас туйлын аюултай байдалд байгааг би тун саяхан олж мэдлээ. Большевик харгалзагч Павловын цэргийн сургуулийн арван дөрвөн юнкерийг шалдлаад, тамлажээ. Тэдний нэг солиорсон байна Харгалзагч нь сайд нарыг яасан ч дур гэж заналхийлж байна гэнэ” гэв. Айн, жигшиж, гаслах шогшрох чимээ гаран үймэлдэв. Саарал хувцастай намхан пагдгар эмэгтэйг үг хэлэх зөвшөөрөл гуйх үед тэр шуугиан чимээ бүр ч ширүүсэв. Тэр бол думийн большевик гишүүн ахмад хувьсгалч эмэгтэй Вера Слуцкая байв. 

	Тэр эмэгтэй хашхиралдаан доромжлолыг үл хайхран цангинасан нарийхан дуугаараа: “Энэ бол худлаа, өдөөн хатгалга мөн Алах ялыг хүчингүй болгосон ажилчин, тариачны засгийн газар иймэрхүү юм хийхгүй. Бид энэ мэдээг нэн даруй магадлан шалгахыг шаардаж байна. Хэрэв үүнд хумсын чинээ атугай үнэний хувь байх юм бол засгийн газар хамгийн эрчимтэй арга хэмжээ авна!” гэв. 

	Тэр дороо хотын тэргүүнээр толгойлуулсан бүх намын төлөөлөгчдөөс бүрдсэн онцгой комисс томилов. Тэр комисс Петропавловын цайз руу хөдлөв. Бид комиссыг давалдан явсан бөгөөд дум тэр үед Керенскийтэй уулзах өөр бас нэг комисс сонгов. Тэр Комисс Керенскийг нийслэлд орж ирэх үед цус урсгах явдлыг гаргуулахгүй байх талаар урьдаас арга хэмжээ авах ёстой байлаа. 

	Петропавловын цайзын хаалгыг хамгаалагч манааны Дэргэдүүр биднийг яаж ийгээд нэг юм аргалан орж, тоотой ганц хоёрхон цахилгаан дэнлүүгээр бүдэгхэн гэрэлтсэн асар том хашаан дундуур явж байх үед бүр шөнө дунд болчихсон байв. Жигдхэн алтан шовх ганжир ба өдөр дунд болоход “Бурхан минь, хааныг ивээ»101 гэж дуугардаг оньс бүхий бүнхгэр орой дор орос эзэн хаадын булш байгаа цогчин дуганы хана даган бид явцгаав. Эргэн тойрон эзгүй хоосон, ихэнх цонх гэгээ гэрэлгүй байв. 

	Бидний асуулт болгонд “Би мэдэхгүй” гэж хариулагч, харанхуйн дунд алгуурхан гэлдрэн яваа мундаг том биетэй хүмүүс бидэнтэй байсхийгээд л нэг тааралдаж байлаа. 

	Хаант ёсны дэглэмийн үед, хувьсгалын төлөө амь биеэ хайрлалгүй тэмцэгч үй олон хүний амь нас үрэгдэх буюу ухаан солиотой болдог байсан амьд хүмүүсийн булш болсон, Трубецийн тэр цайзын намхан бараан дүрс зүүнээс сүүдийн харагдаж байлаа. Гуравдугаар сарын тэр өдрүүдэд Түр засгийн газар хааны сайд нарыг энд суулгаж байсан билээ. Харин одоо большевикууд Түр засгийн газрын сайд нарыг энд суулгаж байна. Нэгэн тэнгисчин биднийг зоос цутгах газрын дэргэдэх, комендантын бяцхан байшин руу дуртайяа хүргэж өгөв. Тамхины утаа хөшиглөсөн дулаахан тасалгаанд, дэврэн буцалж байгаа самовар хэмээх халуун тогоог тойрон улаан гварди, тэнгисчин, цэрэг нийлсэн арван хоёр хүн сууж байв. Тэд биднийг тун элэгсгээр угтан, цай аягалав. Комендант нь байсангүй, юнкерүүдийг үхтэл нь занчсан гэнэ билээ гэж батлан хэлж байсан думийн яс хаян хатгагчдын комиссыг дагалдан явсан байв. Энэ явдал цэрэг тэнгисчдийг тун зугаацуулж байгаа бололтой байв. Тасалгааны буланд хөвөнтэй цамц үнэт ангийн үстэй дээл бүхий намхан халзан хүн сууж байлаа. Тэр хүн сахлаа хазан, хашигдсан араатан адил духан дороосоо хялайн харж байлаа. Түүнийг дөнгөж сая баривчилсан ажээ. Нэгэн нь түүн рүү хайнгадуухан хараад, сайд юм уу, юу юм, тэр л хавьцааны хүн байх гэв... Тэр хүн энэ үгсийг, сонссонгүй бололтой. Хэн нь ч болов, огтхон ч дайсагнаагүй байхад тэр хүн үхтлээ айн бэмбэгэнэж байлаа. 

	Би түүн тийш очиж, францаар ярилцав. Тэр хүн над ихэд ёсорхон нахилзаад: “Гүн Толстой гэдэг хүн дээ би. Намайг яалаа гэж баривчилсныг би ойлгож чадахгүй байна. Би Тройцкийн гүүрээр гэр лүүгээ яаралгүй харьж явтал эдний хо-хо.. хоёр нь намайг барьж авлаа. Би жанжин штабын дэргэдэх Түр засгийн газрын комиссар хүн байсан юм, харин аль ч талаар сайд байгаагүй хүн шүү...” гэж хариулав. 

	Тэнгисчний нэг нь “түүнийг суллаж орхи, түүнийг айлгаад яах юм бэ” гэв. 

	Баривчлагчийг авчирсан цэрэг: “Үгүй, комендантаас асуух хэрэгтэй” гэж хариулав. Нөгөөх нь “Комендант аа? Бид яах гэж энэ хувьсгал хийсэн юм бэ? Офицеруудад дахин захирагдах гэж үү?” гэж инээмсэглэв. 

	Павловын хорооны нэгэн бага дарга бидэнд бослого хэрхэн эхэлсэн тухай ийнхүү ярьсан. Үүнд: “Арван нэгдүгээр сарын 6 “аравдугаар сарын 24”-ний шөнө тус хороо Жанжин штаб дээр жижүүрлэж байлаа. Би хэдэн нөхдийн хамт харуулд гараад байв. Иван Павлович өөр нэг нөхөр (нэрийг нь би санахгүй байна) хоёр, штаб хуралдаж байсан өрөөний цонхны хөшигний цаана нуугдаад, тун чухал их олон юм сонссон байна билээ. Жишээлбэл тэд: шөнөдөө Гатчины юнкерүүдийг Петроградад татаж авчрах, өглөө эртлэн довтолгоонд ороход бэлхэн байх тушаалыг казакуудад өгсөн байх.. Хотын гол гол газруудыг үүр цайхаас өмнө эзэлсэн байх ёстой. Үүнийхээ дараа штабынхан гүүр дэлбэлэхэд бэлтгэх гэх зэргийг сонссон гэнэ. Харин тэднийг Смольныйг бүслэх хэрэгтэй гэлцэхэд Иван Павлович биеэ барьж чадсангүй. Энэ үед тун олон хүн орж гарч байсан учраас Иван Павлович тасалгаанаас сэмээрхэн гарч, жижүүрийн байр луу очиж амжсан бөгөөд нөгөө нөхөр нь цааш сэм сонсохоор үлджээ. 

	Тэнд нэг л юм болоод байна гэдгийг би хардаж байсан билээ. Штаб руу цаг ямагт офицерууд суулгасан автомашинууд хүрэлцэн ирж байсан бөгөөд сайдууд цөм тэнд байлаа. Иван Павлович сонссоноо над цөмийг нь хэлэв. Өглөөний гурван цаг хагас болсон байлаа... бидэнтэй цуг хорооны нарийн бичгийн дарга байж билээ. Бид түүнд үзсэн дуулснаа цөмийг нь ярьж, хэрхвэл зохихыг асуулаа. 

	“Гарч, орогсдыг цөмийг нь баривчлагтун” гэж тэр хүн хариулав. Бид ч тэр ёсоор үйлдэв. Бид цагийн дараа гэхэд хэд хэдэн офицер, хоёр сайдыг баривчлаад, шулуухан Смольный руу хүргүүлэв. Гэтэл хувьсгалт цэргийн хороо бэлэн болоогүй байв. Тус хороо юу хийхээ мэдэхгүй байсан бөгөөд удалгүй тэндээс бүгдийг сулла, дахин хэнийг ч бүү баривчлагтун гэсэн тушаал ирэв. Бид Смольный тийш тувтан гүйсээр очив. Дайн эхэлчихлээ гэж биднийг тэдэнд ярьж ятгаж байх хооронд, лав л цаг гаруй хугацаа өнгөрсөн дөө, Бид штаб руу дөнгөж таван цагийн үед сая нэг юм эргэж ирэхэд нөгөө баривчлагдагсад цөм тараад, явчихсан байв. Тэглээ ч гэсэн бид зарим нэгийг нь барьж байж чадсан. Бүх гарнизон аль хэдийн хөдөлсөн байлаа...” гэлээ. 

	Васильевостровоос ирсэн нэгэн улаан гвардич тэдний районд бослогын агуу их өдөр хэрхэн болж өнгөрснийг тун дэлгэрэнгүй ярив. Тэр улаан гвардич “Бидэнд нэг ч пулемёт байгаагүй” гээд инээмсэглэж, “Смольныйгоос ч авч тун чадсангүй. Районы захиргааны гишүүн нөхөр Залкинд хуралдааны танхимд, германчуудаас булаан авсан нэг пулемёт байдаг юм сан гэв. Түүнийг дуулмагц түүнтэй хамт, бас нэг нөхрөө дагуулан тийшээ хүрч очлоо. Тэнд эсер меньшевикууд хуралдаж байна шүү. Бид заа, яадаг юм бэ гээд хаалгыг нь нээж, шулуухан яваад орчихлоо шүү. Харин тэд ширээний ард хөдлөлгүй сууцгааж байв. Тэд бол арван дөрөв таван хүн, бид бол гурвуулхан байв. Тэд биднийг хармагц таг дуугүй болцгоон, бидэн рүү гөлрөн ширтэнэ. Бид тасалгааны дундуур гарч, пулемётыг авлаа. Нөхөр Залкинд хагасын, би үлдэх хэсгийг нь үүрч гарав. Бидэнд тэдний нэгэн нь ч нэг ч үг дуугарсангүй!” гэлээ. 

	Нэгэн усан цэрэг “Өвлийн Ордныг яаж эзэлснийг мэдэх үү?” гэж асуугаад: “Бид арван нэгэн цагийн орчимд Невийн талд ганц ч юнкер үлдээгүйг хараад хаалгаар нь ухасхийн орж, зарим нь ганцаар, зарим нь хэд хэдээрээ шат өөд өгсөн гарч очтол дээд давхарт байсан юнкерүүд биднийг зогсоон винтовуудыг маань булааж авав. Тэгтэл манайхан нэмэн орж ирсээр бид тэднээс их олон болов. Тэгээд бид юнкерүүд рүү ухасхийн дайрч, тэднээс винтовыг нь булаан авч билээ” гэв. 

	Тэгтэл гартаа даавуу уясан, баясгалантай залуу бага дарга комендант орж ирлээ. Олон шөнө нойргүй унтсаны гүн тэмдэг болж доод зовхи нь унжсан байв. Комендант нөгөө баривчлагдсан хүн рүү харсанд нөгөө нь санд мэнд учраа тоочиж гарав. 

	Комендант түүний үгийг таслан: 

	“Тийм, тийм, та чинь нөгөө лхагва гарагт штабыг бидэнд өгөхгүй гэж татгалзаж байсан хорооны гишүүн байна. Тэгэвч та бидэнд хэрэггүй. Таныг уучилъя...” гээд хаалга нээж, явж болно гэдгийг Толстой гүнд үүд тийш заан мэдэгдэв. Энд байгсдын зарим нь ялангуяа улаан гварДийнхан дурамжхан байсан боловч нөгөө усан цэрэг: “За... Би юу гэж хэлсэн бил ээ?” гэж тун баяртайяа өгүүлэв. 

	Комендантад хоёр цэрэг хандаж, цайзын гарнизоны нэрийн өмнөөс эсэргүүцэл тавив. Тэд: “Хоригдлууд манаачтай адилхан хувь авч байна. Тэгтэл хэн маань ч гэдэс дундуурхан байна шүү дээ. Бидэнд хувьсгалын эсэргүүчүүдийг энхрийлж байхын хэрэгцээ юу байна” гэв. 

	“Нөхөд өө, бид бол хувьсгалчид болохоос биш, дээрэмчид биш шүү дээ” гэж комендант тэдэнд хариулаад, бидэн рүү эргэв. Бид түүнд: баригдсан юнкерүүдийг тамлан зовоож, сайд нарын амь нас аюулд учраад байна гэсэн сураг чимээ хотоор явж байна. Хожим дэлхий дахинд мэдэгдэх боломж өгөхийн тулд хоригдлуудтай биднийг уулзуулж өгөхгүй юү...” гэхэд нэгэн залуу цэрэг: “Үгүй ээ, бид хоригдлуудыг дахин тавгүйцүүлэхийн арга алга. Би дөнгөж саяхан нойрыг нь хулжаагаад ирэв. Тэд биднийг бүгдийг занчих нь гэж бодоцгоосон дог доо... Ер нь юнкерүүдийн олонхыг нь аль хэдийн суллачихсан, үлдсэн хэсгийг нь маргааш суллана” гэж ууртай гэгч нь хариулаад, буруу харлаа. 

	“Тэгтэл бид думийн комисстой ярилцаж болохгүй сэн болов уу?” гэлээ. 

	Энэ завсар аягандаа цай хийж авсан комендант, толгойгоо хажуу тийш дохин “Тэд тэнд танхимд байж байна билээ” гэж хайхрамжгүй хэлэв. 

	Гэтэл тэд үнэн хэрэг дээрээ хаалганы цаана зогсон, керосин дэнгийн бүдэгхэн гэрэлд хотын тэргүүнийг тойрон шавж, юуны ч тухай юм их л шамдан ярилцаж байсан билээ. 

	“Хотын тэргүүн ноён даргаа. Бид америкийн сурвалжлагчид байна. Та магадлан шалгасныхаа дүнг бидэнд албан ёсоор мэдэгдэж бол уу?” гэж би хэллээ. 

	Хотын тэргүүн тун ёсорхуу байдалтайгаар нүүрээ бидэн рүү эргүүлэв. 

	Сайд нарыг энд авчрах үед гарсан будилааныг эс тооцвол энэ бүх мэдээлэлд үнэний өчүүхэн хувь алга аа. Сайд нартай энэнээс илүү яаж эелдэг харилцах вэ дээ гэмээр эелдэг харилцаж байгаа юм байна. Юнкерүүдийн хувьд гэвэл тэдний нэгэнд нь ч өчүүхэн ч атугай гар хүрээгүй байна...” гэж аажуухан ярив. 

	Невийг өгсөн, шөнийн нам гүм, харанхуйн дундуур цэргийн эцэс төгсгөлгүй, анир чимээгүй цуваад хөврөх нь Керенскийтэй тулалдахаар явж байгаа ажээ. Хажуугийн харанхуй бүх гудамжаар гэрлээ унтраасан автомашинууд яаруу тэвдүү цувна. Фонтанка6, тариачны депутатуудын зөвлөлийн төв байр, Невийн гудамж дахь асар том байшингуудын зарим тасалгаанд болон инженерийн бэхлэлтэд туйлын нууцгай ажил махран хийгдэж байлаа. Хотын дум дороосоо аваад оройгоо хүртэл туждаа гэрэлтэй байлаа. 

	Харин Смольныйн институтэд хувьсгалт цэргийн хороо ажиллаж байсан бөгөөд тэндээс хэт цэнэглэсэн гүйдэлтэй динам машинаас бадарч байгаа мэт очнууд цацарч байв.  

	
VII БҮЛЭГ : ХУВЬСГАЛТ ФРОНТ

	Аравдугаар сарын 10 (арван нэгдүгээр сарын 28)-ны Бямба гараг... 

	“Иргэд ээ!

	Хувьсгалт журам дэглэмийг элдвээр зөрчих явдлын хэрхэвч тэвчихгүй гэдгээ хувьсгалт цэргийн хороо мэдэгдэж байна... 

	Хулгай хийх, тонон дээрэмдэх, дайран довтлох ба түйвээн сүйтгэхийг оролдох явдлыг хатуу гэсгээн шийтгэх болно.... 

	Тус хороо Парисын коммуны жишээг даган дуурайж, дээрэмчид, эмх замбараагүй байдал дэгдээгчдийг хайр найргүй устгах болно...” гэжээ. 

	Хотод эмх замбараагүй байдал, тонуул дээрэм, тэр байтугай согтууран хөлчүүрхэж, зодоон цохион хийх явдал ч гаралгүй, нам тайван байв. Шөнөд нь анир чимээгүй гудамжнуудаар зэвсэгт эргүүлүүд явж, гудамжны зөрөг бүхэн дээр түүдэг гал тойрон, инээлдэж дуулалдсан цэрэг Улаан гвардийнхан жижүүрлэж байв. Өдөрт нь оюутан ба цэргүүд, худалдаачид ба ажилчдын хооронд тасралтгүй үргэлжлэх үг булаалдааныг чих тавин чагнагч үй олон хүн явган хүний зам зөрөг дээр цуглардаг байлаа. Иргэд гудамжинд бие биеэ зогсоож: 

	“Казахууд ир ээ юу?” 

	“Үгүй ээ” 

	“Сонин юу байна даа?” 

	“Мэдсэн юм алга... Керенский хаана явна гэнэ?” 

	“Петроградад наймхан мод хэртэй газар тулж ирээд байна гэлцэх юм... Харин большевикууд “Аврор” луу явлаа гэдэг үнэн үү?” 

	“Тэгж л ярилцах юм байна шүү дээ” гэлцэнэ. 

	Хана туургууд дээр битүү юм наасан байх авч сонин ховор байлаа. Илчлэн өгүүлсэн, уриалан дуудсан зүйлс, хуулиуд байна... 

	Бүх оросын тариачны депутатуудын Зөвлөлийн гүйцэтгэх хорооны хэнээрхсэн тунхаг бичиг асар том цаасан дээр бичигдсэн байлаа. Үүнд: 

	“... Тэд (большевикууд) тариачны депутатуудын зөвлөлд түшиглэж байгаа мэтээр зовох ч үгүй ярьж байна. Тэд ингэж төлөөлөн ярих ямар ч эрх мэдэл байхгүй байж тариачны депутатуудын зөвлөлийн нэрийг барьж байна. Ингэж ярих эрхгүй бөгөөд бүх хөдөлмөрчин тариачид (Бүх оросын тариачны депутатуудын Зөвлөлийн Гүйцэтгэх Хороо) нийт хөдөлмөрчдийн хүсэл зоригийг ийнхүү эвдэх ялт явдалд зохион байгуулагдсан тариачин олны оролцох аливаа явдлыг жигшин няцааж байгааг хөдөлмөрчин бүх Орос орон мэдэг” гэжээ. 

	Социалист-хувьсгалчдын намын цэргийн салбараас: “... Большевикуудын ухаангүй мангуу оролдлого хариугүй сүйрдэг дээр тулаад байна. Гарнизоны дотор хагарах, няцаж шантрах явдал гарч байна. Яамд ажиллахгүй байна. Талх тариа дуусдагийн даваан дээр байна. Максималистуудаас бусад бүх фракц их хурлыг хаяж явав. Большевикуудын нам ганцаардав... Эх орон, хувьсгалыг аврах хороог тойрон нэгдэж... Хэрэгцээтэй цаг мөчид Төв Хорооны уриалгаар идэвхтэй эсэргүүцэн босохын тулд бэлхэн байхыг уриалъя” гэсэн байлаа. 

	Бүгд Найрамдах Улсын зөвлөл дараах ухуулах хуудас гарган гомдлоо тоочсон нь: 

	“... Бүгд Найрамдах Орос Улсын Түр зөвлөл жаданд тулгагдан ухарч, аравдугаар сарын 25-нд ажиллагаагаа түр зогсоон, тарахаас замгүй болов. 

	Засгийн эрхийг булаан эзлэгчид аман дээрээ “Эрх чөлөө, социализм” гэж сайхан яриад, хүч түрэмгийлэн, дураараа дургиж байна. Тэд түр засгийн газрын гишүүдийг, тэдний дотор мөн социалист сайдуудыг баривчилж, хааны бэхлэлт цайзад хорьжээ. Тэд сонинуудыг хааж хэвлэлийн газрыг булаан авав... Тийм засгийг ард түмний дайснууд, хувьсгалын дайснууд л зөвшөөрөн хүлээдэг байх. Иймээс түүнтэй тэмцэх хэрэгтэй, түүнийг унагаах нь чухал болно. Большевикуудын засгийг түлхэн унагаах, зовж зүдэрсэн улс орон юугаа Зохион байгуулах хуралд хүргэж чадах чадвар бүхий засгийн газрыг байгуулах явдлыг зохион байгуулж байгаа эх орон хувьсгалыг аврах орон нутгийн хороодыг тойрон, нягтран нэгдэхийг Бүгд Найрамдах Улсын Түр Зөвлөл ажиллагаагаа сэргээх хүртлээ Бүгд Найрамдах Орос Улсын иргэдэд уриалж байна” гэсэн байв. “Ард түмний үйлс” сонин Хувьсгал бол нийт ард түмний бослого мөн. 

	Ленин, Троцкий ба тэд мэт ноёдын “Хоёрдугаар хувьсгал”-ыг хэн зөвшөөрөн хүлээсэн вэ? гэвэл тэдэнд хууртагдсан ажилчин, цэрэг, усан цэргийн өчүүхэн цөөн бүлгээс өөр хэн ч алга аа...” гэжээ. 

	Харин (ардын социалистуудын хэвлэл) “Ард түмний үг” сонин: 

	“Ажилчин-тариачны засгийн газар гэнээ? Энэ бол хоосон яриа! Энэ “Засгийн газар”-ыг орос оронд ч холбоотон орнуудад ч, дайсагнагч орнуудад ч, хэн ч зөвшөөрөн хүлээгээгүй байна!...” гэсэн байв. Хөрөнгөтний хэвлэл нэг хэсэгтээ огт нь дуу шуугүй болсон байв. 

	“Правда” сонин шинэ ТГХ-ны ба Бүгд Найрамдах Зөвлөлт Орос Улсын парламентын анхны хуралдааны тухай тэмдэглэл хэвлэсэн байлаа. Тариачны гүйцэтгэх хорооноос Бүх оросын тариачны их хурлыг арван хоёрдугаар сарын 13-нд хуралдуулахаар зарласныг газар тариалан эрхэлсэн ардын комиссар Милютин өгүүлэв. Тэрээр: “Харин бид үүнийг хүлээж болохгүй ээ. Бидэнд тариачдын дэмжлэг чухал хэрэгтэй байна. Тариачдын их хурлыг бид нэн даруй хуралдуулбал зохино гэдэг саналыг би тавих байна...” гэв. Зүүн эсерүүд энэ саналыг хүлээж авав... Тэгээд тариачдад гаргах уриалгыг тэр дор нь ноороглон тэрхүү төслөө хэрэгжүүлэх таван хүнтэй комисс сонгов. 

	Газар хуваарилах тухай шинэ хуулийн нарийвчилсан зүйлс ба үйлдвэрлэлд ажилчдын хяналт тогтоох тухай асуудлыг уг асуудлуудыг магадлан судалж, зохих дүгнэлт гаргах комиссуудын тайлан гарч иртэл хойшлуулахаар болов. 

	Гурван хууль шинээр хэлэлцэн батлав.102 Үүнд: Нэгдүгээрт, шинэ засгийн газрыг эсэргүүцэх буюу түүнд үл захирагдахыг уриалж, гэмт хэрэгт өдөөн хатгах юм уу баримт сэлтийг санаатайгаар гуйвуулагч бүх сониныг хаахыг зааж, Лениний оруулсан “Хэвлэлийн тухай ерөнхий дүрэм”, хоёрдугаарт, орон сууцны хөлс төлөх хугацааг хойшлуулсан хууль, гуравдугаарт, ажилчны цагдан сэргийлэх байгуулах тухай хууль энэ гурав байв. Хэд хэдэн тушаал гаргасны нэг нь сул байр байшинг албадан хураах эрхийг хотын думд олгожээ. Нөгөө нь эн тэргүүний хэрэгцээт зүйлсийг татаж авчрах явдлыг хурдасгах, чухал хэрэгцээт хэмжээний вагонуудыг суллаж өгөхийн тулд төмөр замын эцсийн буудлууд дээр байгаа таваарын бүх вагоны ачааг буулгахыг тушаажээ. 

	Хоёр цагийн дараа тариачны депутатуудын гүйцэтгэх хороо доорх цахилгаан утсыг Орос орон даяарт илгээв. 

	“Бүх оросын тариачдын хурлыг зарлан хуралдуулах ажлыг зохион байгуулах товчоо” гэж өөрийгөө нэрлэсэн большевикуудын зоргоор загнагч байгууллага тариачны бүх зөвлөлүүдэд Петроград хотноо их хуралд хүрэлцэн ир гэсэн цахилгаан утас илгээжээ. 

	Тухайн үед орон нутгийн хүчийг хөндийрүүлэх нь Зохион байгуулах хурлын сонгуультай уялдаад хортой бөгөөд аюултай зүйл гэж Бүх оросын тариачны депутатуудын гүйцэтгэх хороо урьдын адил үзэж байгаагаа мэдэгдье. Их хурлыг арван нэгдүгээр сарын 30-нд хуралдуулахаар тогтов” гэсэн байв. 

	Дум ер бусын хөл хөдөлгөөнтэй байлаа. Юун ч юм офицерууд ирж, очиж, хотын тэргүүн Аврах хорооны удирдагчидтай зөвлөлдөж байлаа. Захиргааны гишүүн Керенскийн ухуулах хуудсыг Нева дээгүүр тун доогуур нисэж байсан аэроплан хэдэн зуугаар нь цацсан ажээ. Тэдгээр хуудас үл дагагч хэнийг ч болов догшин хэрцгийгээр залхаан гэсгээнэ гэж сүрдүүлэн, зэвсгээ хураалгаад Марсын талбайд яаралтайяа цугларахыг цэргүүдэд тушаасан байв. 

	Сайд— дарга Керенский хуудсандаа хааны сууриныг аль хэдийн эзлэн аваад, Петроградаас тавхан мод газарт байж байна, хэдхэн цагийн дараа буюу маргааш хот руу орж ирнэ. Казакуудтай харилцаа тогтоож байгаа зөвлөлүүдийн цэрэг Түр засгийн газрын талд орж байна. Чернов цэргийн ангиудыг иргэний дайн зогсоох чадалтай “төвийг сахисан” хүчин болгон зохион байгуулахаар оролдон хаана ч юм дунд нь эргэлзэж байна гэж өгүүлсэн байв. 

	Хот дахь гарнизоны хороод большевикуудаас салан явж байна. Смольныйг бүр орхижээ... 

	Засгийн газрын бүх аппарат ажлаа хаяж байна. Улсын банкны албан хаагчид Смольныйн комиссаруудын удирдлагад ажиллах, тэдэнд мөнгө олгохоосоо татгалзжээ. Хувийн бүх банк хаагджээ. Яамд ч ажлаа хаяв. 

	 Думийн  хороо худалдааны бүх байраар хэсэн явж ажил хаягчдыг дэмжих фондод103 мөнгө хуримтлуулж байна гэсэн хэл думд ирж байв. 

	Троцкий Гадаад Явдлын Яаманд хүрэлцэн очиж, найрамдлын тухай хуулийг гадаад хэлнүүд дээр орчуулахыг түшмэдэд тушаав. Зургаан зуун түшмэл ажлаас чөлөөлж аль гэсэн өргөдлийг түүний нүүр өөд нь шиджээ... 

	Хөдөлмөрийн хэрэг эрхэлсэн комиссар Шляпников 24 цагийн дотор ажилдаа эргэн орохыг яамныхаа бүх албан хаагчдад тушаагаад эс гүйцэтгэвэл ажлаас халж, тэтгэвэр авах эрхий нь хасна гэж далайлгасан байв. Түүнд ердөө хаалганы жижүүрүүд л даган захирагджээ. Ханган нийлүүлэх онцгой хорооны өдий төдий хэлтэс большевикуудад захирагдахгүйн тулд ажлаа тэр аяараа хаяв. Өндөр цалин хөлс ба ажиллах тохиромжтой сайхан нөхцөлөөр хангах өгөөмөр амлалтуудыг үл хайхран утасны хорооныхон зөвлөлт байгууллагуудад үйлчлэхээс татгалзав. Зөвлөлүүдийн их хурал дээр үлдсэн буюу бослогод оролцсон бүх гишүүдээ хөөхөөр социалист хувьсгалчдын нам тогтоов. 

	Хөдөө мужуудын сонин гэвэл: Могилев өөрийгөө большевикуудын эсрэг гэж зарлав. Киевт казахууд Зөвлөлүүдийг хөөн тарааж, үймээний бүх жолоодогчдыг баривчилжээ. Лугийн Зөвлөл ба гучин мянган цэрэгтэй гарнизон Түр засгийн газарт үнэнч гэсэн тогтоол гаргаж Бүх Орос орныг өөрсөдтэйгөө нэгдэн нийлэхийг уриалан дуудлаа. Каледин Донецын нүүрсний сав газрын бүх Зөвлөл, үйлдвэрчний эвлэлүүдийг хөөн тараагаад цэргүүд нь умар зүг хөдөлжээ... 

	Төмөр замчдын төлөөлөгч: “Өчигдөр бид улс төрийн намуудын хооронд болж байгаа дайныг нэн даруй зогсоож, эвслийн социалист засгийн газар байгуулахыг шаардсан цахилгаан утсыг Орос орон даяарт илгээв. Энэ шаардлагыг эс биелүүлбэл бид маргааш шөнөдөө л ажлаа хаяна... Өглөө энэхүү асуудлыг авч хэлэлцэхийн тул бүх фракцын зөвлөгөөн хийнэ. Большевикууд хэлэлцээр хийх санаатай байх шиг байна гэж мэдэгдэв. 

	“Хэрэв тэр болтол амьд байвал ч яах вэ ээ!” гэж хотын инженер улаан хацарт хүдэр эр инээмсэглэв... 

	Биднийг Смольныйд очиход түүнийг орхиж яваагүйгээр үл барам, харин ч бүр хэзээ хэзээнээс их хөл хөгжөөнтэй, ажил хэрэг шуугин ундарч байв. Зөвхөн ажилчин, цэрэг хүмүүс л бөөн бөөнөөрөө орж гарч, газар сайгүй хоёр давхар манаа зогсжээ. Энд бид хөрөнгөтний болон “дундыг баригч” социалист сонинуудын сурвалжлагчидтай тааралдав. 

	“Ардын зориг” сонины сурвалжлагч: 

	“Биднийг хөөлөө! Бонч-Бруевич хэвлэлийн товчоогоор орж ирээд, биднийг яв гэлээ! Тэр биднийг тагнуулууд!” гэлээ гэж хашхирч байв. Тэгтэл бусад нөгөөдүүл нь нэг дуугаар: “Доромжлол! Хүч түрж байна. Хэвлэлийн эрх чөлөө яалаа!” гэж хашхиралдав. 

	Үүдний баганат уудам зайд хувьсгалт цэргийн хорооны боодолтой уриа, уриалал, ухуулах бичгүүдийг овоолсон урт урт ширээнүүд зээглээтэй байв. Цэрэг, ажилчид түүнээс зөөн, хүлээн зогсож байгаа машинууд дээр ачиж байлаа. Нэгэн уриалал ингэж эхэлсэн байлаа. 

	 

	Шившгийг нь дэлгэе!

	Оросын хөдөлмөрчин ард түмний амсаж буй гунигт хэцүү энэ цаг үед меньшевик эвсэгчид ба баруун эсерүүд ажилчин ангиас урвав. Тэд Корниловчууд, Керенский, Савинковын талд оржээ... 

	Тэд урван тэрслэгч Керенскийн тушаалуудыг хэвлэн нийтэлж, энэхүү урвагчийн байгуулаагүй худал ялалтын тухай хамгийн балай цуурхал тараан, хотынхныг сандраан тэвдүүлж байна... 

	Ард иргэд ээ! Тэдгээр шал дэмий цуурхалд бүү үнэмшигтүн! Тэмцэн боссон ард түмнийг ялан дийлэх тийм хүч байхгүй ээ. Керенский болон түүний шадар этгээдүүд өдүүлсэн хэргийнхээ шанг удахгүй хүртэнэ. 

	Бид тэдний шившгийг тариуз. Бид ажилчин, цэрэг, усан цэрэг, тариачин та бүхэнд хуучин гав дөнгийг чинь дахин зүүлгэх санаатай байгаа тэднийг та бүхний өмнө хийсэн хэргийг нь уудлуулз. Тэд ард түмний жигшил, зэвүүцлийн тэмдгийг духан дээрээсээ хэзээ ч арилгаж чадахгүй. 

	Ард түмнээс урвагчдын гутамшигт шившгийг нь дэлгэе!” гэжээ. 

	Хувьсгалт цэргийн хороо дээд давхрын, хуучнаасаа уужим 17-р өрөөнд шилжин байрлав. Хаалганых нь дэргэд улаан гвардийн харуулууд зогсжээ. Тасалгаа дотор хаалт хийж тусгаарласан нарийвтар зай, гаднаас нь харвал их л эелдэг байрын байдалтай боловч дотроо харин уур нь багтаж ядсан, хээнцэр гоё хувцастай хүмүүсээр дүүрчээ. Тэд бол авто машин нэвтрэх зөвшөөрөл юм уу хотоос гадагш гарах эрхийн бичиг олж авах гэсэн хөрөнгөтнүүд бүлгээ... Тэдний дотор гадаадын хүн ч олон байв. Хорооны гишүүн Билль Шатов, Петер хоёр жижүүрлэж байв. Тэд ажлаа орхичхоод, бидэнд сүүлчийн мэдээ уншиж өгөв. Үүнд: 

	Сэлбэг хүчний 179 дүгээр хороо дэмжлэг үзүүлэхээ санал нэгтэй амлаж байна. Путиловын хөлөг онгоц үйлдвэрлэх засварлах заводын таван мянган боомтын ачигчид шинэ засгийн газарт баяр хүргэж байна. Үйлдвэрчний эвлэлүүдийн Төв Зөвлөл хувьсгалт цэргийн хороонд цогтой халуун баяр хүргэе. Ревельскийн гарнизон ба эскадр хувьсгалт цэргийн хороог сонгож, цэрэг илгээв. Псков, Минскийг хувьсгалт цэргийн хороод удирдаж байна. Царицын, Дон дээрх Ростов, Пятигорск, Севастополийн зөвлөлүүд баяр талархал хүргэжээ... Финляндын дивиз ба V, XII армийн шинээр сонгогдсон хороод шинэ засгийн удирдлагад орсноо илэрхийлжээ... 

	Москвагаас ирсэн мэдээ тодорхойгүй байв. Хотын стратегийн гол газрыг хувьсгалт цэргийн хороо эзэлж, Кремлийг хамгаалж байсан хоёр суман Зөвлөлүүдийн талд оржээ. Харин Зэвсгийн агуулах хурандаа Рябцев ба түүний юнкерүүдийн гарт үлджээ. Хувьсгалт цэргийн хороо ажилчдад зэвсэг олгохыг түүнд шаарджээ. Гэтэл Рябцев хувьсгалт цэргийн хороотой өнөө өглөө болтол хэлэлцээ хийсээр байжээ. Гэтэл өнөө өглөө гэнэт хороонд зөвлөлүүдийн цэргийг буун өгч, хороог тараахыг шаардсан тулган шаардах бичиг ирүүлжээ. 

	Тийнхүү тулалдаан эхэлжээ... 

	Петроградад штаб Смольныйн Комиссаруудад шууд л захирагджээ. Төв флот захирагдахаас татгалзсан боловч Дыбенко ба Кронштадын усан цэргийн суман эзлэн авчээ. Балтийн ба Хар тэнгисийн сайн зэвсэглэсэн, байлдааны хүчит том хөлөг онгоцныхны дэмжсэн шинэ Төв флот байгуулагджээ. 

	Гэвч энэ бүх итгэл төгс байдлын дундуур ямар нэг муу ёрлол цухуйн гарсаар байв. Сэтгэл нэг л түгшүүртэй байцгаав. Керенскийн казахууд тун ч дөхөж ирчхээд байлаа Тэд их буутай ажээ. 

	Керенскийтэй хамт бүхэл бүтэн корпус яваа гэж фабрик заводын хорооны нарийн бичгийн дарга Скрыпниь над батлан өгүүлээд мөн тэр дороо: “Тэд биднийг амьдаар эзэлнэ гэж ярьдаггүй хэргээ!” гэж их шийдэмгий байдлаар нэмэн хэлэв. Түүний царай олон хоног нойргүй явснаас болж цонхийн шарлажээ. Петровский тун ядруу байдлаар инээмсэглэн: “Бид маргааш нойрсож юу магад... Нойрсох нойрсохдоо ч бүр нойрсчхож магадгүй...” гэв. Улаан сахалт, туранхай Лозовский “Бидэнд ямар найдвар байна вэ?.. 

	Бид ганцаардмал... сургуультай цэргүүдийн өөдөөс гар хоосон олон бид юу болох вэ!” гэв. 

	Петроградаас урагш, баруун урагших нутгуудын зөвлөлүүд Керенскийгээс зугтаж, Гатчин, Павлов, Хааны суурины гарнизонуудад хагарал гарч, хагас нь төвийг сахихыг хүсэж, бусад нь сарнин бутарч офицеруудгүйгээр хэсэг бусгаараа нийслэл тийш зайлжээ. 

	Танхимд өлгөөстэй байсан мэдээнд: 

	Улаан сууринаас Аравдугаар сарын 28104. Өглөөний 6 цаг. Дээд ерөнхий командлалын штабын дарга, умарт фронтын ерөнхий командлагч, Умарт фронтын штабын дарга гэсэн хаягаар газар сайгүй, хүн бүхэнд цөмд нь дамжуул. 

	Хувьсгалт Петроградын цэрэг зэвсгээ сайн дураар буун өгөөд хуучин засгийн газар, урвагчдын засгийн газрын цэрэгт нийлэн нэгдэв. Цэргүүд хувьсгалт цэргийн хорооноос ухрах тушаал хүлээн авчээ гэсэн улаан цайм худал цахилгаан утсыг сайд байсан Керенский газар сайгүй хэн бүхэнд хаяглан явуулжээ. 

	Чөлөөт ард түмний цэрэг ухрах ч үгүй, бууж өгөх ч үгүй ээ. Манай цэрэг өөр хоорондоо төөрөлдөн будилсан казак ах дүүсийнхээ цусыг урсгахгүйн тулд мөн Керенский ба түүний шадар зүтгэгчид хүчнээ арав дахин нэмэгдүүллээ ч гэсэн айн эмээхгүйгээр нэн аятай байр байдлыг хотын гадна эзлэн авахын тулд Гатчинаас гарч явлаа. Манай цэргүүд урам зориг төгөлдөр байна. Петроградад цөм нам тайван байна. 

	Петроград хотын ба Петроградын районыг батлан хамгаалах хүчний дарга дэд хурандаа Муравьев гэжээ

	Биднийг хувьсгалт цэргийн хороон дээрээс гарахад тасалгаанд үнсэн цайвар болтлоо цонхийчихсон Антонов ямар нэгэн цаас барьсаар орж ирээд “Үүнийг түгээн тараагтун” гэв. 

	Ажилчны депутатуудын районы бүх зөвлөл ба фабрик-заводын хороодод. 

	 

	Тушаал

	Нийслэл рүү Керенский, Корниловч бүлэг дээрэмчдийн цөмрөн орж ирэх аюул учраад байна. Ард түмэн ба тэдний ололт амжилтад халдах хувьсгалын эсэргүү халдлагыг хайр найргүй няц дарахын тулд хэрэгтэй бүх тушаал захирамжийг өглөө. 

	Хувьсгалт арми, улаан гвардид ажилчдын зүгээс нэн даруй дэмжлэг үзүүлэх явдал чухал хэрэгтэй байна. 

	Районы зөвлөлүүд ба фабрик-заводын хороодод тушаах нь: 

	1. Окоп ухах, хаалт, боолт босгох, утас торлон татаж бэхлэхийн тулд хангалттай хүрэлцэх асар олон тооны ажилчдыг гаргасугай. 

	2. Үүнээс болж фабрик-заводын ажлыг зогсоох хэрэгцээ гарвал түүнийг нэн даруй дагаж гүйцэтгэсүгэй. 

	3. Нөөцөд байгаа өргөст ба энгийн бүх төмөр утсыг мөн окоп ухах, хаалт боолт босгоход шаардагдах бүхий л зэвсэг багажийг олж бэлтгэсүгэй. 

	4. Байсан бүх зэр зэвсгээ өөрсдөдөө бэлхнээ байлгаж байсугай. 

	5. Нарийн чанд сахилга батыг сахиж, хувьсгалт армийг зүйл зүйлээр туслан дэмжихэд бэлхэн байсугай. 

	Петроградын ажилчин, тариачны депутатуудын зөвлөлийн дарга, ардын комиссар Лев Троцкий. 

	Хувьсгалт цэргийн хорооны дарга, тойргийн ерөнхий командлагч “Николай Подвойский” гэжээ. 

	Биднийг Смольныйгоос гарч ёозгүй, харанхуй гудамж руу орохын үед фабрикийн яндангууд зүг бүхнээс түгшүүр дүүрэн, чихнээ чийртэй яхир муухай дуугаар орилолдов. Ажилчин олон (эрэгтэй, эмэгтэйчүүл) хэдэн арван мянгаараа гудамжинд гарч ирцгээв. Түгшүүр зарлагч хотын дүүрэг ноорхой олноо гадагш гаргасаар байв. Улаан Петроград аюулд учрав! Казахууд ирэв... Эрэгтэйчүүд, бүсгүйчүүл ба багачуул буу, царил, том төмөр хүрз, ороолттой төмөр утас барьцгаан, ажлын хувцасныхаа дээрээс сумын дайз бүслээд, урагшаа, баруун урагшаа, Москвагийн застав тийш шалбааг шавхайт заваан гудамжнуудаар садран асгарав. Тус хот хүмүүсийн ийнхүү заяандаа үй түмээрээ садран урсахыг Хэзээ ч үзээгүй ажээ. Хүмүүс цэргийн суман, их буу ачааны машин, ачаа тэрэгтэй салаалан хутгалдаж мөрөн голын урсгал адил зад тавин садарсаар байв. Хувьсгалт пролетари нар ажилчин, тариачны бүгд найрамдах улсынхаа нийслэлийг улаан цээжээрээ таглан хамгаалахаар ийнхүү цувж байлаа. 

	Смольныйн үүдэнд машин зогсох аж. Түүний дэргэд, зузаан шилнийх нь цаана улайсан нүд нь улам ч том юм шиг харагдах нэгэн туранхай хүн зогсох ажээ. Ноорхой пальтоныхоо халаасанд гараа хийгээд ямар нэг юм хүчлэн өгүүлэв. Бас тэрүүхэн хавьд нь цогтой хурц нүдтэй урт сахалтай нэгэн цэрэг сэтгэл түгшингүй хойш урагш холхин явна. Тэр цэрэг явуут дундаа, биеэсээ үл салгагч тэр том гар буугаараа санаандгүй тоглож явлаа. Эд бол Антонов, Дыбенко хоёр байлаа. 

	Хэдэн цэрэг машины шаврын хаалт, гишгүүр дээр цэрэг маягийн хоёр унадаг дугуйг бэхлэн тогтоохыг оролдов. Жолооч нь унадаг дугуй машины паалан ховхолчихдог юм гэж эрс дургүйцэв. Тэр жолооч өөрөө большевик хүн, машин нь аль нэг хөрөнгөтнөөс хураан авсан нь мэдээж байв. Эдгээр унадаг дугуйг жижүүрүүд унадаг нь ч мэдээж байсан боловч жолооч мэргэжлээрээ түрээ барьж дургүйцэн зэвүүцсэн байв. Тэгээд унадаг дугуйнуудыг дор нь орхичхов... 

	Цэргийн ба тэнгисийн цэргийн хэрэг эрхэлсэн ардын комиссарууд хувьсгалт фронтыг хаа байсан газар нь шалган үзэхээр мордоцгоов. “Бид тэдэнтэй цуг явж болохгүй сэн болов уу?” гэхэд: “Мэдээж хэрэг болохгүй! Машин бүгд тавхан суудалтай, хоёр нь комиссарынх, хоёр нь жижүүрийнх, нэг нь жолоочийн суудал” гэв. Гэтэл Трусишка гэж миний дууддаг, нэг орос танил маань машинд их л тухтай сууж аваад, хэчнээн ч гуйсан боловч суудлын тавьж өгсөнгүй... 

	Энэхүү аяллын тухай Трусишкийн өгүүлэлд итгэхгүй байх ямар ч үндэс над байсангүй. Бүр Суворовын өргөн гудамжинд гарч очсон хойноо явагчдын нэг нь хүнсний тухай санав. Фронтыг эргэх ажил гурав дөрвөн хоног ч сунжирч болзошгүй байсан бөгөөд харин очих газрууд нь хүнс тэжээлээр тийм элбэг дэлбэг бус байв. Машинаа зогсоон, хэнд мөнгө байна вэ? гэхэд цэргийн комиссар бүх халаасаа нэгжсэн боловч түүний халааснаас сохор улаан мөнгө ч гарсангүй. Тэнгисийн цэргийн хэрэг эрхэлсэн комиссар бас хоосорсон ажээ. Жолоочид нь ч мөнгө байсангүй. Харин Трусишка л замын хүнсийг нь худалдан авчээ. 

	Тэднийг Нева тийш эргэхэд, машиных нь дугуй хагарчхав. 

	“Яах бил ээ?” гэж Антонов асуув. 

	“Өөр машин дайчлах хэрэгтэй!” гэж Дыбенко гар буугаа эргэлдүүлсэн чигээрээ санал гаргав. 

	Антонов гудамжны дунд зогсоод, жолооны нь хажууд нэг цэрэг суусан машиныг дэргэдүүрээ өнгөрөхөд нь гар өргөн зогсоов. 

	“Энэ машин чинь над хэрэгтэй байна” гэж Антоновын мэдэгдэхэд, 

	Цэрэг: “Өгөхгүй дээ!” гэж хариулав. 

	“Чи намайг хэн болохыг мэдэж байна уу?” гээд Антонов өөрийгөө Бүгд Найрамдах Орос улсын бүх армийн ерөнхий командлагчаар томилогдсон, мөн хэн боловч түүнд үг дуугүй захирагдах ёстойг заасан үнэмлэхээ үзүүлэв. “Та чөтгөр шулам ч байдаг байлаа гэсэн над ялгаа алга аа! Энэ машин бол пулемётын нэгдүгээр хорооны юм. Бид үүгээр байлдааны хэрэгсэл зөөж байна. Энэ машиныг танд өгөхгүй дээ...” гэж шургуухан шиг хариулав. 

	Итали дарцаг бүхий нэгэн хуучин, эвдэрхий такси гарч ирсэн биш харин нөгөө бэрхшээл сая нэг юм шийдвэрлэгдэв. (Эмх замбараагүйн үеэр хувийн унаатай хүмүүс машинаа хураалгахгүйн тулд гадаадын элчний газруудын нэр дээр бүртгүүлж байв). Энэ таксинаас үстэй гоёмсог дээл бүхий бүдүүн гэгчийн эрийг буулгаж оронд нь дээд командлалынхан суугаад явж одов. Арваад бээр явж, Нарвын застав хүрээд Антонов улаан гвардийн хүчний командлагч хаана байна вэ гэж асуув. Хэдэн зуун ажилчин окоп ухаж, казакуудын ирэхийг хүлээж байсан тэр захын хэсэгт Антоновыг хүргэж өгөв. 

	“Нөхөд өө! Ажил хэрэг хэр зэрэг байна даа” гэж Антонов асуув. Командлагч нь: “Бүтэмжтэй сайн байна. Цэргүүд урам зоригтой байна. Ганцхан сум л байхгүй байна” гэж хариулав. 

	Смольныйд хоёр тэрбум хавчаар сум хэвтэж байгаа Одоо би танд ордер өгье” гээд Антонов халаасаа ухаж гарлаа. 

	“Та нарт жаахан цаас байхгүй биз” гэв. 

	Дыбенкод байсангүй. Жижүүр хоёрт ч бас байсангүй Трусишка тэмдэглэлийнхээ дэвтрийг өгөв. 

	“Аа чөтгөр! Бас харандаа байдаггүй ээ! Харандаа өгөөч та минь!” гэж өгүүлэв. Харандаа бас л Трусишкаас өөр хэнд байх вэ дээ, мэдээж хэрэг... 

	Бид дээд командлалын машинд сууж эс багтсан учир Хаан суурины буудал тийш гэлдэрцгээв. Бид Нева дээр винтов үүрсэн улаан гвардынхан байхыг харав. Хүн болгоны винтовт жад байж чадсангүй. Өвлийн үдшийн харуй бүрий болов. Тэд хөгжим ч үгүй, бүрээ бөмбөр ч үгүй, жигд бус эгнэн, чийгтэй хүйтэн салхи сөрөн толгой гэдгэр, цээж нь түхгэр алхалж байв. Тэдний орой дээр “Найрамдал! Газар!” гэж алтан үсгээр муруйхан бичсэн улаан туг намирах аж. Тэд цөм л цэл залуугаараа улс байв. Нүүрэнд нь үхэхийг юманд эс тоосны шинж илэрхий... Явган замаар явагчид тэднийг айх жигшихийн хооронд үзэн ядан, дуу шуугүй битүү харцаар үдэн өнгөрөөж байв... 

	Керенскийг хаана байгаа, Фронт хаана байгааг буудал дээр мэдэх хүн нэг ч үгүй байлаа. Ер нь галт тэрэг ч зөвхөн хааны суурин хүртэл л явж байв... 

	Бидний галт тэрэг гэртээ харьж яваа тосгоны хүмүүсээр пиг дүүрсэн байлаа. Тэд худалдан авсан элдэв шалдав юмс болон оройн сонинуудын дугаар авч явах ажээ. Большевикууд бослогын тухай яриа болж байв. Харин ийм яриа гарахгүй бол вагонд суугчдын байр байдлыг харахад орос орон иргэний дайны улмаас болж эвлэршгүй хоёр лагерьд хагаран хуваагджээ гэдгийг, галт тэрэг дайн тулааны талбар тийш явж байна гэдгийг хэн ч тааварлахгүй байлаа. Бид цонхоор шагайн, шалбаагт бохир замаар хот тийш хөврөн бүхий олон цэргийн цувааг, улам бүр харласаар байгаа харуй бүрийн дунд олж харлаа. Тэд винтов буугаараа дохилцон хоор хоорондоо үг булаалдаж байлаа. Төмөр замын хажуугийн салаан дээр пиг дүүрэн цэрэг суусан ачааны галт тэрэг зогсож байгаа нь галын гэрэлд тодхон харагдана. 

	Дайн байлдааны тэмдэг гэвэл ердөө л энэ байв. Бидний ард, алс тэртээд хотын гэрлүүд ярайн харагдана. Бид хотын алс захаар явж байгаа трамвайг бас олж харав. 

	Хааны суурины өртөөн дээр юм бүхэн нам тайван байх боловч өөр хоорондоо шивэр авир ярилцан, Гатчин тийш одох эл хуль замын чигт сэтгэл түгшин байн байн ширтэгч хэсэг бусаг цэргүүд энд тэндгүй харагдах ажээ. Би тэднээс, хэний талын цэрэг болохыг нь асуув. “Бид ч юмны учир мэдэх биш дээ... Гэхдээ л Керенский бол яриагүй өдөөн хатгагч: Харин тэгэхдээ бид орос хүн орос хүн рүүгээ буудах гэгч тусгүй хэрэг гэж боддог юм” гэж цэрэг нь над хэллээ. 

	Өртөөний даргын байранд ханцуйдаа хорооны цэргийн улаан тэмдэг уясан эелдэг зантай хууз сахалтай өндөр цэрэг жижүүрлэж байв. Смольныйгоос олгосон үнэмлэхийг маань үзээд тэр цэрэг ихэд бишрэн хүндэтгэв. Тэр цэрэг үг дуугүй зөвлөлийн талыг баригч хүн байсан боловч зарим талаар эмээж байлаа. 

	“Улаан гвардынхан хоёр цагийн өмнө энд байж байгаад явсан. Өглөө комиссар нь ирээд, казакуудыг ирэхэд Петроград руу эргээд явчихсан” гэв. 

	“Казахууд одоо энд байгаа юм уу?” 

	Тэр цэрэг уруу царайлан толгой дохиод “Энд тулалдаан болсон. Казахууд өглөө эрт ирж, манайхны хоёр гурван зуун хүнийг олзлоод, хорин таван хүнийг алсан” гэлээ. 

	“Одоо тэд хаана байна вэ?” 

	“Нэг их хол явчихгүй байх даа. Яг хэлж мэдэхгүй байна, тэр хавьд л байгаа байх...” гээд баруун зүг, тодорхойгүйхэн шиг заав. Бид өртөөний зуушны газар, Петроградынхыг бодох нь ээ хямд амттай сайхан хоол идэв. Бидэнтэй зэрэгцэн, Гатчинаас дөнгөж сая явгаар буцаж яваа франц офицер суув. Тэр офицер Гатчинд нам тайван байна, хот Керенскийн гарт байна. “Энэ орос хүмүүс гэдэг үү, мөн ч хачин янзын улс юм даа!... Иргэний дайн гэдэг ч зүгээр ч юм уу даа! Юм бүхэн л байж байх юм, гэгсэн мөртөө тулалдсан юм байдаггүй” гэж өгүүлэв. 

	Бид хот руу орж очив. Төмөр замын буудлын гарц дээр жадыг нь хийсэн винтов барьсан хоёр цэрэг зогсож байлаа. Тэр хоёрыг зуу шахам худалдаачин, түшмэл, оюутан шавжээ. Тэр цугларсан олон хашхиран, хараал зүхэл тавин, тэр хоёр луу дайрч давшилж байлаа. Цэргүүд гэм буруугүй атлаа шийтгүүлсэн хүүхэд аятай арга нь тасран зогсох ажээ. 

	Тун ихэмсэг зантай, оюутны байрын хувцастай өндөр залуу бусдыг тэргүүлэн омогдож байв. 

	“Та нар ах дүү адилхан нөхдийнхөө өмнөөс буу зэвсэг барьж, дээрэмчин тонуулчин, урваж тэрслэгчдийн гар хөл болж байна шүү дээ. Энэ ч харан байтал юм биш үү дээ” гэж их л өдөөн хяхах янзаар өгүүлнэ. “Дүү минь чи, ойлгохгүй байх шиг байна даа. Ертөнц дээр чинь хөрөнгөтөн пролетари гэсэн хоёр анги байгаа юм шүү дээ. Тийм үү, үгүй юү?

	Бид бол...” гэж цэрэг үнэн голоосоо хариулав. 

	Гэтэл нөгөө оюутан түүний үгийг тас дайран тасалж “Би энэ тэнэг чалчааг чинь мэднэ ээ. Чиний мэтийн мулгуу эрс лоозонг аль дуртай сонсохыг тэр гэх вэ? Лоозонг чинь хэн хэлэв, энэ чинь юу гэсэн үг вэ гэдгийг та нар юугаа мэдэх вэ дээ? Та нар болсон хойно доо, тоть шиг л давтдаг улс шүү дээ” гэхэд нь цугласан олон нирхийтэл инээлдэв... “Би бол марксист хүн, та нарын тэр амь үхэлдээд байгаа чинь социализм биш ээ. Тэр чинь ердөө л эмх замбараагүй байдал, ердөө л германчуудад ашигтай зүйл гэдгийг би харин хэлчихье байз” гэж хэгжүүрхэн хэлэв. 

	“Тийм ээ, би ойлгож байна. Та ухаантай хүн шиг бололтой. Би ч яах вэ юм мэддэггүй хүн, гэхдээ харин би бодвол” гэж хариулав. Түүний духны нь хөлс бурзайсан харагдана. 

	Нөгөө оюутан үгийг нь эгдүүцэн таслаад: “Чи лав Ленин бол пролетари нарын жинхэнэ анд нөхөр нь гэж бодож байгаа биз” гэв. Цэрэг: 

	“Тийм ээ, тэгж бодож байна” гэж хариулав. Цэрэг тун хэцүү байгаа бололтой. “Овоодоо, нөхөр минь, чи Ленинийг германаас ломбодсон вагоноор илгээснийг дуулсан уу? Германчуудаас Ленин мөнгө авдгийг чи мэдэх үү?” гэв. “Би түүний чинь мэдэхгүй юм байна, Ленин бол харин миний л сонсох юм сан гэж бодож явдаг тэр л юмыг ярьдаг хүн шиг байдаг юм. Жирийн ардууд цөмөөр тэгж ярьдаг юм байна билээ. Хөрөнгөтөн, пролетари гэсэн хоёр анги бий шүү дээ энэ чинь” гэж хэгжүүхэн хариулав. 

	“Тэнэгээ! Чамайг хувьсгалчид руу буудаж, “Бурхан минь хааныг тэтгэ!” гэж дуулж явахад чинь би хувьсгалын хэргээр Шлиссельбургт хоёр жил суусан юм шүү хөө. Намайг Василий Георгиевич Панин гэдэг юм. Чи миний нэрийг ер нь дуулаагүй юу?” 

	“Уучлаарай сонсоогүй юм байна... Та бол их дээгүүр хүн байх л даа. Би ч эрдэмгүй хүн шүү дээ...” гэж цэрэг хүлцэнгүй хариулав. “Тэгж таарна. Большевикууд Орос орныг, манай чөлөөт хувьсгалыг хөнөөж байгаа учраас би тэдэнтэй тэмцэж байгаа юм. Одоо чамд хэлмээр юм байна уу?” гэж нөгөө оюутан тун их мэдэмхийрэн өгүүлэв. Цэрэг шилээ маажин: “Над хэлмээр юу байх вэ дээ! Миний санахад ч уг нь тодорхой байх шиг байгаа юм. Ганцхан гэм нь би даанч эрдэмгүй хүн шүү дээ!.. тэхээр чинь хөрөнгөтөн пролетари гэсэн хоёр анги байгаа болж байх шив дээ...” гэж егөөдөн, нэг нүдээ онийлгон байж хэлэв. 

	“Чи дахиад л нөгөөх мангуу томьёололтойгоо зууралдсаар уу!” гэж оюутан хашхирав. 

	“... Зөвхөн хоёр анги л бий. Нэг ангийн нь төлөө биш хүн бол нөгөөгийнх нь л төлөө гэсэн үг дээ...” гэж цэрэг зөрөв. 

	Бид гудамж уруудан явав. Энд тэнд ассан хэдхэн чийдэн бүдэгхэн сүүмийж, зорчигчид бараг тааралдахгүй байлаа. Хот нэлэнхийдээ аймаар жигтэй нам гүм болж, нөгөөх диваажингаас гарч тамд хүрэх зуурдын газар гэгч л ийм байдаг. бол уу гэмээр санагдана. Гагцхүү үсчний газрууд л хурц гэрэлтэй, хүмүүс пиг дүүрэн, бас халуун усны газар хүмүүс дугаарлан зогсжээ. Учир нь хагас сайны энэ орой бол бүх орон тэр аяараа усанд орж, юм хүмээ угааж цэвэрлэдэг тэр өдөр нь бүлгээ. Мөн энэ орой зөвлөлүүдийн байлдагчид ба казахууд энд, тэндгүй эв түнжинтэй уулзалдаж байсанд би огтхон ч эргэлзээгүй билээ. 

	Биднийг ордны сэлгүүцэх цэцэрлэгт ойртох тутам гудамжинд улам хоосон хөл хөдөлгөөнгүй болж байв. Айж сандарсан нэгэн санваартан бидэнд Зөвлөл хаана байрлаж байгааг зааж өгөөд, бушуухан алга болов. 

	Зөвлөл сэлгүүцэх цэцэрлэгийн өөдөөс харсан нэгэн их вангийн ордны жижүүрийн байранд байрласан байв. Хаалга үүднүүд нь түгжээстэй, цонхнууд нь гэрэл гэгээгүй харанхуй байв. Тэр хавьд нь холхиж байсан нэгэн цэрэг гараа өмднийхөө халааснаас салгалгүй, биднийг тун сэжигтэй ажин байснаа

	“Зөвлөл хоёр хоногийн урьд эндээс явсан” гэв. 

	“Хаашаа?” гэхэд мөрөө хавчин: 

	“Бүү мэд...” гэв. 

	Бид цаашханаа яльгүй явтал, хурц гэрэлтэй том байшин тааралдав. Дотроос нь алх тогших дуу сонстож байв Бид хэрхэхээ мэдэхгүй зогсож байтал бидэн рүү гараасаа хөтлөлцсөн цэрэг, усан цэрэг хоёр хүрч ирэв. Би тэдэнд Смольныйгоос олгосон үнэмлэхээ үзүүлэв. “Та нар Зөвлөлийн талынхан уу?” гэж би тэднээс асуусанд тэд айсан янзтай бие биесээ харснаа, юу ч гэж хариулсангүй. Усан цэрэг барилга руу зааж: “Энд юу болж байгаа юм?” гэж асуухад нь “Мэдэхгүй” гэв. 

	Цэрэг зүрх муутайхан, хаалганаас барьснаа онгойлгов. Хаалганы цаана улаан даавуу, гацуурын мөчрүүд зайгүй өлгөсөн асар том танхим харагдав. Тэнд баахан түшлэгтэй сандал байх бөгөөд өмнө нь тавцан босгож байв. 

	Бидэн рүү алх барьсан бүдүүн тарган хүүхэн хүрч ирлээ. Амаа дүүртэл хадаас үмхжээ. “Та бүхэн юү гээ вэ?” гэж тэр хүүхэн асуулаа. 

	“Орой жүжиг тоглох гэж байгаа юм уу?” гэж усан цэрэг уцаардуу асуув. 

	“Бүтэн сайны орой сайн дураараа оролцогчид тоглоно. Тонилцгоогтун!” гэж хүүхэн ширүүн хариулав. 

	Бид цэрэг, усан цэрэг хоёрыг түүнтэй ярилцуулах гэж оролдсон боловч тэд маань нэг л зүрх алдан хулчийгаад байгаа бололтой байв. Тэр хоёр төдхөн харанхуй дотор алга болоод өгөв. 

	Бид асар том, харанхуй цэцэрлэг даган эзэн хааны ордон тийш зүглэв. 

	Үзэсгэлэн сайхан павильонууд болон хээ угалзтай гүүрнүүд шөнийн харанхуйд муухан бүртэлзэн харагдана. Усан оргилуурын “шоржигнон гожгодох нь сонстоно. Бид цэцэрлэг доторх хиймэл агуйгаас шумбан гарч ирэгч инээдмийн хөөрхөн төмөр хун шувууг харж байх зуураа бидний хойноос хүмүүс мөрдөж байгааг санаандгүй олж мэдэв. 

	Биднийг зэргэлдээх таримал зүлгийн тэндээс бүрэн зэвсэгтэй цэргийн зургаан мундаг хүдэр эрс тун сэжигтэй, нүд салгалгүй ажиглаж байлаа. Би тэдэн рүү ойртож очоод: “Та нар юун улс вэ?” гэж асуув. 

	Цэргийн нэг нь: “Эндхийн манаа байна” гэж хариулав. Тэд тун ядарсан бололтой, тэд бүхэл бүтэн долоо хоногийн турш тасралтгүй хурал цуглаан хийж иймээ тиймээ ажил гарсаар байсан учир тэгж ядрах нь ч аргагүй байв. 

	“Та нар Керенскийн талынх уу, Зөвлөлүүдийнх үү?” 

	Хэсэгхэн зуур дуу шуугүй зогсоцгоов. Цэргүүд бие биесээ итгэлгүйхэн харснаа эцэст нь: “Бид төвийг сахигчид” гэв. 

	Бид Екатеринагийн асар том ордны гулдан доогуур гарч, хашаа руу орж, энд штаб хаана байна вэ гэж асуулаа. 

	Барилгын хажуу тийш нугалран эргэсэн цагаан жигүүрийн хаалганы дэргэд зогсож байсан цагдаа бидэнд комендант дотуур л яваа байх даа гэж хэлэв. 

	Хоёр талт задгай зуухаар тэнцүү биш хэсэгт хуваагдсан үзэсгэлэнт сайхан цагаан танхимд хэсэг офицер яаруу тэвдүү ярилцаж байлаа. Тэд цөм л цонхийж, цайчихсан, хайнга болчихсон байсан бөгөөд урьд шөнө унтаагүй нь илт байв. Бид тэдний нэг буурал сахалтай, мундирийнхээ энгэрт одон медаль санжуулсан өвгөн рүү очлоо. Тэр хүн бол хурандаа гэж бидэнд хэллээ. Би түүнд большевик үнэмлэхээ үзүүлэв. 

	Тэр ихэд гайхаж байгаа бололтой. 

	“Та нар энэ рүү яасхийгээд эсэн мэнд амьд ороод ирэв вэ? Одоо чинь гудамжинд тун осолтой байна шүү. Хааны сууринд улс төрийн хэнээрхэл бүр хэцүүдээд байна. Өнөө өглөө тэнд дайтсан, маргааш өглөө бас л гүвшилцэн, Керенский 8 цагийн үед хот руу орно” гэж эелдгээр өгүүлэв. 

	“Казахууд хаа бий вэ?” 

	“Эндээс бээр хэртэй газар, тэр чигт бий” гээд гараараа заав. 

	“Тэгээд та нар тэднээс хотыг хамгаалах юм уу?” 

	“Үгүй, эрхэм минь бид хотыг Керенскийд хадгалж байгаа улс” гээд инээмсэглэв. Бидний үнэмлэхүүд бидний хувьсгалчийг гэрчилж байсан учраас бидний дотор палхийгээд явчхав. Хурандаа хоолойгоо засан ханиалгаснаа! “Аа тийм, та нарын тэр нэвтрэх бичгийн тухайд гэвэл; Та нарыг баривчлах юм бол та бүхэн үлэмж аюулд учирна. Та нар тулалдаан болохыг үзэх сэн гэж хүсэж байвал би та нарт офицеруудын зочид буудалд нэг өрөө гаргуулж өгүүз маргааш өглөө 7 цагт над дээр ирээрэй. Би та нарт шинэ нэвтрэх бичиг өгөмз” гэв. 

	“Ингэхлээр та бүхэн чинь Керенскийн талын улс уу?” гэж бид асуув. 

	“За, яг ч Керенскийн талынх биш л дээ. “Хурандааг эргэлзэн гуйвж байгаа бололтой” Манай гарнизоны цэргийн ихэнх нь большевикууд байгаа юм. Өнөөдөр тулалдааны дараа тэд их буу аваад, Петроград руу явцгаачихсан. Нэг цэрэг Керенскийн төлөө босохгүй ээ гэж хэлж болно. Тэдний олонх нь тулалдах гэж ерөөс хүсэхгүй байгаа юм. Офицеруудын хувьд бол тэд бараг бүгдээрээ Керенскийн талд шилжчихсэн буюу ердөө л яваад өгчихсөн. Харин бид л... бид л хамгийн хэцүү байдалд орчхоод байгаа улс даа” 

	Бид энд ямар нэг тулалдаан болно гэдэгт итгэхгүй байв... Хурандаа биднийг өртөөн дээр хүргэж өгүүлэхээр жижүүрээ дуртайяа илгээв. Тэр жижүүр өмнөд нутгийн хүн байлаа. Тэр Бессарабид дүрвэн ирсэн франц айлын гэр бүлд төржээ. Тэр: “Би гэдэг хүн аюулын тухай ч, гачигдал дутагдлын тухай ч ер боддоггүй хүн. Харин хөөрхий муу ээжтэйгээ уулзалгүй хэчнээн ч удаж байна даа... бүтэн гурван жил” гэж давтан өгүүлсээр явав. 

	Бид харанхуй бүрэнхий, хүйтэн жихүүн дундуур Петроград тийш хурдалж явахдаа вагоныхоо цонхоор түүдэг галыг тойрон гар занган ярилцаж байгаа хэсэг цэргийг олж харав. Замын уулзвар дээр хэсэг хуягт зогсох аж. Жолооч нар нь цамхгаас толгойгоо цухуйлган, бие биетэйгээ чанга чанга хашхиралдан ярилцана. 

	Цэрэг, улаан гвардич нарын команд толгойлогч хүчгүйгээр хүйтэн хөндий дундуур энэхүү түгшүүрт шөнө турш хэрэн явжээ. Тэд бие биетэйгээ учирлан, хутгалдаж байсан ба харин хувьсгалт цэргийн хорооны комиссарууд батлан хамгаалах явдлыг зохион байгуулахыг чармайн, нэг хэсгээс нөгөө хэсэг рүү нааш цааш явж байв... 

	 

	 

	Невийг өгсөж, уруудан үймж дарвичихсан олон, давлагаа адил урсаж байв. Агаарт ямар нэг юм бүрсийж, их буугаар алсад буудалцахыг Варшавын буудлаас сонсож болох байлаа. Юнкерийн сургууль ер бус үймэн оволзож байв.  Думийн  гишүүд цэргүүдийг гуйж, ятгаж, аргадан, тэдэнд большевикуудын зэрлэг ааш авирын тухай, юнкерүүдийг зодож занчсан, өвлийн ордонд эмэгтэйчүүдийг хүчирхсэн,  Думийн  байрны үүдэнд бүсгүйчүүлийг буудан алсан, Тумапов ванг алсан тухай гэх зэрэг аймшигт явдлуудыг ярьж, хуаран хуарангаар хэсүүчлэн явж байв.  Думийн  хурал хийдэг Александрын танхимд аврах хорооны онцгой хуралдаан болж, ядарч тэвдсэн комиссарууд гарч орон гүйлдэж байлаа Смольныйгоос хөөгдсөн сэтгүүлчид цөм энд байж байлаа. Тэд их л баяр хөөр болчихсон байх ба Хааны суурины байдлын тухай бидний ярианд үнэмшихгүй байв. Тэр дэмий, Хааны суурин Керенскийн гарт орсон, казахууд аль хэдийн Пулковт ирээд байгааг нь хэн бүхэн мэдэж байна шүү дээ гэлцэв. Төмөр замын буудал дээр Керенскийг угтаж авах тусгай комисс сонгов. Түүнийг өглөөгүүр ирнэ гэж хүлээж байв... 

	Шөнө дунд хувьсгалын эсэргүү тэмцэл эхэлнэ гэж нэг сэтгүүлч над хачин их аминчирхан нууцалж хэлэв. 

	Тэр над хоёр уриалга үзүүлсний нэг нь Гоц, Полковников нарын гарын үсэгтэй бөгөөд юнкерийн бүх сургууль, цэргийн эмнэлгээс эдгэрэн гарч байгаа бүх цэрэг, Гергиевийн морин цэргүүдэд дайны байдалд бэлхэн болж. Аврах Хорооны тушаал хүлээж байхыг тушаажээ. Нөгөө нь Аврах хорооны өөрийнх нь хаягтай бөгөөд доорх зүйлийг өгүүлсэн байв. Үүнд: 

	 

	Петроградын ард иргэдэд!

	Хувьсгалт Петроградын ажилчин, цэрэг нөхөд, ард иргэд ээ!

	Большевикууд фронт дээр найрамдал тогтоохыг уриалж байгаа мөртөө ар талд ах дүүсийн хоорондын алалцах дайнд уриалан дуудаж байна. 

	Тэдний өдөөн хатгагч уриалгыг бүү дагагтун! Окоп бүү ухагтун!

	Буу зэвсэг нүднээ бүү үзэгдэг!

	Урван тэрсэлж бүгэх явдал сөнөтүгэй!

	Цэргүүд ээ, хуарангууддаа эргэн очицгоогтун!, 

	Петроградад эхлээд байгаа аллага хядлага бол хувьсгалын үнэнхүү мөхөл мөн. 

	Эрх чөлөө, газар, найрамдлын төлөөнөө эх орон хувьсгалыг Аврах хороог тойрон нягтрагтун!” гэжээ. 

	Биднийг дүмээс гарч явахад улаан гвардийн отряд тааралдав. Тэдний байдал догшин ширүүн, эрс шийдэмгий ажээ. Яг хувьсгалын эсэргүү хуйвалдаанд бэлтгэж байх үеэр нь Зөвлөлийн энэ байрнаас баривчилж авсан, казак цэргийн Зөвлөлийн орон нутгийн хэлтсийн гишүүн арван хэдэн олзлогдогсдыг харанхуй, хоосон гудамжаар тэд авч явав. 

	Хувин дүүрэн жонхуу барьсан нэг хөвүүн дагуулсан цэрэг нүд гялбам цагаан асар том зарлал наасаар явна. Үүнд: 

	“Одоо тус Петроград хот ба түүний орчин тойронд бүслэлтийн байдал зарлаж байна. Гудамжинд, ер нь гадаа ямар нэг хурал, цуглаан хийх явдлыг онцгой захирамж гарах хүртэл хориглосугай... 

	Хувьсгалт цэргийн хорооны дарга Н. Подвойский” гэжээ. 

	Бид гэр лүүгээ явцгаав. Агаар дүүрэн бөглүү дуу чимээ сонсогдох нь автомашины бүрээн дуу, хэн хүний хашхирах, бархирах, алсад нижигнэх буун дуу ажээ. Хот ууртай, бухимдангуй байх ажээ. 

	Өглөө эрт яг харуул халалцахын урьдхан талд Семеновын хорооны хувцас сольж өмссөн юнкерүүдийн суман утасны хороон дээр хүрч ирэв. Тэд большевикуудын тогтоосон нууцгай далд нэр хаягийг олж мэдсэн тул Түүнээ хэлэн, ямар ч саад мадаггүй харуулыг халан авлаа. Хэдэн минутын дараа эргэлт шалгалт хийж явсан Антонов хүрч ирлээ. Юнкерүүд түүнийг баривчлан авч, бяцхан тасалгаанд түгжив. Тусламж ирсэн боловч тэд гал нээн угтав. Хэдэн хүн алагдлаа. Хувьсгалын эсэргүү үймээн эхэллээ. 

	
VIII БҮЛЭГ : ХУВЬСГАЛЫН ЭСЭРГҮҮ ЯВДАЛ

	Маргааш өглөө нь, арван нэгдүгээр сарын 11, “аравдугаар сарын 29”-ний ням гарагт бүх сүмийн хонхон дуун дунд казахууд хааны Суурин руу орж очсон бөгөөд Керенский өөрөө дүүхэлзсэн цагаан морь унажээ. Тэд намхан ухаагийн орой дээрээс сүмийн алтан шаргал ганжир, өнгө бүрийн бүнхгэр орой, уйтгарт хөндийн дотор униартан цайварлах нийслэл хотын үй түмэн байшин барилга түүний цаад талд Финийн булангийн гялтганан мэлтэлзэх усыг харж болох байлаа. 

	Тулалдаан болсонгүй. Харин Керенский тоогүй муухай алдаа хийжээ. Керенский Хаан суурины буучийн II хороонд зэвсгээ хураалгах тушаал өглөөний 7 цагт илгээжээ. Гэтэл цэргүүд бид төвийг сахиж байгаа тул зэвсгээ хураалгахыг хүсэхгүй байна гэж хариулжээ. Керенский тэдэнд арван минут бодох хугацаа өгөв. Энэ явдал цэргүүдийн уур хилэнг хөдөлгөжээ. Тэд цэргийнхээ хороогоор дамжуулан өөрснөө өөрсдийгөө удирдаж явсаар найман сар болсон атал харин одоо хуучин журам дэглэм ахиад ханхалж эхэлдэг. 

	Хэдэн мөчийн дараагаар казакуудын их буунууд хуарангууд руу гал нээж, найман хүнийг алчхав. Энэ мөчөөс авхуулан Хаан сууринд “төвийг сахисан” цэрэг ганц ч үлдсэнгүй. 

	Харилцан буудалцах нүргээнт чимээ, маршлан яваа хүмүүсийн хөлийн чанга гишгэлтэд Петроград хирдхийн үймэв. Бүрхэг сүүмгэр тэнгэрийн дор, цас орохыг зөгнөн хүйтэн салхи хонгиурдаж байлаа. Үүр хаяарах үеэр Юнкерийн хүчирхэг отрядууд цэргийн зочид буудал утасны газрыг эзэлсэн боловч цус урсгасан тулалдааны эцэст арчигдан зайлав. Морскойн дунд модон хайрцаг торх, хавтгай цагаан төмрөөр босгосон хаалтын ард хэвтсэн мөн Горхов Исаакиевын талбайн буланд нуугдан унаатай, явган зорчигчдыг буудаж байгаа усан цэргүүд утасны хороог бүсэлсэн байв. Тэдний хажуугаар улаан загалмайн дарцаг хатгасан авто машинууд үе үе явж өнгөрч байлаа. Усан цэргүүд тэднийг яах ч үгүй байлаа. 

	Утасны хороо дээр байж байсан Альберт Рис Вильямс105 дүүрэн шархтан авч яваа юм аятай Улаан загалмайн тэр машинаар тэндээс явсан юм. Тэр машин хотыг тойрон, хувьсгалын эсэргүү ажиллагааны төв байр болох Михайловын юнкерийн сургууль дээр хажуугийн давчуу гудамжаар явж хүрчээ. Сургуулийн хашаанд болж байгаа бүхнийг захиран мэдэж байгаа бололтой нэгэн франц офицер байж байлаа. Утасны хороо дээр тийм арга замаар сум хэрэглэл, хүнс тэжээл хүргэж ирж байлаа. Улаан загалмайн юм аятай хэдэн арван авто машин юнкерүүдийн холбоо барьж, ханган нийлүүлэх ажлыг гүйцэтгэж байв... Тэд Английн өөрчлөн байгуулсан хуягт дивизионоос олгосон тав зургаан хуягттай байв. Луйзат Брайантыг106 Исаакиевын гудамж уруудан явж байхад нь Хуягтын нэг, Адлшралтейн тэндээс утасны хороон тийш явж байгаа нь тааралджээ. Гоголийн гудамжны буланд яг Луйза Брайантын өмнө нь тэр машин ирж зогсжээ. Дөрвөлжин хураасан түлээний цаана нуугдсан хэдэн усан цэрэг түүн рүү гал нээжээ. Тэгтэл хуягтын цамхгийн пулемёт хураасан түлээ рүү ч, гудамжинд яваа олон руу ч суман мөндөр асгаруулан зүг бүр тийшээ галлаж гарчээ. Брайантын зогсож байсан гулдан доор долоон хүн алагдсаны хоёр нь жижигхэн хүүхэд байжээ. Гэнэт усан цэргүүд нууц хашилтынхаа араас харайн гарч ирээд, хашхиралдан ухасхийв. Тэд асар том машиныг бүслэн, түүний буудаж байгааг хайхралгүй нүх, сүв, ангал бүр лүү нь жадаараа хатгалж гарав... Хуягтын жолооч шархадсан маяг үзүүлэн залилсанд, усан цэргүүд түүнийг орхиж явцгаав. Гэтэл хуягт гэнэт ухасхийн дум тийш хурдлан большевикуудын зэрлэг аашлалын тухай домгийг арвижуулахаар давхин арилав. Амь үрэгдэгсдийн дотор нэгэн англи офицер байв... 

	Хожим нь сонинууд юнкерийн хуягт дээр байсан нэгэн франц офицерыг баривчилж, Петропавловын цайз руу илгэжээ гэж мэдээлж байсан болно. Францын элчний газар энэхүү мэдээний худал болохыг тэр даруй мэдэгджээ. Гэтэл думийн нэг гишүүн өөрөө энэхүү офицерыг суллуулж амжсан гэж над ярьсан билээ. Холбоотны улсуудын элчний газрууд албан ёсны байдлыг хэчнээн журамлан сахиж байсан боловч Англи, Францын зарим офицер энэ үеэр Аврах хорооны хуралдаан дээр мэргэжилтнээр оролцох хүртэл тун идэвхтэй ажиллаж байсан билээ... 

	Хотын хэсэг бүхэнд юнкерүүд ба улаан гвардийнхны хооронд жижиг тулалдаан, хуягтуудын хооронд байлдаан өдөржин болсоор байв... Пулемётоор тасралтгүй шүрших, ганц нэг буудах, үе үе тачигнах чимээ хол ойргүй сонстож байв. Дэлгүүрүүдийн цонхны төмөр сараалжуудыг буулгасан байсан боловч худалдаа дэлгүүр ажилладаг янзаараа л ажилласаар байв. Тэр байтугай Кино театрууд гаднах гэрлийг унтраагаад кино тавьсаар, үзэгч пиг дүүрэн байдгаараа л байлаа. Трамвайнууд явдгаараа явж утас шөрмөснүүд ажилласаар л байв. Хүмүүс утасны хороонд залгаад л харилцан буудалцаж байгаа чимээг тодхон сонсож болох байв. Смольныйн бүх аппаратыг тасалсан байсан боловч харин Дум, Аврах Хороо хоёр юнкерийн бүх сургууль, мөн түүнчлэн Хааны суурин дахь Керенскийтэй утсаар байнгын холбоо барьж байв. 

	Өглөөний 7 цагт Владимирын юнкерийн сургууль дээр цэрэг, усан цэрэг, улаан гвардынхны отряд хүрэлцэн ирэв. Хорин минутын дотор зэвсгээ хураалгахыг юнкерүүдэд шаардав. Юнкерүүд үүнийг татгалзав. Тэд бэлтгэл хийж аваад, цагийн дараа дайрах гэж оролдоод үзсэн боловч Гребец ба Их гудамжны булангаас нээсэн хүчтэй галд бут цохигдов. Зөвлөлүүдийн цэрэг уг сургуулийг бүслээд, гал нээж эхлэв. Пулемётоор галлан, хуягласан хоёр автомашин барилгын дагуу хойш, урагш явж байлаа. Юнкерүүд утсаар тусламж гуйв. Хоёр их буутай усан цэргийн хүчирхэг отряд манай хуарангийн урьд талд байрлачхаад байгаа учраас хөдөлж зүрхлэхгүй байна гэж казахууд хариулжээ. Павловын юнкерийн сургууль бас бүслэгджээ. Михайловч-Юнкерүүдийн ихэнх нь гудамжнаа тулалдаж байв. 

	Арван хоёр хагаст хээрийн гурван их буу хүрэлцэн ирэв. Бууж өгөхийг юнкерүүдэд дахин шаардахад, тэд хариу өгөхийн оронд гал нээж, цагаан дарцаг барьж явсан зөвлөлийн хоёр төлөөлөгчийг буудан алжээ. Тэхтэй зэрэг нь ёстой л нэг авч гарав. Сургуулийн ханануудыг том томоор цөм цохив. Юнкерүүд амь тэмцэн үзэлцэж байлаа. Дайралтад орсон улаан гвардынхныг ширүүн галаар зогсоож байв. Хувьсгалт цэргийн хороотой ямар ч хэлэлцээр хийхгүй байхыг Керенский Хааны сууринаас утсаар тушаав. 

	Дайралт бүтэлгүйтэн, гарз хохирол учирсанд улайран догширсон зөвлөлүүдийн хүч зад цохиулсан барилгуудыг зогсоо жолоогүй шүршиж хаяв. Ингэж салам болтол нь шүршиж байгааг толгойлогчид нь зогсоох гэж оролдоод хүч хүрсэнгүй. Смольныйн комиссар Кирилов гэгч ингэж зогсоох гэсэн боловч түүнийг тэр дор нь эд бад хийчихнэ шүү гэж цэргүүд заналхийлжээ. Улаан гвардынхныг юу ч зогсоож чадсангүй. Хэрэв амь эсэн Энх үлдээвэл бууж өгөхөд бэлхэн байна гэснээ мэдэгдэн юнкерүүд гурав хагаст цагаан дарцаг өргөв. Ёсоор болгоно гэсэн амлалт өгөв. Олон мянган цэрэг, улаан гвардынхан хашхиралдан шуугилдсаар, байшингуудын хаалга цонх, цөм цохиулсан онгорхой завсраар садран орж очив. Эднийг хориглон зогсоож амжаагүй байтал тэд яах ийхийн зуургүй таван юнкерийг жадлан цааш харуулж амжсан байв Үлдсэн хоёр зуу орчим юнкерийг цугларсан олны анхаарлыг татахгүйн тулд хуяг харгалзагчаар сахиулан хэсэг хэсгээр таслан Петропавловын цайз руу илгээв. Тэгтэл бас зам зуур нь тэдний нэг хэсэг рүү бөөн хүмүүс дайран орж, найман ч юнкерийг цааш харуулж орхижээ. Тулалдаанд зуу илүү цэрэг, улаан гвардич амь үрэгджээ. 

	Ялагчид Инженерийн бэхлэлт тийш хөдлөв гэж хоёр цаг хэртэйн дараа дунд утсаар мэдээ ирэв. Дум тэдний дотор Аврах хорооны сүүлчийн уриалгыг тараалгахаар арван хоёр гишүүнээ тэр дор нь явуулав. Илгээгдсэн гишүүдийн зарим нь эргэж ирсэнгүй... Юнкерийн бусад бүх сургууль эсэргүүцэлгүй бууж өгсөн бөгөөд юнкерүүдийг ямар ч түвэг бэрхшээлгүйгээр, эсэн мэнд Петропавловын цайз, Кронштад хоёрт хүргэж өгөв. 

	Утасны хороо большевикуудын хуягт хүрэлцэн ирж, усан цэргүүд довтолгоонд орохыг хүртэл буюу бүр орой болтол тэссээр байв. Айж сандарсан холбоочид байшин дотуур хашхиралдан гүйлдэж байлаа. Юнкерүүд таних. бүхий л тэмдгээ хуу татан авч, нуугдахаар шийдсэн тэдний нэг хүн Вильямст пальтог нь юу хүссэн бүхнээр чинь авъя гэв... Тэдний олонх бүр өвлийн ордонд байхдаа ард түмний өөдөөс мэс барихгүй гэж амлаж байсан учраас “Биднийг алах нь! Биднийг сүйд хийх нь!” гэж юнкерүүд хашхиралдаж байв. Хэрэв Антоновыг суллавал, яах вэ зуучилж өгье гэж Вильямсын хэлсэнд түүнийг тэр дор нь гүйцэтгэв. Их гарц хохирол амссандаа хилэгнэн хорссон ялагч усан цэргүүдэд хандан Вильямс, Антонов хоёр үг хэлж Юнкерүүдийг суллан тавьжээ. Гэвч юнкерүүдийн үхтлээ айсан зарим нэг нь дээвэр дээгүүр гүйлдэн зугтах буюу байшингийн дээвэрт нуугдах гэж оролдож байв. Тэднийг цөмийг нь барьж аван, гудамжинд гаргав. 

	Цус нөжид будагдсан, ядарч зүдэрсэн боловч бахдан хөөрсөн усан цэрэг, ажилчид аппарат байрлуулсан танхимд дайран орж очоод цэвэрхэн олон хүүхнүүдийг харан балмагдаж яах учраа эс олон тэрүүхэн дороо гишгэлэн зогсоцгоов. Нэг ч хүүхэн хэлмэгдсэнгүй. Нэг ч хүүхнийг доромжилсонгүй. Тэд айн буланд шигдэж байснаа, аюул учрахгүйг мэдээд хорслын сэтгэлээ зоргод нь тавин “Аа, заваан харчууд, бүдүүлэг амьтад! Тэнэгүүд!” гэж хашхирцгаав. Усан цэрэг улаан гвардынхан бүр яах учраа эс мэдэн балмагдав. Хүүхнүүд пальто, малгайгаа эгдүүтэйеэ өмсөнгөө “Араатнууд! Гахайнууд!” гэлцэн чарлалдана. Олонх нь оросын сурвалжит дээд гэр бүлээс гаралтай бөгөөд эрхэмлэн хүндлэгч хаанаа эргүүлэн суулгахын төлөө тулалдаж байсан зоригт залуу хамгаалагч юнкерүүддээ сум авч өгөн, шархыг нь боож байхдаа тэр хүүхнүүдийн санаа сэтгэл хэчнээн их омголон бардам байсан гээ! Гэтэл наадуул нь ажилчин, тариачин гэсэн “харанхуй мунхаг хүмүүс” байлаа... 

	Хувьсгалт цэргийн Хорооны комиссар намхан тагжгар Вишняк хүүхнүүдийг эндээ үлдэхийг ятгах гэж оролдож байлаа. Вишняк ер бусын эелдэг байлаа. “Та нарыг тун зохисгүй муухай байлгаж байсан байна. Утсан харилцаа хотын думийн гарт байлаа. Та нарт сард 60 рублийн хөлс өгч, хоногт арав, түүнээс ч илүү цаг ажиллуулж байсан байна. Одоо цөм өөр болно. Засгийн газар утсан харилцааг шуудан цахилгааны яаманд шилжүүлнэ. Та нарын цалин хөлсийг удахгүй 150 рубль болгож, ажлын чинь цагийг богиносгож өгнө. Та нар ажилчин ангийн гишүүд болохоор зол жаргалтай байх ёстой” гэв. 

	“Ажилчин ангийн гишүүд Энэ... энэ адгуусан амьтдыг чинь бидэнтэй адилтгаж байгаа юм биш биз дээ, арай? Үлдэх ий? Бидэнд мянган рубль өглөө ч гэсэн тэгж ярихгүй харин” гэлцэн хүүхнүүд туйлаасаа жигшин дээрэнгүйлсэн байртай танхимыг хаян гарч одоцгоов. 

	Зөвхөн албан хаагчид, монтёрууд, ажилчид л үлдэв. Утсан харилцаа амин чухал байсан тул коммутаторуудыг ажиллуулах ёстой байлаа. Туршлагатай телефончид ердөө зургаахан байв. Сайн дураараа орж ажиллах хүмүүс байвал ирж ажиллахыг уриалав. Зуу шахам усан цэрэг, цэрэг, ажилчин, уриаг хүлээн авав. Зургаан хүүхэн зааж зааварлан, тусалж хараал ерөөл тавин тал бүр тийшээ хөдөлж байлаа. Ажил хэрэг олигтой болж өгөхгүй байсан боловч ямар боловч ажилдаа орон, дамжуулагч шугамууд дүнгэнэж эхлэв. Хамгийн түрүүнд Смольный, хуарангууд ба фабрикуудын хооронд холбоо барьж, дараа нь дум, юнкерийн сургуулиудтай харилцаа холбоог таслав. Үдэш орой болсон хойно энэ тухай яриа хот даяар тарж, хөрөнгөтний хэдэн зуун төлөөлөгч утасны харилцуураар “Тэнэгүүд! Чөтгөр шуламсууд!Та нар дандаа ингэнэ гэж санаж байна уу? гайгүй, казахууд ирнэ бий вий!” гэлцэн бархиралдаж байлаа. 

	Шөнө болов. Хүйтэн салхи улин исгэрч Нева дээгүүр бараг нэг ч амьтан хүн байхгүй, ганцхан Казаны суваргын урд талд хүмүүс цуглан, эцэс төсгөлгүй маргаанаа үргэлжлүүлж байв. Хэдхэн ажилчин, цэргээс бусад нь цөм худалдаачид, түшмэд, мөн тэдний мэтийн хүмүүс байлаа. 

	“Ленин германчуудаар найрамдал тогтоолгохгүй л дээ!” гэж хэн нэгэн хүн хашхирав. 

	Нэгэн залууд эрэг зад эсэргүүцэн; “Тэгээд хэн буруутай юм бэ? Танай тэр Керенский, новшийн муусайн хөрөнгөтнүүд л шүү дээ! Керенский чөтгөр шулам руугаа тонилогтун! Тэр Керенскийгээр үхсэнээ хийх юм. Ленин л хэрэгтэй байна!” гэж хэлэв. 

	Гартаа цагаан юм зангидсан нэгэн офицер думийн дэргэдээс чанга гэгч нь хараал тавин, хана туурган дахь уриалах хуудсыг хуу татаж байлаа. Тэр уриалгын нэг

	 

	Хотын думийн гишүүн большевикуудаас Петроградын иргэдэд

	Хотын дум хүн ардыг санаа түвшин байлгахад бүх хүчээ тавьж тэднийг талх тариа, нэн тэргүүний хэрэгцээт зүйлсээр хангах ёстой байсан тэрхүү түгшүүрт цаг үед баруун социал-хувьсгалчид ба кадетууд хүн амын нэг хэсгийг нөгөө рүү нь турхиран тэгснээрээ Корнилов, Керенскийнхний ялах явдлыг хөнгөвчилж өгөхийг чармайхдаа өөрсдийн үүргийг умартаад, хотын думийг хувьсгалын эсэргүү цуглаан болгож хувиргалаа. Баруун социал хувьсгалчид ба кадетууд шууд гүйцэтгэх үүргээ биелүүлэхийн оронд хотын думийг ажилчин, цэрэг ба тариачдын депутатуудын зөвлөлийн эсрэг, хувьсгалт засгийн газар, найрамдал, талх, эрх чөлөөний эсрэг явуулах улс төрийн тэмцлийн тавцан болгож хувиргалаа. 

	Петроградын ард иргэд ээ! Баруун социал-хувьсгалчид ба кадетууд хувьсгалын эсэргүү тэмцлээр улайран хөөцөлдөж, шууд гүйцэтгэх үүрэг хариуцлагаа мартаад, хүн ардыг өлсгөлөн, иргэний дайн, цус урсгах явдал тийш хөтөлж байгааг та бүхний сонгосон хотын думийн гишүүн большевикууд бид та бүхний сонорт хүргэе. 183000 иргэдээс сонгогдсон бид хотын думд болж байгаа зүйл бүхнийг сонгогчдодоо мэдэгдэх нь бидний үүрэг гэж үзэж байгаа бөгөөд гунигт уршгийн хариуцлагыг хүлээхгүй гэдгээ бид мэдэгдэж байна” гэжээ. 

	Алсад хааяа нэг буун дуу сонсогдож, хот дотор жихүүн хүйтэн, нам тайван байж, хамаг биеийг нь салгануулсан таталдах өвчнөөс болж тамирдчихсан мэт байлаа. 

	Николаевын танхимд хуралдаж байсан думийн хуралдаан дуусах тийшээ хандаж байлаа. 

	Хилэгнэн хорссон думийнхэн хүртэл бага зэрэг намжсан юм шиг байлаа. Владимирын сургууль автжээ гэж комиссарууд дараа дараагаар мэдээлж байв. Хүч түрэмгийлэх зоргоор загнах явдлын эсрэг ардчиллын хийх тэмцлийн талд дум зогсож байна. Аль ч талынх дийллээ гэсэн дум зоргоор шийтгэх, эрүү шүүлт хэрэглэхийг хэзээ ч ямагт эсэргүүцэх болно” гэж Трупп ярьж байна. 

	Эрс шийдмэг царайтай, өндөр нуруутай кадет өвгөн Коновский “хууль ёсны засгийн газрын цэрэг Петроград руу орж ирэхдээ үймээн дэгдээгчдийг буудна. Энэ бол зоргоор шийтгэх явдал биш ээ” гэж мэдэгдэв. Танхимын өнцөг булан бүрээс, кадетууд хүртэл цөм эсэргүүцэн хашхиралдав. 

	Энд илт эргэлзэн үймэрч хүчин доройтсон байдал ноёлж байв. Хувьсгалын эсэргүү явдал сөнөх тийшээ хандаж байлаа. Социалист-хувьсгалчдын намын төв хороо өөрийн жолоодогчид буюу төлөөлөгчдөдөө үл итгэхээ илэрхийлэв. Зүүн жигүүр тухайн байдлыг захиран зохицуулж байв. Авксентьев огцров. Керенскийг угтан баяр хүргэхээр төмөр замын буудал руу явсан комисс баривчлагдав гэсэн мэдээг зарлага авчрав. Чанх урд ба баруун өмнө зүгээс алсад буудах их бууны нүргэлээн гудамжинд сонстож байв. Керенский ирээгүй л байв.. 

	Энэ өдөр дөнгөж: “Правда”, “Ард түмний үйлс”, “Шинэ амьдрал” гэсэн гурван сонин л гарав. Тэдгээр сонин цөм л “Эвслийн” шинэ засгийн газрын тухай асуудалд ихээхэн материал зориулжээ. Эсерийн сонин кадетыг ч, большевикуудыг ч оролцуулаагүй танхим байгуулахыг шаардаж байв. Найдвар даан ч горьдлогогүй байв. Смольный буулт хийх зүг рүү эргэв. Хөрөнгөтнүүдээс бусад бүх хэсгийг төлөөлсөн дан социалист засгийн газар эмхлэгдэв. “Правда” сонин дооглон бичихдээ: “Энэ бол намуудтай хийсэн эвсэл биш ээ. Эдний үлэмж хэсэг бол хойноосоо ажилчдыг ч, тариачдыг ч эс дагуулж чадах унаж ялзарсан нэр алдар бүхий бөгөөд хөрөнгөтнүүдээс өөр хэний ч талархан хүлээгээгүй өчүүхэн бүлэг сэтгүүлчид болно. 

	Бидний байгуулсан эвсэл бол хувьсгалт арми ба тариачин ядуустай пролетарийн хувьсгалт намаас байгуулсан эвсэл болно” гэжээ. 

	Хэрэв аль аль талын этгээдүүд тохиролцон зөвшөөрөлцөхгүй юм бол манайх ажил хаялт зарлана гэж заналхийлсэн Төмөр замын ажилчин албан хаагчдын холбооны Бүх оросын гүйцэтгэх хорооны өөрсдөдөө эрэмшин найдсан зарлалуудыг хана туургаар нэг наасан байв. Үүнд: 

	“Эх орноо тамлан зовоож байгаа энэ бүх үймээн самуунаас большевикууд ч, Аврах хороо ч, Керенскийн цэргүүд ч ялж гарахгүй. Харин төмөр замчдын холбооныхон бид л ялах болно оо». 

	“Улаан гвардынхан төмөр зам шиг ийм нарийн төвөгтэй хэргийг удирдан жолоодож чадахгүй. Түр засгийн газрын тухайд гэвэл засгийн эрхийг барих ерөөс чадваргүй болохоо нэгэнт харуулсан болно...” 

	“Нийт ардчиллын итгэл найдварт тулгуурласан засгийн газраас эрх мэдэл олгоогүй бол ямар ч намтай болов хамсран ажиллахаас бид татгалзаж байна” гэх мэтээр бичсэн байв. 

	Хүмүүсийн цаглашгүй хүчний хязгааргүй идэвх чармайлтаас болоод Смольный оргилон буцалж байлаа. 

	Үйлдвэрчний эвлэлүүдийн ерөнхий штабт Лозовский намайг Никовлаевын төмөр замын ажилчны төлөөлөгчидтэй танилцуулав. Нийтийн цуглаанууд болж жолоодогчдоо буруушаан зэмлэснийг тэр төлөөлөгчид ярив. 

	Тэр төлөөлөгч “засгийн бүх эрхийг зөвлөлүүдэд” гэж (ширээ шаан хэлээд) Төв Хороонд байгаа хориглон хамгаалах үзэлтнүүд Корниловт тус дөхөм үзүүлж байна. Тэд Корниловтай уулзуулахаар төлөөлөгч илгээх гэж оролдсоны нь бид Минскт баривчлан авсан. Манай хэсгийнхэн Бүх оросын их хурал хуралдуулахыг шаардсан боловч тэд түүнийг зарлан хуралдуулахаас татгалзаж байна...” гэж ярив. 

	Гэтэл энд зөвлөлүүд ба армийн хороодынхтой л адил байв. Янз бүрийн ардчилсан байгууллага дараа дараалан гүн гүнзгий, эрс өөрчлөлт үзэж байлаа. Хоршоолол дотоодын тэмцэлд автсан байв. Тариачны депутатуудын гүйцэтгэх хорооны хурал ширүүн маргаан дунд болж өнгөрөв. Казакуудын дотор хүртэл үймээн эхлэв... 

	Харин Смольныйн дээд давхарт хувьсгалт цэргийн хороо сулран сааралгүй, харин ч бүр эрч хүчээ аван ажилласаар байв. Тийшээ хүмүүс сэргэлэн цовоо, эрч хүч дүүрэн ирээд, өдөржин шөнөжин энд эргэлдэн, шалан дээр дуг хийхээр унтахаас бусад цагт нь ажиллан эцэж ядарч, цонхийж цайчихсан, хоолой нь паргиж хувцас хунар нь үнгэгдчихсэн гарч явцгаана. Аврах хорооныхныг хуулиар хамгаалахгүй гэж зарлав. Үй олон боодолтой, баглаатай шинэ ухуулах хуудас107 шалан дээгүүр нэг овоолоотой байв. Үүнд: Түүнд өгүүлсэн нь... “хуйвалдагчид гарнизоны дотор ч ажилчин олны дунд ямар ч түшиг тулгуургүй атлаа гэнэтийн цохилт хийнэ гэдэгт дан ганц найджээ. Гэвч тэдний төлөвлөгөөг Петропавловын цайзын комиссар, бага дарга Благонрав, нэрийг нь дараа олох нэг улаан гварди нарын хувьсгалт сонор сэрэмжийн ачаар зохих цаг үед нь олж илрүүлжээ. Хуйвалдааны төвд “Аврах Хороо” гэгч байжээ. Цэргүүдийг командлах үүргийг хурандаа Полковниковт өгсөн байв. Түүний тушаал захирамжийг тэдэнд ам тангаргаа өгч байж суллагдсан бөгөөд ТГХ-ны гишүүн байсан Гоц үйлдэж байсан байна. 

	Энэ тухай Петроградын хүн амд мэдэгдэн, хувьсгал цэргийн хорооноос тогтоох нь: 

	Хуйвалдаанд оролцсон этгээдүүдийг баривчилж, цэргийн хувьсгалт шүүхэд шилжүүлсүгэй!” гэжээ. 

	Юнкерүүд ба казахууд Кремлийг бүслэн, зэвсгээ хураалгахыг зөвлөлүүдийн цэргүүдэд шаарджээ. Зөвлөлүүдийн цэргүүд шаардлагыг нь биелүүлсэн бөгөөд тэднийг Керемлиэс гарч явахад дайснууд тэдэн рүү дайран орж бууджээ. Большевикуудын хүч султай отрядуудыг утасны хороо, цахилгаан мэдээний газраас хөөн гаргажээ. Хотын төв юнкерүүдийн гарт байж байна... Тэгэвч тэднийг хүрээлэн зөвлөлүүдийн шинэ хүч хуримталсаар байна. Гудамжны тулалдаан аажимдаа ширүүссээр байна. Хэлэлцээр хийх гэсэн оролдлого болгон бүтэлгүй дуусаж байна. Зөвлөлүүдийн талд арван мянган цэрэг бүхий гарнизон, яльгүй цөөн улаан гвардич байна Засгийн газрын талд зургаан мянган юнкер, хоёр мянга таван зуун казак, хоёр мянган цагаан гварди байна гэсэн мэдээ Москвагаас ирэв. 

	Петроградын зөвлөлийн хуралдаан болж, зэргэлдээ нь бас шинэ ТГХ-ажлаа явуулан дээд давхарт хуралдаж байгаа Ардын комиссаруудын зөвлөлөөс тасралтгүй орж ирсээр байсан хууль, тогтоолуудыг хянан хэлэлцэж байв108. Хууль батлах нийтлэх журам найман цагийн ажлын өдрийн тухай хууль, Луначарский санал болгон оруулсан “Ардын гэгээрлийн системийн үндэснүүд” зэргийг энд авч хэлэлцжээ. Тэр хоёр хуралдаан дээр нийтдээ хэдхэн зуун хүн байсны ихэнх нь зэвсэглэсэн байлаа. Смольный бараг хоосон байв. Гагцхүү хажуу жигүүрүүдийг бууны хараан дор байлгахын тулд хамгаалагчид цонхны дэргэд пулемёт зоон бэлээхнээ зогсож байв. 

	ТГХ-ны хуралдаан дээр Бүх оросын төмөр замын ажилчин, албан хаагчдын холбооны гүйцэтгэх хорооны төлөөлөгч үг хэлэв. 

	“Бид аль ч талын цэргийг зөөхөөс татгалзаж байна. Хэрэв Керенский Петроград руу ирэх юм бол бид харилцааны нь бүх шугамыг тасална гэдгээ мэдэгдэж Керенский рүү төлөөлөгч илгээсэн” гэв. 

	Дараа нь тэр өнөө л заншсанаараа шинэ засгийн газрыг эмхлэн байгуулахын тулд социалист бүх намын бага хурлыг зарлан хуралдуулах санал тавив... 

	Каменев тун болгоомжлон хариулав. Большевикууд тийм бага хуралд уухайн тас оролцох сон биз ээ. Гэвч асуудлын гол нь засгийн газрыг байгуулахад биш, харин байгуулагдах засгийн газар зөвлөлүүдийн их хурлын программыг хүлээн авах эсэхэд л байгаа юм. ТГХ зүүн эсерүүд ба социал-демократ интернационалистуудын тунхаглалыг авч хэлэлцээд, армийн хороод ба тариачны зөвлөлүүдийн төлөөлөгчдийг хүртэл оролцуулаад бага хуралд тэгш тоотой төлөөлөгчид оролцуулах тухай саналыг батлав гэж хэлэв. 

	Их танхимд Троцкий сүүлийн өдрүүдэд болсон үйл явдлын тухай тайлан гаргав. 

	Троцкий “Бид Владимирын юнкерүүдийг бууж өг гэсэн санал тавьсан юм. Бид цус урсгахгүй байх сан гэж хүссэн юм. Гэвч нэгэнт цус урсаж эхэлсэн болохоор гагцхүү хайр найргүй үзэлцэх ганцхан зам л байна. Бид ямар нэг өөр аргаар ялна гэж бодвол гэнэн хонгор явдал билээ. 

	Шийдвэрлэх цаг үе ирлээ. Бүгд Хувьсгалт цэргийн хороонд тусалж, түүнд өргөст утас, бензин, зэвсгийн бүх нөөцийн талаар түүнд мэдээлэх ёстой. 

	Бид засгийн эрхийг нэгэнт байлдан авсан болохоор одоо харин түүнээ тогтоон барьж чадах хэрэгтэй” гэлээ. 

	Меньшевик Иоффе намынхаа нэрийн өмнөөс тунхаглал унших гэж хүссэн боловч Троцкий “зарчмын талаар маргаан” гаргахаас татгалзав. “Бидний маргааныг одоо гудамжинд шийдэж байна. Эрс шийдвэртэй алхам нэгэнт хийгдсээн. Бид бүгдээрээ цөм, мөн би ч гэсэн болж байгаа бүх хэрэг явдлын хариуцлагыг хүлээж байна” гэж өгүүлэв. 

	Гатчины фронтоос хүрэлцэн ирсэн цэргүүд үг хэлэв. Их бууны 481 дүгээр бригадын гавшгайчдын нэг нь: “Окопынхон энэ тухай дуулав уу, үгүй юү? за даа, энэ чинь л манай засгийн газар мөн дөө гэж хэлнэ дээ” гэлээ. Бага дарга нарын Петроградын сургуулийн нэг юнкер өөрөө ба өөр хоёр хүн зөвлөлүүдийн эсрэг тэмцэхээс татгалзсанаа, түүний нөхөд нь өвлийн ордны тулалдаанаас эргэж очоод өөрийг нь комиссараараа сонгоод жинхэнэ хувьсгалд хүчин зүтгүүлэхээр Смольный руу илгээснийг ярив. 

	Яльгүй гандаж борлосон бөгөөд тушаал өгч асуултуудад хариу өгсөөр байсан Троцкий дахин индэр дээр гарч ирэв. 

	“Жижиг хөрөнгөтнүүд ажилчин цэрэг тариачдыг бут ниргэхийн тулд ад шуламстай өөртэй нь ч болов хэлэлцээр хийхээс буцахгүй байна” гэв. Сүүлчийн хоёр хоногт ууж согтуурах явдал их үзэгдсэн учир Троцкий “Ууж болохгүй ээ” нөхөд өө! Оройн найман цагаас хойш ээлж ёсоор харуулд л гараагүй бол хэн ч гадагш гарч болохгүй. Ууж согтууруулах зүйлс нөөцлөн хадгалж болох бүх байр савыг нэгжих хэрэгтэй. Бүх спиртийн109 зүйлийг устгавал зохино. Дарс худалдагч этгээдэд ямар ч уучлалт үзүүлж болохгүй...110” гэв. 

	Хувьсгалт цэргийн хороо Выборгийн районы төлөөлөгчид, дараа нь Путиловын заводын төлөөлөгчдөд хүн илгээв. Тэд яаран цугларав. 

	Троцкий “Бид алагдсан нэг хувьсгалч бүрийн оронд хувьсгалын таван эсэргүүг ална” гэж мэдэгдэв. 

	Бид дахин хот руу оров. Думийн байр гэрэл гэгээтэй, тийшээ үй олон хүн цутгасаар байв.. Доод давхарт цорхирон уйлах гаслан хашхиралдах чимээ сонстож байв. Тулалдаанд амь үрэгдсэн буюу чухамдаа гэвэл тулалдаанд амь үрэгдсэн байх гэж бодож байсан юнкерүүдийн нэрсийн жагсаалттай мэдээллийг тойрон хүмүүс шаваатай байв. Учир нь амь үрэгдсэн гэж тоологдогсдын олонх нь тэр дорхноо мэдэхэд л амьд мэнд байж байдаг байсан юм. Дээр, Александрын танхимд Аврах хороо хуралдаж байв. Энд офицерууд улаан тасамт алтан погонууд, меньшевик, эсер сэхээтнүүдийн танил царай, банкны эзэд ба дипломатуудын ширүүн харц гоё ганганаас цаашгүй хээнцэр хувцас бүхий хуучин засгийн түшмэлүүд, ганган хувцасласан хүүхнүүд харагдаж байлаа. 

	Нөгөө утасны хорооны залгагч хүүхнүүд өчиг өгч байлаа. Язгууртан сурвалжтануудын төрх маягийг дуурайн анхаарал татам хувцасласан боловч туранхай царайтай, элэгдэж муудсан ботинктой бүсгүйчүүд дараа дараагаар индэр дээр гарч очиж байлаа. Тэд Петроградын “ганган” олон буюу офицерууд баячууд, улс төрийн нэрт зүтгэлтнүүдийг алга ташихад баяссандаа болж царай нь улайж байлаа. Тэд пролетари нарын гарт зовж шаналж байснаа яриад, бат нот тогтсон, хүчирхэг хуучин бүх дэглэмд үнэнч байгаагаа дараа дараалан тангараглаж байлаа. Николаевын танхимд Дум дахин хуралдаж байв. Хотын тэргүүн Петроградын цэргийн хороод өөрсдийн үйлдсэн хэргээс ичин зовж байна. Суртал нэвтрүүлэг хэргээ бүтээж байна гэж их л найдвар дүүрэн өгүүлэв. Нууц даалгавартнууд орж гарсаар байлаа. Тэд большевикуудын зэрлэгээр авирласан тухай олон хүн хядсан тухай шинэ шинэ мэдээ авчирч юнкерүүдийг аврах гэж оролдон мөрдөн хянах ажил хийж байв... “Большевикуудыг зан суртахууны хувьд л ялна уу гэхээс биш, жадын хүчээр ялахгүй...” гэж Трупп хэлэв. 

	Тэгвэл хувьсгалт фронт дээр юм бүхэн бүтэлтэй байсангүй. Дайсан этгээд их буугаар зэвсэглэсэн, хуягласан галт тэргийг татаж авчирчээ. Гол төлөв сургуулилаагүй улаан гвардич нараар бүрдсэн зөвлөлүүдийн отрядууд офицер дарга нар ч үгүй, хэрхэх тодорхой төлөвлөгөө ч үгүй байлаа. Тэдэнд дөнгөж таван мянган байнгын цэрэг нийлжээ. Гарнизоны бусад ангиуд зарим нь юнкерүүдийн үймээнийг дарж, нийслэлд журам дэглэм сахиулан, нөгөө зарим нь хэний талд орохоо шийдэж чадаагүй байв. Оройн арван цагт Ленин гарнизоны хороодын төлөөлөгчдийн хурал дээр үг хэлсэн бөгөөд хороод дийлэнх олонхынхоо саналаар тэмцэлд оролцохоор тогтов. Ерөнхий штабархуу нэг тийм хороог таван цэргийн бүрэлдэхүүнтэй байгуулсан ба өглөө эрт гэгч нь хороод бүрэн дүүрэн байлдааны байдалтайгаар хуарангуудаас гарав. Би гэртээ харьж явахдаа тэдэнтэй тааралдав. Тэд эзлэгдсэн хотын хоосон гудамжаар хачин сайхан эгнэн зэрэгцчихсэн ахмад дайчдын сурмаг, жигд алхаагаар яралзтал алхалж явав... 

	Мөн энэ үеэр Садовайн гудамжинд бүх оросын төмөр замын ажилчин албан хаагчдын холбооны гүйцэтгэх хорооны байранд социалист бүх намын бага хурал болж, шинэ засгийн газрыг эмхлэн байгуулах тухай хэлэлцэж байв. Ялагдагч ч, ялагч болохын хэрэггүй, өнгөрсөн хуучин юмны тухай дурсахын хэрэг алга гэж Абрамович Төвийн меньшевикуудын нэрийн өмнөөс мэдэгдэв. Намууд түүнийг зөвшөөрөв. Баруун меньшевикуудын өмнөөс Дан хэлэлцээр хийх дараах болзлыг большевикуудад санал болгон тавьсан. Үүнд: Улаан гвардийнхан зэвсгээ хураалгаж Петроградын гарнизон хотын думд захирагдвал зохино оо. Керенскийн цэрэг нэг ч буу дуугаргахгүй нэг ч хүнийг баривчлахгүй байг. Большевикуудаас бусад бүх социалист намын төлөөлөгчдөөр бүрдсэн засгийн газар байгуулъя” гэв Рязанов, Каменев, хоёр Смольныйн нэрийн өмнөөс мэдэгдэхдээ: бүх социалист намын эвслийн засгийн газрын байгуулах нь зүйтэй гээд Даны саналыг эсэргүүцэв. Эсерүүд хагарав. Харин тариачны депутатуудын гүйцэтгэх хороо, ардын социалистууд большевикуудтай хамтран ажиллахаас зад татгалзав. Ширүүхэн мэтгэн маргалдсаны эцэст хүлээж авч болохуйц төлөвлөгөөгөө боловсруулах комиссыг сонгов. 

	Комиссынхон шөнөжингөө, дараачийн нь өдөржин, шөнөжин хуралдан тэмцэлдэв. Иймэрхүү хэлэлцээр хийх гэсэн оролдлогыг Мартов, Горький нарын санаачилгаар бүүр арван нэгдүгээр сарын 9 (аравдугаар сарын 27)-нд нэг удаа хийгээд үзсэн билээ. Гэвч тэгэхэд тэр оролдлого бүтлээ алдсан нь угийн омог бардам байдлаараа думийн гишүүн большевикуудын уриалгыг эсэргүүцэв. Керенский ойртон иржээ. Аврах хороо асар их идэвх гаргасан боловч баруун меньшевикууд, тэрчлэн эсерүүд, мөн ардын социалистууд гэв гэнэтхэн хэлэлцээ хийхээс татгалзав. Тэд юнкерийн үймээн цохигдсоны улмаас айн бэмбэгэнэж эхэлжээ. 

	Арван нэгдүгээр сарын 12, (аравдугаар сарын 30)-ны даваа гараг ямар ч мэдээ чимээгүй өнгөрөв. Бүх орос орны хараа хуучин дэглэмийн нэгдэн нийлж болох тэр л бүх хүчний цуглараад, урьд хожид үзэгдээгүй, шинэ, тэгэхдээ зохион байгуулагдаагүй байсан засагтай халз тулан учраад байгаа Петроград хотын дүүргийн манант бүүдгэр хөндийн зүг чиглэж байв. Москвад хэлэлцээр хийж эхэлсэн байв Хоёр тал хэлэлцээр хийж, нийслэл дэх хэрэг юугаар төгсөхийг хүлээж байв. Гэтэл зөвлөлүүдийн их хурлын төлөөлөгчид улс орны өнцөг булан бүр тийш, алслагдсан зах хязгаар нутаг хүртэл гэр гэртээ тарж харихдаа хувьсгалын асан дүрэлзэж байгаа бамбарыг авч харьцгаав. Гайхамшигт үйл явдлын тухай мэдээ усны мандал дээгүүр долгион тархах адил орон даяар түгэн гарж, бүх хот, алсын тосгон гацааныхан үймэн босов. Дум, орон нутгийн захиргаа, засгийн газрын комиссаруудын эсрэг зөвлөлүүд, хувьсгалт цэргийн хороод... цагаан гвардийнхны эсрэг улаан гвардынхан босоцгоов. Гудамжинд тулалдаан болж, хаана л бол цуглаан болж уран хурц үгс урсаж байлаа... Петроградын хэрхэхээс л энэ бүхний хувь заяа шалтгаалж байлаа. 

	Смольный эзгүй шахам байсан боловч  Думийн  байранд үй түмэн хүн үймэлдэж байв. Бүр өтөлж хөгширсөн хотын тэргүүн угийн омог бардам байдлаараа думийн гишүүн большевикуудын уриалгыг эсэргүүцэв. 

	“Дум бол хувьсгалын эсэргүү ажиллагааны төв ерөөс биш ээ. Дум намуудын явуулж байгаа тэмцэлд аль ч талаар оролцоогүй. Харин улс оронд хууль ёсны ямар ч засаг байхгүй байгаа үед журам дэглэмийн цорын ганц төв бол хотын захиргаа юм. Энэхүү баримтыг энгийн номхон ард иргэд зөвшөөрөн хүлээж байна. Гадаадын элчний газрууд хотын тэргүүний гарын үсэг зурсан албан ёсны баримт бичгийг л баталгаатай гэж үзэцгээж байна. Хотын захиргаа бол иргэдийн эрх ашгийг сахин хамгаалж чадах цорын ганц байгууллага мөн гэдгээс өөр зүйлийг Европын хүмүүс аргагүй л төрөлхийн зөн билгээрээ зөвшөөрөн хүлээхгүй байх. Хүсэгч бүх байгууллагыг хотын захиргаа зочлон хүндлэх үүрэгтэй. Ийм учраас ч дум өөрийн байран дотор ямарваа нэг сониныг тараахад саад тотгор хийдэггүй юм. Манай үйл ажиллагааны хүрээ өргөсөж байна. Бид бүрэн төгс эрх чөлөөтэй ажилладаг болох ёстой, бидний эрхийг хоёр тал зөвшөөрөн хүлээвэл зохино. Бид үг дуугүй төвийг сахиж байна. Утасны хороог юнкерүүд эзлээд байхад Полковников Смольныйн бүх утсыг таслахыг тушаасан боловч харин миний бие эсэргүүцэл тавин тэдгээр утас хуучин хэвээр ажиллаж байсан билээ” гэж сэтгэл нь догдлон ярив. 

	Большевикууд егөөдөн инээлдэж, баруун талаас дургүйцэн хашхиралдав. 

	Шрейдер: “Большевикууд биднийг хувьсгалын эсэргүүчүүд гэж үзээд, биднийг хүн амд тэгж ярьж байна. Большевикууд биднийг тээврээс маань хагацуулан бидний эцсийн ганц автомашиныг хүртэл булаан авлаа. Хэрэв үүний улмаас болоод хотод өлсгөлөн эхэлбэл буруу нь бидэнд оногдохгүй. Ямар ч эсэргүүцэл тус болохгүй шүү” гэж үргэлжлүүлэн ярив. 

	Хувьсгалт цэргийн хороо хотын авто машинуудыг албадан хураав гэдэгт итгэхгүй байна. Хэрэв тиймэрхүү явдал гарсан бол бүрэн эрхгүй хүмүүс аргагүй хэрэгцээний эрхээр тэгсэн байж болох юм гэж Кобазев мэдэгдэв. Кобазев “Бид бол думийг улс төрийн хурал болгон хувиргах эрхгүй гэж хотын тэргүүн ярьж байна. Гэтэл энд ярьж байгаа эсер меньшевик хэний нь ч үг болов намын суртал нэвтрүүлэг болохоос биш, өөр юм биш ээ. Бас тэд бослогод өдөөн хатгасан өөрсдийн нууц сонин “Оч”, “Цэргийн дуу хоолой”, “Ажилчны сонин”-ыг хаалга дээр тарааж байна. Хэрэв большевик бид бас энд сониноо тарааж эхэлбэл юу болох вэ? Бид думийг хүндэтгэдэг учраас ийм ажил хийхгүй. Бид хотын захиргаа руу дайрч довтлоо ч үгүй, дайрч довтлох ч гээгүй байна. Харин та нар хүн амд уриалга гаргасан болохоор, бид ч бас ингэх эрхтэй байсан юм...” гэж үргэлжлүүлэн ярив. 

	Үүний дараачаар кадет Шингарев үг хэлэв. “Улсаас урвасан хэрэгт ердөө л шулуухан прокурорт өгөх буюу шүүхэд шилжүүлбэл зохих тэр хүмүүстэй хэл амаа ололцох гэсний ч хэрэггүй” гэж Шингарёв мэдэгдээд думээс большевикуудыг цөмийг нь хөөх саналыг дахин гаргав. Думийн гишүүн большевикуудад халдах ямар ч ял зэмлэл оноох ёсгүй байсны дээр тэд хотын байгууллагуудад цөм идэвх зүтгэлтэй ажиллаж байсан учраас тэр саналыг хэрэгссэнгүй. 

	Тэгэхээр нь: интернационалист хоёр меньшевик думийн большевик гишүүдийн уриалга бол түйвээн хядахыг шууд уриалсан зүйл байсан гэж мэдэгдэв. “Хэрэв большевикуудын эсрэг хүн болгон л хувьсгалын эсэргүү болдог юм бол хувьсгал, замбараагүй байдал хоёрын ялгаа нь юунд байгааг би ойлгохгүй байна... Большевикууд замбараагаа алдаж гүйцсэн олон түмний бүхий л хүсэл тачаадалд захирагдаж байна. Харин бидэнд зан суртахууны хүчнээс өөр юм алга. Бид аль ч талаас гарах хүчирхийлэл түйвээн хядах явдлыг эсэргүүцэж байна. Бидний зорилго бол бий болсон байдлаас эв найрамдлын журмаар гарах замыг л олох явдал мөн...” гэж Пинкевич ярив. 

	Эсер меньшевикүүдийг устгахад ард түмнийг уриалан гудамжаар дүүрэн наасан “Шившгийг нь дэлгэе!” гэсэн гарчигтай ухуулах хуудас бол большевикууд та нарын биеэс хэзээ ч арчин арилгашгүй ялт явдал мөн. Өчигдөрхний аймшигт хэрэг бол тийм ухуулах хуудсаар бэлтгэлийг нь тавьж байгаа зүйлийн зөвхөн эхлэл нь мөн. Би та нарыг хэзээ ямагт бусад намтай нь эвлэрүүлэх гэж зүтгэж ирсэн боловч өнөөдөр та нарын хувьд гагцхүү жигшин үзэхээс өөр сэтгэл төрөхгүй байна!” гэж Назарьев мэдэгдэв. 

	Большевикууд хилэгнэн хашхирч суудлаасаа босон харайцгаав. Тэдэнд үзэн ядсан сөөнгө дуу, хорсон зүхсэн гар зангалтаар хариу өгөв. 

	Би танхимаас гарахдаа хотын инженер меньшевик Гомберг ба гурав дөрвөн сонин сурвалжлагчтай тааралдлаа. Тэд цөм их л баяр баясгалантай байв. 

	Тэд: “Энэ үхээнц хулчгарууд биднээс айж байна. Тэд думийг баривчилж зүрхлэхгүй байна! Тэдний хувьсгалт цэргийн хороо комиссараа нааш илгээж ч зүрхлэхгүй байгаа юм даа. Энд аймаар юу байгаа юм бэ! Өнөөдөр Садовайн буланд “Цэргийн дуу хоолой” сониныг худалдаж байсан нэг хөвүүнийг улаан гвардич баривчлах гэж оролдож байхыг нь би харлаа. Тэр хөвүүн түүний нүүрэн дээр нь даажигнаж байлаа. Харин цугларсан хүмүүс золтой л тэр дээрэмчнийг нухчихсангүй. Одоо ч юм бүхэн л хэдхэн цагийн дотор шийддэг болжээ. Керенский ирэхгүй байсан ч ялгаагүй, тэдэнд засгийн газрыг удирдаж чадахуйц хүн байхгүй юм чинь. Шал дэмий хэрэг!

	Тэднийг тэнд Смольныйд хоор хоорондоо арьсаа хуулалцаж байгааг нь бид дуулав” гэж ярилцаж байв. 

	Миний найз нэг эсер намайг хажуу тийш дагуулж аваачаад “Аврах хороо хаана нуугдаж байгааг би мэдэж байна. Тэдэнтэй очиж ярилцах юм биш үү” гэж над хэлэв. 

	Харанхуй бүрэнхий болчихсон байв. Хотод амьдрал ахуй хэвийн л янзаараа үргэлжилж байв. Үүнд: Дэлгүүрүүд худалдаа наймаагаа хийж, гудамжнуудаар чийдэн асаж, гудамжны хоёр талаар үй түмэн хүмүүс өнөө л хэзээ язааныхаа маргаан тэмцлээ үргэлжлүүлсээр хойш урагшаа зөрөн хөлхөлдсөөр л байлаа. 

	Бид Неваг уруудан явсаар 86 дугаар байшин хүрээд өндөр барилгуудаар хүрээлэгдсэн нэг хашаанд орж очив. Миний найз 229 дүгээр өрөөний хаалгыг өөр маягаар тогшив. Тасалгаа дотор хөлийн чимээ гарч, дотор хаалгаа цааш татан, дараа нь гадна талын хаалгыг яльгүй онгойлгоход эмэгтэй хүний нүүр харагдав. Тэр эмэгтэй шалавхан гэгч шагайж харснаа биднийг оруулав. Тэр эмэгтэй бол их амгалан байрын царайтай дунд зэргийн насны хүн байв. “Кирилл!” гэж тэр эмэгтэй хашхираад цөм хэмд ээ!” гэв. Гал тогооных нь өрөөнд халуун тогтоотой юм буцалж, ширээн дээр талх, давсалсан загастай тавгууд тавиатай байв. Цонхны хөшигний цаанаас офицер хувцастай хүн, хананы агуулах шүүгээнээс ажилчны хувцас сольж өмссөн өөр нэг хүн гарч ирцгээв. Америк сурвалжлагчтай уулзаж байгаадаа хоёул тун их баяртай байсан бөгөөд хэрэв большевикуудтай тааралдвал биднийг лав буудна байх гэж сэтгэл зовнин над ярив. Нэр усаа хоёул хэлээгүй ба хоёул эсер байлаа. 

	“Та нар сонинууддаа яагаад тийм хүн үнэмшихийн аргагүй худал юм хэвлэнэ вэ?” гэж би асуулаа. 

	Офицер нь ер гомдож дургүйцэлгүй “Тийм ээ, би мэдэж байна. Гэвч бид одоо яая гэх вэ дээ” гээд мөрөө хавчив “Ард түмний дотор зохих амьсгал санаа төрүүлэх нь бидэнд чухал байгааг та нар ойлгох ёстой...” гэв. 

	Нөгөөдөх нь түүний үгийг таслан: “Энэ бүхэн бол большевикуудын талаас гарч байгаа тэр аяараа балмад явдал! Тэднийхэнд сэхээтэн ерөөс байхгүй. Засгийн газар ажиллахгүй... Орос гэдэг чинь ганц хот бус, харин бүхэл бүтэн орон шүү дээ... Тэд хэдхэн хоногоос цааш тэсэж чадахгүй гэдгийг бид ойлгож байгаа учраас бид тэдний эсрэг тэмцэж байгаа хамгийн том хүчин болох Керенскийг дэмжин журам дэглэм сэргээн босгоход нь туслахаар шийдсэн юм” гэв. 

	“Энэ бүхэн чинь сайхан л хэрэг байна Гэвч та нар юунд кадетуудтай нэгдэж байгаа юм бэ?” гэж би өгүүлэв. 

	Нөгөө хуурамч ажилчин үнэнээсээ инээлээ. “Үнэнийг хэлэхэд одоо чинь ард түмэн большевикуудыг дагаж байна. Одоохондоо биднийг дагаж байгаа хүмүүс алга. Дайчлах цэрэг бидэнд ширхэг ч алга. Бидэнд жинхэнэ зэр зэвсэг байхгүй байна. Большевикууд ч үнэндээ аргагүй зөв байгаа юм шүү. Одоо үед орос оронд хүч чадалтай ердөө л хоёрхон нам байгаагийн нэг нь большевикуудын нам юм, нөгөө нь кадетуудын далавчин дор халхлагдсан харгисууд юм. Кадетууд бодохдоо биднийг ашиглаж байна гэж санаж байгаа юм, харин үнэн хэрэг дээрээ бид тэднийг ашиглаж байгаа юм. Бид большевикуудыг ниргэмэгцээ кадет нарын эсрэг эргэнэ” гэлээ. 

	“Большевикуудыг шинэ засгийн газарт оруулах уу?. гэхэд нөгөө хүн шилээ маажин: “Энэ бол төвөгтэй асуудал Хэрэв тэднийг эс оруулбал тэд лав цөмийг нь дахиад эхлэх байх. Юу ч гэсэн Зохион байгуулах хурал хуралдах юм бол тэр хурлын хүчний тэнцвэрийг тодорхойлох бололцоо тэдэнд байгаа юм” гэхэд офицер үгийг нь таслан: “Түүнээс гадна энэ нь засгийн газарт кадетуудыг оруулах тухай асуудлыг үүсгэх юм байгаа юм. Оруулахын учир нь түрүүчийнхтэй нэг адил юм. 

	Большевикууд мөн одоо даруйхан бут цохигдож болзошгүй байгаа болохоор кадетууд Зохион байгуулах хурлыг зарлан хуралдуулахыг үнэндээ хүсэхгүй байгаа юм гэдгийг та юу эс андах вэ дээ». Тэр толгой сэгсрээд “Оросууд бидэнд улс төрийн бодлого ч амар бүтэхгүй байна шүү! Америкчууд та нар ч яах вэ, эхээс төрөхийн улс төрийн бодлоготон байж, насан туршдаа улс төрийн бодлогоор оролдож байдаг улс даа. гэтэл бидэнд энэ талаар ганц ч жилийн туршлага байхгүй байгааг та мэдэж байгаа шүү дээ...” гэв. 

	“Та Керенскийн тухайд юу гэж бодож байна?” гэж би асуулаа. 

	Өө, Керенский бол Түр засгийн газрын нүгэл бүхний гэм буруутан. Керенский л биднийг хөрөнгөтнүүдтэй эвсэл байгуулах хэрэг хийлгэсэн юм. Хэрэв тэр сүрдүүлж байснаа биелүүлээд тэгээд тушаалаасаа огцорсон сон бол Зохион байгуулах хурлаас арван зургаахан долоо хоногийн өмнө засгийн газрын хямрал гарах байсан юм. Харин бид ийм юм гаргахгүй сэн гэж бодож байсан юм” гэлээ. 

	“Гэтэл ер нь яваандаа тийм юм болчихсон юм биш үү?” гэхэд

	“Үүнийг бид яахин мэдээж чадах билээ дээ? Керенскийнхэн ба Авксентьевынхан биднийг мэхэлж орхисон юм. Гоц бол тэднээс нэг их эрс шулуун хүн биш ээ. Чернов бол ёстой л нэг хувьсгалч учраас би Черновын төлөө байгаа юм... Засгийн газарт Черновын орохыг татгалзахгүй гэдгээ өнөөдрөөс хэтрэлгүй уламжлахаар Лениний хэлүүлснийг та мэдэж байгаа шүү дээ. 

	Бид ч гэсэн Керенскийн засгийн газраас хөндийрөн холдохыг хүсэж байсан боловч харин Зохион байгуулах хурлыг хүлээх нь дээр юм гэж бодогдсон юм. Энэ бүх хэргийг эхлэхэд би большевикуудын төлөө байсан юм. Харин миний намын ТХ үүнийг нэгэн дуугаар эсэргүүцсэн юм. Би яах хэрэгтэй байв? Намын сахилга батыг зөрчилтэй биш дээ. Долоо хоногийн дараа большевик засгийн газар бут үсрэн баларна. Хэрэв эсерүүд хажуу талд нь зогсчиход хүлээж л чаддаг юм бол засгийн эрх тэдний гарт тэнгэрээс унаж ирнэ ээ гайгүй. Гэхдээ бид бүтэн долоо хоног хүлээх юм бол германы империалистууд бүрэн төгс ялах тийм эвдрэл хямрал улс орны хэмжээгээр эхлэх байв. Биднийг дэмжинэ гэж амласан хоёрхон хороо цэрэгтэйгээр бид бослого эхэлсэн учир бол энэ байгаа юм. Гэтэл нөгөө хоёр хороо бидний эсрэг болчихсон байв. Ганцхан юнкерүүд л үлдсэн юм...” гэв. 

	“Казахууд яалаа?” гэж асуув. 

	Офицер санаа алдав. Байрнаасаа хөдлөөгүй юм Эхлээд тэд хэрэв явган цэрэг дэмжвэл хөдөлнө гэж байсан юм. Түүнээс гадна тэд Керенскийн ангид бас казахууд бий гэж хэлсэн юм. Ингэхлээр тэд учраа ололцчихсон байх л даа.. Дараа нь тэд казакуудыг хэзээ ямагт ардчиллын төрөлхийн дайсан нь гэж үзэцгээдэг... Харин явж явж большевикууд л бидний газрыг авахгүй гэсэн болохоор бидэнд айх юм алга, бид төвийг сахина гэж ярилцах болсон юм” гэв. 

	Биднийг ийнхүү ярилцаж байхад ямар нэг хүмүүс гарч орж байсны гол нь тайрмал погонтой офицерууд байлаа. Бид тэднийг үүдний өрөөнд байхыг нь харж, намуун боловч түргэн түргэн ярилцахыг нь сонсож амжив. Хөшиг нээгдэхэд дутуу нээгдсэн хаалганы цаана угаалгын өрөөнд хурандаа хувцастай махлаг офицер суугаад өвдөг дээрээ тавьсан өврийн дэвтэрт ямар нэг юм бичиж байгааг би санаандгүй олж харав. Хувьсгалт цэргийн хорооноос баривчлах гэж хөрөнгө чинээ юугаа ч хайрлахгүй байсан Петроградын комендант байсан хурандаа Полковников болохыг би танив. 

	Офицер: “Манай программ гэвэл газрыг Газрын асуудал эрхэлсэн хороодод шилжүүлэх, үйлдвэрийг удирдахад оролцох бүрэн дүүрэн бололцоог ажилчдад олгох, Большевикуудаас орон бүхэнд гаргасан шиг тийм тулган шаардах бичиггүй найрамдал тогтоох эрчимтэй улс төрийн бодлого явуулах явдал болно. Большевикууд олон түмэнд амласан амлалтаа улс орны дотор ч биелүүлж барахгүй. Бид тэдэнд бололцоо олгох ч үгүй. Тэд тариачдын дэмжлэгийг олохын тулд бидний газар тариалангийн асуудлын талаарх программыг маань хулгайлсан юм. Энэ бол шударга бус хэрэг. Хэрэв тэд Зохион байгуулах хурлыг хүлээсэнсэн бол доо” гэв. Түүний үгийг өөр нэг офицер таслан: “Хамаг хэрэг Зохион байгуулах хуралд байгаа биш ээ! Хэрэв большевикуул энд социалист улсыг байгуулахаар бэлдэж байгаа бол бид тэдэнтэй хэрхэвч хамт ажиллаж чадахгүй! Керенский большевикуудыг баривчлах тушаалыг Бүгд найрамдах улсын зөвлөл өгч, асар том алдаа хийсэн юм. Энэ бол Керенский тэдэнд хамаг нууцаа дэлгээд өгчихсөн хэрэг болсон юм” гэв. 

	“Одоо яах бодолтой вэ?” гэж би асуув. 

	Хоёул бие биеэ хараад: “Хэдхэн хоногийн дараа та нар үзнэ ээ, гайгүй. Хэрэв бидний талд фронтын хүрэлцэхүйц хэмжээний хангалттай цэрэг зогсох юм бол бид большевикуудтай ямар ч хэлэлцээр хийх гэж явахгүй. Хэрэв тийм цэрэг эс олдвол бид яах л хэрэгтэй болдог байхдаа” гэлээ. 

	Бид тэндээс Нева тийш гарахдаа пиг дүүрэн хүн суусан трамвайны гишгүүр дээр үсрэн гарав. Гишгүүр дээр бас олон хүн зогсож байсан тул гишгүүр нь үл даан хотойж, газар шүргэн явав. Трамвай Смольный тийш аажимхан гэлдрэв. 

	Коридороор намхан, булбарай биет ганган Мешковский явж байлаа. Тэр нэг юманд хамаг анхаарлаа тавьсан байртай гөлрөн явах аж. Бүх яам ажлаа хаясан явдал одоо л нөлөөгөө үзүүлж байна гэж бидэнд өгүүлэв. Жишээлбэл Ардын комиссар нарын зөвлөлд нууц хэлэлцээрүүдийг цөмийг нь нийтлэхээр амласан юм. Гэтэл бичиг хэрэг эрхэлж байсан Нератов тэдгээрийг аваад, ор сураггүй алга болчихжээ. Тэд Английн элчин сайдын газар нуугдаж байгаа бололтой таамаг байна. 

	Банкнууд ажлаа хаяж байгаа нь бүр ч муу юм болж байна. Менжинскийн ярьсан нь (Бид мөнгөгүй бол огт нь арчаагүй байдалд орно. Төмөр замчид шуудан, цахилгааны албан хаагчдад хөлсийг нь төлөх явдал чухал байна.. Гэтэл банкнууд хаалттай байдаг, цаг үеийн байдлын гол түлхүүр болсон улсын банк бас ажиллахгүй байна. Орос орны хэмжээгээр банкны албан хаагчдыг хээл хахуульдан аваад, ажлыг нь зогсоожээ. 

	Ленин улсын банкны зоорийг тэсрэх эдээр дэлбэлэх захирамж гаргасан болно. Харин хувийн банкнуудын тухайд гэвэл маргааш л гэхэд онгойлгосон байхыг тушаасан хууль сая гарсан, харин эс онгойлговол бид өөрснөө нээнэ!” гэв. 

	Петроградын зөвлөл ид дундаа ажиллаж, танхим зэвсэглэсэн хүмүүсээр пиг дүүрэн байлаа. Троцкий илтгэл хийж: 

	“Казахууд Улаан сууринаас ухарч байна (хөгжилдөн алга чанга ташив). Гэвч тулалдаан дөнгөж эхэлж байна. Пулковт Ширүүн Тулалдаан болж байна. Тийш нь байгаа бүх хүчээ яаралтай илгээх хэрэгтэй байна... 

	Москвагаас ирж байгаа мэдээ сэтгэл тайтгармаар биш байна. Кремль юнкерүүдийн гарт орчхоод байна Гэтэл ажилчдад зэвсэг гэх юм тун бага байна. Бүх хэрэг Петроградаас л шалтгаалах болоод байна. 

	Найрамдал тогтоох тухай ба газрын тухай хууль фронт дээр хүмүүсийн урам зоригийг оргилуулжээ. Петроград гал, цусанд живж байна большевикууд хүүхэд, бүсгүйчүүдийг тамлан зовоож байна гэдэг домгоор Керенский окопынхныг маллаж байна. 

	“Олег”, “Аврора”, “Бүгд Найрамдах улс” зэрэг крейсер онгоцнууд Невад зангуугаа буулгаад, буугаа хот руу харуулж зоогоод байна...” гэж ярив. 

	“Та яагаад улаан гвардынхны үзэлцэж байгаа тэр газар очихгүй байгаа юм бэ?” гэсэн хэн нэг хүний чанга дуун цуурайтав. 

	“Би одоохон тийшээ явлаа!” гэж хариулаад Троцкий индрээс буув. Түүний царай ерийнхөөсөө яльгүй цонхийжээ. Троцкий үнэнч нөхдөөрөө хүрээлүүлэн тасалгаанаас гарч, хажуугийн хаалгаар гаран машин руугаа яаран одов. 

	Дараа нь Каменев ярив. Каменев эвсэлдүүлэх бага хурлын явцын тухай ярив. Меньшевикуудын санал болгон оруулсан найрамдах болзлыг жигшин үзэж хэрэгсэхгүй болгов. Тэр ч байтугай замчдын холбооны зарим хэлтэс салбарынхан ийм саналын эсрэг саналаа гаргав гэв. 

	“Биднийг засгийн эрхийг байлдан авчхаад, бүх орос орныг тэмцэлд босгоод байгаа одоо үед ч гэсэн меньшевикууд биднээс дараах шал хэрэггүй зүйлийг шалгаан шаардаж байна үүнд: Нэгдүгээрт, засгийн эрх өхийг, хоёрдугаарт, цэргүүдээр дайныг цаашид үргэлжлүүлэхийг, гуравдугаарт, тариачдад газрын тухай ахин юм дурсахгүй байхыг шаардаж байна...” гэв. 

	Ленин энд хоромхон зуур гарч ирэн эсерүүдийн зэмлэлд хариу өгөв. 

	“Газар тариалангийн программыг маань хулгайлав гэж тэд биднийг зэмлэж байна. Хэрэв л нээрэн тийм юм бол бид тэдэнд баяр хүргэх байна. Бид энэнээс илүү яах вэ дээ” гэлээ. 

	Энэ хуралдаан ийм маягаар явагдав. Жолоодогчид дараа дараагаар индэр дээр гарч, тайлбарлаж, ятган үнэмшүүлж нотолсон үгс хэлж байлаа. Нэг цэрэг үг хэлж дуусав уу, үгүй юу нөгөө нэг цэрэг, нэг ажилчин үг хэлж дуусав уу? үгүй юу, нөгөө ажилчин босож сэтгэлдээ юу санаж, бодож байснаа шавхан ярьж байлаа... 

	Сонсогчид тогтвортой бус: нэг хэсэг нь явж байхад өөр нэг хэсэг нь ирж, цаг ямагт шинэчлэгдэн өөрчлөгдөж байв. Үе үе танхимд хүн орж ирж фронтод илгээхээр аль нэг отрядын гишүүдийг дуудаж байлаа. Ээлжээ дуусгагсад, шархдагсад, мөн зэвсэг хангамж авахаар ирэгчид хүрэлцэн ирж байв. 

	Бидний гарч явах үе буюу бараг шөнийн гурван цагт Хувьсгалт цэргийн хорооны Гольцман Смольныйн шатаар уруудан үүдэн тийш гүйж ирэв. Тэр тун их баяр хөөр болчихсон явав. 

	Гольцман миний гарыг атгаж: 

	“Юм бүхэн санасанчлан бүтэж байна! фронтоос цахилгаан иржээ! Керенский бут цохигджээ! Үүнийг хараа...” гэж хэлэв. 

	Тэгээд над харандаагаар, таталган бичсэн бичиг бүхий бяцхан цаас өглөө. Биднийг учрыг нь ойлгож уншиж чадахгүйг мэдээд өөрөө уншиж өгөв. Үүнд: 

	“Пулково суурин. Штаб Шөнийн 2 цаг 10 минут. 

	Аравдугаар сарын 30— 31-ний шөнө түүхнээ орно. Хувьсгалын нийслэл рүү хувьсгалын эсэргүү цэрэг хөдөлгөх гэсэн Керенскийн оролдлого шийдвэртэй цохилт хүлээв. Керенский ухарч, бид давшиж байна. Петроградын ажилчид цэрэг, матросууд зэвсэг барин ардчиллын засаг төр, эрх чөлөөг тогтоон барьж чаддагаа харуулав. Хөрөнгөтнүүд хувьсгалт армийг ганцаардуулахыг оролдож Керенский тэднийг казакуудын хүчээр дарахыг оролдсон боловч аль аль нь арчаагүй сүйрэн балрав. 

	Ажилчин тариачны ардчиллын ноёрхлын агуу их үзэл санаа армийн эгнээг нягтруулан, тэдний зоригийг хатуужуулжээ. Зөвлөлт засаг бол түр зуурын үзэгдэл биш харин ажилчин цэрэг, тариачдын ноёрхлын арчин устгашгүй баримт баталгаа юм гэдэгт эдүгээгээс эхлэн бүх улс орон итгэнэ. Керенскийд өгсөн цохилт бол помещик хөрөнгөтөн, Корниловчуудад өгсөн цохилт мөн. Керенскийд өгсөн цохилт бол ард түмэн энх тайван, эрх чөлөөтэй амьдрах, газар, талх болон засгийн эрхийг авах эрхтэйн баталгаа мөн. Пулковын отряд яруу алдарт цохилтоороо ажилчин тариачны хувьсгалын үйл хэргийг батжуулж байна. Өнгөрсөн үед хэзээ ч эргэн орохгүй. Тэмцэл дуусаагүй байна саад бэрхшээл, гарз хохирол тохиолдоно! Гэвч зам нээгдэж, ялалт хангагдлаа. 

	Хурандаа Вальдены командалсан Пулковын отрядаараа хувьсгалт Орос орон, Зөвлөлт засаг бахархан бахдаж болно. Амь үрэгдэгсдийн дурсгал мөнхөжтүгэй! Хувьсгалын дайчин тэмцэгчид ард түмэндээ үнэнч цэрэг, офицеруудын яруу алдар бадартугай. 

	Ардын хувьсгалт социалист Орос орон мандтугай!

	Зөвлөлийн нэрийн өмнөөс Ардын комиссар Л. Троцкий гэж уншив. 

	Бид Знамены талбайгаар гэр өөдөө буцаж явахдаа ер бусын үй олон хүн Никозлаевын төмөр замын буудал руу шахан түрж овоорон байхыг харлаа. Энд бууныхаа жадыг сэрэлзүүлсэн хэдэн мянган усан цэрэг зогсож байлаа. 

	Бүх оросын төмөр замын ажилчин албан хаагчдын холбооны гүйцэтгэх хорооны гишүүд шат дээр зогсон;

	— “Нөхөд өө! Бид та нарыг Москва руу авч явж чадахгүй. Бид бол төвийг сахигчид; Бид аль ч талын цэргийг болов тээвэрлэхгүй, Иргэний аймшигт дайн болж байгаа Москва тийш та нарыг аваачиж чадахгүй...” гэж учирлан гуйв. 

	Цугларагчид дургүйцэн эгдүүцэж үймэлдэв. Усан цэргүүд урагш түрж эхлэв. Гэнэт буудлын нөгөө талын хаалга цэлийтэл дэлгэгдэв. Дотор нь хоёр гурван кондуктор, кочегар юу ч юм бас нэг хүн зогсож байлаа. Тэд: “Нөхөд өө наашаагаа ир! Бид та нарыг Москва Владивосток, ер нь хаа дуртай газар чинь хүргээд өгье! Хувьсгал мандтугай!” гэж хашхирлаа. 

	
IX БҮЛЭГ : ЯЛАЛТ

	Тушаал № 1

	ПУЛКОВЫН ОТРЯДЫН АНГИУДАД

	1917 оны аравдугаар сарын 31. 9 цаг 38 минут. Шөнө дундаас хойш.

	 

	“Ширүүн тулалдааны дараа эсэргүү хүчнийг Пулковын отрядын ангиуд бүрэн төгс яллаа. Хувьсгалын эсэргүү хүчин Хааны сууринаар халхавчлан галынхаа шугамыг эмх замбараагүй хаян, Павловын хоёрдугаар болон Гатчин тийш ухарч байна. 

	Манай давшиж байгаа ангиуд хааны суурины зүүн хойд хэсэг ба Александровын өртөөг эзлэн авчээ. Манайхны баруун жигүүрт Колпины отряд, зүүн жигүүрт Улаан суурины отряд байв. 

	Хаан сууриныг эзлэн авч түүн рүү ялангуяа Гатчины зүгээс цөмөрч болох газруудыг бэхлэхийг Пулковын отрядад тушаасугай. 

	Дараа нь цааш хөдөлж, Павловыг эзлээд түүний өмнө талыг бэхлэн Дно өртөө хүртэлх төмөр замыг эзлэн авсугай. 

	Тус оронд окоп ухан бусад хамгаалалт босгон эзэлсэн галынхаа шугамыг бэхжүүлэх бүхий л арга хэмжээ авбал зохино. 

	Колпины болон Улаан суурины отрядууд, түүнчлэн Петроград хотын батлан хамгаалах хүчний даргын штабтай тус отряд нягт холбоо барьж байх үүрэгтэй болно. 

	Хувьсгалын эсэргүү Керенскийн отрядуудын эсрэг тэмцэж байгаа цэргийн ерөнхий командлагч дэд хурандаа Муравьев” гэжээ. 

	Мягмар гарагийн өглөө. Юу болсон бэ? гэвэл дөнгөж хоёрхон хоногийн урьд. Петроградын орчноор эмх замбараагүй, удирдлага байхгүй командууд дэмий сэлгүүцэн тэнэж байв. Тэдэнд хоол хүнс, их буу ч, байлдааны ямар нэг төлөвлөгөө ч байсангүй. Байгууллага ч, цэргийн сахилга батын дадлага ч, офицерууд ч байхгүй байсан Улаан гвардийнхан ба цэрэг олныг, юу ингэж сонгуулиар бий болсон командлалдаа захирагдан их буу, казакийн морин цэргүүдэд цохилт өгөн дийлэх чадвар бүхий тийм армид нэгтгээ вэ?111

	Боссон ард түмэн цэргийн улиг домог болсон зүйлсийг өөр өөрийнхөөрөө таягдан хаяж байлаа. 

	Вальми Вейсембургийн112 дэргэд ялалт байгуулагч францын хувьсгалын ноорхой хувцаст хүмүүс хэзээ ч эс мартагдана. Зөвлөлүүдийн эсрэг юнкерүүд, казахууд, тайж нар, помещикууд, хар зуутууд нэгдсэн бөгөөд тэдний хойноос хаан, цагдаа “арын хянах нууц байгууллагынхан, сибирийн уурхайчид, эцэст нь Германчуудын зүгээс эцэс төгсгөлгүй аймшигт заналхийлэлт дахин бүртэлзэн сүүмэлзэж байв. Карлейлийн ярьдгаар илэрхийлэн хэлбэл ялалт гэдэг бол “Эцэс төгсгөлгүй амжилт, алтан үе” бүлгээ. 

	Ням гарагийн орой хувьсгалт цэргийн хорооны комиссарууд бүр арга тасран цөхрөнгөө бараад фронтоос буцаж ирсэн бөгөөд Петроградын гарнизон өөрийн дайчин штаб тавын хороог хувьсгалын эсэргүү халдварт огт автагдаагүй гурван цэрэг, хоёр офицерын бүрэлдэхүүнтэйгээр сонгон байгуулав. Ерөнхий командлалыг урьд цагт эх оронч агсан, ажилч хичээнгүй боловч сонор соргог ажин харж байлгүй горьгүй хүн болох Муравьевт113 даатгажээ. 

	Колпин, Обухов, Пулков, Улаан суурин зэрэг газар түр отрядууд эмхлэгдэн байгуулагдаж, улмаар орчин тойрны газраар хэсүүчлэн тэнүүчилж, явсан цэрэг, матрос, улаан гвардынхан, янз бүрийн хорооны янз бүрийн анги салбар, явган ба морин цэрэг, их буучид зарим хуягт тэрэгнийхэн оролцсон бүлгүүд түүнд нэгдэн нийлэхийн хэрээр тэр отрядууд улам бүр өсөн нэмэгдэж байв. 

	Үүрээр Керенскийн толгойн сэргийлэгч анги, казахууд үзэгдэж эмх замбараагүй буудалцаан эхэлж, дараа нь бууж өгөхийг шаарджээ. Хүйтэн хөндийн дээгүүр түгсэн жаварт цэлмэг агаарт буун дуу нижигнэж гарав. Тэр анир чимээг түүдэг галын дэргэд цугларан хүлээж байсан, хэрмэл командууд дуулжээ тулалдаан эхлэв. Тэд тулалдаан болж байсан газар тийш ухасхийн хөдлөв. Гол замаар явж байсан ажилчны отрядууд алхаагаа хурдасгав дайралт болж байгаа газар бүхэн тийш хилэгнэн хорссон үй түмэн хүмүүс аяндаа цутган ирсээр байв. Тэднийг комиссарууд тосон аваад юу хийх галын ямар шугам эзлэхийг нь заан өгч байв. Энэ бол найрамдлыг өөрснөө тогтоох гэсэн өөрсдийнх нь тулалдаан байв. Командлах дарга нараа тэд өөрсдөө сонгожээ. Энэ үед олон янзын хүсэл зоригийн бүх илрэл нэгэн хүсэл зоригт цутган нийлж байв. 

	Усан цэргүүд хэрхэн тулалдаж байсныг эдгээр тулалдаанд оролцогчид над ярьж өгөв. Үүнд: Тэд бүх сумаа буудаж дуусаад гардан тулалдаанд оржээ. Сургууль дасгал хийгээгүй ажилчид казакуудын эгнээ рүү улайран дайрч, казакуудыг морин дээрээс нь угз угз татан авч хаялж байв. Харанхуй дотор хаанаас ч гарч ирсэн нь бүү мэд, үй олон ард иргэд дайсан руу үерийн ус адил гэнэт халин бууж иржээ. 

	Даваа гарагт бүр шөнө дунд болоогүй байхад казахууд их буугаа хаялан, амь тэмцэн зугтжээ. 

	Пролетарийн арми цуварсан урт фронтоор урагш давшин, дайсанд засгийн газрын радио станцыг эвдэн бусниулах завдал өгөлгүй. Хаан суурин руу дайран оржээ. Одоо энэхүү станц ялалтын баясгалант дууллыг ертөнц дахинд сонсгон цацруулж байна аа.  

	 

	“Ажилчин цэргийн депутатуудын бүх зөвлөлд

	Хаан суурины дэргэд аравдугаар сарын 30-нд болсон ширүүн тулалдаанд хувьсгалт армийнхан Керенскийн ба Корниловын хувьсгалын эсэргүү цэргийг толгой дараалан бут ниргэлээ. 

	Хувьсгалт ардчиллын дайснуудад цохилт өгч хувьсгалын ололт амжилт пролетарийн ялалтад заналхийлсэн аливаа балмад явдлыг гаргуулахгүй байх. Керенскийг баривчлан авах бүхий л арга хэмжээ авахыг итгэмжит бүх хороодод хувьсгалт засгийн газрын нэрийн өмнөөс даалгасугай. 

	Хувьсгалт арми мандтугай!

	“Муравьев” гэсэн байв. 

	 

	Хөдөө мужуудаас ирсэн мэдээнүүд гэвэл Севастопольд засгийн эрхийг орон нутгийн зөвлөл булаан авчээ. Севестополийн зогсоол дээр байсан байлдааны хөлөг онгоцнуудын усан цэргийн асар том цуглаан болж шинэ засгийн газарт өргөх сүр жавхлант тангаргаа офицеруудаараа бас өргүүлжээ. Доод Новгородыг Зөвлөл удирдан захирч байна. Гудамжны тулалдаан үүсэж большевик гарнизонтой юнкерүүд, их бууны бригад хоёр тулалдаж байгаа тухай Казанаас мэдээлэв. 

	Москвад дахин ач тач үзэлцсэн тулалдаан эхэлжээ. Юнкерүүд ба цагаан гвардынхан Кремль хотын төв хоёрыг гартаа барьж байгаа ба харин тэдэн рүү хувьсгалт цэргийн хорооны цэргүүд тал бүрээс нь дайрч байна. Зөвлөлүүдийн их буу Скобелевын талбайгаас хотын дум комендатур  “Метрополь” зочид буудал руу галлаж байна. Тверийн ба Никитийн бүх гүүрийг дэлбэ татжээ. Бул чулуугаар окоп хаалт боолт барьж босгожээ. Том банк, худалдааны газруудын байрлаж байсан хороодыг пулемётоор шүршжээ. Цахилгаан гэрэл байхгүй, утас ажиллахгүй байгаа ба хөрөнгөтнүүд зооринд хоргоджээ. Кремлийг яаралтай тавьж өг, эс дагавал их буугаар галлана гэж тулган шаардсан бичгийг хувьсгалт цэргийн хороо, нийгмийг аюулгүй байлгах хороонд114 өгснийг хамгийн сүүлчийн мэдээлэлд өгүүлсэн байв. Бэртэгчнүүд: “Кремлийг галлахыг тэгж зүрхлэхгүй байх аа!” гэж хашхиралдаж байв. 

	Иргэний дайн Вологдагаас алс холын Сибирийн Чита хүртэл, Псковоос Хар тэнгисийн Севастополь хүртэл асар том хотод ч, бяцхан жижиг гацаа тосгонд ч дүрэлзэн дэгджээ. 

	Мянган түмэн фабрик завод тариачны хүй нэгдлүүд, арми хороо, уудам цэлгэр тэнгис далайгаар хөвөн яваа хөлөг онгоцнуудаас баяр хүргэсэн бичиг, цахилгаан Петроград дахь ард түмний засгийн газарт зогсоо зайгүй цутган ирсээр байв. 

	Новочеркасск дахь казакийн засгийн газар Керенскийд цахилгаан утас ирүүлж: “Түр засгийн газрыг ба Бүгд найрамдах Орос улсын зөвлөлийн гишүүдийг бололцоотой бол, большевикуудтай тэмцэх тэмцлийг зохион байгуулах боломж бүхий Новочеркасскад хүрэлцэн ирэхийг Донын засгийн газар урьж байна...” гэжээ. 

	Финландад бас л нам тайван байсангүй. Гельсингфорсын зөвлөл, төв флот (Балтийн флотын төв хороо) хоёр харилцан зөвлөлдөөд хориглолтын байдал тогтоож байгаагийн зэрэгцээ большевик отрядуудын үйл ажиллагаанд саад хориг хийх гэх буюу зөвлөлтийн тогтоолуудыг зэвсгийн хүчээр эсэргүүцэх гэсэн аливаа оролдлогыг хатуу бут цохих болно гэж зарлажээ. Үүнтэй нэгэн хамт Финийн төмөр замчдын холбоо Керенскийн хөөн тараасан социалист чуулганаас 1917 оны 6 дугаар сард тогтоосон хуулиудыг хэрэгжүүлэн биелүүлэхийн тулд Финланд даяар бүх нийтийн ажил хаялт зарлав. 

	 

	 

	Би өглөө эрт гэгч нь Смольный руу очив. Гадна хаалгаар гарч урт модон гүүрээр явж байхдаа огт нь салхигүй нам гүм дүнсгэр тэнгэрээс анхны цасан ширхгүүд эргэлдсээр бууж байхыг ажиглав. “Цас! Сайхнаа?” гэж хаалганы дэргэд зогсож байсан харуулын цэрэг хөгжилтэйеэ инээмсэглэв. Смольный сүүмгэр урт коридорууд. галгүй зэвхий даасан хүйтэн танхимууд нүсэр том барилга эзгүйрэн хоосорсон юм шиг байв. Гэтэл тэнд ямар нэг бөглүү хачин чимээ над сонсогдов. Би эргэн тойрныг ажиглавал хана дагуу шалан дээгүүр хүмүүс унтжээ. Үс сахал нь өрвийчихсөн нүүр гараа ч угаагаагүй, шавар шавхай болчихсон хувцастай ажилчин, цэргүүд гүн нойронд автагдан, ундуй сундуй унтжээ. Тэдний нэлээд нь цус болсон, унжиж санжсан боодолтой харагдана. Мөн дэргэд нь винтов, сумны дайзнууд хөглөрнө... Энэ бол пролетари нарын ялгуусан арми байв. 

	Дээр зуушны газар бас хөл гишгэх газаргүй пиг дүүрэн олон хүн унтжээ. Тасалгааны доторх агаар хачин ёозгүй бөглүү байв. Хөлөрсөн цонхоор цайвар гэрэл арай чамай нэвтэрч байв. Лангуун дээр хуучирч муудсан хүйтэн самовар, түүнийг тойрон угаагаагүй заваан аяганууд хөглөрч байв. Тэнд бас хувьсгалт цэргийн хорооны сүүлчийн мэдээллийн нэг хувь доошоо харан хэвтэх бөгөөд түүнийг бичиг үсэг муухан мэддэг хүн бичсэн нь илт байв. Түүнийг Керенскийн эсрэг хийсэн тулалдаанд амь үрэгдсэн нөхдийнхөө дурсгалд зориулан нэг цэрэг нойрондоо дийлдэн унахаасаа өмнөхөн бичжээ. Хуудас дээр нулимс дуссан бололтой... 

	Алексей Виноградов

	Д. Москвин

	С. Столвиков

	A. Воскресенский

	Д. Леонский

	Д. Преображенский

	B. Лайданский

	М. Берчиков

	Энэ бол 1910 оны арван нэгдүгээр сарын 15-нд цэрэгт ирсэн хүмүүс байв. Эндээс: 

	Михаил Берчиков 

	Алексей Воскресенский

	Дмитрий Леонский гурав л дөнгөж амьд үлджээ. 

	 

	* * * 

	 

	Дайчин бүргэдүүд минь нойрс, 

	Тавтай тэнүүн нойрсоцгоо!

	Дархан гавьяа байгуулсан та нарын 

	Даяар дуурьсах алдар чинь мөнх үлдэнэ 

	 

	гэж бичээтэй байв. 

	Гагцхүү хувьсгалт цэргийн хорооныхон л унтаагүй сэрүүн ажилласаар байв. Үзүүрийн нэг өрөөнөөс Скрыпник гарч ирэв. Гоц баривчлагдсан боловч Авксентьев шиг аврах хорооны ухуулах хуудсанд гарын үсэг зураагүй гэж тас зүтгэж байна гэж Скрыпник ярив. Аврах хороо гарнизонд гаргасан уриалгаасаа өөрснөө эргээд татгалзжээ. Хотод байрласан хороодын дотор дургүйцэл гарч байна гэж Скрыпник мэдэгдэв. Волыны хороо Керенскийн эсрэг тулалдахаас татгалзжээ. 

	Гатчинд Чернов тэргүүтэй “төвийг сахигч” хэдэн отряд байв. Петроград руу давшихаа болихыг Керенскийд ятган сэнхрүүлэх гэж Чернов оролдоод үзжээ. 

	Скрыпник инээд алдан: “Одоо ямар ч төвийг сахигчид” байж болохгүй. Бид ялсан!” гэж хэлэв. Түүний сахал самбай болсон догшин царайд бараг л наманчлан биширсэн баясал төрөв. “Мэдээ ирж амжаагүй байгаа Румыны фронтын ангиудаас бусад бүх армийн дэмжих тухай шийдвэрийг авчирсан жар гаруй төлөөлөгч фронтоос хүрэлцэн ирсэн. Армийн хороод Петроградын сонинуудыг нэвтрүүлэхгүй байгаа боловч бид зарлагуудаар дамжуулан байнгын холбоо тогтоосон...” гэв. 

	Шинэ засгийн газар байгуулах тухай асуудал хэлэлцэн шөнөжингөө хуралдсан бага хурлын хуралдаанд сууж эцэж туйлдсан боловч сэтгэл их хангамжтай яваа Каменев, гарах хаалга тийш хүрч ирэв. “Эсерүүд биднийг шинэ засгийн газарт оруулах тийш эргэсэн. Баруун бүлгүүд хувьсгалт шүүхээр яллагдахаасаа айн сүрдэж байна. Тэд айн тэвдсэндээ биднээс юуны урьд шүүх таслах газруудыг тараахыг шаардаж байна... Бид нэгэн төрлийн социалист засгийн газар байгуулъя гэсэн Бүх оросын төмөр замын ажилчин албан хаагчдын холбооны гүйцэтгэх хорооны саналыг зөвшөөрөөд одоо тэнд төсөл боловсруулж байна. Гэтэл энэ бүхэн бол бид ялалт байгуулсан учраас л ингэж байгаа юм шүү дээ. Бидний ажил үйлсийг бүтэмжгүй байхад биднийг засгийн газарт оруулахыг бүр огт хүсэхгүй байсан бөгөөд харин одоо болохоор цөм л яаж ийгээд л зөвлөлүүдтэй хэлэлцэн тохиролцохыг чармайх болжээ. Бидэнд үнэхээрийн төгс ялалт хэрэгтэй байна. Керенский хэлэлцээ хийхийг хүсэж байна. Харин бид түүнийг бууж өгөх болгоно доо” гэв115. Большевик жолоодогчийн санаа бодол гэвэл ийм байв116.

	Дэлхий дахинд ямар мэдээ дуулгах сан бол гэж Троцкийгоос гадаадын нэг сурвалжлагч асуув. 

	Троцкий: Одоо бидний их буугаар мэдээлж байгаа тэр зүйлийг л мэдээлж болох байна” гэж хариулав. 

	Тэгэвч энэ бүх ялалтын урам зоригийн цаанаас сэтгэл илт зовних явдал нэвтрэн харагдаж байлаа. Санхүүгийн асуудал байна. Банкны албан хаагчдын холбоо нь хувьсгалт цэргийн хорооны тушааснаар банкнуудыг нээхийн оронд харин гишүүдийнхээ хурлыг зарлан хуралдуулаад албан ёсоор ажил хаялт зарлав. Смольный улсын банкнаас гучин таван сая орчим рубль шаардсан боловч мөнгөний нярав нь зоорио түгжээд гагцхүү Түр засгийн газрын төлөөлөгчид мөнгө олгож байв. Хувьсгалын эсэргүү нар улсын банкийг улс төрийн зэвсэг болгон ашиглаж байв. Үүнд. жишээ нь: Бүх оросын төмөр замын ажилчин албан хаагчдын холбооны гүйцэтгэх хороо улсын төмөр замын ажилчин албан хаагчдын цалинд олгох мөнгө шаардахад “Смольныйд хэлэгтүн!” гэж хариулж байжээ. 

	Би буурал толгойт Украин большевик Петрович гэдэг шинэ комиссартай уулзахаар улсын банк руу явлаа. Петрович ажлаа хаясан албан хаагчдын эмх замбарааг нь алдуулан орхисон банкны ажилд бага сага ч болов эмх дэглэм тогтоохоор оролджээ. Асар том байгууллагын хэлтэс тасаг болгонд сайн дурын ажилчин, цэрэг мастерууд ажиллаж байв. Тэд махран чармайсандаа болж хэлээ хүртэл цухуйлган нягтлан бодохын зузаан зузаан данс бичгийн учрыг олох гэж махран улайх аж думийн байшинд хүмүүс пиг дүүрчээ. Шинэ засгийн газрын хувьд өдөөн хатгах шинжийн төлөв байдал ажиглагдсаар байсан боловч улам цөөрсөөр байв. Зөвлөлүүдийн их хурлаас гаргасан газрын тухай хууль самуун дэгдэх, иргэний дайн гаргах явдалд хүргэж байгаа учраас тэр хуулийг зөвшөөрөн хүлээхгүй байхыг уриалсан уриалгыг газрын асуудал эрхэлсэн төв хороо тариачдад гаргажээ Большевикуудын бослогын харгайгаар Зохион байгуулах хурлын сонгуулийг тодорхой бус хугацаагаар хойшлуулахаас аргагүй болов гэж хотын тэргүүн Шрейдер мэдэгдэв. 

	Иргэний дайны догшин ширүүнд сэгсрэгдэн донсолсон хүмүүсийн ихэнхийн ухамсарт нэгдүгээрт, цус урсах явдлыг зогсоох117, хоёрдугаарт, шинэ засгийн газар байгуулах гэсэн хоёр асуудал юу юуны түрүүнд гарч ирж байв. Большевикуудыг устгах тухай хэн ч ярихаа болиод, тоотой ганц хоёрхон хүн тэднийг засгийн газраас гаргах тухай ярьж байлаа. Гагцхүү ардын социалистууд ба тариачны депутатуудын зөвлөл л тийм санаатай зууралдаж байв. Армийн төв штаб ажилласаар байсан бөгөөд хэзээ ямагт Смольныйн заналт дайсны ёсоор ажиллаж байсан армийн төв хороо ч хүртэл Могилевоос: Хэрэв шинэ засгийн газар байгуулахад большевикуудтай хэлэлцээр хийх нь чухал юм бол бид тэдний цөөнхийг засгийн газарт оруулахыг зөвшөөрнө” гэж утасдаж байсан билээ. 

	“Правда сонин Керенскийн “энэрэнгүй ёсны” уриалгыг ёжлоод, түүний аврах хороонд гаргасан уриалгыг сийрүүлэн хэвлэсэн байв. Үүнд: 

	“Аврах хороо ба түүнийг тойрон нэгдэгч ардчилсан бүх байгууллагын саналын ёсоор би боссон цэргүүдийн эсрэг ажиллагааг зогсоосон бөгөөд ерөнхий командлалын дэргэдэх комиссар-төлөөлөгч Станкевичийг хэлэлцээ хийлгэхээр илгээсэн болно. иймд хий дэмий цус асгаруулж болзошгүй явдлыг зогсоох арга хэмжээ авагтун...” гэжээ. 

	Бүх оросын төмөр замчдын үйлдвэрчний эвлэлийн холбооны гүйцэтгэх хороо орос орны өнцөг булан бүр лүү цахилгаан утас илгээжээ. Үүнд: 

	“Хэлэлцээр хийх үзлийг баримталж бангаа дайсагнагч хоёр тал ба байгууллагын төлөөлөгчдийн оролцоотойгоор болсон Бүх оросын төмөр замын холбооны зөвлөгөөн иргэний дайнд, ялангуяа хувьсгалт ардчиллын аль аль хэсгээс бие биедээ улс төрийн аллага хядлага хэрэглэх явдлыг эрс тэс эсэргүүцэхийн хамт тухайн үед аль нэг тал нь нөгөөгийн эсрэг ямар нэг хэлбэрээр тийм аллага хядлага хэрэглэх нь хэлэлцээрийн мөн чанар зорилгод харшилж байна гэдгийг мэдэгдье” гэсэн байлаа. 

	Бага хурал118 фронт руу, Гатчина руу төлөөлөгчид илгээв. Тус бага хурлын ажил хэрэг асуудлыг бүр мөсөн нэгэн тийш болгон шийдвэрлэх тийш эргэсэн мэт санагдаж байлаа. Ардын түр зөвлөлийг сонгохоор хүртэл шийдвэрлэсэн байв. Үүнд тэр зөвлөлд Смольноос 75, хуучин ТГХ-ноос мөн төчнөөн, бусад нь хотын захиргаа үйлдвэрчний эвлэлүүд, газрын асуудал эрхэлсэн хороод ба улс төрийн намуудаас сонгогдсон дөрвөн зуу орчим гишүүн оролцон байгуулагдах ёстой байлаа.. Сайд даргаар нь Черновын нэрийг дэвшүүлжээ. Ленин Троцкий хоёр хасагдав гэсэн цуу яриа явж байлаа. 

	— Би үд дундын хэрд дахиад л Смольныйн үүдэнд ирчихсэн хувьсгалт фронт руу явах ёстой байсан эмнэлгийн машины жолоочтой ярилцаж байв. Би тантай хамт явбал болох бол уу? гэхэд бололгүй яах вэ! гэв. Энэ жолооч бол сайн дураараа яваа оюутан хүн байв. Замдаа над руу яльгүй эргэж харан ус цас шиг сурсан герман хэлээр «Also gut! Wir nach die Kasernen zu essen gehen!»119 гэж хашхирлаа. Ямар нэг хуаранд өглөөний цай ууж болно гэж хэллээ гэж би ойлгов.

	 

	Бид Кирочна хүрээд, хуарангийн байшингуудаар хүрээлэгдсэн асар том хашаа руу эргэн орж харанхуй шат өөд өгсөж ганц цонх бүхий намхан өрөөнд оров. Урт модон ширээний ард хорь орчим цэрэг сууж байв. Тэдний чанга чанга ярилцан, тачигнатал инээлдэн тоглоом шоглоом хийлцэн том цагаан төмөр хувинтай шөлнөөс модон халбагаар халбагадан идэж байлаа. 

	Цуг явсан нөхөр маань “Инженерийн 6-р бэлтгэл батальоны хороонд эрүүл энхийг ерөөе!” гэж хашхираад намайг Америкийн социалист хүн гэж тэдэнд танилцуулав. Тэд цөм босож надтай гар барин бас нэг хуучин цэрэг намайг тэвэрч аваад үнсэв. Над модон халбага өгөөд ширээнд суулгалаа. Тасалгаанд дахиад том хувин дүүрэн будаа бөөрөнхий хар талх, мэдээж хэрэг бас том данхтай цай оруулж ирэв. Тэд Америкийн тухай ам амандаа асууж гарцгаав. Танай эрх чөлөөт оронд сонгуулийн үед саналаа мөнгөөр худалддаг гэж үнэн үү. Хэрэв үнэн бол ард түмэн ямар маягаар шаардлагаа биелүүлж авдаг юм бэ? Тэр “Таммани”120 гэдэг чинь юу юм бэ? Танай эрх чөлөөт оронд хэдэн хүнээс бүрдсэн бүлэг өөрсдөдөө хувийн ашиг олохын тулд бүхэл бүтэн хотыг дур зоргоороо эзэмшиж байж болдог гэж үнэн үү? Ард түмэн тийм юмыг яаж тэвчиж байдаг юм бол? Орос оронд ийм юм хааны үед ч байгаагүй юм. Харин хээл хахууль ч хэзээ ямагт байсан л даа. Олон түмэн ардын аж төрөн сууж байгаа бүхэл бүтэн хотыг худалдан авч өгөлцөнө гэдэг чинь юу гэсэн үг болж байна тэгээд бас явж эрх чөлөөт оронд шүү! Ард түмний дотор хувьсгалт сэтгэхүй огт нь байхгүй байх гэж үү дээ? гэх зэргээр асуув. Манайд ард түмэн юмсын байдлыг хууль ёсны дагуу өөрчлөхийг оролдож л байгаа юм гэдгийг би тэдэнд тайлбарлах гэж оролдов. 

	Францаар ярьж байсан Бакланов гэгч залуухан бага дарга миний хэлснийг толгой дохин зөвшөөрөөд: “тэр ч мэдээж хэрэг Харин танайд чинь их айхавтар хөгжсөн капиталист анги байгаа биз дээ? тийм л бол тэр капиталист анги чинь хууль тогтоох ёс, шүүхийг үг дуугүй захирч байж таарна шүү дээ. Ард түмэн ийм байдлыг өөрчилж, яаж чадах юм бэ энэ чинь Би танай орны байдлыг мэдэхгүй болохоор та өөрийнхөө ярьж байгааг над үнэмшүүлээд өгвөл ч яах вэ өөр хэрэг. Гэвч миний санахад энэ ер нь яагаад ч бүтэмгүй зүйл шиг санагдах юм” гэв. 

	Би Хаан суурин өөд явж байна гэж хэлэв. “Би ч бас тийм” гэж Бакланов гэв гэнэт хэллээ. “Би ч бас... Би ч бас” гэлцэн өрөөнд байсан хүмүүс цөм л тэр дороо л Хааны суурин тийш хөдлөхөөр болов. 

	Энэ зуур нэг хүн хаалга тогшив. Хаалга нээгдэж хурандаа хүн орж ирэв. Хэн ч боссонгүй боловч цөм түүнийг чанга дуугаар мэндлэв. “Орж болох уу?” гэж хурандаагийн асуухад: “Ор, ор та орооч!” гэлцэн цэргүүд баяртай гэгч нь хариулцгаав. 

	Хурандаа инээмсэглэсээр орж ирэв. Тэр хүн бол алтан саа хавчаар бүхий өндөр шовгор хурган малгайтай, өндөр, сүртэй сайхан хүн байлаа. “Та бүхэн Хааны суурин өөд явж байна гэсэн байхаа нөхөд өө, та нартай хамт явбал яана?” гэлээ. 

	Бакланов жаахан бодолхийлснээ “өнөөдөр энд ямар нэг онцгой чухал хэрэг гарахгүй биз дээ гэж би бодож байна. Явъя л даа хамт. Бид таныг кампанидаа дуртай яа авах байна” гэж хариулав. Хурандаа суух завсраа түүнд баярласнаа илэрхийлээд, цай аягалж авав. 

	Бакланов хурандааг гомдоохгүйн тулд дуугаа намтган, учир байдлыг над тайлбарлаж өгөв. “Би бол батальоны хорооны дарга байгаа юм. Бид батальоныг бүрэн захиран мэдэж байдаг юм. Харин хурандаа бол зөвхөн тулалдааны үеэр л даргынхаа эрхийг эдэлдэг бид тэр эрхий нь олгодог бөгөөд батальоныг захирч байх үед нь түүний гаргасан тушаалыг хэн ч болов биелүүлэх үүрэгтэй байдаг юм Гэхдээ харин аль ч зүйлийг бидний өмнө хариуцдаг юм. Хурандаа бидний зөвшөөрөлгүйгээр хуарангуудад юу ч хийх эрхгүй болно. Түүнийг манай албан хаагч гэж үзэж болно...” гэлээ. 

	Бидэнд гар буу, винтов тарааж өгөөд “Казакуудтай ч мөргөлдчихийг хэн байг гэх вэ” гэв. Бид фронтод хүргэхээр гурван том боодол сонин авч, эмнэлгийн машинд сууцгаав. Машин эхлээд Литейны гудамж уруудан, дараа нь хотын гаднах өргөн замаар орж хурдлав. Миний дэргэд европын ямар ч хэлээр болов чөлөөтэй ярьдаг бололтой нэг залуухан бага дарга суусан юм. Тэр бол батальоны хорооны гишүүн байлаа

	“Би большевик хүн биш ээ. Би бол хуучин тайжийн дам угсааны хүн шүү дээ. Би чухамдаа гэвэл кадет хүн байгаа юм” гэж над ухуулан хэлэв. 

	“Юу гэсэн үг вэ тэр чинь...” гэж миний гайхан асуух гэтэл: Тийм, тийм би бол хорооны гишүүн хүн! Би улс төрийнхөө үзэл санааг нуудаггүй юм. Харин намайг олонхын хүсэл зоригийн эсрэг хэзээ ч хандахгүй гэдгийг цөмөөрөө мэддэг учраас хэн ч миний үзэл санааг хайхардаггүй юм. Орос ах дүү нарынхаа өөдөөс зэвсэг барих ёс байхгүй гэж үздэг учраас би иргэний дайнд аль ч талаар оролцохоос татгалзсан билээ” гэв. 

	Цуг явсан нөхөд маань түүний мөрийг алгадан: “Өдөөн хатгагч! Корнилович!” гэж тоглоом тохуу хийж байв. Бид товчилж бичсэн алтан үсгийн хаяг, эзэн хааны том бүргэд, хааны нэрсийг товойлгон сийлбэрлэсэн москвагийн асар том буурал чулуун гулдан хаалган доогуур орж, анхны цаснаа бууралтсан өргөн дардан замд оров. Тэр зам хувьсгалт фронт тийш явган маршлан, дуулж, шуугьж яваа улаан гвардынхнаар дүүрсэн байлаа. Цонхийж цайсан, шавар шавхай болсон нөгөө нэг хэсэг нь хот тийш чиглэн цувж байв. Улаан гвардынхны олонх нь бүр хүүхдээрээ шахам залуус байв. Энэ замаар хүрз барьсан, зарим нь винтов үүрсэн, дайзтай сум бүсэлсэн буюу зүүсэн, эсхүл Улаан загалмайн тэмдэг бүхий даавуу ханцуйдаа зүүсэн бөгөөд хүнд хүчир ажилд нухлагдан бөгтийж, ядарч зүдэрсэн бүсгүйчүүл явж өнгөрөв. Замаар зүгээр явж байсан хэсэг цэрэг улаар гвардынхныг тохуурхан шоолж байлаа. Хүдэр хүдэр усан цэргүүд, эцэг эхдээ хоол зөөж яваа хүүхдүүд нааш цааш сүлжилдэн, явган замыг хэдэн ямх хүртэл бүрхсэн зузаан шаврыг улаан тоос татуулан алхалж явлаа. Бид өмнө зүг барин түг таг түг таг хийн донсолгож яваа их буу, хайрцагтай сум ачсан тэрэгнүүдийг гүйцэж очив. Дээр нь суусан байлдагчдын жад ярайн сэрийсэн ачааны машинууд фронт тийш цувран яваа нь, мөн эмнэлгийн машинууд фронтоос буцаж, буй нь тааралдав. Бас хяхнан дэндгэнэсээр зугуухан яваа тариачны нэг үхэр тэргэн дээр гэдсээрээ буудуулан хүнд шархадсан нэг цонхигор залуу орилон дуу тавин ёолж, нажидлан хөлбөрч яваа нь тааралдав. Талд гарахад замын хоёр талаар эмэгтэйчүүд, өвгөд хөгшчүүл окоп ухан, төмөр утсан саад босгож байгаа нь дайралдав. 

	Ар талд, умар зүгт ярагдсан үүлсийн завсраар нарны цайвар туяа тусч харагдлаа. Намагт зурвас хөндийд Петроград цайран харагдах аж. Баруун талд нь алтан ганжрууд болон өнгө өнгийн бүнхгэрүүд, зүүн талд нь хар утаа олгойдуулсан өндөр өндөр яндангууд, энэ бүхний цаад талд Финландын дээгүүр хөх тэнгэр униартана. Хаашаа л харна, сүм, дуган харагдана... замаар нэг хөвөрч яваа пролетарийн армийг дуу шуугүй ажиглан зогсож байгаа банди нар байсхийгээд л үзэгдэнэ. 

	Пулковт зам салж, гурван талаас хүмүүс цутган ирж дайн тулаанд амссан зовлон, үзсэн харснаа бие биедээ хөөрч байгаа хөгжил баясгалантай андууд уулзан байгаа түг түмэн хүний үймээний газарт бид орчихлоо. Гурван замын бэлчир дээр байгаа нэг байшин суманд цөм цөм цохиулж, түүний эргэн тойронд хагас мод хэртэй газар талхлагдан гишгэгдэж шавар шавхай болчихсон байв. Энд ширүүн тулалдаан болсон ажээ. Унаж явсан эзэн казахууд нь амь үрэгдсэн өлсгөлөн морьд өвс тэжээл эрэн тэр хавиар хий дэмий эргэлдэж байв. Тэр хөндийн бүх өвс аль хэдийн арилжээ. Бидний чанх урд нэг болхидуу улаан гварди моринд мордох гээд чадахгүй тэнд байсан олон зуун хүмүүсийн инээд зугаа болж байлаа. 

	Казакуудын үлдэгдэл цэргийн ухарсан зүүн тийш одох тэр зам намхан толгойн орой дээрх бяцхан тосгон хүрдэг ажээ. Тэр толгойн орой дээрээс өтгөн хар үүл нөмөрсөн, уудам цэлгэр хөндий нүдний өмнө цэлийн харагдах нь долгионгүй нам гүм тэнгис адил ажээ. Гурван замын аль руу нь ч харсан нийслэлээс гарсан үй түмэн хүн багшран цувж яваа харагдана. Тэртээ зүүнтээ гвардийн зуслан эзэн хааны ферм бүхий Улаан суурины намхан толгод харагдана. Түүний наад талд чулуун ханаар хүрээлэгдсэн сүм, дуган, тусгайд нь барьсан фабрик, мөн харж хандахаа болин орхисон цэцэрлэг бүхий амь хоргодон бүгэх том барилгууд торойн харагдах жижигхэн хөндий униартан санагдана. 

	Биднийг нүцгэн толгой өөд гарах үед жолооч: “За яг энд Вера Слуцкая талийгаач болсон юм. Тэр чинь нөгөөх большевик, думийн гишүүн Слуцкья шүү дээ. Тэр энд өнөө өглөө эрт нас барсан юм. Тэр эмэгтэй Залкинд болон бас нэг нөхрийн хамт машинд сууж явсан юм. Тулалдаан зогссон байсан бөгөөд тэд галын шугамын эхний окопнууд тийш явж байжээ. Тэднийг инээд хөөр болон огт санаандгүй явж байтал нь Керенскийн сууж явсан хуягт галт тэрэгнээс нэг хүн машиныг хараад гал нээжээ. Сум Слуцкая дээр тусч, түүнийг алжээ” гэлээ. 

	Бид пролетарийн отрядуудын баатар эрсийн шуугилдан сүлжилдэж байсан Хааны сууринд хүрч очив. Зөвлөлийн хуралдаан болж байсан ордон одоо жирийн ярианы газар болжээ. Хашаанд улаан гварди, усан цэргүүд үймэн хаалганы дэргэд харуулууд зогсож, зарлага, "комиссарууд зогсоо зайгүй орж гарч байлаа. Зөвлөлийн байранд самовар буцлан түүнийг тойрон тавь илүү ажилчин, цэрэг, усан цэрэг, офицерууд цай ууж, бөөн яриа шуугиан болж байв... Урьд өмнө нь ийм ажилд гар хүрч үзээгүй хоёр ажилчин буланд бичиг хувилдаг ротатор машин эргүүлэх гэж цөхөрч ядан оролдож байв. Өрөөний гол дунд байсан ширээний дэргэд ханхар том Дыбенко газрын зураг дээр тонгойн, цэргүүдийн байрлалыг улаан, цэнхэр харандаагаар тэмдэглэж байв. Түүний сул байгаа нөгөө гарт нь нөгөө л хөх өнгөтэй том гэгчийн ган төмөр гар буу нь хэзээ язааныхаараа харагдана. Дараа нь бичгийн машины ард сууж ганцхан хуруугаараа тог тог хийлгэн юм цохиж эхлэв. Тэгснээ ажлаа хоромхон зуур зогсоод, гар буугаа, авч, булыг нь сэтгэл тааламжтай эргэлдүүлэв. 

	Хананы хажуудах диван дээр нэг ажилчин залуу хэвтэнэ. Хоёр улаан гварди түүний толгой дээр тонгойн сууна. Харин бусад нь түүнийг огтхон ч анхаарахгүй байлаа. Тэр ажилчин цээжээрээ шархаджээ. Зүрхнийх нь лугших тоолон цус булгилан хувцсыг нь нэвчин гарч ирэх аж. Нүдээ аньжээ. Өтгөн хар сахлаар эмжигдсэн булбарай, зөөлөн нүүр нь үнсэн цайвар даажээ. Тэр удаанаар зовуурьтай амьсгалан, амьсгал авах тоолон: “Найрамдал тогтноо, гайгүй найрамдал тогтоно” гэж шивнэж байлаа. 

	Дыбенко биднийг харав. Тэр Баклановыг хараад: “Аа! та комендантын захиргаа руу очиж тэнд ажлаа явуулбал дээргүй юу? Жаахан хүлээж байгаач. Одоохон би та нарт мандат бичээд өгье” гэлээ. 

	Тэгээд бичгийн машин руу очиж, үсэг бүрийг хайн, удаан гэгч нь цохиж эхлэв. 

	Би Хааны суурины шинэ комендантын хамтаар Екатеринагийн ордон руу явав. Баклановын сэтгэл нэн их хөдлөн, өөрийн гүйцэтгэж байгаа ролийг бүрнээ ухамсарлаж байв. Түрүүн ирэхдээ миний орж үзсэн нөгөөх цагаан танхимд хэдэн улаан гварди зогсон эргэн тойрныг сонирхон харах бөгөөд харин миний хуучин танил нөгөө хурандаа маань цонхны дэргэд сахлынхаа үзүүрийг үмхэн сэтгэл тавгүй байртай зогсож байлаа Сураггүй алга болсон ах дүүтэйгээ уулзсан адил сэтгэл нь хөдлөн амар мэнд асуув. Хаалганы дэргэдэх ширээний ард Бессарабиас ирсэн франц хүн сууж байлаа. Большевикууд түүнд эндээ үлдэж, хуучин ажлаа хэвээр хийхийг тушаажээ. 

	“Би энд юу хийх юм бэ? харц ардын диктатурыг яагаад ч юм нэг л жигшин үздэг ч гэсэн энэ шиг ийм дайнд над мэтийн хүн аль ч талд нь үзэлцэж чадахгүй шүү дээ. 

	Бессарабид үлдсэн муу хөгшин эхээсээ ийм хол суугаа минь л над хэцүү байна даа! гэж тэр над шивнэв. 

	Бакланов хуучин комендантаас ажлыг нь албан ёсоор хүлээн авч байв. 

	“Ман, ширээний түлхүүрүүд энэ байна” гэж хурандаа дурамжхан хэлэв. 

	Нэгэн улаан гварди үгийг нь таслан: 

	“Аа, мөнгө нь хаана байна?” гэж эрс асуув. 

	Хурандаа гайхсан царай үзүүлэн

	“Мөнгө ий? мөнгө гэв үү? Аа, чи мөнгөний авдрын тухай ярьж байна уу! Тэгвэл тэр байна, гурван өдрийн урьд миний хүлээж авсан яг л тэр чигээрээ тэр хэвтэж байна. Түлхүүр гэвэл...” гээд мөрөө хавчсанаа “Түлхүүр нь над байхгүй” гэв. 

	Улаан гварди зальтайхан инээмсэглээд “Арга шүү” гэж хэлэв. 

	“Хайрцгийг онгойлгоё. Сүх аваад ирээч! Америк нөхөр маань цоожийг нь хэмх дэлсээд, хайрцгаас гарсан юмыг нь данслаад аваг!” гэж Бакланов өгүүлэв. 

	Би тэр ёсоор хайрцгийг хэмх цохисонд модон хайрцаг хов хоосон байлаа. Улаан гварди: “Үүнийг баривчил. Энэ нөхөр Керенскийн талын хүн. Энэ нөхөр мөнгийг хулгайлаад Керенскийд өгчээ” гэж хорсолтой хэллээ. 

	Бакланон зөвшөөрсөнгүй. “Үгүй, үүний урьд энд Корниловынхан байсан шүү дээ. Энэ нөхөр буруутай биш” гэж хариулав. 

	Улаан гварди: “Чөтгөр аваг! Энэ хүн бол Керенскийн талын хүн гэж би танд хэлж байна шүү! Таныг баривчлахгүй. бол яах вэ, бид баривчламз! Бид үүнийг Петроград руу аваачаад Петропавловскт суулгана. Тэнд байвал таарах хүн!” гэж омогтой хэлэв. Бусад улаан гварди нь түүний үгийг дэмжив. Хурандаа бидэн рүү гунигтайяа харахад түүнийг аваад явав... 

	Зөвлөл байрласан ордны үүдэнд фронт тийш явж байгаа ачааны машин зогсож байв. Өндөр нуруутай нэг ажилчны захирсан зургаан улаан гварди, хэдэн усан цэрэг, нэг юм уу, хоёр цэрэг машин дээр авиран гарлаа. Бидэнтэй явахгүй юү гэж над тэд хашхирлаа. Ярилцаж буйгаар нь үзвэл динамитаас арав дахин хүчтэй, тав дахин илүү амархан тэслэх чадвартай тэсрэх эдээр дүүргэсэн эрзгэр төмөр бөмбөгнүүдийг үүрэн бөгтийсөөр хэсэг улаан гварди зөвлөлийн байшингаас гарч ирэв. Тэд бөмбөгнүүдээ ачааны машин дээр тавиад, дараа нь гурван ямхын их буу цэнэглэн, машин дээр олс төмрөөр оосорлон уяв. 

	Бид шуугиан хашхиралдаан болсоор хар хурдаараа давхиж гарав. 

	Ачааны том машин тал тал тийшээ яйжганан донсолсоор их буу дугуйн дээрээ дэндгэнэн балбасаар явав. Тэсрэгч бөмбөгнүүд машины хажууд очиж мөргөн, бидний хөл доогуур өнхрөн гүйлдсээр байлаа. 

	Владимир Николаевич гэдэг өндөр улаан гварди Америкийн тухай асуултаар намайг булав. Үүнд: “Америк яагаад дайнд оролцов? Америкийн ажилчид хөрөнгөтнүүдтэй нэгийгээ үзэлцэхэд бэлэн үү? Мунигийн121 хэрэг одоо ямархуу байдалтай байна? Беркмэнийг122 Сан-Францисскод өгөх болов уу? гэх мэтээр шалгаж явав. 

	Машины дуу, харчигнан тарчигнах чимээн дунд энэ бүх асуултад хоолой мэдэн, хашхирах шахаж хариулах нь тун амаргүй байлаа. Бас түүний хажуугаар бид бие биеэс зууралцан өнхөрч байгаа бөмбөгнүүдийн дунд шидэгдчих нь холгүй үсчин донсолж явав. 

	Харуулууд биднийг байн байн зогсоох гэж оролдож байлаа. Цэргүүд винтовоо үүрчхээд замаас гүйн гарч, Зогс!” гэж хашхиралдана. 

	Харин бид тэднийг огтхон ч хайхрахгүй явсаар л байв. “Чөтгөр долоомрууд чамайг! Бид хэн хүн болгонд л зогсоолгож байх уу! Бид чинь юуны төлөө улаан гвардынхан билээ дээ...” гэж улаан гвардынхан ярилцаж явав. Тэгээд бид омог бардан, сүртэй амьтад цаашлан довтолгосоор явсан бөгөөд Владимир Николаевич над Панамын сувгийг олон улсын болгох тухай гэх мэт эсэн бусын юмны тухай хашхирсаар л явлаа... 

	Бид таван бээр хэртэй газар яваад Хааны суурин өөд явж байгаа хэсэг усан цэрэгтэй тааралдав. Бид хурдаа сааруулав. 

	“Ах дүү нар минь, фронт хаана байна вэ?” гэж асуухад: Түрүүчийн усан цэрэг зогсоод, шилээ маажин: “өглөө л лав тээр тэнд эндээс хагас мод хэртэй газар байсан даг. Харин одоо хаа байгааг чөтгөр бүү мэд. Бид яваад яваад олсонгүй” гэв. 

	Тэд бидний машин дээр суун бид ч цаашаагаа хөдлөв. Владимир Николаевич нэг юм сонсоод, жолоочид машинаа зогсоо гэж хашхирах үес бид лав дахиад нэг бээр хэртэй газар явчихсан байв. Владимир Николаевич: Буудалцаж байна! Сонсов уу, та нар! гэв. Эгшин зуур таг чимээгүй болов. Дараа нь биднээс урагш, зүүн талд дараа дараагаар гурав буудах нь сонсогдов. Замын хор талаар өтгөн ой нүүгэлтэж байв. Бид ихэд түгшин тул хянуур болгоомжтой шивгэнэн ярилцсаар цааш явсаар, буудаж байсан газрын чанх өөдөөс нь тулж очоод л сая нэг зогсов. Бид машинаасаа түргэн буугаад, тал тал тийшээ таран бутарч, винтовоо барин мяраан гэтсээр ой руу орлоо. 

	Энэ үеэр хоёр нөхөр маань их буугаа тайлаад гол төмрийн бидний чанх нуруу руу чиглэх болтол нь эргүүлсээр байв. 

	Ой дотор нам гүм анир чимээгүй байлаа. Навчис нь нь унан нүцгэрсэн модод намрын шар нарны илч нь харьсан, бүүдгэр туяанд харлан харагдана. Юм бүхэн хөдөлгөөнгүй нам гүм байлаа. Зөвхөн л ойн гүехэн шалбаагийг бүрхсэн мөс бидний хөл дор шаржигнах нь сонсогдоно. Хориглон бүгчихээ юм бол уу... 

	Бид ой сийрч, нарны гэрэл туссан газар гарч ирэн иртэл сэтгэл түвдэх юмгүй явсаар л байв. Бидний урд жижигхэн талбай дээр гурван цэрэг түүдэг галын хажууд санаа амарлингуй ярилцан суугаа нь харагдав. Владимир Николаевич урагшлан алхаад: “Сайн байцгаана уу нөхөд өө!” гэв. Манай их буу, хорин винтов, бүхэл бүтэн ачааны машин дүүрэн агсан тэсрэх бөмбөг энэ бүхэн юу ч биш юм шиг санагдав. Цэргүүд босон харайлаа. 

	“Танай энд юун буудалцаан болоод байгаа юм бэ?” гэхэд: 

	Цэргүүдийн нэг сэтгэл уужран, санаа алдаад Бид л байхгүй юу даа, хоёр туулай буудсан юм гэж хариулав. 

	Манай машин хоосон цэлмэг агаарыг зүсэн, Романовын зүг хурдлав. Замын эхний уулзвар дээр биднийг угтаж, винтовоороо даллан хоёр цэрэг гүйн гарч ирлээ. Бид хурдаа саан зогсов. 

	“Нэвтрэх бичгээ, нөхөд өө!” гэв. 

	Улаан гвардынхан: “Бид Улаан гвардынхан байна бидэнд ямар ч нэвтрэх бичиг хэрэггүй... цаашаагаа тонилцгоо, олон юм бүү ярь!” гэж хашхиралдацгаав. 

	Тэгтэл нэг усан цэрэг оролцож: “Тэгж болохгүй, нөхөд минь. Хувьсгалт сахилга батыг сахих хэрэгтэй. Ямар ч хувьсгалын эсэргүү машинд суучхаад: “Бидэнд ямар ч нэвтрэх бичгийн хэрэггүй! гэж хэлж болно шүү дээ. Гэтэл бид тэднийг хэн болохын яаж мэдэх юм бэ...” гэв. 

	Маргаан эхлэв. Тэгээд яваа яваандаа нөгөө усан цэргийн саналыг цөмөөр зөвшөөрч эхлэв. Улаан гвардынхан үнгэлдэж хир болсон бичгүүдээ онгичин гаргацгааж ирэв. Тэр үнэмлэхүүд цөм л адилхан байсан бөгөөд Смольный дахь хувьсгалт Штабаас олгосон миний үнэмлэх тэс ондоо байв. Харуулынхан намайг өөрсөдтэйгөө хамт явахаас өөр аргагүй гэв. Улаан гвардынхан түүнийг зад эсэргүүцэв. Харин нөгөө сахилга батын тухай анх ярьж эхэлсэн усан цэрэг харуулын талд орон: “Энэ нөхрийн үнэнч хүн болохыг бид мэдэж байна. Хэдий тийм гэвч хорооны тушаал байгаа болохоор энэ тушаалд захирагдах л хэрэгтэй болно шүү дээ. Хувьсгалт сахилга бат гэдэг ийм ёстой...” гэв. 

	Цаашид маргалдааныг үргэлжлүүлэхгүйн тулд би машинаас бууж түүнийг даган явлаа. Цуг явсан нөхөд маань цөм гараараа даллан намайг үдэв. Цэргүүд хэсэгхэн зуур инээлдээд, дараа намайг хананы дэргэд аваачив. Намайг буудах гэж байгааг би гэнэт ойлгов. 

	Би эргэн тойрныг харсан боловч нэг ч хүн байсангүй. Зөвхөн замаас бээрийн хэртэй зуслангийн модон байшингийн яндангаас утаа олгойдож байх нь хүн амьтан бийн ганцхан тэмдэг байв. Цэргүүд надаас холдон зам руу явав. Би арга ядан тэвдэхдээ тэдэн рүү гүйж очив. 

	“Үүнийг хар л даа, нөхөд минь! Энэ бол хувьсгалт цэргийн хорооны тамга байна шүү дээ!” гэлээ. 

	Тэд миний нэвтрэх бичиг рүү хэсэг гөлрөн ширтсэнээ, дараа нь бие бие рүүгээ харцгаав. Тэдний нэг нь: “Энэ чинь бусад хүнийхтэй адилгүй юм байна шүү дээ. Би л ямар уншиж чадах биш дээ” гэж гунигтайхан өгүүлэв. 

	Би түүний гараас шүүрэн, “Явцгаая! Тэр байшинд очицгооё. Тэнд лав бичиг мэддэг хүн бий байх” гэлээ. Цэргүүд тээнэгэлзэв. Нэг нь “Үгүй” гэв. Нөгөө нэг нь намайг дахин ажив. “Юунд үгүй гэж? Гэмгүй хүнийг алах чинь тоглоом биш үү дээ...” гэж тэр цэрэг учирлан өгүүлэв. 

	Бид зуслангийн байшингийн үүдэнд очиж тогшив. Намхан пагдгар бүдүүн эмэгтэй хаалга нээж өгөөд: “Би түүнийг чинь ер мэдэхгүй! Би юу ч мэддэггүй!” гэж хашхирсаар эргэв. 

	Харгалзагчдын маань нэг түүнд нэвтрэх бичгээ өглөө. Тэр эмэгтэй дахин хашхирав. “Нөхөр минь, та үүнийг ердөө л уншаад аль л даа” гэж цэрэг хэлэв. Тэр эмэгтэй үнэмлэхийг итгэл муутайхан авч: 

	“Энэхүү үнэмлэхийг Америкийн социал-демократын төлөөлөгч интернационалист нөхөр Жон Ридэд олгов.” гэж уншив. 

	Зам тийш буцахдаа, цэргүүд хоорондоо зөвлөлдөж эхэллээ: “Бид таныг хороон дээр хүргэж өгөхөөс яах вэ” гэлээ. Бид харанхуй бүрэнхийн дунд шавар шавхайтай замаар явцгаалаа. Байсхийгээд л хэсэг хэсэг цэрэг би, дэнд тааралдаж байв. Тэд зогсоод, намайг хардан сэжиглэсэн байдлаар ширтэн харж, миний үнэмлэхийг бие биедээ дамжуулан, намайг буудах эсэх талаар ам булаалдан маргалдаж байв. Биднийг Хааны суурины хоёрдугаар хорооны хуаран болох замын дагуу үргэлжилсэн намхан урт байшинг хүрэх үед харанхуй болчихсон байв. Хашааны хаалганы дэргэд ярилцаж байсан хэдэн цэрэг хамт ирэгсдээс маань намайг “Тагнуул юм уу? Өдөөн хатгагч уу?” гэх мэтээр шалгааж гарцгаав. Бид шураг маягтай эргэлдсэн шатаар өгсөөд, нүцгэн хана бүхий асар том тасалгаанд оров. Чанх голд нь зуух ханын дагууд бандан орнууд байх бөгөөд тэдгээрийн дээр цэргүүд хөзөр тоглох нь хөзөр тоглож, ярилцах нь ярилцаж дуулж хөгжилдөх нь хөгжилдөж, нөгөө зарим нь зүгээр л унтаж амарч байв. Тэд нийтдээ мянга шахам хүн байлаа. Таазанд нь Керенскийн их бууны суманд цөм цохиулсан онгорхой нүх харагдаж байлаа. 

	Намайг босгоор цухуймагц тэд таг чимээгүй болцгоов. Цөм л над руу ширтэцгээж гарав. Дараа нь шивэр авир хийлдэн хөдөлцгөөж эхлээд аажимхан, дараа нь огцом огцом зэвүүн дуунууд сонсогдож гарлаа. Намайг хүргэж явагсдын нэг нь: “Нөхөд өө! Нөхөд өө! Хороо Хороо!” гэж хашхиралдав. Баахан хүн босож дүнгэр, дангар ярилцан намайг тойрон шавцгаав. Тэдний дундуур яаран явсаар, ханцуйндаа улаан даавуу зүүсэн туранхайвтар залуу хүрч ирлээ. 

	“Юун хүн бэ?” гэж тэр залуу их эрс асуув. Намайг хүргэж ирэгсэд хариу илтгэв. “Үнэмлэхийг нь аль?” гэв. Тэгээд тун анхааралтай гэгч нь уншаад, намайг нэвт шувт цоргих шахам хараад. дараа нь инээд алдан, нэвтрэх бичгийг минь эргүүлж өгөв. 

	“Нөхөд өө, Энэ бол Америк нөхөр байна. Би бол хорооны дарга. Манай хороонд тавтай морилно уу...” гэлээ. Хилэгнэн хорссон дүнгэнэлдээн, гэв гэнэт талархан баяссан шуугиан болж хувирав. Цөм над руу зүтгэн гар барьцгаав. 

	“Та хоолоо идээгүй яваа байлгүй дээ? Бид хоолоо аль хэдийн идчихсэн, та офицеруудын клубт очоод, тэнд тантай ярилцах хэл мэдэх хүн бий...” гэв. 

	Хорооны дарга намайг хашаан дундуур дагуулан явсаар, өөр нэг байшингийн хаалган дээр хүргэж ирэв Яг энэ нэг үеэр язгууртан байрын бага даргын погон бүхий залуухан эр тийшээ орж явав. Дарга түүнд намайг танилцуулан, гар бариулаад яваад өгөв. 

	“Степан Георгиевич Моровский танд тус хүргэхэд бэлхэн байна” гэж тэр залуу франц хэлээр ус цас шиг урсган өгүүлэв. 

	Үүдний хээнцэр гоёхон өрөөнөөс гял цал болсон цахилгаан гэрэл бүхий ёслолын шат дээшээ өгсжээ. Хоёрдугаар давхарт, биллиард, хөзөр тоглох талбай, номын сан байв. Бид гуанзанд орж очиход өрөөний гол дунд байгаа урт ширээний ард бүрэн хувцастайгаа, алт мөнгөөр өнгөлсөн хуй бариул бүхий сэлэм зүүцгээсэн эзэн хааны одонгуудын загалмай, тууз бүхий хорь орчим офицер сууж байв. Намайг орж очиход, тэд цөм эелдгээр хүндэтгэн босоод хурандаагийн хажууд аваачиж суулгав. Энэ бол буурал сууж яваа сахалтай, өргөн ханхар цээжтэй хүдэр эр байлаа. 

	Өдрийн ээлжийн эргүүл дуу шуугүй гэгч нь хоол тараан өгч байв. Байдал төрх нь яг л европын офицеруудынхтай адил төстэй байв. Хувьсгал эдний хаагуур нь яваа юм бол?.. 

	Би Моровскийгоос “Та большевик хүн үү?” гэж асуулаа. 

	Ширээ тойрон суугчид инээлдэж, хоёр юм уу гурван хүн даргынхаа туслах руу эмээнгүй харахыг нь би ажив. 

	Миний шинэ найз: “Бишээ, манай хороонд большевик офицер ердөө л ганцхан бий. Одоо тэр Петроградад байгаа Хурандаа бол меньшевик хүн. Ахмад Херлов бол кадет би өөрөө баруун эсер. Манай армийн ихэнх офицер большевик биш гэдгийг би танд хэлэх ёстой. Гэхдээ тэд мөн миний адилаар ардчилалд итгэн биширдэг бөгөөд цэргүүдээ дагах явдлыг үүргээ гэж үзэцгээдэг юм...” гэв. 

	Хоол идэж дуусахад, хурандаагийн туслах газрын зураг авчран хурандаа түүнийг ширээн дээр дэлгэв. Бусад нь биднийг тойрон шавав. 

	Хурандаа зураг дээр харандаагаар хийсэн тэмдгийг заан: “Өглөө манай галын шугам яг энд байсан юм. Владимир Кириллович, одоо танай отряд хаана байна?” гэлээ. 

	Ахмад Херлов зураг дээр заан: “Бид тушаалын ёсоор энэ замын дагуух газрыг эзэлсэн. Карсавин надаас таван цаг халаа авсан...” гэв. 

	Тэгтэл хаалга нээгдэж, гуанзанд нэгэн цэрэгтэй цуг цэргийн байгууллагын хорооны дарга орж ирэв. Тэд хурандааг тойрон шавсан хүмүүстэй нийлэлдэн газрын зураг руу тонгойв. 

	“Тун сайн байна. Казак манай секторын дотор арван километр ухарчээ. Би галын шугамыг урагш ахиулахын албагүй гэж үзэж байна. Ноёд оо, та бүхэн өнөө шөнө галын энэ шугамыг л алдалгүй барьж байх хэрэгтэй...” гэж хурандаа өгүүллээ. 

	Хорооны дарга хажуугаас нь “Уучлаарай, казакуудтай тулалдахад бэлхэн байхын тулд аль болох түргэн хугацаанд Гатчинаас хойгуур чиг барин, урагш хөдлөхийг тушаасан тушаал гарсан тэднийг бүрмөсөн бут цохих хэрэгтэй. Үүнтэй уялдуулсан зохих захирамж гаргана уу” гэв. 

	Түр зуур дуу чимээгүй болцгоов. Хурандаа дахин зураг тийш эргэж өөр дуугаар: “Сайн байна. Степан Георгиевич: танд тусгүй байна уу...” гэв. Тэгээд зураг дээр хөх харандаагаар зурж, хэд хэдэн тушаал өгсөнд, тэнд зогсож байсан бага дарга үг үсэг алдалгүй бичин авч байлаа. Дараа нь бага дарга яваад арван минутын дараагаар, машинаар цохиж бэлэн болгосон хоёр хувь тушаал авч ирэв. Хорооны дарга тушаалын нэг хувийг аваад, зурагтай тулган шалгаж үзэв. 

	Хорооны дарга босож: “Цөм зөв байна” гэлээ. Тэгээд тушаалын хувийг эвхэн халаасандаа хийлээ. Дараа нь үлдэх хувь дээр гарын үсэг зураад халааснаасаа дугараг тамга гарган дараад, гарын үсэг зурсан тэр тушаалаа хурандаад өгөв... Хувьсгал гарч байсан эх сурвалж газар маань энд байлаа!

	Би хорооны штабын машинд сууж Хааны суурин дахь зөвлөлийн ордон руу эргэж ирэв. Энд ажилчин, цэрэг, усан цэргүүд ирж очин, ордны эргэн тойронд ачааны машин, хуягт, их буу чигжээтэй ер бусын ялалтын баясгалант инээд, шуугиан цуурайтан, цөм л түрүүчийн янзаараа байлаа. Зургаан улаан гвардич, цугларсан олны дундуур түлхэлцэн явах бөгөөд тэдний дунд нэг лам явах аж. Хотод казакуудын орж ирэхэд адислан ерөөж байсан нөгөөх лам Иван мөн гэлцэж байлаа. Энэ ламыг буудсан гэж би хожим нь сонссон билээ123.

	Зөвлөлийн хаалгаар Дыбенко баруун зүүн тийшээ эргэн товч товчхон тушаал өгсөөр гарч ирэв. Тэр нөгөөх л том гар буугаа барьсаар явах ажээ. Хашаанд бэлээ хэн асаалттай машин хүлээж байв. Дыбенко арын суудалд ганцаараа суугаад, Керенскийг зүйл дуусгахаар Гатчин тийш довтолгон одов. 

	Тэр хотын захад шөнөдөж хүрээд, машинаас бууж наашаагаа явган явав. Дыбенко казакуудад юу гэж ярьсныг хэн ч мэдэхгүй бөгөөд харин генерал Краснов өөрийн бүх штаб, хэдэн мянган казакийнхаа хамтаар бууж өгөөд, улмаар бас ингэж бууж өгөхийг Керенскийд зөвлөсөн нь яриангүй болсон хэрэг билээ124. 

	Керенскийн тухайд гэвэл би арван нэгдүгээр сарын 14-нд “арван нэгдүгээр сарын 1” генерал Красновын өгсөн өчгөөс энд иш татъя: 

	 

	1917 оны 11 дүгээр сарын 1, 

	Өнөөдөр 15 цагийн орчимд ерөнхий командлагч намайг өөр дээрээ дуудав. Керенский байж сууж чадахгүй үймрэн, тун уур уцаартай байв. 

	“Генерал та надаас урвасан байна. Танай казахууд намайг баривчилж, усан цэргүүдэд өгнө гэж ний нуугүй ярилцаж байна” гэнэ. 

	Би: “Тийм ээ, тэгж ярилцаж байна билээ. Ер нь тэгээд таныг талархаж байгаа хүн хаана ч алга гэдгийг ч би бас мэдэж байна” гэж хариулав. 

	“Бас офицерууд тэгж ярьж байна гэнэ” 

	“Тиймээ офицерууд танд бүр ч дургүй байгаа юм». “Би тэгээд одоо яах вэ? Амиа хорлох хэрэгтэй болж байна аа!” 

	“Хэрэв л та үнэнч шударга хүн юм бол одоохон Петроград тийш явж, цагаан дарцаг барьж очин, хувьсгалт цэргийн хороон дээр орж засгийн газрын тэргүүний хувиар хэлэлцээр хийгтүн” 

	“Би генерал таны хэлснээр гүйцэтгэе” 

	“Танд хамгаалалт гарган өгье, тантай хамт явахыг усан цэргүүдээс гуйя” 

	“Үгүй, харин усан цэрэг л битгий өгч үзээрэй, энд Дыбенко байгааг та мэдэж байгаа биз дээ?” 

	“Би Дыбенко гэж ямар хүн болохыг мэдэхгүй байна” 

	“Энэ бол миний дайсан байгаа юм” 

	“Одоо яая гэх вэ? Нэгэнт л том хэрэг эхэлсэн юм, төгсгөлийг нь ч бас даах л ёстой шүү дээ. 

	“Би шөнө л явъя” 

	“Тэхийн хэрэг юу байгаа юм? тэгвэл чинь оргосон хэрэг болно. Оргож яваа биш гэдгээ хэн бүхэнд харагдахаар ил уужуу тайвуу явах хэрэгтэй». 

	“Тэгье л дээ. Над харин тун найдвартай хүн өгч үзээрэй” 

	“Тэгэмз” 

	Би явж Донын казакийн 10 дугаар хорооны казак Русаковыг дуудаж ерөнхий командлагчийн бие хамгаалах найман казак гаргахыг түүнд тушаав. Хагас цагийн дараа казахууд над дээр ирж Керенский алга, оргожээ гэж хэлэв. Би түгшүүр зарлан, тэр Гатчинаас оргон холдож чадахгүй, энд хаана юм, нэг л газар нуугдаж байгаа байх гэж бодон түүнийг эрж олох тушаал өгөв” гэжээ. 

	Тийнхүү Керенский ганцаараа, усан цэргийн хувцас өмсөөд оргон зугтжээ. Тийнхүү оргон зугтаж, оросын олон түмний дотор олсон тэр нэр хүндийнхээ сүүлчийн үлдэгдлийг алджээ. 

	Улаан гвардынхан пиг дүүрэн суусан нэгэн ачааны машины кабинд жолооч-ажилчинтай цуг сууж, Петроград руу эргэв. Бидэнд керосин байгаагүй учир гэрлээ асаагаагүй билээ. Гэр лүүгээ буцаж яваа пролетарийн арми ба түүний оронд хүчин сэлбэхээр фронт тийш явж байгаа бэлтгэл хүч замаар нэг хөврөлдөж байлаа. Харанхуй бүрэнхийн дунд биднийхтэй төстэй асар том ачааны машинууд, их бууны цуваа, цэргийн ачаа хөсөг бараантаж харлан явах бөгөөд энэ бүгд мөн бидэнтэй адилхан гэрэл гэгээгүй явах ажээ. Бид юу юугүй мөргөлдчихмөөр болон, нэг баруун тийшээ, нэг зүүн тийшээ огцом огцом мушгин займчсаар бусдын тэрэгний дугуйд шүргэн, цөхөрч ядан явсаар л байв. Бидний араас явган хүмүүс хараал тавьсаар байв. 

	Өдрийнхийг бодвол нэн ч үзэсгэлэнтэй харагдагч нийслэлийн гэрэл чийдэн тэнгэрийн хаяанаа яралзан харагдав. Нүцгэн тал дотор үй түмэн алмас чулуу цацчихсан юм шиг санагдана. Машины жолооч өвгөн алсад туяаран байгч нийслэлийн зүг сэтгэл догдлон заагаад: 

	“Миний хот! Одоо цөм минийх, Петроград!” гэж хэлээд баясан инээж явав. 

	
X БҮЛЭГ : МОСКВА 

	Хувьсгалт цэргийн хороо ялалтаа өчүүхэн ч сааруулаагүйгээр улам бүр түгээн бадруулж байв. 

	“Арван нэгдүгээр сарын 14 (1)

	Бүх арми, корпус, дивизион, хороо, ажилчин, тариачин цэргийн депутатын бүх зөвлөлд. 

	 

	Бүх нийтэд.

	Казак, юнкер, цэрэг, усан цэрэг ба ажилчдын зөвшөөрсний үндсэн дээр Александр Федорович Керенскийг ард түмний ил шүүхэд шилжүүлэх болов. Керенскийг баривчлан ард түмний ил шүүхэд шилжүүлэхийг хүсье. Керенскийг баривчилж, Петроградад нэн даруй хүрэлцэн ирж, өөрийгөө шүүхэд тушаахыг дээр нэр дурдсан байгууллагуудын нэрийн өмнөөс Керенскийгээс шаардахыг хүсэж байна. 

	Гарын үсэг, Донын казакийн Уссурийн 1-р морин дивизийн казахууд, Петроградын тойргийн партизан отрядын юнкерүүдийн хороо, V армийн төлөөлөгч, 

	Ардын комиссар Дыбенко” 

	 

	Керенскийг өөрийнхөө гишүүн гэж бахархан тооцож байсан аврах хороо, дум, социалист хувьсгалчдын Намын Төв хороо одоо болохоор цөм л Керенский бол гагцхүү зохион байгуулах хурлын өмнө л хариуцлага хүлээх ёстой гэж номлон зад эсэргүүцэж гарцгаав. 

	Арван нэгдүгээр сарын 16 (З)-ны орой хотын гадна талын өргөн гудамжаар “Марсельезыг” энэ ая цэргүүдийн байдалд ёстой л нэг таарч байв үлээсэн цэргийн оркестр бүхий хоёр мянган улаан гварди, мөн улаан Петроградыг хамгаалах фронтоос гэртээ эргэн ирж байгаа ах дүүстээ баяр хүргэхээр яваа ажилчдын 

	багширсан өргөн жагсаал гал улаан дарцгууд намируулан хийсгэсээр явааг би харав. Тэдгээр эрэгтэй эмэгтэйчүүд жихүүн хүйтэн бүрэнхийн дунд эгнэн алхалж винтовуудын урт жад нь яралзах аж. Тэд гэрэл чийдэн цөөнтэй, шавар шавхай нь зайрмагтан гулсуур болсон гудамжнуудаар цувах бөгөөд цугларсан хөрөнгөтнүүд тэднийг дуу шуугүй айж хирдхийн жигшсэн харцаар харан хоцрох ажээ. 

	Худалдаа үйлдвэрийн эзэд, дамын панзчид, түрээслэгчид, помещикууд, армийн офицерууд, улс төрийн зүтгэлтнүүд, багш, оюутнууд, чөлөөт мэргэжлийн хүмүүс мухлагийн эзэд, түшмэлүүд, албан хаагчид цөм, тэдний эсрэг байлаа. Социалист бусад бүх нам большевикуудыг ёстой л араатан ёсоор үхтлээ үзэн ядаж байлаа. Зөвлөлүүдийн талд жирийн ажилчин олон, усан цэргүүд, ёс төрхөө алдаагүй бүх цэрэг, газаргүй өчүүхэн цөөн тариачин, сэхээтний тун өчүүхэн хэсэг байлаа. 

	Гудамжны ширүүн тулалдааны долгион тархан түгж байсан уудам дэлгэр орос орны алслагдсан өнцөг булангууд Керенскийг бут ниргэсэн тухай мэдээг пролетарийн ялалтын хүчит уухайгаар угтан авч байлаа. Казань, Саратов, Новгород, Винницагийн гудамжнууд цусан нэлий болж Москвад хөрөнгөтнүүдийн эцсийн тулгуур нь болж байсан Кремль рүү большевикууд их буугаа чиглүүлээд байв. 

	“Тэд Кремль рүү гал нээж байна!” гэсэн шинэ мэдээ Петроградын гудамжнуудаар ам ам дамжин түгэхэд хүмүүс бараг л айн цочиж байцгаав. “Эх болсон гантиг цагаан Москвагаас ирэгсэд аймшигт юм ярьж байлаа. Хэдэн мянган хүн алагджээ. Твер, Кузнецкийн гудамж улаан гал дунд дүрэлзэн. Василий Блаженный дуган уугьж байгаа балгас болон хувирч, Успенскийн цогчин дуган үнсэн товрог болж, Кремлийн Спасскийн асарт хаалга эвдрэн нурж, Думийн байшин ёроолоо гартал шатжээ гэлцэнэ125. Большевикуудын үйлдсэн явдлууд дотроос ариун оросын өр зүрхнээ бурхан сахиусны ёсонд халдсан энэ аймшигтай явдалтай жиших зүйл ерөөс гарч байсангүй. Үнэн алдарт шашны ариун сүм хийд рүү шууд гал нээн, орос үндэстний ариун шүтээнийг бут ниргэгч их бууны дуу сүжигтэн хүмүүст сонсогдож байв. 

	Арван нэгдүгээр сарын 15 “2”-нд Ардын гэгээрлийн хэрэг эрхэлсэн комиссар Луначарский, Ардын комиссар нарын зөвлөлийн хуралдаан дээр арга төрөө баран бухимдаж: “Би үүнийг тэсвэрлэн сууж чадахгүй! Энэ бүх гуа сайхан өв уламжлалыг сүйтгэх явдлыг би тэсэн өнгөрүүлж чадахгүй” гэж хашхиран, тасалгаанаас давхин гарчээ. 

	Орой нь сонинуудад түүний огцорсон тухай мэдээ гарсан. Үүнд: 

	“Москвад болсон явдлын тухай би үзсэн харсан хүнээс дөнгөж сая дууллаа. 

	Василий Блаженны, Успенскийн цогчин дуганууд нурж байна гэнэ. Одоо үед Петроград Москвагийн урлаг уран сайхны хамаг эрдэнэсийн сан цугласан Кремль рүү их буугаар буудаж байна. Хэдэн мянган хүний амь үрэгджээ. Тэмцэл улайран ширүүсэж байна. 

	Өөр юу болохыг хэн мэдэх вэ? Үүнээс илүү яах гэсэн юм бэ?

	Үүнийг тэвчин сууж чадахгүй. Бас хэлдэг, хийдгээ хийж гүйцлээ. Энэ аюулыг зогсоох чадал над даанч алга даа. Ухаан солиормоор ийм юм дуулсаар байж ажиллаж байхын арга алга. Ардын комиссар нарын зөвлөлөөс миний огцрон гарч байгаагийн учир бол энэ юм. Энэ шийдийнхээ хамаг лай ланчгийг би ухамсарлаж байна. Тэгэвч би цаашид ажиллаж байхын арга алга аа...”126 гэжээ. 

	Мөн энэ өдөр цувааны цэргүүд болон юнкерүүд Кремлийг бууж өгөв. Тэднийг иймээ тиймээ гэлгүй орхив. Найрамдлын гэрээнд: 

	1. Нийгмийг аюулаас хамгаалах хороо байхаа болив. 

	2. Цагаан гвардынхан зэвсгээ хураалгаад татан буугдаж байна. Офицерууд зэвсэг хэрэглэлээ хэвээр хэрэглэнэ. Юнкерийн сургуулиудад зөвхөн хичээл сургууль хийхэд зайлшгүй холбогдох зэвсгийг үлдээнэ. Бусад бүх зэвсгээ юнкерүүд эргүүлэн хураалгана. Хувьсгалт цэргийн хороо нийтэд нь чөлөөт байдал, хувийн халдашгүй эрхийг олгож байна. 

	3. Хоёрдугаар зүйлд заасан зэвсэг хураах явдлыг хэрхэн гүйцэтгэх тухай асуудлыг шийдвэрлэхийн тулд хувьсгалт цэргийн хорооны төлөөлөгчид, командын бүрэлдэхүүний төлөөлөгчид мөн зуучлахаар оролцогч байгууллагуудын төлөөлөгчдөөр бүрдсэн комисс байгуулна. 

	4. Найрамдлын хэлэлцээрт гарын үсэг зурмагц хоёр тал аливаа буудалцаан байлдааны аливаа ажиллагааг зогсоох тухай тушаалыг нэн даруй өгч, энэхүү тушаалыг газар дээр нь гуйвалтгүй биелүүлэх талаар эрс шийдвэртэй арга хэмжээ авна. 

	5. Хэлэлцээнд гарын үсэг зурмагц хоёр талын бүх олзлогдогсдыг нэн даруй суллана” гэжээ. Большевикууд хотыг хоёр хоног гартаа барив. Айн хэлмэгдсэн оршин суугчид зоориноос гарч, талийгаач бологсдоо эрж хайхаар одоцгоов. Гудамжны саад боомтуудыг буулгав. Харин Москваг сүйтгэсэн тухай зохиомол яриа намжсангүйгээр барахгүй, харин ч бүр даамжрав. Чухам аймшигтай цуу үгс л биднийг Москва тийш явах болгосон билээ. 

	Петроград хот хэдийгээр хоёр зуу гаруй жил оросын засгийн газрын орд харш нь болсоор ирсэн боловч уг чанартаа зохиомол хот байсан чигээрээ хоцорчээ. Харин Москва бол жинхэнэ орос орон гэсэн үг бөгөөд өнгөрсөн үед орос орон ямар байсан бэ, ирээдүйд ямар болох вэ тэр бүхний дүр зураг нь байлаа. Оросын ард түмэн хувьсгалд яаж ханддаг тэр чин үнэн харилцааг бид Москвад мэдэрч болох байлаа. Тэнд амьдрал байдал улам ч яггүй байв. 

	Өнгөрөгч долоо хоногийн турш Петроградын хувьсгалт цэргийн хороо төмөр замын жирийн ажилчдын дэмжлэгтэйгээр Николаевын төмөр замын буудлыг эзэмдэн аваад, зүүн өмнө зүг рүү усан цэрэг, улаан цэргүүдийн цувааг дараа дараагаар илгээж байв. Смольныйгоос бидэнд нэвтрэх бичиг олгов. Түүнгүй бол хэн ч нийслэлээс гадагш гарч явж эс чадах байлаа. Галт тэрэг бэлэн болмогц идэх уух юмтай том том шуудай үүрсэн нооронхой хувцастай үй олон цэрэг шахцалдан вагоны хаалга үүдийг нь эвдэлж хэмхлэн, зарим газар цонхны шилийг хагалан, бүх өрөө тасалгаа хонгилоор нь пиг дүүрээд тэр ч байтугай багтаагүй нөгөө хэсэг нь галт тэрэгний дээвэр дээр авиран гарав. Бидний гурав нь өөрсдийнхөө өрөө рүү чүү чамай гэж нэг ортол бидэн дээр хорь шахам цэрэг шахцалдан орж ирэв... Гэтэл өрөө маань дөрөвхөн хүний суудалтай байв. Бид маргалдаж, шаардаж үзсэн боловч, кондуктор биднийг дэмжсэн ч гэсэн цэргүүд инээлдэхээс цаашгүй байв. Тэд юу боллоо ч гэж хөрөнгөтөн хэмээн эндүүрсэн хүмүүстээ найр тавих билээ дээ! Тэгэхээр нь бид Смольныйгоос олгосон мандатаа үзүүлэв. Цэргүүд харилцаагаа тэр дороо өөрчлөв. 

	Тэдний нэг нь “Эндээс явцгаая нөхөд өө! Эд чинь америк нөхөд байна шүү дээ! Эд чинь гучин мянган бээрийн тэртээгээс манай хувьсгалыг үзэхээр хүрэлцэн иржээ. Ээ булай ядарсан бололтой!” гэж хэлэв. 

	Цэргүүд эелдэг найрсгаар уучлал гуйгаад, бидний өрөөг суллаж өгөв. Кондукторт хахууль өгсөн, хувцас сайтай хоёр бүдүүн оросын суусан зэргэлдээх түгжээтэй өрөөний хаалгыг нажигнуулан балбах нь түдэлгүй бидэнд сонсогдов. 

	Оройн долоон цагийн хэрд бид хөдлөв Түлээгээр галладаг, зүтгэх чадал муутай, жижигхэн уурын тэрэг маань бид бүхний хэмээс хэтэртэл чихэн суусан, асар том вагоныг арай ядан чирч явах бөгөөд байсхийгээд л зогсож байв. Дээр сууж яваа цэргүүд гутлын өсгийгөөр дээвэр балбан тариачдын гунигт дуунууд дуулж явлаа. Хөл тавих газаргүй болтлоо чихээстэй хонгилуудаар шөнөжингөө улс төрийн ширүүн маргаан болов. Байсхийгээд л кондукторууд орж ирж, заншил ёсоороо билет асуун шалгаж байлаа. Гэвч биднээс өөр бараг хэнд ч билет байсангүй, кондуктор хагас цаг хэртэй харааж зүхэн, цөхрөнгөө барахдаа гараа өөд нь зангасаар гарч одов. Вагоны доторх агаар бохир, муухай үнэртэй, ой гутам байв. Хэрэв цонхнууд хагархай байгаагүй сэн бол бид тэр шөнө лав бүтэж үхэх байсан байх аа. 

	Бид өглөө маш оройтож сэрээд эргэн тойрон хаашаа л харна цав цагаан цас хучаастай байхыг харав. Яс янгинам хүйтэн байлаа. Өдрийн арван хоёр цагийн үед сагс дүүрэн зүсэм талх, том данхтай бүлээхэн, шингэхэн гэгчийн нь аргагүй кофе барьсан нэгэн тариачин орж ирлээ. Түүнээс хойш бүр шөнө орой болтол бид юу ч олж харсангүй, гагцхүү пиг дүүрэн хүн, амьтан чихээстэй чичрэн уухилсаар яваа галт тэрэг маань, явж явж нэг тохиолдох өртөөний буудал дээр түр зуур зогсоход, өлссөн хүмүүс буунгуут, нүд ирмэхийн зуургүй буудлын зуушны газрыг хучин авч, тэртэй тэргүй хомсхон нөөцийг нь тэр дорхноо хоослон хаяж байлаа. Тэдгээр өртөөний нэг дээр би бусдаасаа тасран салсан комиссар Ногин, Рыков хоёрыг харав. Тэр хоёр өөрсдийнхөө зөвлөлд гомдлоо мэдүүлэхээр Москва руу буцаж яваа байжээ127. Өндөр бус, улаан сахалтай, бодлогошрон гөлөрсөн харц бүхий Бухарин бас тэнд байлаа. Бухарины тухай ярилцахдаа “Ленинээс ч илүү зүүн үзэлтэй хүн” гэлцдэг байв. 

	Бид гуравдах хонхны чимээгээр галт тэрэг өөдөө ухасхийн, үймж шуугьсан, хөшилдсөн олны дундуур зүтгэсээр өрөөндөө хүрдэг байв. Тэд бол ер бусын сайхан сэтгэлтэй хүмүүс байсан бөгөөд Петроградын байдлаас авхуулаад Английн тред-юнионы байгууллагыг хүртэлх дэвэн дэлхийн юмны тухай эцэс төгсгөлгүй ам булаалдагч, галт тэргэнд явсан цөөхөн “хөрөнгөтөнтэй” үг ширүүхэн зөрөлдөгч, ер бусын амгалан тайван улс байв. 

	Биднийг Москвад хүрэх хооронд хоол хүнсний зүйл олж, тараах хороо вагон болгонд зохион байгуулагдан, улмаар бас зарчмын тухай маргаанд тэр дороо орж байсан улс төрийн фракцуудад хагаран хуваагдаж байв. 

	Москвагийн буудал огт хоосон байлаа. Бид буцах үеийнхээ билетийн талаар ярилцахаар комиссарын өрөөнд орлоо. 

	Комиссар нь дүнсгэр царайлсан тун залуухан дунд тушаалын дарга байв. Биднийг Смольныйгоос олгосон мандатаа үзүүлэхэд тэрээр биеэ эс барин, би бол большевик хүн биш, харин нийгмийг аюулаас хамгаалах хорооны төлөөлөгч хүн гэж мэдэгдэв. Хотыг эзлэн авах үеэр дэгдсэн нийтийн үймээн бужигнааны цагаар ялагчид гол буудлыг мартсан ажээ. 

	Орчин тойронд нэг хөлсний тэрэг байсангүй. Тэгээд бид хэд хэдэн байр өнгөрөөд эрж явснаа олов. Бидэнд тааралдсан чаргачин хавчиг нарийхан чарганыхаа суудал дээр инээд хүрэм бин битүү хуччихаад зүүрмэглэж байлаа. 

	“Хотын төв хүртэл ямар үнэтэй вэ?” гэхэд

	Морин чаргачин шилээ маажаад “Зочид буудалд өрөө олох ч юу л бол доо, ноёд минь, зуугаар бол яах вэ хүргээд өгөхийг бодъё л доо..” гэв. Хувьсгалын өмнө үүнд дөнгөж хоёрхон рубль ордог байж билээ! Бид үнэ хэлэлцэж эхлэв. Харин чаргачин мөрөө хавчихаас бус огт үнэ саахгүй байлаа. “Ийм үед чинь хэн хүн болгон яваад өгөхгүй шүү дээ. Бас “зориг зүрх хэрэгтэй” гэв. Тавиас доош рублиэр тохиролцож чадсангүй. Чимээ аниргүй нам гүм, дөнгөн данган гэрэлтсэн цастай гудамжаар явж байхдаа чаргачин бидэнд зургаан хоногийн тулалдааны үеэр тохиолдсон явдлуудын тухай ярьж өгөв. “Явж байтал буюу буланд зогсож байхад гэнэт л түс хийгээд явчихна! Их бууны сум, дахиад л пижигнээд явчихна. Тэгтэл пулемёт та та-та!... гээд л явчихна. Би ухасхийн хажуу гудамж руу эргэж хар эрчээрээ давхихад дахиад л эргэн тойрон тэр шуламсууд нь шунгиналдана. Арай чамай гэж нэг юм нам тайван булан олоод зүүрмэглэж эхэлтэл дахиад л их бууны сум түсхийгээд явчихна. 

	Бас л та-та-та гэж дуугаран, ер огт нь амар заяа үл үзүүлнэ!” гэж ярив. 

	Хотын төв дэх цас нэлмийсэн гудамжнууд өвдөөд боссоны дараа тэнхрэн амсхийж байгаа юм аятай дуу чимээгүй нам гүм байв. Энд тэнд ганц хоёрхон цахилгаан гэрэл ёлтойн, хааяа ганц хоёр явган хүн хурдан хурдан алхлах ажээ. Тэсгим хүйтэн жавар янгинатал дааруулж байв. Бид хоёрхон чийдэн асаатай байгаа хамгийн түрүүн тааралдсан зочид буудал руу уухайн тас гүйн оров. 

	“Манайд ч тохилог аятайхан өрөөнүүд бий л дээ. Нэг л гэм нь бүх цонх нь хага үсэрчихсэн. Хэрэв ноёд та бүхэн цэвэр агаараас дургүйцэхгүй бол...” гэв. 

	Тверийн гудамжинд дэлгүүрүүдийн цонх бут үсэрчихсэн, бул чулуун гүүр нурчихсан, их бууны суманд цөм цохиулчихсан нүхнүүд онгойж харлан харагдаж байлаа. Бид нэг зочид буудлаас нөгөө нэг зочид буудлыг дамжин явсаар байв. Тэдний нэг нь зайгүй, хүн Дүүрэн, нөгөө нэгийнх нь айн хэлмэгдсэн эзэд “Өрөө байхгүй! юу ч байхгүй!” гэсэн нэг л зүйлийг батлан хэлсээр байв. Банкнууд, худалдааны томхон байшингуудын байрласан төв гудамжнуудад большевикуудын их буунд цөм цөм цохиулсан нүхнүүд онгойн харлаж байлаа. Зөвлөлийн нэг ажилтан: “Юнкерүүд, цагаан гвардынхан чухам хаа байгааг яг олж эс чадмагц, бид тэдний чекийн дэвтэр лүү нь шууд гал нээсэн юм” гэж над ярив. 

	Эцэст нь биднийг “Националь” хэмээх асар том зочид буудалд байрлуулав. Бид дуртай ч, дургүй ч гадаадын хүмүүс байсан билээ. 

	Үүнд: “Хувьсгалт цэргийн хороо гадаадын харьяат нарын сууж байгаа газрыг хөндөхгүй гэж амласан байв” Зочид буудлын эзэн бидэнд их бууны суманд зад цохиулсан дээд давхрын цонхыг заагаад: “Малууд! тэгж л бай та нар! Тооцоо хийх өдөр ирнэ ээ гайгүй! Хэдхэн хоногийн дараа та нарын тэр инээдмийн засгийн газар чинь чөтгөр шулам руугаа тонилно бий вий! Тэхэд л та нарт нэг үзүүлээд өгье, гайгүй!” гэж большевикуудыг занан нударга зангаж байв. Бид “Би хүнийхээс идэхгүй” гэсэн тун сонин нэр бүхий цагаан хоолны гуанзанд хооллов. Хананд Толстойн хөргийг хаджээ. Хооллосныхоо дараа бид гадагш гарав. 

	Москвагийн зөвлөл Скобелевын талбай дахь мужийн сайд генералын ордон болох дур булаам цагаан байшинд байрлажээ. Орох хаалгыг улаан гвардынхан хамгаалжээ. Ханан дахь хорооны хурлын тухай зарлал, улс төрийн намуудын уриалгуудыг хадсан ёслолын өргөн шатаар бид дээш өгсөн, улаан даавуу татаж, алтан жаазтай зураг дүүжлэн чимсэн дайллага будаалгын хэд хэдэн үзэсгэлэн төгс танхимыг дамжин өнгөрч үзэсгэлэн гуа усан болор люстер, цонхны нь хөмсөг модыг алтадсан ёслолын гоё танхимд орж очив. Олон хүний шивэр авир яриа, хэд хэдэн оёдлын машины таг таг хийх дуун тасалгаа дүүрэх аж. Шалан дээр ч, ширээн дээр ч урт улаан, хар даавуу дэлгэсэн байх бөгөөд хагас зуу орчим бүсгүй хувьсгалын төлөө амь үрэгдэгсдийг оршуулахад зориулсан тууз туг оёж, эсгэж байлаа. Эдгээр эмэгтэйчүүд амь зууж аж төрөхийн төлөөний хүнд хэцүү тэмцэлд зовж зүдрэн, нүүр нь атриатсны дээр уйтгар гунигтайяа суун, олонхын нүднээ нулимс гүйлгэнэнэ... Улаан армид учирсан гарз хохирол их байв. 

	Буланд, бичгийн ширээний ард ухаалаг царайтай нүдний шил зүүсэн, ажилчны задгай хар цамцтай Рогов сууж байлаа. Тэр хүн биднийг маргааш өглөөний оршуулах ёслолд, гүйцэтгэх хорооны гишүүдийн хамт оролцохыг хүсэв. 

	“Эсер, меньшевикуудыг юунд ч сургаж барахгүй Тэд ердөө л заншсан зангаараа л эвсэн тохиролцож байна. Тэд бидэнд юнкерүүдтэй хамтран оршуулах ёслолыг гүйцэтгэе гэсэн санал тавьсны нь л бодоод үз дээ!” гэж Рогов өгүүлэв. 

	Танхим дундуур цэрэг муу шинель малгайтай нэг хүн явж байлаа. Царай нь таних ч хүн шиг над санагдав. Би Мельчничанскийг танив. Би түүнтэй “Стандарт ойл” кампанийн үйлдвэрүүдийн алдарт ажил хаялтын үеэр Байон (Нью-Жерси штат)-д уулзсан юм. Тэр үед энэ хүн цаг засагч байсан бөгөөд Жорж Мельчер гэдэг нэртэй байсан юм. Одоо бол өөрийнх нь ярьж байгаагаар Москвагийн металлчдын үйлдвэрчний эвлэлийн нарийн бичгийн дарга бөгөөд гудамжны тулалдааны үеэр хувьсгалт цэргийн хорооны комиссараар ажиллаж байсныг нь би мэдэв. Тэр “За, хар даа гэж урагдаж ноорсон арчаагүй хувцсаа засаад, юнкерүүдийг Кремльд анх ирэх үед би нөхдийнхөө хамт тэнд байж байсан юм. Тэд намайг зооринд хаян, пальто, мөнгө, цагийг минь, тэр ч байтугай бөлзгийг минь мултлан авсан юм. Тэгээд одоо иймэрхүү л янзтай явж байна даа..” гэв. 

	Москваг хоёр хэсэгт хуваасан зургаан өдрийн цуст тулалдааны тухай олон зүйлийг тэр над ярьж өгөв. Москвагийн дум Петроградын жишээгээр ажилласангүй харин юнкерүүд ба цагаан гвардынхныг шууд удирдаж байв. Хотын тэргүүн Руднев,  Думийн  дарга Минор нар нийгмийг аюулаас хамгаалах хороо ба цэргийн үйл ажиллагааг удирдан чиглүүлж байжээ. Хотын комендант Рябцев ардчилсан амьсгал санаатай байсан боловч хувьсгалт цэргийн хороотой тэмцэх хэрэгтэй эсэхэд эргэлзэж байв. Энэ тэмцэлд чухамдаа дум л түүнийг оруулжээ. Кремлийг эзлэн авах явдлыг хотын тэргүүний шавдан шаардсанаар гүйцэтгэжээ. 

	“Хэрэв та нар Кремльд байж байх юм бол большевикууд та нарыг буудаж зүрхлэхгүй” гэж ятгажээ. 

	Удтал хийх юмгүй зүгээр сууснаас ёс төрхөө алдсан гарнизоны хороодын нэгийг талдаа татахыг байлдаж буй хоёр талын аль аль нь чармайн зүтгэж байжээ. Тэгээд гарнизоны тэр хороо хуралдаж, тухайн байдлыг авч хэлэлцэн, эцсийн эцэст цэргүүд төвийг сахин үлдэж, урьдын үйл ажиллагаагаа үргэлжлүүлэх, өөрөөр хэлбэл тамхи асаагуурын чулуу, наран цэцгийн үр худалдаалж байхаар шийджээ. “Бүр тулалдааны дундуур хүчээ зохион байгуулах болсон маань бидэнд тун муу юм болсон доо. Бидний юу хүсэж байсныг дайсан зантай сайн мэдэж байсан бөгөөд харин манай талын цэргүүд өөрийн цэргийн зөвлөлтэй, ажилчид бас өөрийн ажилчны зөвлөлтэй байсан юм. Командлагчаар хэнийг тавихаас болж хэл ам үүсэв. Зарим хороо юу хийхээ шийдэхээс өмнө хэдэн хоногоор цуглаан хийв. Гэтэл гэнэт офицерууд маань биднээс яваад өгмөгц бид цэргийн штабгүй болов” гэж Мельничанский ярилаа. Тэр над олон явдлыг нүднээ үзэгдэх адил дүрслэн ярьж өгөв. Тэр нэгэн бүрхэг өдөр Никитины буланд зогсож байж гэнэ. Тэр хавийг пулемётоор галлаж байсан гэнэ. Тэнд сонин худалдаж байсан, гудамжны дүрсгүй хүүхдүүд цугларав. Тэд бас нэг шинэ маягийн тоглоом сэдэн олжээ. Үүнд: буудлага хэсэгхэн зуур намжих үеийг отож байгаад буудлага зогсов уу, үгүй юү гудамжны нэг захаас нөгөө зах руу нааш цаашаа гүйлдэн тоглож байв. Эдгээр найзууд сэтгэл нь тун их хөдлөн, тоглоомдоо болоод ёстой ухаан алдацгаасан байв. Тэгээд түүнээсээ болж олон хүүхэд алагдав. Тэгэвч бусад нь явган хүний явдаг нэг замаас нөгөө зам руу бие биесээ дайрч түлхлэн гүйж гарсаар л байсан гэнэ. 

	Үдэш орой болсон хойно би Дворянскийн хурал өөд явав. Тэнд Ногин, Рыков ба ардын комиссар нарын зөвлөлийн бүрэлдэхүүнээс гарсан бусад хүний илтгэлийг шүүмжлэн хэлэлцэхээр Москвагийн большевикууд цуглараад байсан юм. 

	Хурал хуучин засгийн үед офицерууд ба хээнцэр гуа хатагтай нараас бүрдсэн үзэгчдэд сонирхогч хүмүүсээс францын инээдэмт жүжиг тоглодог байсан театрын танхимд болж байв. 

	Эхлээд танхим дан сэхээтнээр дүүрсэн байв. Учир нь тэд хотын төвд ойрхон суудаг байсан юм. Ногин илтгэж, сонсогчдын олонх нь түүнийг бүрэн дүүрэн талархаж байлаа. Ажилчид нэлээд оройтож ирсэн бөгөөд учир нь тэд хотын захад суудгийн гадна тэр хэдэн өдөр трамвай явахгүй байв. Харин шөнө дундын хэрд тэд арав-арван хоёроороо, бөөн бөөнөөрөө ирж эхлэв. Тэд бол тулалдааны байраас дөнгөж сая хүрэлцэн ирж буй бүдүүн бараг хувцастай хүдэр чийрэг эрс байлаа. Тэд бүтэн долоо хоногийн турш эргэн тойрондоо өөрийн нөхдийн үхэж байхыг харан, чөтгөр шулам адил тулалдаж байжээ. 

	Хурал албан ёсоор нээгдэхэд Ногиныг элэг доог хийсэн үгс хилэгнэсэн хашхираан шуугианаар булав. Ногин учирлан тайлбарлаж, өөрийгөө зөвтгөх гэж оролдсон боловч хэрэг болсонгүй, түүний үгийг сонсох огт хүсэлгүй байв. Ногин ардын Комиссар нарын Зөвлөлийг орхиод, байлдаан ид өрнөж байх үед албан тушаалаасаа оргон зайлжээ. Хөрөнгөтний хэвлэлийн тухайд гэвэл энд, Москвад нэгэнт байсангүй. Хотын дум хүртэл татагдан буусан байв. Үхтэл уурлан хорссон Бухарин индэр дээр гарч ширүүхэн үгс урсгаж гарав. Зонхилох олонхын саналаар Ардын Комиссар нарын үйл ажиллагааг дэмжих тогтоол гаргав. Москва ийнхүү шийдээ хэлэв128. 

	Бид шөнө орой болсон хойно, хөл хөдөлгөөн зогссон эзгүй гудамжаар явж, Иверийн хаалгаар гарч өргөн уудам улаан талбай. Кремль тийш явав. Харанхуйн дунд Василий Блаженнын хээ угалз урлан сийлсэн бүнхгэрийн үзэсгэлэнт бараа сүүмийн харагдаж байсан бөгөөд харин эвдэрч хэмхэрсний ямар ч шинж тэмдэг харагдахгүй байв. Талбайн тэр талд Кремлийн цаад цамхгууд сүндэрлэж байлаа. Өндөр хананы цаанаас үл үзэгдэх галын улаан дөл бадарч байв. Уудам өргөн талбайн цаад захаас хүрз, царилын хангинах, хүмүүсийн шуугих чимээ бидэнд сонсогдож байв. Бид талбай өнгөрөв. 

	Хананы ёроолд шороо, чулуу уул овоо шиг овоолжээ. Бид шороон дээр авиран гараад, доош өнгийхөд арваас арван таван фут129 гүн, тавин ярд130 өргөн хоёр том нүх харагдав. Тэнд том том түүдэг галын дэргэд зуугаад цэрэг, ажилчин, шороо хүрздэн зогсож байв. 

	Нэг оюутан залуу бидэнтэй германаар ярилцав. “Энэ бол ах дүүсийн булш. Маргааш бид энд хувьсгалын төлөө тэмцэлд амиа алдсан таван зуун пролетарийг оршуулна” гэж тэр оюутан ярив. 

	Тэр биднийг нүх рүү дагуулж аваачив. Хүрз зээтүү зогсоо зайгүй ажилласаар, шороо уул адил овойсоор л байв. Цөм дуу шуугүй байв. Толгой дээр огторгуйд мянга түмэн одод түгж, хааны Кремлийн эртний хана дээш цоройн сүндэрлэж байлаа. 

	Оюутан “Энд, энэ ариун шороонд, бүх Орос орны хамгийн ариун шинэ газарт ард түмэн ариун хөвгүүдээ оршуулна. Хаадын булш байгаа энэ газарт бидний хаад болсон жирийн ардууд нойрсох болно” гэлээ. Тэр оюутны гар боодолтой байв. Гудамжны тулалдааны үед гар нь суманд оногджээ. Оюутан гараа ажиглав. “Бид дундад зууны эзэнт ёсыг ийнхүү удтал тэсвэрлэсэн учраас гадаадын хүмүүс танар орос хүмүүс биднийг дээрээс доош нь харцгаах юм. Тэгэвч хаан бол ертөнц дээрх цорын ганц эзэрхэг захирагч биш болохыг бид үзэв. Капитализм бол бүр ч доор бөгөөд ёстой эзэн хаан аятай дэлхий дахиныг захиран тушааж байна шүү дээ. Оросынхоос илүү хувьсгалт тактик алга аа” гэж үргэлжлүүлэн ярив. 

	Биднийг явах үес тун их эцэж ядарсан, усан хулгана болтлоо хөлөрч норчихсон ажилчид хүйтэн жаврыг эс тоон нүхнээсээ аажимхан авиран гарч ирцгээлээ. Улаан талбай дундуур үй олон хүн халаа авахаар ирж явав. Тэд нүх рүү үсрэн орцгоож, хүрз зээтүү шүүрэн аваад, нэг ч хүн юм ярилгүй нүхээ ухаж эхэлцгээв. 

	Тийнхүү энэхүү урт шөнийн турш ардууд сайн дураараа бие биесээ халалцан авч, яаруу давчуу ажлаа хоромхон зуур ч зогсоолгүй ажилласаар үүрийн жихүүн гэгээ тусахын үед цаст цагаан цэлгэр талбай дээр ян тан бэлэн болсон ах дүүсийн булшны хоёр том нүх хүрэнтэн харлаж байв. 

	Бид нар гарахаас бүр урьд босоод Скобелевын талбай руу харанхуй гудамжаар яаран алхалж явлаа. Энэхүү асар том хотын дотор нэг ч хүн амьтан үзэгдэхгүй байв. Харин ширүүн бороо шаагин ойртож яваа мэт ямар нэг хөл хөдөлгөөний нам гүм, бөглүү чимээ ойр холгүй тал бүхнээс сонсогдож байв. Үүрийн цайвар гэгээнд зөвлөлийн байшингийн үүдэнд Москвагийн Зөвлөлийн гүйцэтгэх хорооны алтан үсэг бүхий улаан тугууд барьсан хэсэг эрэгтэй эмэгтэй хүмүүс цугларсан байв. Үүр ч цайв... Алсаас сонсогдож байсан бөглүү хөл хөдөлгөөний чимээ улам тодсон, нүргэлээ шуугиан болтлоо улам ширүүсэн чангарч байлаа. Хот хөл хөдөлгөөнд оров. Бид туг намируулан хийсгэсээр Тверийг уруудан хөдлөв. Бидний дэргэдүүр нь гарсан шүтээний газар хаалттай харанхуй байв. Эрт цагт хаан суусан хүн болгон Кремльд хаан ширээнд сууж, титмээ өмсөхийн өмнө заавал орж мөргөдөг байсан бөгөөд өдөр шөнөгүй онгорхой, үй олон хүн пиг дүүрэн байж, бурхан багшийн анх асаасан бурхдын алт, мөнгө, үнэт чулуун шигтгээн дээр туссан зулын гэрэл туяаран гялтганаж байдаг. Ивер дарь эхийн шүтээн ч хаалттай байв. Харин тэр зул Наполеоны довтолгооны үед анх удаа унтарсан гэж ярилцдаг байв. 

	Кремлийг бөмбөгдүүлэхийг зүрхлэгч хорт могойтын үүр болсон ариун алдарт шашны сүм хийд Москваг адисалж байхаа өнгөрчээ. Сүм хийдүүд зэвхий даан, чимээ анир ч үгүй, хүйтэн хонгил болон, лам хуврагууд нь алга болжээ. Улаантныг оршуулахад ном унших лам ч байхгүй, талийгаачидтай хонхон дуутай салах ёс гүйцэтгэхгүй, шашны номд тэрслэгчдийн булшин дээр ганц ч маань мэгзмийн уншлага үйлдэхгүй болох нь ээ. Москвагийн хамба лам Тихон зөвлөлөөс тусгаарлах шийд удалгүй гаргах биз ээ. 

	Дэлгүүрүүд бас хаалттай, хөрөнгөлөг ангийн төлөөлөгчид өөр учир шалтгаанаар гэр гэртээ сууцгааж байв. Энэ өдөр бол ард түмний өдөр байсан бөгөөд ийм өдөр болох тухай цуурай тэнгисийн давлагааны шуугиан адил цуурайлж байв. 

	Иверийн хаалгаар хүмүүс мөрөн гол адил цутгаж. ард түмэн уудам цэлгэр Улаан талбайд мянга мянгаараа бүчин шавсан байв. Тэгэхдээ харин урьдын цагийнх шиг Иверийн хажуугаар өнгөрөн гарахдаа нэг ч хүн залбирсангүйг би ажиглав. 

	Бид Кремлийн хананы хажууд шаван бүгсэн үй олны дундуур зүтгэн явсаар овоолоотой шорооны нэгнийх нь орой дээр гарч зогсов. Энд, Москвагийн комендантын тушаалд сонгогдсон, нүдэнд дулаан, жирийн зөөлөн харцтай, сахалтай, өндөр цэрэг Мураловын зэрэг хэдэн хүн зогсож байв. 

	Гудамж болгоноос Улаан талбай руу түг түмэн хүн цутган ирж байлаа. Энд ажил хөдөлмөр, ядуу зүдүү байдлаас болж ядарч зүдэрсэн мянга мянган хүн байлаа. Цэргийн үлээвэр хөгжим ирж “Интернационал” үлээхэд цугласан олон түүнийг аяндаа түрэн өргөж тэнгис далайн давлагаа адил талбайгаар намуухан мөртөө сүр хүчин төгөлдөр түгэн тархав. Кремлийн хананы сэрвэгэр шүднүүдээс газар хүртэл унжуулсан улаан даавуун дээр цагаанаар болон алтан бронзоор: “Дэлхийн социалист хувьсгалын манлайд явж амь үрэгдэгсэд”, “Даян дэлхийн ажилчдын ах дүүгийн барилдлагаа мандтугай!” гэж бичсэн байв. 

	Огцом салхи талбай дээгүүр үлээн туг дарцгуудыг дэрвэгэнүүлэн байв. Хотоос алслагдсан районуудын фабрик, заводын ажилчид хүрэлцэн ирж эхлэв. Тэд амь үрэгдэгсдээ энд авчирч байв. Тэднээс олон туг дэрвэлзэн намирсаар байгаа хаалган доогуур цус адил ув улаан авснууд өргөн дамнасаар орж ирж байгаа нь харагдаж байв. 

	Тэдгээр нь засаж харуулдаагүй банзаар хийж, улаан будгаар будсан зузаан зузаан авснууд байсан бөгөөд тэдгээрийг нулимсаа асгаруулсан жирийн хүмүүс мөрөн дээрээ дээр гэгч нь өргөн явах ажээ. Авснуудын араас цурхиран уйлсан юм уу, эсхүл цонхийж цайн, гөлрөн бодлогоширсон эмэгтэйчүүд дагаж явах аж, зарим авс нээлттэй, тагийг нь хойноос нь авч явна. Зарим нэг нь алтан мөнгөн саагаар бүрхэгдсэн, таг дээр нь цэрэг эрийнх нь малгайг хадсан байлаа. Амьд бус хиймэл цэцгийн баглаа олон байлаа. 

	Зам тавин өгч ярагдсан олны дундуур гашуудлын цуваа биднийг чиглэн алгуур орж ирж байлаа. Ингээд хаалгаар ишнийх нь дээд талд хар тууз унжуулсан, алт мөнгөн бронз бүхий бичигтэй янз бүрийн улаан өнгөтэй туг эцэс төгсгөлгүй урсав. Анархистуудын цагаан бичигтэй хэд хэдэн хар туг байлаа. Үлээвэр хөгжим гашуудлын хувьсгалт марш үлээж, толгой нүцгэн зогсож байсан үй олон бүгдээрээ түүнийг даган уянгалуулав. Гунигт дуун байсхийгээд л цурхиран уйлах явдлаар тасалдаж байв. 

	Ажилчдын хоорондуур цэргийн отрядууд бас л нөхдийнхөө авснуудыг өргөн дамнасаар орж ирэхэд, тэдгээрийг морьт сумангууд, мөн их бууныхаа амыг улаан, хар даавуугаар боосон, боох боохдоо үүрд мөнх боосон мэт санагдсан их бууны ангиуд дагалдан хамгаалсаар явах аж. Цэргийн ангиудын тугууд дээр: “III интернационал мандтугай!” гэсэн юм уу, “Бүх нийтийн шударга ардчилсан найрамдал тогтоохыг шаардана!” гэсэн бичиг байх аж. Гашуудлын цуваа аажим алгуур явсаар булшинд хүрч ирээд авс авч явагсад тэдгээрээ нүхэнд намуухнаар дамнан хийлээ. Тэр дамнаж ирэгсдийн нэлээд олонх нь эрэмгий чийрэг бялдар бядруун пролетари эмэгтэйчүүд байв. Харин авсны араас уй гашуу болсон залуу бүсгүйчүүл, зүрх эмтрэм орилж чарласан үрчгэр эмгэд явж байлаа. Тэдний олонх нь хүү, эр нөхрийнхөө хойноос булш руу зүтгэн ухас ухас хийхэд элэг зүрх нь эмтэрсэн хүмүүс тэднийг тогтоон барьж авахад тэд аймшигтайяа бархиралдана. Ядуу зүдүү хүмүүс гэгч ингэж бие биеэ энэрэн хайрладаг буюу... 

	Энэхүү гашуудлын цуваа бүтэн урт өдрийн турш бүр үдэш орой болтол өдөржингөө цувсаар байв. Тэр цуваа Иверийн хаалгаар талбай руу орж ирэн, дээр нь итгэл найдвар, ах дүүсийн барилдлагын зөгнөл уриалсан үгс бичсэн улаан тугууд намируулсаар Никольскийн гудамжаар талбайгаас гарч явж байлаа. Энд цугласан тавин мянган хүний орой дээр намиран хийсэж байсан эдгээр тугийг ертөнцийн бүх хөдөлмөрчид харж байсан бөгөөд түүнийг тэдний удам судар, хойд үеийнхэн нь одоогоос эхлэн үеийн үед харах болно. 

	Дараа дараалан таван зуун авс булшнаа тавигдав. Аль хэдийн харанхуй бүрий болсон боловч үй олон туг сэрчигнэн хийссээр, үлээвэр хөгжим гашуудлын марш үлээн, цугласан үй олон дагалдан уянгалуулж байлаа. 

	Булшны дээрх моддын нүцгэн мөчрүүдэд хачин олон гоё өнгийн амьд цэцгүүд адил баглаа баглаа хиймэл цэцгүүд өлгөжээ. Хоёр зуун хүн хүрз авч булшийг булж эхлэв. Шороо авснууд дээр шажигнан унаж, хүмүүс уянгалан дуулж байсан боловч тэр чимээ тодхон сонсогдож байв. 

	Дэнлүүнүүд аслаа. Сүүлчийн тугууд яван өнгөрч, сүүлчийн эмэгтэй уйлан хайлан эргэн эргэн харсаар явж өнгөрөв. Улаан талбайгаас пролетарийн давлагаан алгуурхан тархан замхрав. 

	Диваажингийн оронд очуулахыг хүсэж залбиран мөргөхөд нь туслагч лам хуврагууд Оросын сүсэгтэн ард түмэнд хэрэггүй болжээ гэдгийг би гэнэт ойлгов. Тэгээд энэ ард түмэн тэнгэрийн орны хаанаас нь ч болов, эрээд эрээд эс олох тийм диваажинг, түүнийхээ төлөөнөө тэмцэн үхсэн ч аз заяа болох тийм диваажинг газар дэлхий дээр босгон байгуулжээ.  

	
XI БҮЛЭГ : ЗАСГИЙН ЭРХИЙГ БАЙЛДАН АВСАН НЬ131 

	“ОРОСЫН АРД ТҮМНИЙ ЭРХИЙГ ТУНХАГЛАХ НЬ132”

	... Энэ оны 6 дугаар сард хуралдсан зөвлөлүүдийн их хурал Оросын ард түмний чөлөөтэйгөөр өөртөө засан тохирох эрхийг тунхагласан билээ. 

	Энэ оны аравдугаар сард хуралдсан зөвлөлүүдийн II их хурал Оросын ард түмний энэхүү салгашгүй эрхийг улам шийдвэртэй төгс, тод тодорхой батлав. 

	Ардын комиссар нарын зөвлөл энэ хоёр их хурлын хүсэл зоригийг биелүүлэн, доорх үндсэн зүйлсийг орос орны үндэстэн ястнуудын асуудлаар явуулах үйл ажиллагааныхаа үндэс болгохоор шийдвэрлэв. Үүнд: 

	1) Оросын ард түмнүүд эрх тэгш байх, төрийн хувьд бүрэн тусгаар тогтнох. 

	2) Оросын ард түмнүүд салан тусгаарлаж, биеэ даасан улс байгуулах хүртэл чөлөөтэйгөөр өөртөө засан тохирох эрх эдлэх. 

	3) Үндэстэн ба үндэстэн-шашны хувьд аливаа бүх илүү эрх дарх эдлэх болон аливаа хавчин хязгаарлах явдлыг хүчингүй болгох. 

	4) Орос орны дэлгэр нутаг дээр оршин сууж буй үндэсний цөөнх ба этнографын бүлгүүнийг чөлөөтэй хөгжүүлэх эдгээр болно. 

	Эдгээрээс үндэслэн гаргах тодорхой хуулиудыг үндэстний хэрэг эрхлэх комиссыг байгуулсны дараа нэн даруй боловсруулан гаргах болно. 

	Бүгд Найрамдах Орос Улсын нэрийн өмнөөс ардын комиссар нарын Зөвлөлийн дарга В. Ульянов. (Ленин)

	Үндэстний хэрэг эрхэлсэн ардын комиссар Иосиф Жугашвили-Сталин  

	 

	Киевийн төв Рада Украйныг биеэ даасан Бүгд Найрамдах Улс гэж тэр дорхноо зарлав. Гельсингфорсын сенатаар дамжуулан Финийн засгийн газар мөн ингэж зарлав. Сибирь, Кавказад бас тусгаар тогтносон “засгийн газрууд” бий болов. Польшийн цэргийн ерөнхий хороо польшийн бүх отрядыг нэгтгэн Оросын армиас нэн даруй салган, цэргийн хороодыг татан буулгаж цэргийн дотор төмөр сахилга тогтоов. 

	Эдгээр бүх “засгийн газар” ба (хөдөлгөөн) Хоёр ерөнхий шинж тэмдгээр ялгагдаж байлаа. Үүнд; Тэднийг хөрөнгөлөг ангийнхан толгойлсон бөгөөд тэд большевикуудаас айн, тэднийг үзэн яддаг байв. 

	Энэ бүх эмх замбараагүй байдлын дунд Ардын Комиссар нарын зөвлөлийн гайхал төрүүлсэн өөрчлөлтүүд социалист хэв журмыг зогсоо зайгүй босгон байгуулсаар байв. Нийгмийн хангамжийн тухай, ажилчны хяналт тогтоох тухай, хошуудын газрын асуудал эрхэлсэн хороодын дүрэм, хэргэм язгуурыг хүчингүй болгох, шүүхийн хуучин системийг устгах ардын шүүхийн байгуулах зэрэг хуулиуд133 дараа дараалан гарсаар байв. 

	Арми флотууд дараа дараагаар “шинэ засгийн газар цогтой халуун баяр хүргэн депутат нараа Петроград руу илгээсээр байв. 

	Би нэг удаа Смольный урьд дөнгөж фронтоос ирээд байгаа уранхай нооронхой хувцас бүхий хороо цэргийг үзэв. 

	Тоос шороо болж зэвхий даасан туранхай царайтай цэргүүд том хаалганы урд талд эгнэн жагсаад, бурхан багшийг өөрийг нь олж харахаар зэхэж байгаа мэт Смольный өөд ширтэн зогсож байв. Зарим хаалган дээр дурайн тодорсоор байгаа эзэн хааны бүргэдийг инээмсэглэн ажсаар зогсож байв. Энэ үед Смольный руу улаан цэргийн отряд харуулын халаа авахаар хүрэлцэн ирэв. Цэргүүд улаан цэргүүдийн тухай олонтой сонссон боловч тэднийг ерөөс олж хараагүй байсан учраас тэднийг харахаар цөм л эргэн харцгааж ихэд сонирхон ажив. Цэргүүд эгнээнээсээ дур мэдэн гарч очоод баясан хөгжсөн, тохуурхсан байдлаар тэдний мөрөн дээр нь алгадан элэгсэг дотноор инээмсэглэж байв. 

	Түр засгийн газар нэгэнт үгүй болсон байв. Арван нэгдүгээр сарын 15 (2) болоход Петроградын бүх сүм хийдийн лам хуврагууд мөргөл буян үйлдэхдээ түр засгийн газрын тухай дурсахаа нэгэнт больсон байв. Тэгэвч Бүх Оросын төвийн гүйцэтгэх хороон дээр Лениний өөрийн нь хэлсэнчлэн “байлдан эзлэх явдал дөнгөж эхлээд” байв. Зэр зэвсэггүй болсон боловч улс орны эдийн засгийн амьдралыг гартаа атгасаар байсан оппозиц хүчнүүд аж ахуйн хувьд ниргэх ажилд шилжин орж, оросын ард түмний өвөрмөц шинж болсон хамтын үйл ажиллагаанд болон зөвлөлүүдийн ажилд саад тотгор хийж ажлыг нь унагаах, нэр хүндийг нь гутаахын тулд хамаг байдаг авьяас чадлаа дайчилжээ. 

	Төрийн албан хаагчдын ажил хаялт тун лут сайн зохион байгуулагдаж, түүнийг банк, худалдааны байгууллагууд санхүүжүүлэн дэмжжээ. Засгийн газрын аппаратыг гартаа авах гэсэн большевикуудын аливаа оролдлого тэр бүрийнхээ тоолон эсэргүүцэлтэй тулгарч байлаа. Троцкийг Гадаад Явдлын Яаман дээр очиход түшмэд түүнийг зөвшөөрөн хүлээхээс татгалзаж үүд хаалгаа дотроос нь түгжин оруулахгүй байсан бөгөөд үүд хаалгыг нь эвдэхэд л сая нэг тушаалаасаа зайлав. Троцкий архивын түлхүүрийг шаардахад бас эс өгөн, цоожыг хэмхлэхээр дуудуулсан ажилчны ирэхэд сая нэг юм өгчээ. Тэгтэл Гадаад Явдлын Яамны орлогч сайд байсан Нератов оргон зайлахдаа, нууц хэлэлцээрүүдийг цөмийг нь аваад явчихсан байв. 

	Шляпников хөдөлмөрийн хэрэг эрхэлсэн яамыг гартаа оруулж авах гэж бас зовлонгоо үзжээ. Гадаа ид хүйтэн тачигнаж байсан боловч яаманд пийшин галлах хүн байсангүй. Хэдэн зуун албан хаагч байсан боловч сайдын өрөө хаа байгааг Шляпниковт зааж өгөх хүн нэг ч олдсонгүй. 

	Арван нэгдүгээр сарын 13 (аравдугаар сарын 31)-нд Нийгмийн хангамжийн хэрэг эрхэлсэн комиссараар томилогдсон Александр Коллонтайг үүрэгт ажилдаа орохоор уг яаман дээр очиход нь ажил хаяж угтжээ. Ердөө дөчөөдхөн албан хаагч ажилдаа оржээ. Энэ явдал томоохон хотуудын төвийн бүх ядуусыг, тэтгэх газар ба ядуусыг асрах байгууллагуудад байж байсан хүмүүст тэр дорхноо туйлын хүндээр нөлөөлж, тэднийг хэцүү байдалд унагав. 

	Яамны байшинг өлсгөлөн тахир дутуучуудын болон цонхийж цайсан өнчин өрөөснүүдийн төлөөлөгчид шаван зогсжээ. Нулимсаа гартал арга төрөө барсан, Коллантай ажил хаягчдыг баривчлах, байгууллагын түлхүүрүүд, мөнгөний авдрын түлхүүрийг өгтөл нь тэднийг суллахгүй байхыг тушаав. Коллонтайг тэдгээр түлхүүрийг хүлээн авах үес өөрийнх нь түрүүнд байсан гүн авхай Панина бүх фондтойгоо алга болсон нь мэдэгдэв. Гүн авхай Зохион байгуулах хурлаас өөр хэнд ч фондыг шилжүүлэн өгөхгүй гэж амлажээ134. 

	Мөн иймэрхүү явдал Газар Тариалангийн Яам, Хүнс Тэжээлийн Яам, Сангийн Яаман дээр гарчээ. Ажлаас халах буюу тэтгэвэр авах эрхий нь хасахаар айлган далайлгаж, ажилдаа орохыг тушаал авсан түшмэлүүд нэг бол ажил хаях явдлаа үргэлжлүүлэн, үгүй бол зөвхөн санаатайгаар ажил саатуулахын тул ажил хийсэн нэр зүүн оронцоглож байв. Бараг бүх сэхээтэн большевикуудын эсрэг байсан учраас Зөвлөлт Засгийн газар шинэ орон тоо олж авах газар хаана ч үгүй байв. 

	Хувийн банкнууд нээгдэхийг зад эсэргүүцэж байсан боловч дамын худалдаачид ар хударгаар хэсэг үйлсээ зантай сайхан бүтээн авч байв. Большевик комиссаруудыг үзэгдмэгц, албан хаагчид нь дэвтрээ нуучхаад, фондоо аваад явчихдаг байв Улсын банкны бүх түшмэл ажлаа хаян, гагцхүү зоорины болон улсын мөнгөн тэмдэгт үйлдэх экспедицийн албан хаагчид л ажлаа хийж байсан боловч тэд Смольный бүх шаардлагад хариу татгалзан, харин Аврах хороо, хотын думд асар их мөнгийг хувийн журмаар олгож байв. 

	Улаан цэргийн суман дагуулсан комиссар банк дээр хоёр ч удаа очиж засгийн газрын хэрэгцээнд их хэмжээний мөнгө олгохыг албан ёсоор шаарджээ. Тэр комиссарыг анх удаад думийн гишүүд, мөн түүнчлэн эсер, меньшевик жолоодогчид угтан авчээ. Тэд тун олуул байсан бөгөөд дарангуйлан хүч түрэгч ажиллагааны учруулж болох хор уршгийн тухай үнэн голоосоо учирлан ярихад нь тэр комиссар эмээн Зовнижээ. Хоёр дахь удаагаа комиссар албан ёсны мандаттай очиж, түүнийгээ тэдэнд уншин сонсгожээ. Гэтэл хэн нэг нь мандат, дээр он, сар, өдөр, тамга алга байгааг анзаарчээ. Орос орны хувьд заншил болсон “бичиг баримт”-ыг хүндэтгэн бишрэх явдал Комиссарыг буцахаас өөр аргагүй болгожээ. Ингээд энэ удаад бас юу ч бүтсэнгүй ажгуу. 

	Зээлийн газрын түшмэлүүд данс бичгээ устгасан байсан учраас Орос орноос бусад улстай хийж байсан санхүүгийн харилцааны байдлыг тоймлон тогтоох огт бололцоогүй болжээ. 

	Хүнс тэжээлийн хороод ба нийгмийн ашиглалтын муж, орон нутгийн байгууллагуудын захиргаад эсхүл огт үл ажиллан, эсхүл санаатайгаар ажил тасалдуулж байв. Харин большевикуудаас хотын хүн амын аймшигт хэцүү гачигдлыг харж үзээд ажил үйлсэд нь туслах юм уу гартаа авахыг оролдоход, албан хаагчид нь тэр дороо ажлаа хаян, большевикууд “хотын захиргааны өөртөө засах эрхийг эвдэж байна” гэсэн цахилгааныг Дум орос орон даяарт илгээжээ. 

	Албан хаагчид нь ажлаа үргэлжлүүлэн хийхийг зөвшөөрсөн цэргийн штаб, цэрэг тэнгисийн яамдын албан байгууллагуудад армийн хороод болон дээд командлал нь зөвлөлүүдийг улайран эсэргүүцэв. Тэд чадах чинээгээрээ ажил тасалдуулан хор хүргэж байсан бөгөөд тэр нь фронтын байдалд нөлөөлж байсан ч хамаагүй байлаа. Бүх Оросын төмөр замын албан хаагчдын гүйцэтгэх хороо дайсагнасан санаа өвөрлөж, зөвлөлүүдийн цэргүүдийг тээвэрлэхээс татгалзжээ. Петроградаас илгээсэн цуваа бүхэн шууд хүч түрж чухамдаа л зам гарган явж байсан бөгөөд төмөр замын албан хаагчдыг байнга баривчлахаас аргагүй болж байжээ. Тэгтэл Бүх оросын төмөр замын албан хаагчдын гүйцэтгэх хороо гарч ирж, баривчлагдагсдыг суллахыг шаардан эс суллавал бүх нийтийн ажил хаялт зарлана гэж сүрдүүлж байв. 

	Смольный илт арга тасран, хүчгүйдэж байв. Түлшгүйн улмаас гурван долоо хоногийн дараа Петроградын бүх фабрик, завод хаагдана гэж сонинууд батлан бичиж байв. Бүх оросын төмөр замын албан хаагчдын гүйцэтгэх хороо арван хоёр дугаар сарын нэгэн гэхэд төмөр замын хөдөлгөөнийг зогсооно гэж зарлав. Петроградад ердөө гуравхан хоногийн нөөц талх үлдсэн байсан ба харин шинэ нөөц татаж авчраагүй л байв. Фонт дээр арми өлбөрч байв. Аврах хороо, зүсэн зүйлийн төв хороод засгийн газрын хуулиудыг огтхон ч ойшоон үзэхгүй байхыг ард олонд уриалсан уриалгыг орон даяар илгээж байв. Холбоотнуудын элчин сайдын газар эсхүл огт нь үл ойшоосон байдал гарган эсхүл илэрхий дайсагнан хандаж байлаа. 

	Өдөр болгон хаагдаж, мөн маргааш өглөө нь гэхэд л шинэ нэртэйгээр гарч байсан, оппозицын сонинууд шинэ дэглэмийг хорон үгээр ёжлон даажигнаж байлаа135. “Шинэ амьдрал” хүртэл “хоргомчлон хуурах, хүчин мөхөстсөний зальт санаа” гэж тодорхойлон бичиж байв. Тэр сонин: “Ардын комиссар нарын засгийн газар нэгэн хэвийн улиг домог болсон үл ялих юмтай өдөр ирэх тусам улам бүр будилан орооцолдож байна. Большевикууд засгийн эрхийг тийм амархан эзлэн аваад түүнээ хэрэг дээр нь эзэмдэж огт нь чадахгүй байна. 

	Төрийн бэлээхэн байж байгаа механизмыг эзэмшиж хүч хүрэхгүй байгаа тийм хүмүүс чинь шинэ механизмыг зохион бүтээж яаж чадах вэ дээ. Тэр механизм нь социалист туршигчдын заалтаар л амар хялбархан чөлөөтэй ажиллаж болох байх даа. 

	Большевикуудад өсөн өргөжиж байгаа намынхаа ээлжит ажлыг юуны урьд хурц үг, үзэг бийрээр явуулахад хэрэгтэй хүмүүс тун саяхан хүрэлцэхгүй дутагдаж байсан юм чинь төрийн амьдралын олон талт нарийн төвөгтэй зорилтуудыг биелүүлэх хүмүүсийг хаанаас олж авах юм бэ та минь?

	Шинэ засаг нөгөөгөөсөө улам ч “эрс, социалист” хуулиудыг орон даяарт шидлэн, арга төрөө баран үсчиж байна. Гэвч бидний үр ач нарыг гийгүүлэх гэсэн энэ цаасан социализмд тулгарсан ээлжит асуудлыг шийдвэрлэх гэсэн хүсэл ч алга, тийм чадал чансаа ч алга...” гэжээ. 

	Бүр оросын төмөр замын ажилчин албан хаагчдын гүйцэтгэх хороодын зарлан хуралдуулсан шинэ засгийн газрыг эмхлэн байгуулах хурал өдөржин, шөнөжингөө хуралдсаар л байв. Хэлэлцэгч талууд засгийн газрыг байгуулах ерөнхий үндэснүүдийг зарчмын хувьд тохирон баталчхаад, Ардын зөвлөлийн бүрэлдэхүүнийг авч хэлэлцэж байв. Чернов тэргүүтэй сайд нарын танхим байгуулахаар тоймлон төлөвлөж большевикуудыг тун өчүүхэн цөө, н оруулахаар тогтож, Ленин, Троцкий хоёрыг хассан байлаа. Меньшевик, эсерийн намын төв хороод тэрчлэн тариачдын депутатуудын зөвлөлийн гүйцэтгэх хороо большевикуудын “ялт бодлогын” эсрэг оппозицаа гуйвалтгүй үргэлжлүүлэх, гэхдээ “ах дүүсийн хоорондын хядалцааг цаашид гаргуулахгүйн тулд” Ардын Зөвлөлд большевикуудын орохыг эсэргүүцэхгүй байхаар шийджээ. 

	Гэвч Керенскийн оргосон явдал болон Зөвлөлүүд газар сайгүй гайхалтай их амжилт олж байсан нь уг байдлыг өөрчлөв. Бусад социалист намын оролцоотойгоор эвслийн засгийн газар байгуулахыг эсерүүд 16 (3)-нд ТГХ их хуралдаан дээр большевикуудаас шаардав. Эс тэгвэл бид хувьсгалт цэргийн хороод болон ТГХ-ноос гарч явна гэж сүрдүүлжээ. Малькин мэдэгдэхдээ: «Хаалт боолтын хоёр талаар манай нөхдийн амь үрэгдсээр байгаа Москвагаас ирсэн сүүлчийн мэдээ засгийн газар байгуулах тухай асуудлыг дахин тавих хэрэгтэй болгож байна. Энэ асуудлыг тавих нь бидний эрх төдийгүй, бидний үүрэг юм... Смольный институтэд большевикуудтай хамт сууж, энэ индэр дээрээс ярих эрхийг бид байлдан олж авсан юм. Хэрэв та нар хэлэлцээ хийхээс татгалзаж байгаа юм бол намын дотоодод хийсэн ширүүн тэмцлийн дараагаар бид намын гадна явуулах илэрхий тулалдаанд орохоос өөр аргагүй болж байна... Хүлээн авч бүрнээ болох тийм хэлэлцээрийн болзлыг бид ардчиллынханд санал болгон тавих ёстой...» гэв. Фракцуудад өгөх тулган шаардах бичгийг хэлэлцэх бололцоо олгохын тулд зарласан завсарлагааны дараа большевикууд танхимд эргэн орж ирээд, Каменев дорхи тогтоолын төслийг уншиж сонсгов. Үүнд:

	«Аравдугаар сарын 24—25-ны хувьсгалын байлдан олж авсан зүйлсийг, өөрөөр хэлбэл Зөвлөлүүдийн засгийг, газар, найрамдлын тухай, ажилчны хяналт тогтоох тухай, ажилчдыг зэвсэглэх тухай хуулиудыг зөвшөөрөн хүлээж байгаа, Ажилчин цэрэг, тариачны депутатуудын Зөвлөлүүд дэх тэдгээр социалист намын төлөөлөгчдийг засгийн газарт оруулах нь зохистой гэж Төвийн гүйцэтгэх хороо үзэж байна. Иймээс ТГХ социалист бүх намтай засгийн эрхийн тухай хийж байгаа хэлэлцээрээ үргэлжлүүлэхээр тогтоож, хэлэлцээрийг доорх болзлоор байгуулах хэрэгтэй гэж үзэж байна. Үүнд:

	Засгийн газар төвийн гүйцэтгэх хорооны өмнө тайлагнадаг байх. Төвийн гүйцэтгэх хороог 150 хүнтэй болгон өргөтгөх Ажилчин цэргийн эдгээр 150 депутат дээр губернүүдийн тариачны зөвлөлүүдийн 75 депутат, цэргийн анги, флотын 80, үйлдвэрчний эвлэлүүдийн 40, Бүх оросын үйлдвэрчний нэгдлээс байгууллагын тоонд зохицуулан 25, Бүх оросын төмөр замын ажилчин албан хаагчдын гүйцэтгэх хорооноос 10, шуудан цахилгаан утасны албан хаагчдынхаас 5, Петроград хотын социалист Думээс 50 депутатыг тус тус нэмнэ. Засгийн газарт эзлэх суудлын тал хувиас доошгүй нь большевикуудад оногдсон байвал зохино. Хөдөлмөрийн болон Дотоод Гадаад явдлын яамдыг ямар ч байлаа гэсэн большевикуудын нам төлөөлсөн байх ёстой. Москва, Петроградын тойргийн цэргийг Москва, Петроградын ажилчин, цэргийн депутатуудын зөвлөлүүдийн онц бүрэн эрхт төлөөлөгчид захирах болно. Засгийн газар бүх орос орны хэмжээгээр ажилчдыг зэвсэглэх явдлыг зорилгоо болгож тавих. Ленин, Троцкий хоёрын нэрийг дэвшүүлэхийг шаардаж байна» гэжээ.

	Каменев:

	Бага хурлаас бидэнд санал болгон тавьж байгаа «Ардын Зөвлөл» гэгч нь 420 гишүүнтэй байхаас 150 нь большевик байх ажээ. Түүнд биднээс гадна, хувьсгалын эсэргүү хуучин ТГХ-ны төлөөлөгчид оролцох юм байна. Үүнд: Хотын захиргааны 100 төлөөлөгч (цөмөөр Корниловчууд) Авксентьевын томилсон тариачдын Зөвлөлийн 100 төлөөлөгч, цэрэг олныг төлөөлөхөө аль хэдийн больсон армийн хуучин хороодоос 80 төлөөлөгч орох ажээ.

	Бид энд хуучин ТГ Хороо, хотын думын төлөөлөгчдийн оролцохыг татгалзаж байна. Тариачдын зөвлөлүүдийн депутатуудыг бидний зарлан хуралдуулсан Тариачны их хурлаас сонговол зохих тэр их хурал бас шинэ ТГХ-г сонгох ёстой. Ленин Троцкий хоёрыг оруулахгүй хасах гэсэн санал бол манай намыг удирдлагагүй болгох гэсэн санал мөн. Бид ийм саналыг хүлээж авахгүй. Тэгээд ер нь бид: «Ардын зөвлөл» байхын ямар ч хэрэгцээгүй гэж үзэж байна. Ажилчин, цэргийн депутатуудын Зөвлөлүүд бол аль ч социалист намд нээлттэй бөгөөд ТГХ бол олон түмний доторх эдгээр намын нэр хүндийн бодит харьцааг яв цав тусгаж байна...» гэж нэмж хэлэв.

	Бид большевик тогтоолын төлөө саналаа өгнө. Гэхдээ харин тариачдыг төлөөлөх журам зэрэг зарим зүйлийг өөрчлөх эрхийг өөртөө үлдээж байна. Мөн газар тариалангийн яамны сайдын тушаалыг манайд хэвээр үлдээхийг шаардаж байна гэж Карелин зүүн эсерүүдийн өмнөөс мэдэгдэв. Энэ шаардлагыг хүлээн авчээ...

	Шинэ засгийн газрыг эмхлэн байгуулахтай холбогдсон асуултыг сүүлд, Петроградын Зөвлөлийн хуралдаан дээр Троцкийгоос асуусан билээ.

	“Энэ тухай би юу ч мэдэхгүй байна. Миний бие хэлэлцээрт оролцоогүй байгаа... тэхдээ би тэр хэлэлцээрийг онц ач холбогдолтой болно гэж бодохгүй байна...” гэж хариулсан байв. 

	Энэ шөнийн бага хурал тун түгшүүртэй болов. Хотын думийн төлөөлөгчид хурлын бүрэлдэхүүнээс гарав. 

	Харин Смольныйд большевик намын дотор Лениний бодлогын эсрэг оппозиц их хүчтэй болов. Арван нэгдүгээр сарын 17 (4)-ний шөнө ТГХ-ны танхим пиг дүүрсэн байлаа. Танхим дотор хачин муухай бүгчим байлаа. 

	Зохион байгуулах хурлыг сонгох хугацаа ойртож байна. “Улс төрийн хүчирхийлэл” хийхээ болих цаг болжээ гэж большевик Ларин мэдэгдэв. 

	“Хэвлэлийн эрх чөлөөний эсрэг авч явуулсан арга хэмжээг зөөлрүүлбэл зохино. Тэр арга хэмжээ тэмцлийн үед чухал байсан, харин одоо бол ямар ч утга учиргүй зүйл болжээ. Түйвээн сүйтгэх, үймээн самуун дэгдээх явдалд уриалан дуудахгүй байгаа учраас хэвлэлийг эрх чөлөөтэй болгох хэрэгтэй юм” гэв. 

	Ларин намынхаа нөхдийн исгэрэн хашхираан дундуур дараах тогтоолыг оруулав: 

	“Ардын Комиссар нарын Зөвлөлөөс гаргасан хэвлэлийн тухай хуулийг хүчингүй болгож байна... Улс төрийн талаар мөрдөн хавчих явдлыг ТГХ-ноос (тэгш тоотой төлөөлөх үндсэн дээр)136 сонгогдсон бөгөөд урьд нь баривчилсан, сониныг хаасан зэрэг явдлыг дахин хянаж үзэх эрх бүхий онцгой шүүхийн урьдчилсан зөвшөөрөлтэйгөөр гүйцэтгэнэ” гэв. 

	Энэ тогтоолыг зүүн эсерүүдээр үл барам, большевик төлөөлөгчдийн нэг хэсэг алга нижигнүүлэн ташиж угтав. 

	Улс төрийн намуудын хооронд хэлэлцээр хийгдээгүй байгаа цагт хэвлэлийн тухай асуудлыг хойшлуулах нь зүйтэй гэдэг саналыг Аванесов, Лениний талынхны нэрийн өмнөөс яаравчлан гаргав. Энэ саналыг асар олонхын саналаар хэрэгсэхгүй болгов. 

	Аванесов: “Одоо үед шувтарч байгаа хувьсгал хувийн өмч рүү гараа далайхаас айгаагүй билээ. Хэвлэлийн тухай асуудлыг чухамдаа л хувийн өмчийн асуудал гэж бид үзэх ёстой” гэлээ. 

	Дараа нь Аванесов большевикуудаас албан ёсоор оруулж байгаа дараах тогтоолыг уншив: 

	“1. Хөрөнгөтний сонинуудыг хаах шаардлага нь бослогын үед болон хувьсгалын эсэргүү оролдлогуудыг дарах үед гарч ирсэн цэвэр тулалдааны шаардлага байсан төдийгүй хэвлэлийн талаар шинэ журам тогтооход хэрэгтэй шилжилтийн чухал арга хэмжээ байв. Энэ шинэ журмын үед хэвлэлийн газар, хэвлэлийн цаасны өмчтөн капиталистууд нь олон нийтийн санал бодлыг дангаар эзэмдэгчид болж чадахгүй болно. 

	Цаашилбал хувийн өмчид байгаа хэвлэлийн газрууд болон цаасны нөөцийг хураан авч нам, бүлгүүдээс үзэл суртлынхаа үнэхээрийн хүч чадалд нийцүүлэн, өөрөөр хэлбэл өөрийн талынхны тоо хэмжээнд тохируулан хэвлэлтийн техник хэрэгслийг ашиглаж чаддаг байлгахын тулд тэдгээрийг төв, орон нутагт зөвлөлт засгийн өмчид шилжүүлэх арга хэмжээг авах ёстой. 

	“Хэвлэлийн эрх чөлөө” гэгчийг сэргээх буюу өөрөөр хэлбэл ард түмний ухамсрыг хордуулагч капиталистуудад хэвлэлийн газрууд болон цаасыг зүгээр нэг эргүүлэн өгөх юм бол тэр нь капиталын хүсэл зоригийн өмнө хэрхэвч үл зохих байдлаар буун өгсөн хэрэг, ажилчин, тариачны хувьсгалын хамгийн чухал засгийн нэгийг тэдэнд тавьж өгсөн хэрэг, өөрөөр хэлбэл үг дуугүй хувьсгалын эсэргүү шинж чанар бүхий арга билээ. 

	Ийм учраас хэвлэлийн талаарх хуучин журмыг сэргээх явдал руу гулссан аливаа саналыг эрс тэс хэрэгсэхгүй болгож энэ асуудлын талаар жижиг хөрөнгөтний мухар заншлаас буюу хувьсгалын эсэргүү хөрөнгөтнүүдийн эрх ашигт шууд үйлчлэх явдлаас үүсэн гарч ирсэн гомдол улиглалыг эсэргүүцэн Ардын комиссар нарын Зөвлөлийг үг дуугүй дэмжих саналыг Төв Хороо тавьж байна” гэв. 

	Энэ тогтоолыг уншиж байхад зүүн эсерүүд ёжлон өөлж, оппозиц большевикууд дургүйцэн хашхиралдаж байлаа. Карелин суудлаасаа босон харайж: “Большевикууд гуравхан долоо хоногийн өмнө л хэвлэлийн эрх чөлөөг зад улайран хамгаалж байсан шүү дээ Энэ тогтоолд заасан шалтаг бол хуучин хар зуутууд, хааны хянан чандагчдын үзэлтэй хачин адилхан байна. Тэд бас л “ард түмний ухамсрыг хордуулагчдын тухай” ярьж байсан шүү дээ” гэж эсэргүүцэв.

	Троцкий тогтоолыг хамгаалж дэлгэрэнгүй үг хэлэв. Троцкий иргэний дайны үеийн болон ялсны дараах үе хоёрын хэвлэлийн байдлын ялгааг гаргав. «Иргэний дайны үед дарангуйлах эрх зөвхөн дарлагчдад л байдаг...» гэж түүний хэлэхэд нь «Одоо тэр дарлагчид чинь хэн байна вэ? Канибал!» гэж хашхиралдав.

	Троцкий цааш нь: «Дайсныг бид ялж гүйцээгүй байна, гэтэл сонинууд тэдний гарт зэвсэг болсоор байна. Тийм болохоор сонинуудыг хаах нь өөрийгөө хамгаалах бүрнээ зүй ёсны арга хэмжээ мөн...» гээд ялсны дараа хэвлэлийн байдал ямар болох тухай асуудлыг авч ярилаа.

	«Хэвлэлийн эрх чөлөөний асуудлаар социалистуудын баримталж байгаа үзэл нь худалдааны эрх чөлөөний тухай асуудлаар баримталж байгаа үзлийнх нь яв цав тусгал байх ёстой. Эдүгээ Орос оронд байгуулагдаж байгаа ардчиллын засаг нь хэвлэлийг хувьдаа өмчлөх ноёрхлыг, үйлдвэрийг хувьдаа өмчлөх явдлын нэгэн адил бүрэн гүйцэд устгахыг шаардаж байна. Зөвлөлт засаг хэвлэлийн бүх газрыг хураах ёстой. «Правда» сониныг хэвлэх газрыг ч хураагтун!» гэж хашхиралдав. Хөрөнгөтнүүдээс хэвлэлийг онц эрх болгодог явдлыг ч устгах ёстой. Тэгэхгүй бол бид засгийн эрхийг авсны хэрэг юу байсан юм! Иргэний бүлэг бүхэн цаас, хэвлэлийн суурь машин эзэмших эрхтэй байх ёстой... Хэвлэлийн газар, цаасыг өмчлөх эрх юуны урьд ажилчин, тариачдад, дараа нь өчүүхэн цөөнх болох хөрөнгөтний намуудад оногдоно... Засгийн эрх зөвлөлүүдэд шилжсэн явдал аж амьдралын үндсэн нөхцөл бүхнийг үндсээр нь өөрчлөх явдалд хүргэж байгаа юм. Энэ өөрчлөлт хэвлэлийг хамрахгүй байж чадахгүй... Бид банкийг улсын болгохоос буцаагүй байтлаа, юу боллоо гэж санхүүгийн эздийн сониныг тэвчиж байх юм бэ, энэ чинь? Хуучин байгуулал мөхөх ёстой, үүнийг үүрд мөнх ойлгож авах ёстой...» гэв. Зарим нь алга ташиж, зарим нь хорсон хашхиралдав.

	Карелин ТГХ энэ чухал асуудлыг шийдэж чадахгүй нь ээ, түүнийг онцгой комисст шилжүүлэх хэрэгтэй байна гэж мэдэгдээд хэвлэлийн эрх чөлөөг хамгаалсан хурц үгс хэлэв.

	Дараа нь Ленин их төв даруу, нам тайвуу ярилаа. Ленин хөмсгөө атируулан, үг сонгон, аажуухан ярих бөгөөд үг өгүүлбэр бүр нь их жинтэй бууж байлаа.

	«Иргэний дайн хараахан дуусаагүй байна, бидний өмнө дайснууд байсаар байгаа болохоор хэвлэлийн талаар явуулах мөрдлөгийг халчих бололцоо алга аа.

	Большевикууд бид засгийн эрхийг авмагц хөрөнгөтний хэвлэлийг хаана гэж хэзээ ямагт ярьсаар ирсэн билээ. Хөрөнгөтний хэвлэлийг тэвчин хүлцэнэ гэдэг бол социалист байхаа болино гэсэн үг ээ. Хувьсгал хийчхээд, байран дээрээ зогсоод байж болохгүй: нэг бол дэвших, үгүй бол ухрах хэрэгтэй болно. Одоо «Хэвлэлийн эрх чөлөө»-ний тухай ярьж байгаа хүн бол гэдрэг ухарч, социализм өөд замнаж байгаа манай хөдөлгөөнд саад чагтага болж байна.

	Анхдугаар хувьсгал хэмжээгүй эрхт хаант засгийн дарлалыг авч хаясанчлан, бид капитализмын дарлалыг авч хаялаа. Хэрэв анхдугаар хувьсгал хаант засгийн сонинуудыг хориглох эрхгүй байсан бол, бид хөрөнгөтний сониныг хаах эрхтэй. Хэвлэлийн эрх чөлөөний тухай асуудлыг ангийн тэмцлийн бусад асуудлаас салгаж болохгүй. Бид эдгээр сониныг хаана гэж байсан, хаах ч ёстой. Ард түмний асар олонх биднийг дагаж байна аа.

	Одоо бид бослогыг нэгэнт ардаа хийсэн болохоор бусад социалист намын сонинууд зэвсэгт бослого гаргахыг буюу Зөвлөлт засгийн газарт захирагдахгүй байхыг уриалахгүй байгаа болохоор тэднийг хаах гэсэн өчүүхэн ч санаа бидэнд алга аа. Гэхдээ социалист хэвлэлийн эрх чөлөө гэдгээр шалтгаан халхавч хийн, хөрөнгөтний дэмжлэгийг нууцгайхан авч цаас болон хэвлэлийн газрын онцгой эрхийг эзлэн авах боломжийг тэдэнд олгохгүй... Хэвлэлийн техник хэрэгсэл Зөвлөлт засгийн газрын өмч байх ёстой бөгөөд юу юуны түрүүнд социалист намуудын хороонд тэднийг дагагчдынх нь харьцангуй тоонд хатуу зохицуулан хуваарилбал зохино...» гэв. Санал хураах ажилд орлоо. Ларин ба зүүн эсерүүдийн тогтоолыг хорин хоёр хүн зөвшөөрөн, гучин нэгэн хүн татгалзсанаар хэрэгсэхгүй болгов. Лениний үзлийг хорин дөрвөн хүн татгалзаж, гучин дөрвөн хүн зөвшөөрөв137.

	Большевик Рязанов, Лозовский хоёр меньшевикүүдтэй саналаа нэгтгэв. Тэд хэвлэлийн бүх эрх чөлөөг ямраар ч болов хязгаарлахыг зөвшөөрч саналаа өгч таарахгүй гэж мэдэгдэв.

	Үүний дараачаар зүүн эсерүүд болж байгаа бүх явдлын талаар ямар ч хариуцлагыг биедээ хүлээж чадахгүй гэж мэдэгдээд, хувьсгалт цэргийн хороог болон бусад бүх хариуцлага үүргээ хаян одсон билээ.

	Ногин, Рыков, Милютин, Теодорович, Шляпников нарын таван гишүүн Ардын комиссар нарын Зөвлөлөөс гарав. Тэд гарахдаа дараах мэдэгдлийг хийв. Үүнд:

	«Зөвлөлт нам болгоноос оролцсон социалист засгийн газар байгуулах нь чухал гэсэн үзлийг бид баримталж байна. Гагцхүү тийм засгийн газрыг байгуулснаар л арав-арван нэгдүгээр сарын өдрүүдэд ажилчин анги, хувьсгалт армийн хийсэн баатарлаг тэмцлийн үр шимийг батлуулах бололцоо олгоно гэж бид үзэж байна.

	Үүнээс өөр зам байхгүй, байвал цэвэр большевик засгийн газрыг улс төрийн аллага хядлагын аргаар л байлгаж болох ганцхан зам байна гэж бид үзэж байна. Ардын комиссар нарын зөвлөл энэ замд ороод байна. Бид энэ замд орж чадахгүй, орохыг хүсэх ч үгүй байна. Энэ зам улс төрийн амьдралыг удирдах удирдлагаас пролетарийн олон нийтийн байгууллагуудыг хөндийрүүлэн зайлуулж, эмх замбараагүй дэглэм бий болгож, улс хувьсгалыг ялагдалд хүргэнэ гэж үзэж байна. Бид улс төрийн ийм бодлогын хариуцлагыг хүлээж чадахгүй учраас Ардын комиссар гэдэг нэрийг ТГХ хойшид өөрөөсөө зайлуулж байна» гэв.

	Энэ мэдэгдэлд бас албан тушаалаа орхиогүй байсан хэвлэлийн удирдах газрын Рязанов, Дербышев, улсын хэвлэх үйлдвэрийн Арбузов, Улаан гвардийн Юренев, хөдөлмөрийн комиссар нарын Федоров, хуулийн төсөл боловсруулах хэлтсийн нарийн бичгийн дарга Ларин зэрэг комиссар гарын үсгээ зурсан байлаа.

	Мөн энэ үеэр Каменев, Рыков, Милютин, Зиновьев, Ногин нар большевик намын Төв Хорооноос гарч ингэж гарсныхаа шалтгааны тухай олон нийтэд дараахь мэдэгдлийг хийв:

	«... Ийм засгийн газар «зөвлөлт нам бүхний төлөөлөгчдөөс бүрдсэн» байгуулагдах нь цус урсгах явдлыг цаашид үл гаргуулах, нөмрөн ирж байгаа өлсгөлөнг урьдчилан зогсоох, календинчуудыг ниргэх явдлаас хувьсгалыг аврах болон зохион байгуулах хурлыг тухайлсан хугацаанд нь зарлан хуралдуулж, Бүх оросын ажилчин, цэргийн депутатуудын Зөвлөлийн II их хурлаас баталсан найрамдлын программыг үнэхээр хэрэгжүүлэн биелүүлэх явдлыг хангахад зайлшгүй чухал юм гэж бид үзэж байна ...

	Ардчиллын тусгай анги хэсгүүдийн хооронд цус урсгалцах явдлыг нэн даруй зогсоохыг хүсэн мөрөөдөж байгаа цэрэг, пролетари нарын асар олонхын хүсэл зоригийг хөсөрдүүлэн ТХ-ны явуулж байгаа энэхүү хөнөөгч бодлогын хариуцлагыг бид хүлээж чадахгүй.

	Бид ажилчин, цэрэг олонд санал бодлоо илэн далангүй хэлэх эрхтэй байхын тулд ТХ-ны гишүүн гэдэг нэрийг өөрсдөөсөө авч хаяж байна...

	Төв хорооны удирдах бүлгийн явуулж байгаа улс төрийн бодлого энэ ялалтын үр шимийг ажилчны нам амсаж чадахгүй алдахад, пролетари нарыг ялагдахад хүргэж байгаа учраас бид ялж байгаа үедээ манай намын ноёрхон эхэлж байгаа үед бид төв хорооноос гарч явж байна» гэв.

	Ажилчин болон гранизоны цэргүүд догдлон үймж, большевикуудын хооронд хагарал гарсанд их баяр хөөр болсон тэрхүү шинэ засгийн газрыг эмхлэн байгуулах бага хуралд болон Смольный руу төлөөлөгчдөө ирүүлж байлаа.

	Харин ленинчүүдийн өгөх хариу түргэн шуурхай, хайр найргүй байв. Шляпников Теодорович хоёр намын сахилгад захирагдан, албан тушаалдаа эргэж оров. Каменевыг ТГХ даргын тушаалаас огцруулж, оронд нь Свердловийг сонгов. Зиновьенийг Петроградын Зөвлөлийг даргалах ажлаас зайлуулав. Арван нэгдүгээр сарын 20 (7)-ны өглөө «Правда»-д Оросын ард түмэнд хандан Лениний бичсэн цогт уриаг нийтэлсэн бөгөөд тэр уриаг хэдэн зуун мянган хувь хэвлэж хана туурга болгон дээр нааж, Орос орон даяарт тараажээ138.

	Бүх оросын зөвлөлүүдийн хоёрдугаар их хурал большевикуудын намыг олонхи болгов. Ийм учраас гагцхүү энэ намын эмхлэн байгуулсан засгийн газар л зөвлөлт засгийн газар мөн. Болшевикуудын Намын Төв Хороо шинэ засгийн газар байгуулах, түүний гишүүдийн нэрсийн жагсаалтыг Бүх оросын Зөвлөлүүдийн хоёрдугаар их хуралд оруулахаас хэдхэн цагийн өмнө зүүн эсерүүдийн бүлгийн хамгийн нэрд гарсан гурван гишүүн нөхөр Камков, Спиро, Карелин нарыг хуралдаа уриад, тэднийг шинэ засгийн газарт оруулах санал тавьсныг бүгдээрээ мэдэх билээ. Зүүн эсер нөхдийн татгалзсанд бид туйлын их харамсан, тэднийг тийнхүү татгалзсаныг хувьсгалч хүн, хөдөлмөрчдийн талын хүн гаргаж болшгүй явдал гэж үзэж байгаа бөгөөд зүүн эсерүүдийг засгийн газрын бүрэлдэхүүнд хэзээ ч оруулахад бэлэн байна. Гэхдээ Бүх Оросын зөвлөлүүдийн хоёрдугаар их хурал дээр олонх бологсдын нам болохын хувьд бид засгийн газрыг эмхлэн байгуулах талаар ард түмний өмнө хүлээсэн эрх үүрэгтэйгээ мэдэгдэж байна...

	Нөхөд өө. Манай Намын ТХ-нь бас Ардын комиссар нарын Зөвлөлийн гишүүн Каменев, Зиновьев, Ногин, Рыков, Милютин өөр бас хэдэн хүн өчигдөр, арван нэгдүгээр сарын 4-нд зөвлөлөөс гарлаа... Гарч явсан нөхөд өөрсдөд нь итгэн хариуцуулсан албан тушаалаа хаяснаар барахгүй, албан тушаалаас гарахыг Петроград, Москвагийн намын байгууллагуудын шийдвэр гарах хүртэл тэсэн хүлээж байх тухай манай намын ТХ-ны тогтоолыг шууд зөрчин оргодол маягийн зан төрх гаргалаа. Энэхүү оргон зайлсан явдлыг бид эрс тэс буруушааж байна. Манай намд багтсан буюу манай намыг талархан үзэгч ухамсартай бүх ажилчин, цэрэг, тариачид энэ оргон зайлагчдын зан төрхийг мөн эрс шийдвэртэй буруушаан зэмлэнэ байх гэдэгт бид гүнээ итгэж байна...

	Нөхөд өө! Энэ оргон зайлагчдын хоёр нь буюу Каменев, Зиновьев нар Петроградын бослогын өмнө ч яг оргон зайлагч, урван тэрслэгчийн араншин төрх гаргаж байсан билээ. Учир нь 1917 оны аравдугаар сарын 10-нд болсон ТХ-ны шийдвэрлэгч хурал дээр бослогын эсрэг санал гаргаж байснаар барахгүй, ТХ-ны шийдвэр нэгэнт гарсны дараагаар намын ажилтнууд бослогын эсрэг ухуулга хийж байсан билээ... Харин Питер, Москвад, фронт, окопууд болон хөдөө тосгонуудын олон сая ажилчин, цэрэг, тариачдын агуу их өрнөлт байгуулсан агуу их зориг баатарлал нь төмөр замын галт тэрэг зомголыг яаж хийсгэдгийн адилаар тэдгээр оргодлыг хялбархан таягдан зайлуулсан билээ.

	Зориг шантрагчид, гуйван дайвагчид, эргэлзэн үл бишрэгчид, хөрөнгөтнүүдийн айлгалтад автагчид буюу хөрөнгөтнүүдийн шууд болон дам гар хөл бологчдын хашхираанд автагдагсад бүхэн ичих нүүрээ хийх газаргүй улайг. Петроградын ч, Москвагийн ч, өөр бусад газрын ч ажилчин, цэрэг олон түмний дотор гуйван дайвахын сүүдэр ч алга аа... Олон түмний даган зөвшөөрөхгүй байгаа харин хэрэг дээрээ ганцхан Корниловчууд, савинковчууд, юнкерүүдийн дагаж байгаа сэхээтнүүдийн бүлгийн ямар ч тулган шаардалтад бид захирагдахгүй...» гэжээ.

	Улс орон тэрхүү оргон зайлсан явдлыг жигшин дургүйцэв. Хагарал гаргагчид «Ажилчин, цэрэг олон түмний өмнө саналаа илэрхий хэлж» тэртэй тэргүй чадсангүй. Ард түмэн «оргодлууд»-ыг жигшин үзэж, тэр жигшин үзэхийн шуурга ТГХ-г булав. Фронт, Ижил мөрний хавь нутаг, Петроградын фабрик заводоос ирсэн төлөөлөгчид, бүхэл бүтэн хороод хэдэн хоногийн турш Смольныйг ёстой л амь давхцуулж байв. «Тэд засгийн газраас гарч зүрхэлнэ ээ бас? Эсгүүл тэд хөрөнгөтнүүдэд худалдагдаж хувьсгалыг хөнөөх гэж бодоо юу? Тэд эргэн ирж, Төв хорооны шийдвэрт захирагдах ёстой!» гэлцэж байлаа.

	Гагцхүү Петроградын гарнизон л ямар санал сэтгэгдэлтэй байгаа нь тодорхойгүй үлдэв. Арван нэгдүгээр сарын 24 (11)-нд цэргүүдийн том цуглаан болж, бүх намын төлөөлөгч үг хэлэв. Цуглаан асар олонхын саналаар Лениний баримталсан үзлийг сайшаагаад, «Ардын засгийн газрын бүрэлдэхүүнд»139 зүүн эсерүүдийг оролцуулах хэрэгтэй гэсэн санал гаргав.

	Бүх сайд, юнкерүүдийг суллах, бүх сонинд бүрэн дүүрэн эрх чөлөө олгох, Улаан цэргүүдийн зэвсгийг хураах, гарнизоныг хотын думд захируулахыг Меньшевикүүд шулуухан тулган шаардав. Бүх социалист сайдыг ганц нэгхэнээс бусад бараг бүх юнкерийг суллан тавьсан, хөрөнгөтнийхөөс бусад бүх сонин бүрэн дүүрэн эрх чөлөөтэй, харин зэвсэгт хүчнийг Зөвлөл удирдан толгойлж байх болно гэж Смольный хариулав. Шинэ засгийн газрыг эмхлэн байгуулах бага хурал арван нэгдүгээр сарын 19 (6)-нд тарсан бөгөөд хагарал гаргагчид Могилев рүү хойно хойноосоо зулбан очиж, эцэс төгсгөлөө үзэх өдрөө хүртэл тэндээ ерөнхий командлалын штабын хамгаалал дор засгийн газар гэдэг нэртэй юмыг дараа дараалан байгуулсаар байсан билээ.

	Энэ үед большевикууд бүх оросын төмөр замын ажилчин, албан хаагчдын гүйцэтгэх хорооны засгийг унагаав. Бүх оросын төмөр замын ажилчин албан хаагчдын гүйцэтгэх хороог бүрэн эрхээ тавьж өгөхийг тулган шаардахыг Петроградын зөвлөл төмөр замын бүх ажилчдад уриалсан уриалга гаргав. Бүх Оросын төмөр замчдын их хурлыг арван хоёрдугаар сарын 1 (арван нэгдүгээр сарын 18)-нд хуралдуулахаар ТГХ арван нэгдүгээр сарын 15 (21)-нд тогтоов. ТГХ ингэхдээ тариачдын талаар явуулах бодлогоо энд яв цав давтав. Бүх Оросын төмөр замын ажилчин, албан хаагчдын гүйцэтгэх хороо төмөр замчдын онцгой их хурлаа түүнээс хоёр долоо хоногийн хойно хуралдуулахаар нэн даруй тогтоов. Арван нэгдүгээр сарын арван зургаан (3)-нд бүх оросын төмөр замын ажилтан албан хаагчдын гүйцэтгэх хорооны гишүүд ТГХ-нд байраа эзэлсэн байв. Арван хоёрдугаар сарын 2 (арван нэгдүгээр сарын 19)-ны шөнө ТГХ Бүх оросын төмөр замчдын хурлыг нээгээд зам харилцааны комиссарын тушаалд бүх оросын төмөр замын ажилчин, албан хаагчдын гүйцэтгэх хорооноос нэр дэвшүүлэх эрх олгох саналыг албан ёсоор оруулав. Тэр саналыг батлав. 

	Большевикууд засгийн эрхийн тухай асуудлыг шийдээд, дараа нь захиргааны практик удирдлагын зорилтыг авч хэлэлцэв. 

	Юуны урьд хот, улс орон армийг хоол хүнсээр хангах хэрэгтэй байв. Усан цэргийн ба улаан цэргийн отрядууд худалдааны агуулахууд, төмөр замын буудлууд, зогсоол дээрээ байгаа хөлөг онгоцнуудыг хүртэл нэгжиж, дамын панзчин нарын нуусан олон мянган пүү хүнсний зүйлийг илчилж хураан авч байлаа. Хөдөө мужуудад талх тарианы томоохон худалдаачдын агуулахад байгаа талх тариаг газрын асуудал эрхэлсэн хороодын тусламжтайгаар албадан хураах нууц даалгавар бүхий хүмүүсийг илгээж байлаа. Цагаан гвардийн мэдэлд байгаа хотуудыг чөлөөлөн, журам дэглэм тогтоох хамгийн гол нь хүнс тэжээлийн зүйл олох даалгавар бүхий сайтар зэвсэглэсэн тав, таван мянган усан цэрэг бүхий отрядуудыг өмнө зүг болон Сибирь тийш илгээв. Сибирийн гол төмөр замын дагуух зорчигчдыг тээвэрлэх явдлыг зогсоогоод бүтэн хоёр долоо хоног болсон байлаа. Энэ хугацаанд Петроградаас дорнод руу Сибирийн тариачидтай худалдаа хийхээр төмөр эдлэл бөс бараа ачсан арван гурван вагон хөдөлсөн байв. Энэ барааг фабрик заводын хороод цуглуулжээ. Галт тэрэг бүхэнд Сибирийн тариачдаас аль болох арвин их талх тариа, төмс ногоо олж авах хамаг хүчин чармайлтаа тавьсан онцгой комиссар явж байв. 

	Донын чулуун нүүрсний их уурхай Каледины мэдэлд байсан учир түлшний тухай асуудал мөн л тун их хурцдаж байлаа. Театр, дэлгүүр, гуанзнуудад цахилгаан гэрэл өгөхийг Смольныйгоос зогсоолгон, трамвайн тоог цөөлж хувийн худалдаачдын түлээний бүх нөөцийг албадан хураав. Харин Петроградын заводууд түлшээр тасалдахын улмаас ажлаа зогсоох аюул тулгараад ирмэгц Балтийн флотын усан цэргүүд байлдааны хөлөг онгоцнуудынхаа нөөцөөс хоёр зуун мянган пүү чулуун нүүрсийг ажилчдад шилжүүлэв. 

	Өвлийн ордны зооринуудыг цөлбөн хоосолсон явдлаар эхэлсэн “архины дээрэмдлэг”140 “архины зооринуудыг дээрэмдэх явдал” арван нэгдүгээр сарын адгаар асар их ширүүсэв. Гудамжнууд согтуу цэргээр дүүрэх болов. Энэ бүх явдалд хувьсгалын эсэргүүчүүд оролцсон нь илт байсан бөгөөд тэд архины агуулахууд байгаа газрыг заан тэмдэглэсэн хотын зураг төлөвлөгөөг цэргийн бүх хороогоор тарааж байлаа. Смольный, комиссарууд ятгаж итгүүлэхийг оролдож бүр цөхрөнгөө баран, ийм замаар уг эмх замбараагүй явдлыг зогсоож хүч хүрсэнгүй. Энэ явдлыг зогсоох гэж цэрэг улаан гвардийнхны хооронд ширүүн үзэлцээн болж байв. Эцэст нь хувьсгалт цэргийн хороо пулемёт бүхий хэд хэдэн суманг хөдөлгөлөө. Усан цэргүүд түйвээн бусниулагчдыг хайр найргүй галлан, олон хүнийг алав. Үүний дараачаар онцгой комиссууд тушаалын дагуу архины бүх зоориор явж шилтэй архинуудыг сүхээр бут бут цохин хаяж, эсхүл агуулахыг нь тэсрэх эдээр дэлбэ татан хаяж байлаа. 

	Районы зөвлөлийн байруудад сахилга бат бүхий, хангамж хэрэглэл сайтай улаан цэргүүд, хуучны цагдаа нарыг орлон өдөр шөнөгүй жижүүрлэж байлаа. Хотын бүч хороодоор гарч байгаа аар саар гэмт явдлуудтай тэмцэх зорилгоор сонгуулиар батлагдсан цөөн цөөн хүнтэй хувьсгалт шүүхүүд ажиллаж байлаа. 

	Дамын худалдаачид ажил хэргээ ашигтайгаар аргацаан явуулсаар байсан томоохон зочид буудлуудыг улаан цэргүүд бүслэн авч тэднийг баривчлан аваад, шоронд хийв141. 

	Хянуур болгоомж сонор сэрэмж бүхий Петроградын пролетари нар хөрөнгөтнүүдийн орон сууцуудад болж байгаа явдлуудыг мэдэж байхын тулд зарц нараар нь дамжуулан мөрдөж тагнах өргөн системийг зохион байгуулсан байлаа. Ийм аргаар олсон бүх мэдээ сэлтээ хувьсгалт цэргийн хороонд мэдээлэн улмаар тэндээс ширүүхэн гараар зантайхан цохилтыг гуйвалтгүй өгч байв. Офицеруудын бослого гаргах төлөвлөгөө зохиогоод, Петроградад хүрэлцэн ирэхийг урьсан, захидлыг142 Калединд бичиж байсан бүлэг тайж, офицерууд болон думийн гишүүн байсан Пуришкевичийн удирдаж байсан хаант засгийн хуйвалдааныг ийм замаар илчилсэн билээ. Калединыг мөнгө, хүнээр дэмжин” тусалж байсан, Петроградын кадет намын нууц ажиллагааг мөн яг ингэж илчлэв. 

	Оргон зугтсан явдлыг нь ард түмэн байх суух газаргүй болтол нь жигшин хилэгнэсэнд айж тэвдсэн Нератов эргэн ирж, авч зугтсан бүх нууц гэрээ хэлэлцээрийнхээ бичгийг Троцкийд гардуулан өгчээ. Троцкий тэдгээр гэрээ бичгийг тэр дор нь “Правда” сонинд ч дараа дараалан нийтэлж эхэлсэн нь дэлхий дахиныг донсолгов. 

	Засгийн газрын албан ёсны сонинд онц эрх олгосон хууль хэвлэлийн эрх чөлөөг хязгаарлах явдлыг бүр ч хүчтэй болгов. Бусад бүх сонин эсэргүүцсэнийхээ тэмдэг болгож нэг бол нийтлэгдэн гарахаа больж, эсгүүл тэр хуульд143 үл захирагдан улмаар хаагдаж байлаа тэгээд тэр сонинууд гурван долоо хоног болоод эцэст нь хуульд арга буюу захирагдацгаажээ. 

	Албан яамд ажлаа хаясаар л, хуучин түшмэлүүд нь ажил санаатайгаар боогдуулсаар л байсан учир эдийн засгийн амьдрал байдлыг төвхнүүлэх бололцоо олгохгүй байв. Смольный талд гагцхүү зохион байгуулагдаагүй өргөн олон түмний хүсэл зориг л байсан бөгөөд Ардын Комиссар нарын зөвлөл түүнд тулгуурлан хувьсгалт олон түмний үйл ажиллагааг дайснуудынхаа эсрэг чиглүүлж байлаа144. Энгийн бөгөөд яруу тод бичигдэж Орос орон даяар тараагдсан уриалга бичигтээ145 Ленин хувьсгалын зорилгыг тайлбарлаад, засгийн эрхийг гартаа авч, хөрөнгөлөг ангийнхны эсэргүүцлийг хүчээр даран улсын албан байгууллагуудыг хүчээр эзэмшин авахыг ард түмэнд уриалав. Хувьсгалт журам дэглэм! Хувьсгалын сахилга бат! Нарийн чанд тооцоо, хяналт шалгалт хэрэгтэй! Ажил хаях явдал байж болохгүй! Салан задгай явдал гаргаж болохгүй!

	Арван нэгдүгээр сарын 20 “7”-нд хувьсгалт цэргийн хороо урьдчилан сэргийлсэн дараах анхаарлуудыг нийтлүүлэв. Үүнд: 

	“Баячуудын ангийнхан шинэ, ажилчин, цэрэг, тариачны зөвлөлт засгийн газрыг эсэргүүцэн тэмцэж байна. Баячуудын ангийн талынхан улсын болон хотын албан хаагчдын ажлыг зогсоож, улмаар банкны албыг зогсоохыг уриалан, төмөр замын болон шуудан цахилгааны харилцаа зэргийг таслахыг оролдоцгоож байна. 

	Тэд гал мэсээр наадаж байгаа учраас бид тэднийг урьдчилан болгоомжилж байна. Улс орон, арми өлсгөлөнд учрах аюул тохиолдоод байна. Өлсгөлөнтэй Тэмцэхийн тулд хүнсний байгууллагууд, төмөр зам, шуудан, банкнуудын бүх ажлыг хамгийн нарийн чанд гүйцэтгэх явдал яриагүй чухал байна. Улс орноо хэрэгтэй бүхнээр хангахын тулд ажилчин, тариачны засгийн газар чухал арга хэмжээнүүд авсаар байна. 

	Эдгээр арга хэмжээг эсэргүүцэх нь ард түмний эсрэг хандсан гэмт хэрэг мөн. Хэрвээ баячуудын ангийнхан болон тэдний талынхан ажил санаатайгаар тасалдуулахаа үл зогсоон, хүнсний зүйлийг татаж авчрах явдлыг тасалдуулахад хүргэх юм бол бий болгосон гай гамшгийнхаа хор уршгийг хамгийн түрүүнд өөрснөө л амсах болно. Баячуудын ангийнхан болон тэдний гар хөл бологсод хүнсний зүйл авах эрхгүй болох болно. Тэдний мэдэлд байгаа бүхий л нөөцийг албадан хурааж, гол гол гэмтэн этгээдүүдийн хөрөнгийг хураах болно гэдгийг тэдэнд сануулъя. 

	Бид үүргээ гүйцэтгэж, гал мэсээр наадагсдад урьдчилан санууллаа. 

	Хэрэв эдгээр эрс шийдвэртэй арга хэмжээ үр ашигтай болж чадвал бид бүх ажилчин цэрэг, тариачдын бүрэн дэмжлэгийг хүлээх болно” гэжээ146. 

	Арван нэгдүгээр сарын 22 (9)-нд хотын хана туурга болгон дээр дараах “Яаралтай мэдэгдлийг” наасан байлаа. Үүнд: 

	“Ардын комиссар нарын Зөвлөл умарт фронтын штабаас: 

	“Өлбөрөн харангалж үхэхийн аюулд бүү учруулаач ээ, түргэлж үзээч ээ. Умарт фронтын арми талхны үртэс ч үзэлгүй хэт унтаж байна. Одоо болтол халдашгүй дархан байсан хатаасан талхны маань нөөц хоёр, гуравхан унтаад байхгүй болох гэж байна. Өлбөрч харангалан үхэж байгаа, окоп дахь гурван жилийн дайн тулаанд зовж зүдэрсэн, эмгэг өвчтэй болсон, уранхай, нооронхой, хөл нүцгэн, хүний үнэргүй гачигдал зүдүүрлээс болж элий балай болсон хүмүүс мөдхөн толгой дараалан зугтах нь гэдгийг армиас хүрэлцэн ирсэн төлөөлөгчид урьдчилан мэдээд, цэргийн ангиудыг ар тийш нь дэс дараатайгаар татах нь чухал байгааг ярьцгааж байна гэж мэдэгдсэн дайны яаралтай цахилгаан утсыг хүлээн авлаа. 

	Хувьсгалт цэргийн хороо үүнийг Петроградын гарнизон болон Петроградын ажилчдын сонорт хүргэж байна. Хамгийн эрс шийдвэртэй, хойшлуулшгүй арга хэмжээ авахыг фронт дээрх байдал шаардаж байна. Гэтэл бас засгийн газрын байгууллагууд банк, санхүү зам, шуудан, цахилгааны газруудын дээд түшмэлүүд фронтыг хоол хүнсээр хангахад чиглэгдсэн засгийн газрын ажилд санаатайгаар саад хийж, тасалдуулж байна. Удаашруулан саатуулсан цаг бүр мянга мянган цэргийн амь насыг үрж мэдэшгүй байна. 

	Хувьсгалын эсэргүү түшмэлүүд бол фронт дээр өлбөрч, харангалж байгаа манай ах дүүсийн хувьд хамгийн бузар булай гэмт хэрэгтнүүд мөн. 

	Хувьсгалт цэргийн хороо эдгээр гэмт хэрэгтнүүдэд эцсийн удаа сануулж байна. Тэд энэ талаар өчүүхэн ч болов эсэргүүцэх буюу сөрөх юм бол өдүүлсэн гэмт хэргийнх нь хэр хэмжээнд нийцүүлэн хатуу догшин арга хэмжээ авах болно” гэжээ. 

	Түшмэлүүдийн энэ ажил саатуулан тасалдуулж байгаа явдлыг ажилчин, цэрэг, олон түмэн Орос орон даяар халин тэлсэн хилэнт зэвүүцлээр хариулав. Нийслэлд улсын ба банкны албан хаагчид хэдэн зуун ухуулах хуудас, уриалга147 гарган эсэргүүцэж, өөрсдийгөө зөвтгөн цагаатгаж байлаа. Тэдгээр ухуулах хуудасны нэг нь гэвэл: 

	 

	“Бүх иргэдийн анхааралд

	Улсын банк хаагдсан болно.

	Яагаад вэ? гэвэл:

	Большевикуудаас улсын банкийг түрэмгийлж байгаа байдал нь түүнийг цаашид ажиллахын бололцоогүй болгож байна. Ардын комиссаруудын хийсэн анхны алхам нь юу байсан бэ гэвэл 10 сая рубль гаргаж өгөхийг харин арван нэгдүгээр сарын 14-нд чухам юунд зориулахаа заалгүйгээр бүр 25 сая рубль гаргаж өгөхийг шаардсан болно. 

	Улсын банкны түшмэл бид ард түмний өв хөрөнгийг ингэж цөлбөн дээрэмдэхэд оролцож чадахгүй. Бид ажлаа зогсоолоо. 

	Ард иргэд ээ, Улсын банкны мөнгө бол та бүхний хөдөлмөр, хөлс, цусаараа олсон ард түмний хөрөнгө мөн 

	Ард иргэд ээ, ард түмний өв хөрөнгийг цөлбөн дээрэмдэх явдлаас, биднийг түрэмгийллээс хаацайлж үзээч ээ, тэгвэл бид ажилдаа ороход бэлэн байна. 

	Улсын банкны албан хаагчид” гэжээ. 

	Хүнс тэжээлийн яам, Сангийн яам, ханган нийлүүлэх онцгой хороо, цөм л хувьсгалт цэргийн хороо албан хаагчдад ажиллах бололцоо олгохгүй байна гэж мэдэгдээд, Смольныйн эсрэг дэмжин туслахыг ард олноос хүсэж гуйж байв. Гэвч жирийн ажилчин, цэрэг тэдэнд итгэсэнгүй, ард түмэн түшмэд санаатайгаар ажил саатуулан боогдуулж, арми, ард түмнийг өлсгөн зовоож байна гэдгийг сайн мэдэж байлаа. Яс янгинам хүйтэнд гадаа гудамжинд талхны урт очерт урьдын адил дараалан зогсогчид Керенскийн үеийнх шигээ -засгийн газрыг биш, харин ажил боогдуулагч түшмэдийг хараан зүхэж байлаа. Учир нь тэр бүх хүмүүс засгийн газар бол бидний засгийн газар, манай зөвлөлүүдийн засгийн газар, харин яамдын албан хаагчид л засгийн газрын эсрэг байгаа юм гэдгийг мэдэж байлаа. 

	Энэ бүх хагарал гаргагч бүлгийн төвд Дум, түүний тэмцэгч байгууллага Аврах хороо байсан бөгөөд тэр хороо Ардын комиссар нарын Зөвлөлөөс гаргасан хууль бүхнийг эсэргүүцэж. Зөвлөлт засгийн газрыг хүлээн зөвшөөрөхгүй гэж дахин давтан тогтоол гаргаж. Могилевт дараа дараалан байгуулагдсаар байсан хувьсгалын эсэргүү шинэ засгийн газруудтай илэн далангүй хамтран ажиллаж байлаа. Жишээ нь, арван нэгдүгээр сарын 17 (4)-нд Аврах хороо “хотын орон нутгийн бүх захиргаа, ажилчин, тариачин, цэрэг зэрэг иргэдийн ардчилсан, хувьсгалт байгууллага бүхэнд хандаж: 

	“1. большевик засгийн газрыг үл зөвшөөрөн хүлээж, түүнтэй тэмцэгтүн, 2) Эх орон хувьсгалыг аврах орон нутгийн хороодыг байгуулагтун. Тэдгээр хороо Бүх оросын аврах хорооны тавьсан зорилтуудыг дэмжин туслахын тулд бүх ардчилсан хүчнийг нэгтгэвэл зохино гэж уриалжээ. 

	Энэ завсар Петроград хотод болсон Зохион байгуулах хурлын сонгууль148 большевикуудыг олонх болгов. Ингэсний дараагаар Меньшевик-интернационалистууд Дум бол Петроградын хүн амын улс төрийн санал бодлыг тусгаж чадахгүй байгаа тул түүнийг дахин сонгох ёстой гэж мэдэгдэв. Гэтэл ажилчдын байгууллагууд, цэргийн ангиуд, тэр ч байтугай орчин тойрны тариачдын гаргасан тогтоолууд думээр нэг болсон бөгөөд гэд цөм л думийг “хувьсгалын эсэргүү Корниловын дум” гэж нэрлэн, бүрэн эрхээ тавьж өгөхийг шаардаж байлаа. Хотын албан байгууллагуудын ажилчид ядаж аргалаад, болох хэмжээний цалин олгохыг шаардан, хэрэв эс тэгвэл ажил хаяна гэж сүрдүүлж байсан учраас сүүлийн үед дум бүр ч их хөл үймээнтэй байлаа... 

	Арван нэгдүгээр сарын 23 (10)-нд хувьсгалт цэргийн хорооноос Аврах хороог татан буулгав гэж албан ёсны тушаал гарган мэдэгдэв. 29 (16)-нд Ардын комиссар нарын зөвлөл Петроград хотын думийг татан буулгаж дахин сонгохоор тогтоосон. Үүнд: 

	“Наймдугаар сарын 20-нд сонгогдсон хотын төв дум Петроград хотын хүн амын санаа сэтгэл, хүсэл эрмэлзэлд харшлан тэднийг төлөөлж байх эрхээ эргэлт буцалтгүй илт алдсан учраас улс төрийн аливаа итгэл найдвараа алдсан думийн олонхын одоо байгаа бүрэлдэхүүн нь өөрийн ёс төдий эрх мэдлээ ажилчин, цэрэг, тариачдын хүсэл зоригийн эсрэг хувьсгалын эсэргүү үйл ажиллагаандаа, нийгмийн чиглэл зорилготой үйл ажиллагааг тасалдуулж, санаатай боогдуулах хэрэгтээ ашигласаар байгаа учраас хотын захиргааны бодлогын талаар зохих шийдвэрээ гаргахыг нийслэлийн хүн ардад уриалах нь чухал байна гэж Ардын Комиссар нарын зөвлөл үзэж байна. 

	Энэ зорилгын үүднээс Ардын комиссар нарын зөвлөлөөс тогтоох нь: 

	1. Петроград хотын думийг татан буулгасугай. 1917 оны арван нэгдүгээр сарын 17-ны өдрөөр тасалбар болгон думийг татан буугдсан гэж үзсүгэй. 

	2. Одоогийн байгаа дүмээс сонгогдсон албаны бүх хүмүүс албан үүргээ хэвээр гүйцэтгэн. шинэ думээс сонгогдох зохих тушаалын хүмүүсийг тус тусынхаа үүрэгт ажилд ортол үүрэгт ажлаа хийж байсугай. 

	3. Петроград хотын захиргааны бүх албан хаагчид өөрсдийн шууд гүйцэтгэх үүрэгт ажлаа хийсээр байвал зохих бөгөөд албан үүргээ дур мэдэн орхиж явагсдыг халагдсанд тооцсугай. 

	4. Петроград хотын думийн шинэ сонгуулийг, “Петроград хотын думийн гишүүдийг сонгох сонгуулийг 1917 оны арван нэгдүгээр сарын 26-нд явуулах тухай” гэсэн энэхүү дүрмийг үндэс болгон 1917 оны арван нэгдүгээр сарын 26-нд явуулсугай. 

	5. Петроград хотын шинээр сонгогдсон думийг 1917 оны 11-р сарын 28-ны оройн хоёр цагт хуралдуулахаар тогтоосугай. 

	6. Тус хуульд үл захирагдагсад болон хотын эд хогшлыг санаатайгаар гэмтээсэн буюу устгасан гэмт этгээдүүдийг хувьсгалт цэргийн шүүхэд шилжүүлэхийн тулд нэн даруй баривчилсугай” гэжээ. 

	Хотын дум энэ хуулийг үл хайхран, үргэлжлэн хуралдсаар, “цусныхаа эцсийн дуслыг хүртэл эзэлж байгаа байр сууриа хамгаалах” тухай тогтоол гаргаж, “өөрсдийн сонгосон хотын захиргааг” авран хамгаалахыг хүн ардад амь тавин уриалсаар байв. Харин хотын хүн ам түүнийг огт нь үл тоомсорлох буюу дайсагнан үзэж байлаа. 

	Арван нэгдүгээр сарын 30 “17” -нд хотын тэргүүн Шрейдер болон думийн өөр хэдэн гишүүн баривчлагдан, байцаагдаад суллагдав. Энэ өдөр болон үүний маргааш өдөр нь ч дум хуралдсаар байсан боловч улаан гвардынхан, усан цэргүүд хуралдааны нь байн байн тасалдуулж байлаа. Тэгэхдээ тэд хуралдаанаа тараа гэж их л эелдэг даруухан сануулж байв. Арван хоёрдугаар сарын 2 “арван нэгдүгээр сарын 20”-нд думийн нэгэн гишүүнийг үг хэлж байх үеэр, Николаевын танхимд хэдэн усан цэрэг дагуулсан нэг офицер орж ирээд хурлыг тараахыг тушаагаад, эс гүйцэтгэвэл хүч хэрэглэнэ гэж сүрдүүлэв. Дум эсэргүүцсэн сүүлчийн тогтоолоо гаргасан боловч эцсийн эцэст “хүч хэрэглэхээс айн буулт хийв». 

	10 хоногийн дараа сонгогдсон шинэ думийнхэн бараг толгой дараалан большевикууд болсон байлаа149. “Дундыг барьсан социалистууд сонгуульд оролцохоос татгалзав. 

	Тэгсэн ч хагарал гаргагч бүлгийнхний хэдэн аюултай төв байсаар байв. Украйн, Финландын “бүгд найрамдах улс” зөвлөлийнхний эсрэг хандлагаа огтхон ч нуухгүй байлаа. Гельсингфорс, Киевийн засгийн газрууд найдвар бүхий цэргийн ангиудыг дэргэдээ цуглуулан большевизмыг үндсээр нь арилгахын төлөө Оросын цэргийн зэвсгийг нь хурааж нутгаасаа, гаргах арга хэмжээ авч эхлэв. Украйны Рад өмнөд бүх оросын засгийн эрхийг булаан аваад, Калединыг хүн, зэвсэг хэрэгслээр дэмжин хангаж байлаа. Финланд, Украйн хоёр Германтай нууц хэлэлцээр хийж эхлэн бас холбоотны засгийн газрууд тэднийг зөвшөөрөн хүлээж ихээхэн хэмжээний зээл олгож, улмаар Зөвлөлт Орос руу дайран довтлохын тулд хувьсгалын эсэргүү төвүүдийг байгуулахад нь тэдний хөрөнгөлөг ангийг дэмжиж байв. Эцсийн эцэст большевик ёс энэ хоёр оронд хоёуланд ялахад, бут цохигдсон хөрөнгөтнүүд Германыг туслаач гэж уриалан дуудсан бөгөөд тэдэн нь ч засгийн эрхий нь сэргээж өгсөн юм. 

	Гэвч генерал Духониноор командлуулсан Могилев дахь цэргийн штаб болон Каледины хөдөлгөөн хоёрын зүгээс учрах дотоодын дайсны аюул Зөвлөлт засгийн газарт юу юунаас илүү аюултай байсан юм. 

	Аль аль талд нь оролцож амжиж байдаг нөгөө Муравьев казакуудын эсрэг тэмцэж байсан цэргийн командлагчаар томилогдов. Улаан цэрэгт элсүүлэх ажил фабрик, заводын ажилчдын дотор зохиогдов. Дон руу хэдэн зуун суртал нэвтрүүлэгчийг илгээв. Ардын комиссар нарын Зөвлөл казакуудад хандан уриалга150 гаргаж, түүндээ Зөвлөлт засгийн газар гэдэг юу юм гэдгийг тайлбарлаад, түшмэлүүд, помещик, банкны эзэд, тэдний холбоотнууд ба казакийн язгууртан, генералууд зэрэг хөрөнгөлөг ангийнхан хувьсгалыг багалзуурдаж, түүгээрээ өөрийн баялгийг ард түмний гарт шилжүүлэхгүй байхыг оролдож байгааг өгүүлсэн байлаа. 

	Арван нэгдүгээр сарын 27 (14)-нд казакийн төлөөлөгчид Смольныйд Ленин, Троцкий нар дээр оров. Тэдгээр төлөөлөгч Зөвлөлт засгийн газар казакийн газар нутгийг их оросын тариачдад хувааж өгнө гэдэг үнэн үү? гэж асуухад Троцкий “Үгүй” гэж хариулсан билээ. Казахууд хоор хоорондоо шивнэлдсэнээ: “Харин Зөвлөлт засгийн газар манай помешикуудын эдлэн газрыг булаан авч, хөдөлмөрчин казакуудад хуваан өгөх гэж байгаа юм уу?” гэж асууцгаав. Үүнд Ленин хариулав. Ленин: “Энэ бол та нарын хэрэг. Бид хөдөлмөрчин казакуудын үйл ажиллагаа бүхнийг дэмжинэ. Юуны түрүүнд казакийн Зөвлөлийг байгуулах ажлаас эхэлбэл зохино. Тэгснээр л та нар ТГХ-нд төлөөлөх байраа эзэлнэ, тэгснээр л ТГХ та нарын засгийн газар болно” гэв. 

	Казахууд гүн бодолд автан буцав. Хоёр долоо хоногийн дараа генерал Каледин дээр цэргүүдийнх нь төлөөлөгчид оров. Төлөөлөгчид: “Та помещикуудын эдлэн газрыг хөдөлмөрчин казакуудад хувааж өгөх гэж байна уу?” гэж асуухад, Каледин “Миний хүүрэн дээгүүр алхаж гарсан хойно л хуваах” гэж хариулжээ. 

	Тэгээд Каледин сарын дараа, армийнхаа харан байтал уусах адил хорогдон цөөрсөөр байгааг хараад өөрийгөө буудан алжээ. Ийнхүү казакийн хөдөлгөөн зогсов... 

	Авксентьеваас авхуулаад Черновыг хүртэлх “дундыг баригч” социалист жолоодогчид, армийн хуучин хороодын идэвхтэй удирдагчид, харгис офицеруудаар бүрдэл болсон хуучин ТГХ-ны хурал энэ үед Могилевт нээгдэв. Могилев дэх цэргийн штаб Ардын Комиссар нарын Зөвлөлийг зөвшөөрөн хүлээхээс зад татгалзав. Тэр штаб үхлийн батальон, Георгиевийн одонтууд болон фронтын казакуудаар өөрийгөө хүрээлүүлээд, холбоотон гүрнүүдийн цэргийн атташе, Каледины хөдөлгөөн Украйны Радтай нууц холбоо барьж байлаа. 

	Нийтээр дайн зогсооё гэж зөвлөлүүдийн их хурлаас санал болгон тавьсан арван нэгдүгээр сарын 8 (аравдугаар сарын 28)-ны найрамдлын тухай хуульд холбоотон гүрнүүдийн засгийн газар ямар ч хариу өгсөнгүй. 

	Арван нэгдүгээр сарын 20 (7)-нд Троцкий холбоотон гүрнүүдийн элчин сайдуудад дараах нотыг151 гардуулжээ. Үүнд: 

	“Бүх оросын ажилчин цэргийн депутатуудын зөвлөлийн их хурал арван нэгдүгээр сарын 26-нд Бүгд Найрамдах Орос Улсын шинэ засгийн газрыг Ардын Комиссар нарын Зөвлөлийн хэлбэрээр байгуулсныг ноён элчин сайд танд мэдэгдэх завшаан над тохиолдов. Тус засгийн газрын дарга Владимир Ильич Ленин болсон бөгөөд Гадаад хэргийг эрхэлсэн ардын комиссар гэдэг нэртэйгээр гадаад бодлогыг удирдах үүрэг над оногдов. 

	Бусдын газар нутгийг булаан авалгүйгээр, дайны төлбөр гаргуулалгүйгээр, улс орнуудын өөрийгөө засан тохинох эрхийн үндсэн дээр дайныг зогсоож жинхэнэ ардчилсан найрамдлыг байгуулах гэсэн Бүх оросын ажилчин, цэргийн депутатуудын зөвлөлийн их хурлаас сайшаасан тэрхүү саналын төсөлд та бүхний анхаарлыг хандуулахын хамт дурдсан баримт бичгийг фронт даяар дайныг нэн даруй зогсоох, найрамдлын хэлэлцээрийг даруй эхлэх гэсэн санал, Оросын Бүгд Найрамдах Улсын бүрэн эрхт засгийн газраас дайтаж байгаа бүх улс түмэнд болон тэдний засгийн газруудад тавьж байгаа санал гэж үзэн толилохыг хүсэх завшаан над тохиолдов. 

	Энэхүү юутай ч жишишгүй хядалдаанд эцэж туйлдан, цусаа асгаруулсан бусад бүх улс түмний нэгэн адил найрамдал тогтоохыг тэмүүлэхгүй байж үл чадах францын ард түмнийг Зөвлөлт засгийн газар гүнээ хүндэтгэн үздэгийг маань ноён элчин сайд та соёрхон толилно уу...” гэжээ. 

	Мөн тэр шөнө Ардын Комиссар нарын Зөвлөл генерал Духонинд дор дурдсан цахилгаан утсыг илгээв. 

	Холбоотон гүрнүүдэд ч, бидэнд дайсагнаж байгаа орнуудад ч ялгалгүй, дайтаж байгаа бүх оронд дайныг зогсоох албан ёсны саналыг хойшлуулалгүй тавих нь чухал байна гэж Ардын комиссар нарын Зөвлөл үзэж байна. 

	Мөн ийм мэдэгдлийг гадаад хэргийг эрхэлсэн ардын комиссараас Петроградад байгаа холбоотон гүрнүүдийн онц бүрэн эрхт элчин төлөөлөгчдөд илгээсэн болно. Найрамдлын хэлэлцээрийг эхлэх зорилгоор дайны ажиллагааг нэн даруй зогсоох саналыг дайсны армиудын цэргийн удирдлагад тавихыг Ардын Комиссар нарын зөвлөл ерөнхий командлагч танд, иргэний хувьд чинь даалгаж байна. 

	Энэхүү урьдчилсан хэлэлцээр хийхийг Ардын комиссар нарын зөвлөл танд хариуцуулан даалгаж тушаах нь: 

	1. Дайсны армийн төлөөлөгчидтэй хийж буй хэлэлцээрийнхээ явцын тухай Зөвлөлд утсаар тасралтгүй шууд илтгэж байсугай. 

	2. Дайн зогсоох актад гарын үсэг зурах явдлыг гагцхүү Ардын Комиссар нарын Зөвлөлийн урьдчилсан зөвшөөрөлтэйгөөр гүйцэтгэсүгэй” гэжээ. 

	Холбоотны элчин төлөөлөгчид Троцкийн нот бичигт хариу үл өгөн, дуу шуугүй байцгаасан бөгөөд сонинуудын асуултад үл ойшоон басамжлан дооглосон хариу өгөв. Духонин илгээсэн тушаалыг урвасан ажиллагаа гэж илэн далангүй тодорхойлов... 

	Духонины хувьд гэвэл тэр байгаа үгүй нь ч мэдэгдэхгүй байв. Арван нэгдүгээр сарын 22 (9)-ний шөнө түүнийг шууд утсаар дуудаж, тушаалд захирагдах эсэхийг асуухад Духонин би гагцхүү “арми, улс орны дэмжсэн заргийн газраас” гаргасан тушаалд л захирагдана гэж хариулжээ. 

	Тиймээс түүнийг ерөнхий командлагчийн тушаалаас утсаар тэр дор нь халж оронд нь Крыленког томилжээ. Ленин олон түмэнд ханддаг уламжлалаа баримтлан хороо, дивиз, корпусын хороод, арми, флотын бүх цэрэг, усан цэргүүдэд радио цахилгаан илгээж, Духонины татгалзсан тухай мэдэгдээд: “галын байран дээр зогсож байгаа хороонууд дайсантай дайн зогсоох албан ёсны хэлэлцээр хийхийн тулд онц эрхт төлөөлөгчдөө сонгогтун...” гэж тушаав. 

	Арван нэгдүгээр сарын 23 (10)-нд холбоотон гүрнүүдийн цэргийн атташе нар засгийн газруудынхаа зааврын үндэс болгон “Антантын гүрнүүдийн хооронд байгуулсан хэлэлцээрийг зөрчихгүй байхыг” албан ёсоор урьдчилан сануулсан нот бичгийг Духонинд хаяглан ирүүлэв. Тэрхүү нотод цааш нь өгүүлэхдээ Германтай нууц хэлэлцээр хийх нь Орос оронд “туйлын ноцтой уршиг тарих болно” гэж өгүүлсэн байлаа. Духонин энэхүү нот бичгийг Цэргийн бүх хороодод тэр даруй тараав. 

	Маргааш өглөө нь Троцкий цэргүүдэд хандаж шинэ уриалга гарган түүндээ холбоотой төлөөлөгчдийн нот бичгийг Орос орны дотоод хэрэгт хөндлөнгөөс улаан цайн оролцсон явдал “Оросын арми ба оросын ард түмнийг айлган сүрдүүлэх замаар хааны байгуулсан гэрээг биелүүлэн, дайныг цаашид үргэлжлүүлэхийг” мэрийсэн шийдэмгий оролдлого мөн гэж тодорхойлов. 

	Духонин ба түүнийг тойрон бүлэглэсэн хувьсгалын эсэргүү офицеруудыг илчилж, Могилевт үүрлэсэн улс төрийн мөхөс бодлоготнуудыг уудлан илрүүлж, олон мянган бээр үргэлжилсэн фронт даяарт хилэгнэн жигшсэн цэргүүдийг өндийлгөн босгосон ухуулах хуудаснуудыг152 Смольныйгоос дараа дараалан тасралтгүй гаргаж байв. Энэ үеэр Крыленко хайр найргүй залхаан цээрлүүлнэ гэж заналхийлэн153, үнэн, итгэлт усан цэргийн гурван отрядыг дагуулан цэргийн штабын байр луу хөдөлгөсөн билээ. Цэргүүд Крыленког газар сайгүй алга нийлүүлэн ташиж, бөөн баяр хөөр болон угтан авч байлаа. Армийн төв хороо Духониныг өмгөөлсөн тунхаглал гаргаж, Могилев тийш тэр даруй арван мянган цэрэг хөдөлжээ. 

	Арван хоёрдугаар сарын 2 (арван нэгдүгээр сарын 19)-нд Могилевын гарнизон босож, хотыг эзлэн, Духониныг баривчлан аваад, улмаар армийн хороо ялалтын улаан тугууд намируулан бүх цэргийн ерөнхий командлагч шинэ жанжныг угтав. Маргааш өглөө нь Крыленког Могилевт хүрэлцэн очиход, хашхирч бархиралдсан олон хүн баривчлагдсан Духониныг агуулж байсан вагоны дэргэд шаван зогсож байв. Духониныг хувьсгалт цэргийн шүүхэд шилжүүлэхийн тулд Петроград руу аваачих хэрэгтэй учраас Духонинд гар хүрэхгүй байхыг Крыленко цэргүүдээс гуйсан үг хэлэв. Крыленког үгээ хэлж дуусмагц Духонин цугласан олонд хандаж бас үг хэлэх гэсэн юм аятай вагоны цонхоор гэв Гэнэт цухуйхад ард олон вагон руу бархиралдан дайраад хуучин генералыг вагоноос суга татан гаргаж ирээд, замын тавцан дээр сүйдийг нь холив. 

	Цэргийн штабын үймээн ийнхүү төгсгөл болсон билээ. Цэргийн дайсагнагч хүчнүүдийн сүүлчийн өмөг түшгийг унагаасныхаа үр дүнд асар их хүчтэй болсон Зөвлөлт засгийн газар шинэ засаг төрийг зохион байгуулах ажилдаа итгэл төгс орсон билээ. Олон тооны хуучин түшмэл зөвлөлт засгийн тугийн дор даган орж, бусад намын олон гишүүд Зөвлөлт засгийн албанд оров. Их цалин хөлсөнд горилж байсан нэг хэсэг нь Ардын комиссарын цалинг өөрөөр хэлбэл хамгийн өндөр цалинг сард 500 рубль (50 орчим доллар)-иэр тогтоосон Зөвлөлт засгийн албан хаагчдын цалин пүнлүүний тухай хуульд урам нь хугарав. Эвлэлүүдийн холбооны удирдсан, улсын албан хаагчдын ажил хаялт балрал унаж. тэдний талд зогсож байсан санхүү худалдааныхан дэмжихээ болив. Банкны албан хаагчид бас ажилдаа эргэн оров. 

	Банкнуудыг улсын болгох тухай хууль гаргасан. Ардын аж ахуйд дээд зөвлөлийг байгуулсан, газрын тухай хуулийг хэрэгжүүлэн, биелүүлсэн, армийг ардчилсан ёсоор өөрчлөн байгуулсан, төрийн захиргааны болон амьдралын салбар бүхэнд эрчимтэй өөрчлөлтүүд явуулсан энэ бүхэн бол ажилчин, цэрэг, тариачин олны хүсэл зоригийг хэрэгжүүлж, олон тооны алдаа дутагдал, саад тотгортой ч гэсэн пролетарийн Орос орныг аажуу алгуураар хатуужуулан бойжуулж эхэлсэн юм. 

	Большевикууд ноёрхогч ангиудтай юм уу, эсгүүл улс төрийн бусад удирдагчидтай эвсэн зохицолгүйгээр, засгийн газрын хуучин аппараттай эвлэрэлгүйгээр засгийн эрхийг байлдан авав. Гэхдээ тэд үүнийг жижигхэн явцуу бүлгийн зохион байгуулалттай хүчирхийллийн замаар хийгээгүй юм. Хэрэв Оросын хүн амын өргөн олон түмэн бослогод бэлэн байгаагүй бол энэхүү хүчирхийлэл бүтэлгүй болж балран унах байсан билээ. Большевикуудын агуу их амжилтын цорын ганц шалтгаан нь хуучныг эвдлэн, үндсээр нь арилгаад дараа нь нуран унасан эвдэрхий балгасын тоосгон дотроос шинэ ертөнцийн араг ясыг сүндэрлүүлэн босгохын тулд гүн гүнзгий, жирийн хүсэл эрмэлзлийг хэрэгжүүлсэнд л нуугдаж байлаа.  

	
XII БҮЛЭГ : ТАРИАЧНЫ ИХ ХУРАЛ

	Арван нэгдүгээр сарын 18 (5)-нд цас орчихсон байв. Биднийг өглөө босоход цонхнуудын гадна талын ирмэг дун цагаан болчихсон байв. Цас арван алхмын тэртээх юм харагдахгүйгээр тийм их орж байлаа. Шавар шавхай алга болжээ. Ийнхүү баргар бүүдгэр байсан хот гэнэт нүд гялбам дун цагаан болов. 

	Хөлсний морин тэрэгнүүд тэргээ чаргаар солин овон товон гудамжнуудаар нүд эрээлжилтэл хурдлан давхих болов. Инээд хүрэм дулаалан бөөцийлсөн тэрэгчдийн сахал цантан мөстөөд мөсөн соруул болж хувирчээ... Орос орныг үл мэдэгдэх, догшин ирээдүй өөд гайхалтай хурдан эргүүлэгч хувьсгалыг эгшин зуур умартаад, хотынхон анхны цасыг хөгшин хөвөөгүй цөм баяр хөөр болон угтав. Хүн бүхний нүүрнээ инээмсэглэл тодорч, гадаа гүйлдэн гараад, агаарт эргэлдэн бударсаар буугч сэвсгэр зөөлөн цасыг инээмсэглэсээр тосон авч байлаа. Бүүдгэр саарал бүх өнгө дарагдан арилж, гагцхүү сүм дуганы алтан бронз өнгөт хурц шовх ганжрууд, олон өнгө хосолсон бүнхгэр оройнууд л цагаан цасан нөмрөг доороосоо туяаран харагдах ажээ. Цас тэдгээрийн угийн өвөрмөц гуа сайхныг улам ч нэмэгдүүлсэн байлаа. 

	Илчгүй, ёлтгор нар үд дундын хэрд тусав. Тасралтгүй савирсан бороотой саруудад хотынхныг зовоож байсан хамрын шуухинаа үе мөчний хэрэх өвчнүүд ор сураггүй цэвэршин тонилов. Амьдрал байдал сэргэлэн цовоолог болж, хувьсгал ч хүртэл хурдлан өрнөж эхлэв. 

	Нэгэн орой би Смольныйн өөдөөс харсан гуанзанд сууж байлаа. Тэр гуанзыг “Том гуайн урц” гэлцэх бөгөөд улаан гвардынхан тэдний шуугиан хөөртэй намхан байраар бишгүйдээ нэг орж гарна. Одоо ч гэсэн энд тэнд тасалгаа дүүртэл тамхины утаа баагиулан том шаазан, данхтай цай тавиастай, бохир заваан бүтээлэг бүхий ширээг тойрон шавжээ. Гуанзны үйлчлэгчид “Одоохон! Одоохон!” гэсээр тал тал тийшээ гүйлдэх ажээ. 

	Нэг талын буланд суусан ахмадын форм бүхий нэг хүн үг хэлэх гэж оролдох боловч цугларагсад бараг үг бүгдийг нь тасалдуулж байлаа. 

	Тэр хүн: “Та нар алаачдаас дээр юм алга! Гудамжинд орос ах дүү нараа буудацгааж байна!” гэж хашхирлаа. Нэгэн ажилчин: “Хэзээ бид тэгсэн юм?” гэж асуув. 

	“Өнгөрөгч сайн өдөр юнкерүүдийг...” гэхэд нь цугларагсдын нэг нь “Тэд биднийг буудаагүй Гэх үү?” гээд сойсон гараа дээш өргөөд “тэдний над үлдээсэн дурсгал энэ, чөтгөрүүд чамайг!” гэв. 

	Ахмад дуугаа байдгаараа чангаруулж, “Та нар төвийг сахих хэрэгтэй байсан юм! Төвийг сахиж байх хэрэгтэй байсан юм. Хууль ёсныхоо засгийн газрыг түлхэн унагаахыг зүрхэлдэг та нар чинь хэн гээч улс нь вэ? Тэр Ленин гэдэг чинь хэн юм бэ? Герман...” гэж хашхирав. 

	“Харин чи чинь хэн гээч вэ?! Хувьсгалын эсэргүү! Өдөөн хатгагч!” гэж тал бүрээс нь хашхиралдав. 

	Шуугиан бага зэрэг намдахад ахмад босож: “За яах вэ. Та нар өөрсдийгөө оросын ард түмэн гэцгээж байна чухамдаа оросын ард түмэн гэдэг чинь та нар биш ээ! Оросын ард түмэн бол тариачид! Байзнаарай тариачин...” гэхэд: Маргагчид түүнд: “Хүлээе л дээ гэмгүй, тариачдын юу хэлэхийг нь сонсъё! Тэдний юу гэж хэлэхийг бид мэдэж байна!.. Тэд чинь бидний л адил хөдөлмөрчид биш үү...” гэж хашхиралдав. 

	Эцсийн дүнд үнэндээ л цөм тариачдаас шалтгаалж байлаа. Тариачид улс төрийн хувьд хоцрогдмол байсан ч гэсэн өөрсдийн үзэл бодолтой байснаас гадна Оросын хүн амын 80 гаруй хувийг эзэлж байлаа. Тариачдын дотор большевикуудыг дагагчид нэлээд цөөн байсан бөгөөд иймээс ч Оросын дан ганц үйлдвэрийн ажилчдын бат бэх диктатур баттай тогтож байх бололцоогүй байлаа... Тариачин олны хэзээ язааны уламжлалт төлөөлөгчид нь эсерүүдийн нам байлаа.

	Иймээс тариачин олныг удирдах удирдлагыг үнэн хэрэг дээрээ Зөвлөлт засгийн газрыг талархан дэмжигч өөр аль нэг нам бус, харин зүүн эсерүүд мэдэж байг Хотын зохион байгуулагдсан пролетари олны өршөөн нигүүлсэх эсэхээс яах нь шийдвэрлэгдэхгүй байсан зүүн эсерүүдэд тариачин олны дэмжлэг цаглашгүй их дутагдаж байлаа. 

	 Харин Смольный тариачдыг хэзээ ч умартахгүй байлаа. Шинэ Төвийн гүйцэтгэх хороо газрын тухай хууль гаргаад, тариачдын Зөвлөлүүдийн гүйцэтгэх хорооны тэргүүнээр дамжуулан, хамгаас түрүүнд Бүх оросын тариачны их хурлыг зарлан хуралдуулав. Хэдхэн хоногийн дараа хошуудын газрын асуудал эрхэлсэн хороодын тун дэлгэрэнгүй боловсруулсан дүрмийг нийтлээд, дараагаар нь большевик хувьсгалын тухай, шинэ засгийн газрын тухай энгийн ойлгомжтой тайлбарласан Лениний захиаг154 тариачдад илгээв. Эцэст нь арван нэгдүгээр сарын 16 (3)-нд Ленин Милютин хоёр “хөдөө мужуудад явуулж байгаа тусгай даалгавартнуудад өгөх зааврыг” нийтлүүлэв. Зөвлөлт засгийн газар тийм тусгай даалгавартан хүмүүс хэдэн мянгыг хөдөө тосгонуудад илгээв. 

	“1. Тусгай даалгавартан зохих губернид хүрэлцэн очмогц ажилчин, цэрэг, тариачны депутатуудын Зөвлөлүүдийн гүйцэтгэх хорооны зөвлөгөөнийг хийлгэж газрын асуудал эрхэлсэн хороод уу, аль эсхүл урьдын цэрэг, тариачны Депутатуудын Зөвлөлүүдийн зөвлөгөөнийг зарлан хуралдуулах асуудлыг тавина. 

	2. Губернүүд дэх газрын асуудлын байдлыг магадлан нягтлах. Үүнд: 

	а) помещикуудын газрыг бүртгэн авсан эсэх, авсан бол хаа, ямар хошуунд. 

	б) помещикуудын газрыг хэн эзэмшиж байгаа газрын асуудал эрхэлсэн хороод уу, аль эсгүүл урьдынхаараа помещикууд уу, 

	в) тэдний хөрөнгө хогшлыг хэрхсэн

	3. Тариачдын тариалах талбай нэмэгдсэн эсэх, 

	4. Губернүүдэд тээвэрлэх ёстой тариа будаанаас хэчнээнийг тээвэрлээд байгаа. 

	5. Нэгэнт тариачид газартай болсон болохоор талх тариа ачих явдлыг сайжруулж, хотуудад талх тариа хүргэх явдлыг аль болохоор хурдасгах ингэж гэмээж нь л талх тариа хүргэх явдлыг арвижуулж, өлсгөлөнгийн аюулыг зайлуулж чадна гэдгийг зааж өгөх, 

	6. Помещикуудын газрыг хошуудын болон газрын асуудал эрхэлсэн хороод, мөн ажилчин цэрэг, тариачдын депутатуудын Зөвлөлийн мэдэлд шилжүүлэх талаар ямар арга хэмжээ авсан, авахаар төлөвлөж байгаа. 

	7. Сайн тохижуулан, зэгсэн сайн тоноглогдсон эдлэнгүүдийг агрономчдын зохих удирдлагын дор зарц ядуусын депутатуудын Зөвлөлийн мэдэлд шилжүүлэх нь зүйтэй...” гэжээ. 

	Цагийн байдал хувьсаж байгаагаас уламжлан тосгонд үймээн хөдөлгөөн эхлэв. Үүний шалтгаан нь ганцхан газрын тухай хуулийн агуу их нөлөөлөгч хүчин чадлаар тогтохгүй, бас фронтоос хувьсгалт үзэл санаа бүхий мянга мянган тариачин цэрэг эргэн ирсэн явдал байлаа. Чухам энэ хүмүүс л тариачдын их хурлыг зарлан хуралдуулах явдлыг онцгой баяртай дэмжин угтсан билээ. 

	Хуучин Төвийн Гүйцэтгэх Хорооноос ажилчин, цэргийн депутатуудын II их хурлыг хуралдуулахгүй гэж оролдож байсны нэгэн адил, тариачны зөвлөлүүдийн гүйцэтгэх хороо Смольныйгоос зарласан Тариачны их хурлыг хуралдуулахгүй байх гэж оролдов. Төвийн гүйцэтгэх хороо уг их хурлыг тасалдуулж амжихгүйгээ мэдмэгц хуучин Төвийн гүйцэтгэх Хорооны нэгэн адил хуучныг баримтлагч төлөөлөгчдийг сонгохыг заан зөвлөсөн цахилгаан утаснуудыг ум хумгүй яаран тэвдэн зүг бүхэн рүү илгээж гарав. Их хурал Могилевт хуралдах юм гэнээ гэсэн цуу үг тариачдын дотор тархан төлөөлөгчдийн зарим нь тийшээ ч очсон явдал гарчээ. Гэвч арван нэгдүгээр сарын 23 (10) гэхэд Петроградад дөрвөн зуу орчим төлөөлөгч цуглаад фракцуудын зөвлөгөөн эхлэв. 

	Их хурлын эхний хуралдаан хотын думийн Александрын танхимд нээгдэж, анхны санал хураалтын байдлаас их хурлын төлөөлөгчдийн тал илүү хувь нь зүүн эсерүүд тавны нэг орчим нь большевик дөрөвний нэг нь баруун эсерүүд бөгөөд харин үлдэх хэсэг нь Авксентьев, Чайковский, Пешехонов нараар толгойлуулсан хуучин гүйцэтгэх хороонд оппозиц болон нэгдэж байгаа нь мэдэгдэв. 

	Тэрхүү асар том танхим шуугиан үймээн болсон олон хүнээр пиг дүүрсэн байлаа. Лавширсан шургуу дайсагнал төлөөлөгчдийг эвлэршгүй бүлгүүд болгон хуваав. Баруун талын суудалд офицеруудын погон гялалзаж эцэг өвгөдийн үеийн урт битүү сахалт, ахимаг насны болон ихээхэн чинээлэг тариачдын нүүр царай харагдан, төвийн суудалд цөөн тооны тариачин, бага дарга, хэдхэн цэрэг, зүүн талын суудалд бараг тэр аяараа жагсаалын цэргүүд суусан байлаа. Тэд бол армид алба хааж байгаа шинэ залуу үеийнхэн байв. Дээд давхрын суудалд Орос орны тариачны гаралтайгаа дурссаар байсан ажилчид пиг дүүрсэн байв. 

	Гүйцэтгэх хороо хуралдааныг нээхдээ хуучин төвийн гүйцэтгэх хороог дуурайсангүй нь их хурлыг албан ёсоор зөвшөөрөн хүлээхээс татгалзан, их хурлыг арван хоёрдугаар сарын 13 (арван нэгдүгээр сарын 30)-нд албан ёсоор хуралдуулахаар товлосон билээ гэв. Гүйцэтгэх хорооны төлөөлөгч нижигнэтэл алга таших хилэгнэн хашхиралдах энэ хоёр чимээний дундуур тус хурал бол “онц бага хурлаас” хэтэрч чадахгүй болно оо гэж мэдэгдэв. Харин “онц бага хурал” даргаараа зүүн эсерүүдийн жолоодогч Мария Спиридоноваг сонгоод гүйцэтгэх хороог хэрхэн үздэгээ тэр дорхноо харуулаад өгөв. 

	Их хуралд хошуудын Зөвлөлүүдийн төлөөлөгчдийг оролцуулах уу, эсхүл дан ганц губернийн байгууллагуудын төлөөлөгчдийг оролцуулах уу гэсэн ширүүн маргаанаар эхний бараг бүтэн өдрийг өнгөрүүлэв. Тэгээд эцсийн эцэст нөгөө л ажилчин, цэргийн их хуралд дээрхтэй адил зонхилох олонхын саналаар хамгийн өргөн олны төлөөлөгчдийг оролцуулъя гэж тогтов. Үүний дараа хуучин гүйцэтгэх хороо хуралдааны танхимыг хаян гарч одов. 

	Төлөөлөгчдийн олонх нь Ардын комиссар нарын засгийн газрыг дайсагнасан амьсгалтай байгаа нь бараг үүний дараахнаар илт болов. Зиновьев большевикуудын нэрийн өмнөөс ярихыг оролдсон боловч төлөөлөгчид шүгэлдэн исгэрэлдэж, түүний инээд даажигнаан дунд индрээс бууж явахад: “ардын комиссар дашийн шоог болов оо!” гэсэн хашхираа сонсогдов. 

	Хөдөө мужийн төлөөлөгч Назарьев: “Зүүн социалист хувьсгалчид бид ажилчин-тариачин заргийн газар гэгчид чинь тариачны төлөөлөгчид ороогүй байсан цагт зөвшөөрөн хүлээхгүй. Одоо энэ засгийн газар чинь ажилчны диктатур л болохоос өөр юм биш ээ. Бид ардчилагчдыг цөмийг нь төлөөлсөн шинэ засгийн газар байгуулахыг шаардаж байна!” гэж хашхирав. 

	Харгис төлөөлөгчид энэхүү санааг чадах ядахаараа Дэмжин, большевикууд суудлаас тас зөрөн эсэргүүцэж байсныг юман чинээнд үл бодон, Ардын комиссар нарын Зөвлөл нэг бол их хурлыг эрхшээлдээ захируулах, эсгүүл түүнийг зэвсгийн хүчээр хөөн тараах гэж байна гэж нотолж байлаа. Энэ мэдэгдлийг тариачид эрс дургүйцэн угтав... 

	Хурлын гуравдах өдөр гэнэтхэн индэр дээр Ленин гарч ирэв. Танхим арваад минут хэртэй үймэн хашхиралдав. “Тонилогтун! Бидэнд танай Ардын Комиссар нарын үгийг сонсох хүслэн алга! Танай засгийн газрыг бид зөвшөөрөн хүлээхгүй!” гэлцэн шуугилдав. 

	Ленин индрийн дээд ирмэгээс хоёр гараараа барин онигордуухан нүдээрээ хашхиралдан шуугьж байгаа олныг их л юм бодсон байртай ажиглан хачин тайван зогсож байв. Эцэст нь исгэрэлдэн, хашхиралдсаар байсан баруун талын суудлынхнаас бусад нь хашхиралдаж гүйцсэн юм аятай дуугүй болж танхимд нам гүм болов. 

	“Би энд Ардын Комиссар нарын Зөвлөлийн гишүүний хувиар ирээгүй (Ленин шуугианыг намдахыг дахин хүлээзнээд) харин тус их хуралд сонгогдсон большевик фракцын гишүүний хувиар л ирсэн юм” гээд мандатаа толгой дээрээ бүгдэд үзэгдэхүйцээр өргөлөө. 

	Тэгээд Ленин тун түвдсэн зүйлгүй, дөлгөөн дуугаар “Оросын одоогийн засгийн газрыг большевикуудын нам эмхлэн байгуулсан гэдгийг хэн ч үгүйсгэхгүй (гээд бас нэг мөч хэртэй хүлгэлзэв) чухамдаа үгүйсгэсэн үгүйсгээгүй ялгаагүй хэргээ.” гэж үргэлжлүүлэхэд баруун талын суудлынхан чих дөжрөм хашхиралдаж, төв ба зүүн талаар суугчид яриаг сонирхон, нөгөөдүүлээ чимээгүй болгож дөнгөв. 

	Лениний учир шалтаг заасан үг тун энгийн байв. 

	“Помещикуудын газрыг бидний авч өгсөн тариачид та бүхэн одоо үйлдвэрлэлд ажилчдын хяналт тогтоох явдалд саад тотгор хийхийг хүсэж байна уу, үгүй юү, гэдгээ ний нуугүй хэлээд өгөөч? Энэ чинь ангийн тэмцэл шүү дээ. Помещикууд тариачдтай тэмцэж, үйлдвэрийн эзэд ажилчидтай тэмцэж байгааг хэлэх хэрэг юу билээ, Та бүхэн пролетари нарын эгнээнд хагарал гаргахыг хүсэж байна гэж үү дээ? Та бүхэн аль талд зогсохыг хүсэж байна вэ?

	Большевикууд пролетари нарын нам-үйлдвэрийн пролетари нарынхтай адил мөн тариачны пролетари нарын нам болно. Большевикууд бид зөвлөлүүдийн төлөө ажилчин, цэргийн Зөвлөлүүдийн адил, мөн тариачдын Зөвлөлүүдийн төлөө зогсож байгаа юм. Одоогийн засгийн газар бол зөвлөлүүдийн засгийн газар болно. Тэгээд бид тус засгийн газарт оролцох саналыг тариачны зөвлөлүүдэд тавьснаар барахгүй зүүн эсерүүдийн төлөөлөгчдийг Ардын комиссар нарын Зөвлөлд оролцоно уу гэж урьсан билээ. 

	Зөвлөлүүд бол уурхай, заводод ажиллагчдыг ч тариалангийн талбай дээр хөдөлмөрлөгчдийг ч, ер нь ард түмнийг хамгийн өргөн-дэлгэр төлөөлөх газар юм. Зөвлөлүүдийг бусниулахыг оролдогч хэн боловч ардчиллыг эсэргүүцсэн хувьсгалын эсэргүү ажиллагаа үйлдсэн гэмт этгээд мөн. Хэрэв Зохион байгуулах хурал Зөвлөлүүдийг эвдэн бусниулахыг оролдох юм бол бид түүнд тэгүүлэхгүй гэдгийг та нарт ч, кадет ноёд та нарт ч би хэлэх байна” гэв. 

	Арван нэгдүгээр сарын 25 (12)-ны орой, гүйцэтгэх хорооны дуудсан Чернов, Могилеваас яаралтай хүрч ирэв. Дөнгөж хоёрхон сарын өмнө тэр туйлын хувьсгалч гэгдэн. тариачин олны дотор маш их нэр хүндтэй байсан бол харин одоо их хурлын зүүн тийшээ аюултай хэлбийж байгааг зогсоолгохоор түүнийг дуудсан байв. Гэвч Черновыг Петроградад хүрэлцэн ирмэгц нь баривчлан авч Смольныйд хүргэн, тэр дорхноо байцааж эхэлжээ. Гэвч удалгүй суллагджээ. 

	Черновын нэн тэргүүний хийсэн ажил бол их хурлыг хаяж явсанд нь гүйцэтгэх хороог зад зэмлэн буруушаасан явдал юм. Гүйцэтгэх хороо хуралд эргэн суухыг зөвшөөрөв. Черновыг танхимд орж ирэхэд олонх нь нижигнэтэл алга ташиж, большевикууд исгэрэлдэн, тохуурхан инээд доог хийж угтлаа. 

	“Нөхөд өө, Миний бие эзгүй байгаад сая ирлээ, Би Баруун фронтын армиудын тариачны бүх төлөөлөгчдийн их хурлыг зарлан хуралдуулах асуудлаар болсон XII армийн бага хуралд суулцлаа. Тийм учраас энд гарсан бослогын талаар тун бага юм мэдэж байна” гэв. 

	Зиновьев суудлаасаа босон харайгаад: “Тиймээ. та байгаагүй хэдхэн мөч!” гэж хашхирав. “Большевикууд тонил!” гэж хашхиралдаж, аймшигтай их шуугилдав. 

	Чернов: “бүхэл бүтэн армийг Петроград руу хөдөлгөхөд намайг тусалсан юм аятай над тулгаж байгаа зэмлэл бол ямар ч үндэсгүй, тэр аяараа худал зүйл мөн. Иймэрхүү зэмлэлийг та нар хаанаас гаргаж ирнэ вэ? тэр гаргаж ирдэг газраа над нэг заагаад өгөөч!” гэлээ. 

	Зиновьев: “Тэр зэмлэл таны” “мэдээ” “Ард түмний үйлс” сониноос чинь гарч байгаа юм” гэжээ. 

	Черновын буурал сахал, долгиотсон өтгөн халимгаар эмжигдсэн өргөн царай нь уурласандаа болж минчийн улайж бяцхан дугариг нүд нь хурдан хурдан цавчилна. Гэвч Чернов биеэ барин, цааш үргэлжлүүлэн “Би энд, болж өнгөрсөн явдлын талаар чухамдаа юу ч мэдэхгүй байгаагаа дахин хэлье. Би үүнээс өөр ямар ч армийг хөдөлгөөгүй гээд тариачны депутат нар өөд заав. Би энэ армийг энэ танхимд авчирсан тухайнхаа хариуцлагыг бүрэн хүлээнэ ээ” гэлээ. Зарим нь инээлдэн, зарим нь “зөв!” гэж хашхиралдав. 

	“Би Петроградад эргэж ирээд, Смольныйгоор орсон. Тэнд над тийм зэмлэл тулгаагүй. Товчхон ярилцсаны дараа намайг сулласан, ердөө л энэ байна! Энд байгаа нөхдийн хэн нэг нь энэ зэмлэлийг давтвал давт л даа!” гэв. 

	Чих дөжрөм шуугиан дэгдэв. Большевикууд болон зүүн эсерүүдийн зарим нь суудлаасаа босон харайж, нударга занган, хашхиралдаж эхлэхэд бусад төлөөлөгчид нь тэднийг намжаах гэж оролдон улам чанга хашхиралдав. 

	“Энэ чинь хуралдаан биш, тэр аяараа холион бантан болж байна!” гэж Чернов хашхирлаа. Чернов ингэж хэлээд танхимаас гарч одов. Шуугиан үймээн, эмх замбараагүй байдлаас болоод хуралдааныг завсарлахаас аргагүй болов. 

	 

	 

	Гэтэл энэ үед гүйцэтгэх хорооны байдлын тухай асуудал хүн бүхний сэтгэлийг маш их догдлуулж байлаа. Гүйцэтгэх хороо хурлыг “онц бага хурал” гэж зарласнаараа гүйцэтгэх хороог дахин сонгуулахгүй байх санаатай байсан бөгөөд харин энэ нь түүнийг анцантэх байдалд оруулав. 

	Учир нь зүүн эсерүүд хэрэв л тус их хурал гүйцэтгэх хороог захирах эрхгүй байх юм бол гүйцэтгэх хороо ч их хурлыг захирах эрхгүй гэж шийдэв. 

	Арван нэгдүгээр сарын 25 (12)-нд хуралдаанаас гүйцэтгэх хорооны бүх эрхийг онц бага хуралд шилжүүлж Гүйцэтгэх хорооны гишүүд нь төлөөлөгчөөр сонгогдсон бол сая санал гаргах эрхтэй болно гэж тогтоов. 

	Большевикууд зад эсэргүүцсэн боловч хүч хүрсэнгүй, маргааш өдөр нь төлөөлөгчөөр сонгогдсон сонгогдоогүй ялгаагүй, гүйцэтгэх хороо бүх гишүүнд зөвлөх ба таслах эрх олгосон засварыг уул тогтоолд оруулан батлав. 

	27 (14)-нд газрын асуудлын талаар санал шүүмжлэл явагдан, большевикуудын ба зүүн эсерүүдийн газар тариалангийн программын эрс ялгаатайг уудлан харуулав. 

	Зүүн эсерүүдийн нэрийн өмнөөс үг хэлсэн Качинский хувьсгалын бүх үеийн турш дахь газрын асуудлын түүхийн товч тоймыг өгүүлэв. Тариачны зөвлөлүүдийн анхдугаар их хурал помещикуудын эдлэнг газрын асуудал эрхэлсэн хороодод нэн даруй шилжүүлэхийн төлөө туйлын тод тодорхой албан ёсны санал гаргасан билээ. Гэтэл хувьсгалын удирдагчид болон Түр засгийн газарт байсан хөрөнгөтний төлөөлөгчид Зохион байгуулах хурлыг нээгдтэл асуудлыг шийдэж болохгүй гэж үзэж байна. Хувьсгалын хоёрдугаар үе буюу “эвслийн” үе засгийн газарт Черновын орсон явдлаар тэмдэглэгдэв. Одоо л нэг газрын асуудлыг практик дээр шийдэж эхлэх байхдаа гэж тариачид итгэж байлаа. Гэтэл гүйцэтгэх хорооны харгис үзэлтнүүд болон эвсэгчид тариачны анхдугаар их хурлаас хоёрдмол санаагүйгээр шулуун шууд илэрхийлэн гаргасан хүсэл зоригийг үл хайхран, ямар ч ажил үйлсийг бүтээсэнгүй. Иймэрхүү маягийн бодлого нь тариачин олны тэсвэр тэвчээр, урам хугарсан эрчим зоригийг нь тэсэлсний зүй ёсны илэрхийлэл болсон газар тариалангийн өдий төдий үймээнд хүргэв. Тариачид хувьсгалын чин үнэн мөн чанарыг ойлгоод, үг хэлснээс ажил хэрэгт шилжихийг оролдсон юм гэж Качинский өгүүлэв. 

	Илтгэгч цааш нь: “Сүүлийн үед болж байгаа үйл явдал бол жирийн нэг үймээн ч биш, “большевикуудын балмад явдал” ч биш, харин орон даяар талархагдан угтагдсан ард түмний жинхэнэ бослого мөн. 

	Ерөнхийдөө большевикууд газрын асуудлын хувьд зөв бодлого баримталсан юм. Гэвч большевикууд газрыг хүчээр булаан авахыг тариачдад зөвлөснөөрөө маш ноцтой алдаа гаргасан юм... Тариачид газрыг “Олон түмний хувьсгалт ажиллагааны замаар” булаан авах ёстой гэж большевикууд бүр анхныхаа өдрөөс авхуулаад мэдэгдэж байсан юм. Энэ бол замбараагүй байдлаас ялгаатай юм алга аа. Газрыг зохион байгуулалттайгаар авч болох байна. Большевикуудад хувьсгалын бүх асуудлыг аль болохоор түргэн шийдвэрлэх нь л чухал байснаас биш эдгээр асуудлыг хэрхэн шийдвэрлэх вэ гэдгийг тэд сонирхсонгүй. 

	Зөвлөлүүдийн их хурлаас гаргасан газрын тухай хууль Тариачны анхдугаар их хурлын шийдвэртэй үндсэндээ бүрнээ нийцэж байна. Гэтэл шинэ засгийн газар энэ их хурлаас товлосон тактикуудыг дагахаасаа юунд нь тэгж дургүйцээд байгаа юм бэ? гэвэл Ардын Комиссар нарын Зөвлөл Зохион байгуулах хурлыг хийх юм юу ч үгүй болгохын тулд ингэж газрын тухай асуудал шийдэхийг яаруулаад байгаа юм. 

	Гэхдээ харин засгийн газар практик арга хэмжээ авах нь чухал болохыг ойлгожээ. Иймээс ч тус засгийн газар юмыг эргэцүүлэн тунгааж бодолгүйгээр “газрын асуудал эрхэлсэн хороодын дүрмийг” баталж, түүгээрээ тун хачин байдал бий болгожээ. Үүнд: Ардын Комиссар нарын Зөвлөл газрыг хувьдаа өмчлөх явдлыг хүчингүй болгосон шүү дээ, энэ чинь. Гэтэл газрын асуудал эрхэлсэн хороодынх нь зохиосон дүрэм хувийн өмчийн зарчим дээр үндэслэжээ. Гэхдээ газрын асуудал эрхэлсэн хороод зөвлөлт хуулиудыг үл ойшоон, өөрсдийнхөө практик шийдвэр болох тариачны асар олонхын хүсэл зоригт тулгуурласан шийдвэрээ хэрэгжүүлэн биелүүлж байгаа учраас энэ хоёр өөр байгаагаас нэг их гай болох юм алга. 

	Газрын асуудал эрхэлсэн хороод, газрын асуудлыг хууль тогтоох замаар шийдвэрлэх гэж оролдоогүй байна. Ингэж хууль тогтоох нь ганцхан Зохион байгуулах хурлын онцгой эрх юм. Гэтэл харин Зохион байгуулах хурал маань Оросын тариачин олны хүсэл зоригийг биелүүлэхийг хүсэж байна уу? үгүй юү? гэвэл бид энэ талаар итгэл төгс байж чадахгүй байна. Тариачин олны хувьсгалт зориг эрмэлзэл хүчтэй боллоо. Зохион байгуулах хурал тариачин олны хүсэн хүлээж байгаачлан газрын асуудлыг шийдвэрлэхээс өөр аргагүй болно. Зохион байгуулах хурал ард түмний яруу тод илэрхийлэгдсэн хүсэл зоригийг тэсэлж зүрхлэхгүй гэдэгт л бид итгэж болох юм” гэв. 

	Качинскийн дараагаар Ленин үг хэлэв. Энэ удаад Лениний үгийг туйлын анхааралтай сонсоцгоов. 

	Одоо үед бид зөвхөн газрын тухай асуудлыг төдийгүй, нийгмийн хувьсгалын тухай асуудлыг шийдвэрлэхийг, тэгэхдээ, зөвхөн энд Орос оронд ч биш, бас дэлхий дахины хэмжээгээр шийдвэрлэхийг оролдож байна. Газрын асуудлыг нийгмийн хувьсгалын бусад асуудлаас ангид нь шийдвэрлэж болохгүй. Жишээлэхэд, томоохон эдлэнг хураахад зөвхөн оросын помещикуудын зүгээс төдийгүй, гадаадын капиталын зүгээс эсэргүүцэл үүсгэх болно. Учир нь газрын томоохон хувийн өмч нь банкаар дамжуулан түүнтэй холбоо тогтоосон байдаг болно. 

	Орос орон дахь газрын хувийн өмч бол дарлалын том үндэс болж байгаа бөгөөд тариачид газрыг хураан авах нь манай хувьсгалын хамгийн чухал алхмын нэг мөн. Тэгэхдээ энэ алхмыг бусад алхмаас салгаж болохгүй гэдэг нь манай хувьсгалын дайрч өнгөрсөн бүх шатанд тов тодорхой харагдсан билээ. Зүүн эсерүүд олон түмний ухамсар хараахан гүйцэд хөгжөөгүй байна гэсэн онолыг баримталж байсан учраас эвсэн зохицох бодлоготой тэр үедээ тэмцээгүйд тэдний алдаа оршиж байлаа. 

	Хэрэв өргөн олон түмний оюун санаа хөгжиж гүйцсэн цагт л социализм хэрэгжих юм бол бид тавин жилийн дараа ч социализмыг үзэж чадахгүй. Улс төрийн социалист нам бол ажилчин ангийн манлайлагч мөн, тэр нам олон түмний ухамсрын дорой хэмжээнд баригдан зогсож байх биш, харин хувьсгалт идэвх санаачилгын байгууллага болох зөвлөлүүдийг ашиглан, олон түмнийг хойноосоо дагуулах ёстой... Харин гуйван дайвагсдыг хойноосоо дагуулахын тулд зүүн эсер нөхөд өөрсдөө гуйван дайвдгаа зогсох хэрэгтэй. 

	Өргөн олон түмэн эвсэн зохицогчдоос аль долоодугаар сард холдон зайлж эхэлсэн бөгөөд харин одоо, арван нэгдүгээр сард зүүн эсерүүд нэр хүндийнхээ арчаагүй өчүүхэн үлдэгдлээс зууралдан дэнжгэнэж байгаа Авксентьев руу гар сунгасаар байна. 

	 Эвсэн зохицох бодлого үргэлжлүүлээд л байх юм бол хувьсгал мөхнө. Хөрөнгөтнүүдтэй эвсэн зохицох ямар ч явдал байж таарахгүй. Тэдний засгийг бүрмөсөн унагаасан байх ёстой. 

	Большевикууд бид газрын программаа өөрчлөө ч үгүй, газрын хувийн өмчийг устгахаас татгалзах ч гээгүй байна. Ард түмний хүсэл зоригийг ард түмний өөрсдийнх нь сонгож авсан тэр замын дагуу биелүүлж, тэгснээрээ социалист хувьсгалын төлөө тэмцэгч бүх хэсгийг холбоо болгон нэгтгэн улам бүр нягтруулахыг хүссэн учраас л бид “Газрын асуудал эрхэлсэн хороодын дүрмийг” баталсан билээ. 

	Бид энэхүү холбоонд оролцохыг зүүн эсерүүдээс урьж байна. Гэхдээ эргэж хургахаа болин намынхаа эвсэн зохицогч жигүүрээс холбоогоо таслахыг бид тэдэнд шаардаж байна... 

	Зохион байгуулах хурлын тухайд гэвэл зохион байгуулах хурлын ажиллагаа олон түмний хувьсгалт зориг эрмэлзлээр л тодорхойлогдоно гэж түрүүчийн илтгэгчийн хэлсэн тун зүйтэй байна. Хувьсгалт зориг эрмэлзэлд найдагтун, харин тэгэхдээ винтовоо гараасаа бүү салгагтун! гэж би хэлэх байна” гэв. 

	Дараа нь Ленин большевикуудын тогтоолыг уншин сонсголоо. “Бүх оросын ажилчин, цэргийн депутатуудын зөвлөлүүдийн II Их хурлаас баталж Бүгд Найрамдах Орос Улсын ажилчин, тариачны түр засгийн газар болох Ардын Комиссар нарын Зөвлөлийн нийтэлсэн газрын тухай 1917 оны 10 дугаар сарын 26-ны (декрет) хуулийг тариачны их хурал бүрэн дүүрэн дэмжиж байна. Тариачны их хурал энэ хуулийг хэрэгжүүлэн биелүүлэхийг тууштай хамгаалах гуйвалтгүй хатуу зориг эрмэлзэлтэй байгаагаа илэрхийлэн, энэ хуулийг тариачид өөрснөө санал нэгтэй дэмжин, орон нутагтаа нэн даруй хэрэгжүүлэн биелүүлэхийг бүх тариачинд уриалахын хамт, помещик, капиталистуудын ба тэдний талынхны, мөн тэдний гар хөл бологчдын ямар ч эсэргүүцлийг няцаан хөдөлмөрчин, мөлжигдсөн тариачдын эрх ашигт туйлын үнэнчээ энэ эрх ашгийг хамгаалахад бэлхэн, хамгаалах чадвартайгаа ам хэлээрээ биш, ажил хэрэг дээр нотлон харуулсан гагцхүү тийм хүмүүсийг л аливаа бүх хариуцлагатай үүрэг, тушаалд сонгохыг тариачдад уриалж байна. 

	Үүний хамт 10 дугаар сарын 25-нд эхэлсэн ажилчны социалист хувьсгал амжилттай болмоож нь л, газрын тухай хуулийн бүрэлдэхүүн болсон бүх арга хэмжээ сая бүрэн төгөлдөр биелнэ гэж итгэж байгаагаа тариачны их хурал, мэдэгдэж байна. Учир нь хөдөлмөрчин тариачдад газрыг үнэ төлбөргүй шилжүүлэх, помещикийн багаж зэвсгийг хураах, газар тариалан дахь хөлсний ажилчдын эрх ашгийг төгс хамгаалах, хөлсний капиталист боолчлолын бүх системийг нэн даруй устгаж эхлэхийн хамт, тус улсын муж, ард иргэдэд газар тариалан, үйлдвэрийн бүтээгдэхүүнийг зөв зохистой хуваарилах, банкнуудыг ноёрхолдоо авах, ийм ноёрхолгүй бол газрын хувийн өмчийг хүчингүй болгосон ч газрыг ард түмний ноёрхолд оруулж болохгүй, чухамхүү хөдөлмөрчид, мөлжигдөгчдөд улсын зүгээс бүх талын тусламж үзүүлэх зэрэг явдлыг гагцхүү социалист хувьсгал л хангаж чадна. Ийм учраас тариачны их хурал 10 дугаар сарын 25-ны хувьсгалыг чухамхүү социалист хувьсгал болохын нь хувьд бүрэн дүүрэн дэмжихийнхээ хамт Бүгд Найрамдах Орос улсыг социалист ёсоор өөрчлөх бүх арга хэмжээг зүйнх нь ёсоор аажим алгуур боловч ямар ч эргэлзээгүй биелүүлэх гэсэн гуйвшгүй зориг эрмэлзэлтэй байгаагаа илэрхийлж байна. 

	Газрын хуулийн бүрэн биелж, баттай амжилт олох явдлыг дангаараа хангаж чадах социалист хувьсгал ялахад хэрэгтэй чухал нөхцөл нь тэргүүний бүх орны мөлжигдсөн, хөдөлмөрчин тариачид ажилчин ангитай, тухайлбал пролетари нартай төгс холбоо тогтоох явдал мөн. Бүгд Найрамдах Орос улсад одоогоос эхлэн төрийн бүх байгууламж, жолоодлого нь тийм холбоог үндэслэн тогтсон байх ёстой. Тийм холбоо хөрөнгөтөнтэй, хөрөнгөтний бодлогыг явуулагчидтай эвсэн зохицох явдалд эргэж орох гэсэн амьдралаар буруушаагдсан шууд, шууд бус, ил далд аливаа бүх оролдлогыг шүүрдэн арилгаж, дэлхий дахинд социализмын ялалтыг дангаараа хангаж чадна” гэжээ. 

	Гүйцэтгэх хорооны харгис үзэлтнүүд илэрхий эсэргүүцэж зүрхэлсэнгүй. Харин Чернов хэд дахин индэр дээр гарч даруу бөгөөд талдаа татах аргаар тэр энэ гэж алагчлалгүй ярив. Түүнийг тэргүүлэгч гишүүн болгох санал тавив. Хурлын хоёрдох шөнө Черновыг хүндэт даргаар сонгох гэсэн санал бүхий гарын үсэггүй зурвас хурлын даргад ирэв. Устиновоос түүнийг уншиж сонсгоход Зиновьев суудлаасаа босон харайж, энэ бол хурлыг эзэмдэн авах гэсэн хуучин гүйцэтгэх хорооны ов заль гэж хашхирлаа. Хуралдааны танхим нударга зангидалцан бие биеийгээ занасан уур хилэнт хашхиралдааны байр болон тэр дороо хувирч, хоёр талынхан чухамдаа л ухаан алдталаа уурлацгаав. Гэвч Чернов их нэр хүндтэй байсан хэвээр л байв. 

	Газрын асуудал болон Лениний оруулсан тогтоолын талаар гарсан ширүүн маргааны үеэр большевикууд их хурлаас гарч явахаар хоёр ч удаа завдсан боловч жолоодогчид нь тэднийг хориглон зогсоосоор байв. Их хурал эвлэршгүйгээр хагарсан юм шиг над санагдаж байв. 

	Гэвч Смольныйд зүүн эсерүүд, большевикууд хоёр хоорондоо нууц хэлэлцээр хийж байсныг хэн ч мэдсэнгүй. Эхлээд зүүн эсерүүд Зөвлөлүүдэд багтаж орсон, ороогүй ялгалгүй бүх социалист намын төлөөлөгчдөөр бүрдсэн засгийн газар байгуулахыг шаардаж байжээ. Тэд энэ засгийн газар ажилчин, цэргийн байгууллагууд ба хотын дум орон нутгийн захиргаануудын төлөөлөгчдийг багтаасан тариачдын байгууллагуудаас адил тооны төлөөлөгчид оролцсон Ардын Зөвлөлийн өмнө тайлагнадаг байхыг шаардаж байлаа. Тэд Ленин, Троцкий хоёрыг засгийн газраас гаргахыг, мөн хувьсгалт цэргийн хороог болон бусад залхаан цээрлүүлэх байгууллагыг татан буулгахыг шаардаж байжээ. 

	Шөнөжингөө марган тэмцэлдсэний эцэст арван нэгдүгээр сарын 28 (15)-ны лхагва гарагийн өглөө сая нэг юм хэлэлцэн тохиров. 108 гишүүнээс бүрдсэн ТГХ-нд нэмж Тариачны их хурлаас тэнцүүхэн тоогоор сонгогдсон 108 гишүүн, арми, флотоос шууд сонгогдсон 100 төлөөлөгч, үйлдвэрчний эвлэлүүдээс 50 төлөөлөгч, бүх оросын эвлэлүүдээс 35, төмөр замчдынхаас 10, шуудан цахилгааны албан хаагчдаас 5 оруулахаар тогтжээ. Дум, орон нутгийн захиргаа хасагдан, Ленин Троцкий хоёр Засгийн газарт хэвээр үлдэж, хувьсгалт цэргийн хороо ажлаа үргэлжлүүлсээр байв. 

	Их хурлын хуралдаан Тариачны Зөвлөлүүдийн гүйцэтгэх хороо байрлаж байсан Фонтанка 6 дахь, эзэн хааны эрх зүйн судлалын сургууль руу байр сэлгэн очив. Энд, худалдааны асар том танхимд төлөөлөгчид лхагва гарагийн орой цугларав. Хуучин гүйцэтгэх хорооныхон гаран явж, мөн гэр байшингийнхаа өөр нэг өрөөнд, хагаран салсан төлөөлөгчид, армийн хороодын төлөөлөгчдийн оролцолгоотойгоор онцгой хуралдаанаа нээв. 

	Чернов болж байгаа бүхнийг хурцаар ажиглан, хоёр хурал дээр ээлж сэлгэж суусаар байв. Большевикуудтай хэлэлцээр хийж байгаа гэдгийг Чернов мэдсэн боловч хэлэлцээр нь аль хэдийнээ байгуулагдчихсан гэдгийг мэдсэнгүй. 

	Тэрээр хагаран салагсдын хурал дээр: “цөм л социалист ерөнхий засгийн газар байгуулахын төлөө зогсож байгаа одоо үед олон хүн эвслийн бус, харин цорын ганцхан социалист тухайлбал Керенскийн байсан анхны засгийн газрыг мартаж байна. Энэ засгийн газар тухайн үедээ тун нэр төртэй байсан билээ. Одоо болохоор цөм л Керенскийг зэмлэж, түүнийг зөвлөлүүдээр барахгүй, өргөн олон түмэн засгийн эрхэнд дэвшүүлэн тавьсны нь цөмөөр мартацгааж байна... 

	Яагаад олон нийтийн санаа сэтгэл Керенскийн эсрэг эргээ вэ? Зэрлэг бүдүүлэг хүмүүс өөрсдөдөө бурхан бий болгочхоод түүндээ залбиран мөргөдөг, харин хэрэв бурхан нь тэдний наманчлалыг эс биелүүлбэл тэр зэрлэг хүмүүс бурхнаа буруушаан зэмлэдэг. Яг л ийм юм болж байна... Өчигдөр Керенский, өнөөдөр Ленин Троцкий хоёр, маргааш өөр хэн нь ч юм. 

	Засгийн эрхнээс зайлаач гэдэг саналыг бид Керенскийнд ч, большевикуудад ч тавьсан болно. Керенский зөвшөөрч, сайд даргын тушаалаас татгалзаж байгааг өнөөдөр хоргодож байгаа газраасаа мэдэгдлээ. Харин большевикууд засгийн эрх яаж барьдгийг мэдэхгүй хэвтэж засгийн эрхийг барьсаар байхыг хүсэж байна. 

	Большевикууд тогтож чадах уу, үгүй юу гэдгээс Орос орны хувь заяа хувьсахгүй. Оросын тосгоныхон юу хүсэж байгаагаа гоц сайн мэдээд, өөрсдийнхөө зохих арга хэмжээг авсаар байна. Эцсийн эцэст л энэ тосгоныхон л биднийг аварна...” гэв. 

	Энэ үед Устинов тариачны их хурал, Смольный хоёрын хооронд явагдсан хэлэлцээрийн тухай их танхимынханд мэдээлэв. Төлөөлөгчид энэхүү мэдээг тэсгэлгүй их баярлан угтав Танхимд гэнэтхэн Чернов орж ирээд, үг хэлэх зөвшөөрөл олгохыг шаардав. 

	Тэр: “Тариачны их хурал, Смольный хоёрын хооронд хэлэлцээ байгуулж байгааг би харж байна. Тариачны Зөвлөлүүдийн жинхэнэ их хурал ирэх долоо хоногт хуралдах учраас иймэрхүү хэлэлцээ бол хууль ёсны биш ээ” гэж хэлээд: Үүнээс гадна большевикууд та нарын шаардлагыг хэзээ ч биелүүлэхгүй гэдгийг би та нарт урьдчилан сануулах ёстой...” гэв. 

	Түүний үгийг тачигнатал хөхрөлдөн таслав. Чернов үг хэлэх нөхцөлгүйг мэдээд, индрээс бууж, хамаг байдаг нэр хүндээ алдан, хуралдааны танхимаас гарч одов. 

	Арван нэгдүгээр сарын 29 (16)-ны пүрэв гарагт, бүр орой болсон хойно их хурлын онц хуралдаан нээгдлээ. Тун баяр ёслолын байдалтай, хүн бүхний нүүрнээ инээмсэглэл тодорч байлаа. Их хурлын шийдвэрлэлгүй орхисон ажил хэргийн чанартай сүүлчийн асуудлуудыг дор дор нь зүйл дуусгав. Ингэсний дараа зүүн эсерүүдийн ахлагч, буурал сахалт өвгөн Натасон үг хэллээ. Натасон нүдэндээ нулимс гүйлгэнүүлэн байж, чичирсэн хоолойгоор тариачны болон ажилчин, цэргийн депутатуудын “мах цусны холбооны” тухай тайланг уншин сонсголоо. “Холбоо” гэсэн үг бүрийн тоолон танхимынхан алга нижигнүүлэн ташиж байлаа. Натасоны юмаа уншиж дуусахад Смольныйн төлөөлөгчид Улаан гвардийн төлөөлөгчдийг дагалдуулан хүрэлцэж ирснийг Устинов мэдэгдэв. 

	Тэднийг удтал нижигнүүлэн алга ташиж, баярлан хөхөж, хашхиралдан угтаж авлаа. Ажилчин, цэрэг, усан цэргүүд индэрт ээлжлэн гарч их хуралд баяр хүргэж байлаа. 

	Дараа нь Америкийн ажилчны социалист намын төлөөлөгч Борис Рейнштейн үг хэлэв. “Тариачны их хурал, ажилчин цэргийн депутатуудын зөвлөлүүд хоёрын хооронд холбоо тогтоосон өдөр бол хувьсгалын агуу их өдрүүдийн нэг мөн. Энэ тухай мэдээ даян дэлхийд цуурайтан тарж, Парист ч, Лондонд ч, далайн тэртээх алс Нью-Йоркт ч хүрнэ. Энэ холбоо хөдөлмөрчин бүхний зүрх сэтгэлийг баяр баясгалангаар бялхуулна. 

	Агуу их хүсэл санаа ялан дийллээ. Өрнөдийнхөн ба Америк дахин Оросоос, оросын пролетари нараас ямар нэг ер бусын бөгөөд донсолгон догдлуулсан зүйлийг эртнээс нааш хүсэн хүлээж байсан билээ. Дэлхий дахины пролетари нар оросын хувьсгалыг тэр хувьсгалаар одоо хэрэгжин биелж байгаа тэр агуу их үйлсийг аль эртнээс нааш хүлээж байсан билээ гэв. 

	ТГХ-ны дарга Свердловыг баяр хүргэсний дараа, тариачин “Иргэний дайн дууслаа! Нэгдсэн ардчилал мандтугай!” гэж хашхиралдан гадагш тэмүүлцгээв. 

	Гадаа бүр шөнө болчихсон, мөстсөн цасан дээр сар, оддын цайвар толбо тусах аж. Невагийн эргийн дагуу Павловын хорооныхон аяны бүрэн хувцастай жигдрэн жагсжээ. Тэр хорооны үлээвэр хөгжим “Марсельёз” үлээж байлаа. Цэргүүдийн баяр хүргэсэн үгсийн сүртэй цуурайн дор тариачдын төлөөлөгчид жагсаад, хувьсгалт “хөдөлмөрчин олны холбоо мандтугай!” гэж алтан үсгээр цоо шинэхэн оёсон Бүх оросын тариачны депутатуудын Зөвлөлүүдийн гүйцэтгэх хорооны асар том улаан туг дэлгэн намируулав. Хойноос нь бусад тугууд, районы зөвлөлүүдийн туг дагалджээ. 

	Путиловын заводын туг дээр: 

	“Бүх ард түмний ах дүүгийн барилдлагыг тогтоохын тулд бид энэ тугийн өмнө мэхийн сөхөрье!” гэж бичсэн байлаа. 

	Хүрэн улаан гэрлээр шөнийн харанхуйг гэрэлтүүлэгч бамбарууд хаанаас ч юм гарч ирсэн байлаа. Тэдгээр бамбар мөсөн дээр тусан хэдэн мянган талст болон харагдаж гайхан мэлэрсэн үй олон хүний анхаарлыг татан, Фонтанка хавийн эргийн дагуу дуу дуулан хөвөрч яваа олны толгой дээр дүрэлзэн, бадарч байлаа. 

	“Хувьсгалт арми мандтугай! Улаан гварди мандтугай! Тариачид мандтугай!” гэсээр энэхүү их жагсаал бүх хотын дундуур хөврөн цувж явлаа. Тэдэн рүү алтан үсэг бүхий өөр шинэ шинэ улаан туг намируулсан жагсаал зогсоо зайгүй нэмэн нийлсээр байлаа. Бүр бөгтөр болсон хоёр тариачин өвгөн явах бөгөөд нүүрэнд нь хүүхэд адил баярласан байдал илэрчээ. 

	Тэдний нэг нь: “Одоо ч газрыг маань булааж авдаг өнгөрөө вий!” гэж явлаа. 

	Смольныйн ойролцоо, гудамжны хоёр талаар баярлан бахадсан улаан гвардынхан жагсжээ. 

	Хоёр тариачин өвгөний нөгөөх нь: “Би бүр огт ядарсангүй шүү, замын туршид жигүүртэй юм шиг л хийсгэж явлаа шүү...” гэж нэгэндээ хэлж байлаа. 

	Смольныйн гадаа шатан дээр ажилчин, тариачны зуу орчим депутатууд зогсож байлаа. Тэдний барьсан тугууд байшингийн цонхнуудаас тусч байгаа хурц гэрэлд бараантан харагдах ажээ. Тэд их шуурганаар хөдөлсөн далайн давлагаа адил шатаар доош цөмрөн бууж, тариачдыг тэврэн авч, үнсэж байв. Бүх жагсаал хаалга руу нөмрөн орж, баярлалдан шуугьсаар шат өгссөөр... 

	Тэднийг хуралдааны уудам цэлгэр цагаан танхимд бүх ТГХ, Петроградын зөвлөл тэр аяараа, мөн хэдэн зуун сонирхогч хүмүүс хүлээж байлаа. Тэд цөм л болж байгаа түүхэн их цаг үеийн сүр хүчнийг ухамсарлаж байсан учраас байдал туйлын баяр баясгалантай байлаа. 

	Зиновьев тариачны их хуралтай хийсэн хэлэлцээрийг уншин сонсгов. Тэр мэдээг алга нижигнүүлэн бөөн баяр бахдалаар угтан авсан бөгөөд коридорт хөгжим нижигнэн, танхимд их жагсаалын түрүүчийн эгнээ орж ирмэгц тэр баяр бахдалын цуурай, алга ташилт ёстой л ширүүн бороо асгарах адил шаагиад явчхав. Тэргүүлэгчид суудлаасаа босож, тариачны тэргүүлэгчдэд зай тавин тэврэлцэн угтлаа. Тайзны арын цагаан ханан дахь хааны хөрөг байсныг нь хуу татан авсан хоосон жаазны дээр бэхэлсэн хоёр туг их л сүртэй харагдана... 

	Баярын хуралдаан нээгдлээ. Свердловыг баяр хүргэж цөөн үг хэлсний дараа, нүдэндээ шилтэй, үсээ толийтол самнасан, туранхайвтар цайвар царайтай, шинэ Английн багш эмэгтэй гэмээр, Орос орны хамгийн их нэр хүнд, нөлөө бүхий эмэгтэй Мария Спиридонова индэр дээр гарч ирлээ. 

	“... Оросын ажилчин олны өмнө түүхэнд урьд өмнө үзэгдээгүй байсан тийм сайхан төлөв нээгдэж байна. Өнөө үеийг хүртэлх ажилчны хөдөлгөөн цөм л ялагдлаар шувтарч байлаа. Харин одоогийн хөдөлгөөн интернационалын чанартай болсон учраас ялагдашгүй юм! Хувьсгалын галыг унтрааж чадах тийм хүч энэ дэлхийд байхгүй! Хуучин ертөнц сөнөнө. Шинэ ертөнц төрөн гарч байна...” гэлээ. 

	Дараа нь гал цог бадарсан Троцкий босож “Тариачин нөхдөө, тавтай сайхан морилцгоогтун! Та нар энд зочны ёсоор ирээгүй. Харин оросын хувьсгалын тольт зүрх булгилан цохилж байгаа энэхүү байшингийн эздийн ёсоор ирцгээж байна. Одоо энэ танхимд сая сая ажилчны хүсэл зориг хуран цуглаад байна... Эдүгээгээс эхлээд Оросын газар шороо ажилчин, цэрэг, тариачдын холбоо гэдэг ганцхан эзнийг л мэднэ...” гэлээ. 

	Троцкий төв гүрнүүдээс аль хэдийн хүлээн зөвшөөрсөн дайн зогсоох тухай оросын саналыг ойшоон тоомсорлохгүй байгаа холбоотон орнууд (Антант)-ын дипломатуудыг ёжлон егөөдөв. Энэ дайнд шинэ хүн төрөлхтөн төрөн гарч ирж байна. “Бид өөрийн хувьсгалт байр суурин дээрээ баттай зогсохоо эндээс, энэ танхим дотроос орон бүхний хөдөлмөрчдөд батлан тангараглая! Хэрэв бид ялагддаг юм бол өөрийн тугийг сахин хамгаалсаар үхнэ...” гэв. 

	Троцкийн дараа Крыленко фронтын байдлын тухай буюу Духонин Ардын Комиссар нарын Зөвлөлийг эсэргүүцэхээр бэлтгэснийг ярив. “Найрамдалд хүрэх бидний зам дээр хөндөлсөн хэвтэгч этгээдүүдтэй нялганаж байхгүй гэдгийг маань Духонин болон тэдний нэг санаатнууд ойлгог!” гэв. 

	Дыбенко флотын нэрийн өмнөөс хуралд баяр хүргэв. Харин Бүх оросын Төмөр замын ажилчин албан хаагчдын холбооны гүйцэтгэх хорооны гишүүн Крушинский босож: 

	“Энэ үеэс, чин үнэнч бүх социалистуудын холбоо тогтсон энэ мөчөөс авхуулаад төмөр замчдын бүх арми хувьсгалт ардчиллын захиргаанд тэр аяараа орж байна!” гэв. 

	Дараа нь, нулимсаа арай ядан барьж байгаа Луначарский, зүүн эсерүүдээс Прошьян хоёр үг хэлэв. Эцэст нь... Мартов, Горький нарын бүлгүүдээс бүрдсэн интернационалист нэгдсэн социал-демократчуудын өмнөөс Сахарашвили мэдэгдсэн нь: 

	“Бид хувьсгалт бүх ардчиллын холбоо тогтоохын тулд большевикуудаар буулт хийлгэх зорилгоор болон мөн тэдний эвлэршгүй бодлогыг эсэргүүцэж буйнхаа тэмдэг болгож, ТГХ-ноос гарч явсан билээ. Одоо нэгэнт энэ холбоо тогтсон болохоор бид ТГХ-нд байраа дахин эзлэх явдлыг ариун үүргээ гэж үзэж байна... ТГХ-ноос гарч одсон бүхэн одоо эргэн ирвэл зохино гэдгийг бид мэдэгдэх байна!” гэв. 

	Тариачны их хурлын тэргүүлэгч өвгөн тариачин хүндэт Сташков индэрт гарч хурлыг хүндэтгэн дөрвөн зүг мэхийн ёслоод: “Нөхөд өө, оросын шинэ амьдрал, эрх чөлөө амилан босож ирснийг тохиолдуулан та бүхэнд баярын мэндчилгээ өргөн дэвшүүлье!” гэв. 

	Дараа нь Польшийн социал демократуудын нэрийн өмнөөс Бронский, Фабрик заводын хороодын өмнөөс Скрыпник, Салоникт тулалдаж яваа оросын цэргүүдийн өмнөөс Трифонов болон бусад хүн үг хэлж, өөрсдийн хамгийн эрхэм нандин найдвараа биелж буйг нүдээр үзэж байгаа хүмүүсийн сэтгэл зүрхний үгсийг итгэн хэлж байлаа. 

	Доорх тогтоолыг оруулан, санал нэгтэй баталж байх үест бүр шөнө орой болчихсон байлаа. Үүнд: 

	“Бүх оросын тариачны онц их хурал болон Зөвлөлүүдийн гүйцэтгэх хороотой хамсран хуралдсан Бүх оросын Тариачин, Ажилчин, цэргийн депутатуудын Зөвлөлүүдийн ТГХ-ны хуралдаанаас Бүх оросын Ажилчин, цэргийн депутатуудын зөвлөлүүдийн II их хурлаас баталсан найрамдал ба газрын хуулиудыг мөн Бүх оросын зөвлөлүүдийн Төвийн гүйцэтгэх хорооноос баталсан ажилчдаас тавих хяналтын тухай хуулийг тус тус баталсугай. 

	Ажилчин, цэрэг, тариачдын холбоо бол бүх хөдөлмөрчин, мөлжигдөгсдийн ах дүүгийн холбоо мөн гэдэгт ТГХ ба Бүх оросын тариачны их хурлын нэгдсэн хуралдаан хатуу итгэж байгаагаа илэрхийлэхийн хамт, тэдний байлдан олсон засгийн эрхийг бэхжүүлж, өөрийн зүгээс бусад илүү их тэргүүний хөгжилтэй орнуудын хөдөлмөрчин олон түмний гарт засгийн эрх шилжих явдлыг хурдатгахад чиглэсэн хувьсгалт арга хэмжээ бүхнийг авч, түүгээрээ шударга найрамдал, социализмын үйл хэргийг туйлбартай явуулж чадна...” гэжээ.

	 


ХЭВЛЭЛИЙН ГАЗРААС ХАВСАРГАСАН ХОЙНОХ ҮГ

	Америкийн зохиолч, коммунист Жон Ридийн “Дэлхийг донсолгосон арван өдөр” гэдэг энэ ном 1919 онд АНУ-д хэвлэгдэж, СССР-т анх удаа 1923 онд орос хэл дээр гарсан юм155. Энэ номыг В И. Ленин америк хэвлэлд зориулан бичсэн удиртгал үгэндээ их өндрөөр үнэлсэн юм. Энэ номд ард нийтийн хувьсгал болох октябрийн социалист хувьсгалыг үнэн зөвөөр тусгаж, ард түмний түүхт бүтээлийг тэрчлэн ажилчин анги тариачид, цэрэг олон түмний хүсэл зоригийг илэрхийлэгч большевикуудын агуу их ролийг хурц тодорхой харуулжээ. 

	Октябрийн агуу их хувьсгал хүн төрөлхтний түүхэнд хосгүй хувьсгал болсон билээ. Энэ хувьсгалыг зоригжуулагч, жолоодогч, зохион байгуулагч нь большевикуудын нам, түүний Ленинээр толгойлуулсан Төв хороо байлаа. 

	Манай нам, түүний жолоодогч Ленин хувьсгалын бүх явц, түүнд тохиолдож болзошгүй бүхий л ээдрээ, тэр хувьсгал дахь хувьсгалт олон түмэн, тэдэнд дайсагнагч, анги намуудын төрх байдлыг мэргэнээр урьдчилан харж байсан билээ. Бослого удирдах байгууллага болох Большевикуудын Намын Төв Хороо, Улс төрийн товчоо, тэрчлэн Петроградын зөвлөл, бослого удирдах түүний шуурхай төв болох Хувьсгалт цэргийн хорооны бүхий л үйл ажиллагаа нь Лениний үзэл санаагаар нэвтэрхий байлаа. 

	Пролетарийн хувьсгалын хүчин чадал болон Орос оронд түүний ялах бололцоонд итгэхгүй байсан оппортунистуудыг эсэргүүцсэн хатуу ширүүн тэмцлийн дотор Лениний үзэл санаа амьдралынхаа замыг өөртөө тавьсан билээ. Энэ оппортунист буун өгөгчид нэг бол ард түмний зэвсэгт бослого гаргах Лениний тактик төлөвлөгөөг шууд эсэргүүцэн тэмцэж, үгүй бол бослогын үзэл санааг ам хэл дээрээ зөвшөөрч, ажил хэрэг дээрээ бослогыг бүтэлгүй болгох тавилан бүхий тийм тактик төлөвлөгөөг хэрэгжүүлэх саналыг тавьж байв. 

	Бослого гарахын урьдхан талд (9, 10) дугаар сард В. И. Лениний бичсэн бөгөөд хувьсгалын лагерь түүний дайсны лагерь хоёрын бодит нөхцөл байдлыг нарийн чанд цэгнэн үзэх явдлыг дээр үндэс болгон ард түмний ялалтад гүнээ бишрэн итгэх үзлээр нэвчсэн бүх захидал өгүүлэл нь хувьсгалын эгзэгтэй цагт дайсны өмнө зэвсгээ тавьж өгөхөд бэлхэн байдаг бүх аймхай хулчгар, урвагч этгээдийг зад илчлэн, үхтэл нь шоолжээ. 

	Есдүгээр сарын 29-нд бичсэн “Хямрал боловсров” гэдэг өгүүлэлдээ Ленин большевикуудын намын Төв Хорооны гишүүн Зиновьев, Каменев, Троцкий ба намын удирдлага дахь тэдний талын бүлгийнхний баримталж байсан үзлийг зад шүүмжилжээ. Урьдчилан парламентад большевикууд оролцох нь чухал гэж хамгаалан зүтгэж, тэгснээрээ хувьсгалын хүчийг үзэл суртлын хувьд зэвсэггүй болгож, бослого бэлтгэх явдлаас хөндийрүүлж байсан Зиновьев, Каменев нарын үзлийг Ленин эрс тэс зад шүүмжилсэн юм. “Зөвлөлүүдийн их хурлыг хүлээхийн төлөө, засгийн эрхийг нэн даруй авахын эсрэг”, “хойшлуулшгүй шийдвэрлэх тулгарсан практик зорилтын хувьд ээлжнээ тавигдаад байсан зэвсэгт бослогыг нэн даруй эхлэхийн эсрэг” тэмцэж байсан зүтгэлтнүүд, түүний дотор ялангуяа Троцкийн буруу болохыг Ленин уудлан илчилж байв. 

	Ленин “Энэхүү урсгал буюу саналыг давах хэрэгтэй. 

	Тэгэхгүй бол большевикууд өөрсдийгөө үүрд бузарлаж, нам гэж байхаа болих болно. 

	Учир нь ийм эгзгийг зүгээр өнгөрөөж, зөвлөлүүдийн их хурлыг “хүлээх” нь шал мангуу явдал буюу тэр аяараа урвалт болно... 

	Зөвлөлүүдийн их хурлыг “хүлээнэ” гэдэг бол... хэдэн долоо хоног алдана гэсэн үг. Гэтэл одоо долоо хоног битгий хэл, нэг өдөр ч гэсэн бүхнийг шийдэж байна. Засгийн эрхийг одоо авалгүй, ТГХ-нд хий хоосон чалчилдан, “байгууллагын (Зөвлөлийн) төлөө тэмцлээр”, “их хурлын төлөө тэмцлээр”, хязгаарлан, “хүлээх” гэдэг бол хувьсгалыг хөнөөнө гэсэн үг ээ” (зохиолын 26 дугаар боть 60—61 дүгээр талд) гэж Ленин хилэгнэн бичиж байжээ. 

	ТГХ-ны дотоодод буун өгөгчдийн эсрэг Лениний явуулсан шаргуу тэмцэл нь бүрэн дүүрэн амжилт олж шувтарсан билээ. Бослого гарах нь гарцаагүй, гарах цаг нь бүрнээ боловсорсон гэдгийг зөвшөөрөн хүлээж, үүнийг практик үйл ажиллагаандаа удирдлага болгохыг намын бүх байгууллагад санамж болгосон тогтоолыг Төв Хороо Лениний тавьсан цаг үеийн байдлын тухай илтгэлийн дагуу 10 дугаар сарын 10-нд батлан гаргав. Энэ тогтоолыг Зиновьев, Каменев хоёр батлахыг эсэрцэн саналаа өгөв. Троцкий урьдынхаа үзлийг баримтлан Зөвлөлүүдийн II их хурлыг нээхийн өмнө бослогыг эхлэхгүй байх санал тавьсан нь боловсорчхоод байгаа бослогыг хэрэг дээрээ удаашруулан сунжруулж, дайсанд бослогын өдрийг мэдэгдсэн хэрэг байлаа. 

	Троцкий энэ үзлээ Петроградын зөвлөлийн аравдугаар сарын 23-ны бүгд хурал дээр мөн тодорхойлон ярьсан билээ. Жон Рид номдоо Троцкийн хэлсэн энэ үгийг ингэж дамжуулж буй, үүнд: Большевикууд бослого гаргахаар зэхэж байна уу гэсэн асуултад Троцкий хариулахдаа: 

	“Засгийн эргэлтийг Бүх оросын их хурал хийх болно... Бүх ард түмний зохион байгуулалттай эрх чөлөөнд тулгуурлагч засгийн эрхийг Бүх оросын их хурал гартаа авна гэж бид найдаж байна” гэжээ. 

	Хувьсгалыг хөнөөх аюултай энэ тактикийг Ленин эрс шийдвэртэй эсэргүүцэн тэмцэж, аравдугаар сарын 24-ний орой ТХ-ны гишүүдэд бичсэн захидалдаа чухам юу ч болдог байлаа гэсэн өнөө орой л өнөө шөнө л засгийн газрыг баривчилж, засгийн эрхийг мөн тэр даруй гартаа авах хэрэгтэй гэж махран өгүүлж байлаа. “Хүлээж болохгүй! Бүгдийг алдаж болзошгүй! Өнөөдөр ялж болох (өнөөдөр бүр лав ялна) юмыг өнгөрүүлчихвэл түүх хувьсгалчдыг хүлцэн уучлахгүй. Маргааш болоход олон юм, хамаг юмыг алдах осол учирна. Өнөөдөр засгийн эрхийг авахдаа, бид түүнийг зөвлөлүүдийг эсэргүүцэхийн тулд биш, харин түүний тулд л авах болно... аравдугаар сарын 25-ны яаж ч болзошгүй саналыг хүлээх нь мөхөл буюу албан ёсны хэнээрхэл болох сон билээ. Ард түмэн иймэрхүү асуудлыг санал хураалтаар биш, харин хүчээр шийдвэрлэх эрхтэй, тэгэх ч үүрэгтэй юм. Ард түмэн хувьсгалын эгзэгтэй цаг үед төлөөлөгчдөө илгээх эрхтэй, тэгэх ч үүрэгтэй юм... Харин, хүлээлгэх ёсгүй” (Зохиолын 26 дугаар боть 203, 204-р талд) гэжээ. 

	Ленин аравдугаар сарын 24-25-ны шөнө Смольныйд ирмэгцээ бослогыг удирдах бүхий л шижмийг гартаа авчээ. Аравдугаар сарын 25-ны шөнө Смольныйд Ленин дээр улаан гвардийн отрядуудын дарга — хэдэн арван ажилчин, цэрэг, мөн холбоочид, район, заводынхны болон цэргийн ангийнхны төлөөлөгчид хүрэлцэн иржээ. Тэд цөм Ленинээс яв цав заалт авчээ. Хувьсгалт цэргийн хорооны ажил хачин гойд далайцтай болж Лениний оргилуулан ундруулсан хувьсгалт санаачилга ба ажилчин, тариачдын биеэ даасан үйл ажиллагаанд бат тулгуурлаж авчээ. 

	Лениний суут мэргэн тактик ялав. 

	Лениний яндан ширгээж баршгүй хүчин чадлын эх ундарга нь оюун ухааны ба онолын агуу их хүчин чадлыг зохион байгуулалтын суут мэргэн авьяас билигтэй хосолж байсанд оршиж байлаа. Намын Төв Хороо ба хувьсгалт цэргийн хорооноос бослого удирдах бүх ажлаа Лениний боловсруулсан, ес, аравдугаар сарын тактикийн захидлуудаа илэрхийлсэн тэр төлөвлөгөөтэй нь яв цав нийлүүлэн явуулжээ. 

	Жон Рид Ленинийг ер бусын жолоодогч гэж нэрлэжээ. Тиймээ Ленин бол үнэхээр ер бусын жолоодогч байсан юм. Баруун европын маягийн социал-демократ жолоодогчдын хэвшил болсон өнгөцхөн хуурамч чанар Ленинд харш гаж зүйл байлаа. Ленин бол ер бусын энгийн төлөв хүн байсан атлаа, өөрийн бүхий л үйл ажиллагаа, бодол сэтгэлгээндээ ер бусын цэцэн мэргэн суут хүн байлаа. Жон Ридийн бичсэнээр: "Ленин бол хамгийн хэцүү нарийн төвөгтэй санаа бодлыг хамгийн энгийн жир үгээр илэрхийлэн гаргах, ухаан санааны хамгийн зоримог шийдэмгий чанарыг нэвтэрхий мэргэн, уян хатан байдалтай хослох замаар тодорхой нөхцөл байдалд гүн гүнзгий дүн шинжилгээ өгч чадах чадварыг" эзэмшиж байлаа. Агуу их Лениний энэ бүх чанар нь ард түмнийг түүх бүтээгчид гэж үзэн, цогцлон байгуулах бүтээлч хүчинд нь хязгааргүй итгэдэг байсан олон түмэн ардтайгаа туйлын нягт холбоотой байсан явдал дээр үндэслэж байлаа. 

	Ленин ард түмний бослого ялсны дараа аравдугаар сарын 25-ны өдөр, Петроградын Зөвлөлийн бүгд хурал дээр хэлсэн эхний үгэндээ ард түмний хийсэн ялалтын баттайд хязгааргүй итгэж байгаагаа илэрхийлээд шинэ Зөвлөлт Орос орны ирээдүйг хурц соргог харан, большевикууд, ажилчин анги, өргөн олон ард түмний өмнө зогсож байгаа пролетарийн социалист төр байгуулах, өөрийн оронд социализмын ялалтыг хангах тэр түүхт зорилтыг энгийн бөгөөд яруу тодоор томьёолон заасан юм. 

	Большевикуудын энэхүү эрүүл саруул өөдрөг үзлийг Троцкий зөвлөлүүдийн II их хурал дээр хийсэн хэтийн төлөвлөгөөгүй, бохирон сөгдсөн мэдэгдлээрээ эсэргүүцэж байлаа. Их хурал дээр Троцкийн хэлсэн үгийн энэ хэсгийг Жон Рид номдоо ингэж гаргасан Үүнд: “... Хэрэв европыг хойшид ч империалист хөрөнгөтнүүд толгойлсоор байх юм бол оросын хувьсгал тэртэй тэргүй гарцаагүй мөхнө... Нэг бол Оросын хувьсгал Европт хувьсгалт хөдөлгөөнийг оргилуулна, үгүй бол Европын гүрнүүд Оросын хувьсгалыг багалзуурдана. Энэ хоёрын л нэг” гэсэн билээ. 

	Троцкийн энэ үзэл Орос орны ялсан пролетари нарт хөдөлмөрчин тариачдын үзүүлэх хувьсгалт дэмжлэгт, мөн тариачин олон түмнийг хойноосоо дагуулж пролетари нарын авьяас чадварт үл итгэснээс үндэслэн гарч иржээ. Энэ үзэл бүр 1905 онд түүнийг дэвшүүлэн тавьсан “үргэлжилсэн хувьсгалын” меньшевик онолыг нь илэрхийлэгдэж байлаа. Энэ бол “Европын гол гол оронд пролетари нар засгийн эрхийг байлдан авах хүртэл нэг оронд социалист хувьсгал ялах боломжгүй юм” гэж баталсан онол байлаа. Троцкий Октябрийн хувьсгалаас өмнөхөн бичсэн “найрамдлын программ” гэсэн товхимолдоо “Германд хувьсгал ялаагүй байхад Орост ч юм уу, Англид, эсгүүл тэдэнд нь гараагүй байхад Германд хувьсгал ялна гэдэг бол санашгүй хэрэг” гэж бичсэн билээ. Европын гол гол оронд пролетари нар нэг зэрэг ялсан цагт л социалист хувьсгал ялах боломжтой юм гэсэн тэр санаагаа Троцкий аравдугаар сарын 17-нд Жон Ридийн сурвалжлан асуухад нь мөн илэрхийлжээ. Троцкий ирээдүйн засгийн газрын гадаад бодлогын талаар ярихдаа: “энэ дайны төгсгөлд би европыг дипломатууд бус, харин пролетари нар өөрчлөн байгуулсан байхыг нь үзнэ. Европын холбооны бүгд найрамдах улсууд, Европын нэгдсэн холбоотнууд... тогтсон байх болно” гэж байжээ. Энд Троцкий нэг оронд социализм ялах тухай пролетарийн хувьсгалын Лениний онолыг эсэргүүцэн “үргэлжилсэн хувьсгалын” ялагдангуй онолоосоо гарч ирсэн Европын нэгдсэн холбоонуудын лоозонгоо сөргүүлэн тавьсан юм. 

	Түүхт үйл явдлын няцаагдашгүй зүй тогтоол нь буун өгөгч бодлогын төлөөлөгчдийг заримдаа итгэн үнэмшсэнээс нь тэс ондоогоор ярих, ажиллах болгож байлаа. Бослогын үед Троцкий ингэхээс аргагүй болсон бөгөөд Петроградын Зөвлөлийн даргын хувьд хувьсгалын бодит явцын хүчинд автан, бослогын Ленинч тактикийг явуулах хэрэгтэй болжээ. Петроградын Зөвлөлийн аравдугаар сарын 25-ны хуралдаан дээр боссон ард түмний ялалтын өмнө нүүр учран тулгарсан Троцкий бослогын ялсан тухай бүгд хурал дээр мэдэгдэж байгаа явдал Бүх Оросын Зөвлөлүүдийн хүсэл зоригийг урьдаас дур мэдэн шийдвэрлэж байна гэж суудлаасаа зэвүүцэн хашхирсан нэг хүний үгэнд “Зөвлөлүүдийн их хурлын хүсэл зориг Петроградын ажилчин, цэргүүдийн бослогын асар их үйл явдлаар урьдчилан шийдвэрлэгдсэн болно” гэж Лениний тактикийн үзэл амьсгалаар хариулахаас өөр аргагүй байжээ. Троцкий аравдугаар сарын 29-нд Петроградын Зөвлөлийн бүгд хурал дээр хоёрхон хоногийн өмнө хэлж байсныхаа тэс эсрэг юм хэлэхээс аргагүй болжээ. 

	Гэхдээ түүхт үйл явдлын зүй тогтоол нь орос оронд социалист хувьсгал, социализм ялах бололцоотойг зарчмын хувьд үгүйсгэж хөрөнгөтний парламентын бүгд найрамдах засаг тогтоохын төлөө зогсож байсан Троцкий, түүнийг тууштай дагалдагчид болон бусад буун өгөгчдийн оппортунист төрх байдлыг уг чанараар нь өөрчилж чадах ч үгүй байлаа. Нам улсын доторх тэдний цааш цаашдын зам нь зөвлөлт төрийг байгуулах ба ЗСБНХУ социалист нийгэм байгуулах Ленинч жанжин шугамыг байнга итгэл эвдэн эсэргүүцэн тэмцэх явдлаар тодорхойлогдож байлаа. Тэд Брестийн найрамдлын хэлэлцээрийн үед урвагч бодлого баримталж, шинэ эдийн засгийн бодлогын үндсэн дээр социализм байгуулах Лениний шугамын эсрэг зальхай дайралт хийн, улс орныг социалист ёсоор үйлдвэржүүлэх, хөдөө аж ахуйг хоршоолох Лениний шугамыг тууштай явуулж байсан Төв хороог гүтгэн дайрч байлаа. Тасралтгүй хийсэн тэр тэмцлийн үр дүнд Лениний жанжин шугамыг эсэргүүцсэн оппозиц буун өгөгч бүлгийнхэн ба фракцынхан намаас бүрмөсөн тасран салж, зөвлөлтийн эсрэг байр сууринд шилжин оржээ. 

	Жон Рид номдоо зохих материал цуглуулах, түүнийгээ утга учрыг тогтоон тодорхойлох талаар ажиллах хэрэгтэй болсон үеийнхээ тэрхүү бодит нөхцөлийнхөө улмаас болоод зэвсэгт бослогыг бэлтгэх, мөн зэвсэгт бослогын үеийн большевикуудын намын төвийн үйл ажиллагааг зохих ёсоор нарийн тодорхой ул үндэстэй судалж чадаагүй юм. Учир нь бослогыг ялах хүртэл большевикуудын нам ба Лениний үйл ажиллагаа нууц далд байдалд явагдаж байсан билээ. Ийм учир уг номын дотор Ленин ба түүний ойр дотнын хамтран зүтгэгчдээс буун өгөгчдийн эсрэг, Троцкийн тактик шугамын эсрэг явуулсан тэр шургуу тэмцэл хангалттай тусгагдаж чадаагүй нь аргагүй юм. Энэ явдал ч Октябрийн хувьсгалын анхны өдрүүдэд Троцкийн хэлсэн үгнүүд дэх зөрчилтэй байдлыг олж харахад зохиогчид саад болжээ. 

	“Большевикууд засгийн эрхийг гурав хоногоос цааш барьж чадна гэсэн бодлыг Ленин, Троцкий хоёр болон Петроградын ажилчин, жирийн цэргүүдээс өөр хэн ч байсан зөвшөөрөхгүй байж болох юм” гэсэн Ридийн нотолгоо бол алдаа мадагтай юм. Лениний хамтаар Төв хороо, мөн орон нутгийн большевик байгууллагууд дийлэнх олонхоороо хийсэн ялалтынхаа бат бэхэд итгэл төгс байсан юм. Гагцхүү меньшевик, эсерүүдийн дампуурсан намууд, эрх мэдлээ алдсан мөлжигч ангиудын төлөөлөгчид, большевикуудын намын дотоод дахь цөөн тооны буун өгөгч тэдний дагалдагчид л ялгуусан хувьсгалыг гарцаагүй мөхнө гэж “ёрлож” байсан юм. 

	Троцкийн тухайд гэвэл чухамдаа энэ үед л бүх оросын зөвлөлүүдийн их хурал дээр Орост болсон хувьсгалын хувь заяаны тухай арчаагүй гутран унасан үзэл нэвт шувт шингэсэн үгсээ хэлж байсан юм. Зэвсэгт бослогын тухай шийдвэрийг намын Төв Хорооноос гаргасан байдлыг тус номд тусгасан нь түүхт үнэн байдалтай тохирохгүй байна “Энэ номын 53 дахь талд бичсэн зүйл ба түүнд хийсэн хавсралтыг үз!” 

	Энэ номын доторх эдгээр дутагдал болон өөр бусад оновчтой бус зүйлс нь зарчмын чанартай бус бөгөөд агуу их октябрийн хувьсгалын үнэний тухай хүүрнэсэн утга зохиолын баримт бичиг болох Жон Ридийн энэхүү номын зарчмын үнэлэлтэд толбо суулгаж чадахгүй болно. Зохиолч бол бослогын ил удирдлагын төвийн шуурхай үйл ажиллагаа, боссон ард түмний баатарлал, эрэлхэг зориг, хувьсгалт бүтээлч ажиллагаанд илрэлээ олсон Лениний ба большевикуудын намын үзэл санаанд зоригжсон хүн байлаа. Чухамдаа энэ учир явдал л цогтой хувьсгалч, авьяаслаг зохиолчийн хурц соргог нүдээр өөрийн өмнө дэлгэгдсэн хувьсгалт үйл явдлын хамаг нандин чанарт нь нэвтрэн орж, тэдгээрийн түүхт гүн гүнзгий утга санааг ухааран ойлгох бололцоог зохиогчид олгожээ. Чухамдаа үүнд л Лениний үнэлснээр “Пролетарийн хувьсгал гэдэг юу юм, пролетарийн диктатур гэдэг юу юм гэдгийг ойлгоход нэн чухал тэдгээр үйл явдлыг үнэн зөв бөгөөд ер бусын амьд бодитой гаргасанд” л номын үндсэн гол сайн тал нь оршиж байгаа юм. 

	Жон Ридээс энэ номоо зориулсан Орос дахь Октябрийн ардын хувьсгалын тухай агуу их үнэн явдал Америкийн болон бусад орны империалистуудын зүрх сэтгэлд таалагдаагүй билээ. Тэд өөрийнхөө хэвлэлд большевикуудыг болон орос орон дахь Зөвлөлт байгууллыг шившигтэйгээр гүтгэн, Оросын ажилчин тариачин, цэргийн зориг баатарлал болон хувьсгалт гарамгай үйл ажиллагааны дуурайлаас мөлжин байгаа олон түмнийхээ анхаарлыг хөндийрүүлэхийг чармайн оролдож ирсэн юм. Тэд Жон Ридийн цуглуулсан материалыг хураан авахыг оролдож, мөн номын бичмэл эхийг булаан авч үгүй хийхийн тулд хэвлэлийн газрын конторуудыг балмад этгээдүүдээр зургаан ч удаа дайруулан оролдож үзсэн билээ. 

	Гэвч Жон Ридийн “Дэлхийг донсолгосон арван өдөр” гэдэг энэ ном бүхий л саад бэрхшээлийг туулан давж, АНУ-д 1919 онд хэвлэгдэн гарсан билээ. Энэ бол хүн төрөлхтний түүхэнд шинэ эрин үе пролетарийн хувьсгалын эрин үеийн эхлэлийг тавьсан оросын ялгуусан социалист хувьсгалын тухай үнэнийг бүх хүн төрөлхтөнд уламжлан өгсөн дэлхийн утга зохиолын анхны зохиол болно.

	 


А. ВИЛЬЯМС : ЖОН РИДИЙН НАМТАР 

	Колчакийн армид зориулсан цэргийн хэрэглэл ачихаас ажилчид анх удаа татгалзсан Америкийн анхны хот бол Номхон дөлгөөн далайн эрэгт орших Портленд хот юм. Энэ хотод 1887 оны аравдугаар сарын 22-нд Жон Рид төржээ. 

	Эцэг нь, Америкийн өрнөд хэсгийн тухай өгүүллүүддээ Жек Лондоны дүрслэн өгүүлсэн тэр хүмүүсийн адил тийм гүжирмэг, түс тас, шулуун шударга зантай тэр ахмад хүмүүсийн нэгэн байлаа. Тэрээр хурц сэргэлэн ухаантай, зусар бялдуучлал, хуурамч занг үзэн яддаг хүн байв. Нөлөө бүхий баян хүмүүсийн ивээлд сөгдөн дагах биш, харин тэдний эсрэг тэмцэж трестүүд аварга том найман хөлт наймалзганын адил ой мод болон штатуудын бусад байгалийн баялгийг сарвуундаа хумин авсан тэр үед тэдэнтэй зад үзэлцэн тэмцэлдэж байлаа. Түүнийг удаа дараалан хавчиж, занчин балбаж, алба ажлаас удаа дараалан халж байлаа. 

	Гэвч тэр хүн дайсны урд нэг ч удаа сөгдөөгүй юм. 

	Ийнхүү Жон Рид эцгээсээ сайхан уламжлал яс цусанд нь шингэсэн тэмцэгч угийн зан, тэргүүн зэргийн оюун ухаан, зоригтой, эрэлхэг үзэл санааг шингээн авч хоцорсон юм. Жон Ридийн гялалзсан авьяас билиг нь бүр эрт илэрсэн бөгөөд дунд сургууль төгсмөгц нь Америкийн алдарт Гарвардыи их сургуульд суралцуулахаар илгээжээ. Ер нь нефтийн вангууд, нүүрсний баронууд, ган болдын том эзэд хөвгүүдээ суралцуулахаар төлөв энэ сургуульд ирүүлдэг байв. Тэр баячууд хөвгүүдээ 4 жил биеийн тамир спортоор оролдож, гоёл цэнгэлийн дотор жарган “алагчлан үздэггүй шинжлэх ухааныг алагчлан үзэлгүй судлаад” ирэхдээ Радикализмын өчүүхэн ч болов дайралтаас туйлаас чөлөөт зүрх сэтгэлтэй хэвээр ирнэ гэдгийг гоц сайхан мэддэг байлаа. Чухамхүү тийм л аргаар дунд ба их сургуулиудад хэдэн арван мянган америк охид хөвгүүд, оршин бүхий журам дэглэмийг хамгаалагчид, харгислалын цагаан гвардынхан болж хувирдаг билээ. Жон Рид Гарвардын их сургуульд дөрвөн жил суралцахдаа өөрийн суу билэг, авьяас чадварын ачаар бүгдийн хайр талархлыг татаж чаджээ. Жон Рид баячуул, эрх ямбатан ангийнхны залуу үр ач нартай өдөр болгон учирч байжээ. Жон Рид нийгмийн ухааны судлалын хатуу итгэлт багш нарын хэт давсалсан лекцүүдийг сонсож байлаа. Жон Рид тэнд бас капитализмын дээд номч-улс төрийн эдийн засгийн ухааны профессоруудын номлолыг сонсож байв. Гэгээд энэ нь ноёлогч ангийн төлөөлөгчдийн түшиг тулгуурын чухамдаа л зүрхэн тус газар нь социалист клуб байгуулах явдлаар шувтарчээ. Энэ бол эрдэмт мунхгуудын улаан нүүр лүү цохисон цохилт байлаа. Дарга нар нь энэ бол зүгээр л хүүхдийн дүрсгүйтэл байх гэсэн санаагаар өөрсдийгөө тайтгаруулж байжээ. “Сургуулийн босгоор гарч, амьдралын өргөн тавцан дээр гармагц түүний энэ радикализм нь арилна гайгүй” гэж тэд ярилцаж байжээ. 

	Жон Рид, шинжлэх ухааны зохих мэдлэг эзэмшин, эрдмийн зэрэг авч, амьдралын өргөн замд орж, үнэмшимгүй ахархан богино хугацаанд өргөн дэлхийгээр аялжээ. Амьдралыг хайрлан дурлах хайр, эрчим зориг, хурц ухаанаараа түүгээр аялсан ажээ. Бүр их сургуульд байхдаа Campoon “Шоологч” гэдэг шог хуудсыг хянан засварлаж гаргаж байх үедээ их авьяаст хурц ухаантан болохоо харуулж байжээ. Тэр цагаас авхуулан шүлэг, өгүүлэл, драмыг дараалан бичиж эхэлжээ. Хэвлэлийнхэн түүнд ийм тийм юм бичиж өгөөч гэж захиалгаар даран зурагт сэтгүүл зогсоо зайгүй түүнд хэмээс их мөнгө төлж, томоохон сонинууд түүнд гадаад орнуудын амьдралын хамгийн чухал үйл явдлын тойм бичиж өгөхийг гуйн захиалдаг болжээ. Ийнхүү Жон Рид ертөнцийн газар орноор аялагч болж хувирчээ. Орчин үеийн байдлыг мэдье гэж хүссэн хүн Жон Ридийн бичсэнийг л уншаад байхад хангалттай болох байлаа. Учир нь хаана ямар юм болж байгааг тэр салхич шувуун адил заавал ч үгүй сонсгодог байлаа. 

	Петерсонд гарсан нэхмэлийн ажилчдын ажил хаялт хувьсгалт шуурга болон хувирахад Жон Рид хамгийн гүн дунд нь явж байв. 

	Колорадод Рокфеллерын боолууд бороохой шийдэм, винтовоор зэвсэглэсэн харгалзагч манаануудыг үл тоомсорлон ажлаа хаян, эргэж очихоос татгалзаж байхад Жон Рид тэр үймээн гаргагчидтай зүрх санаагаараа нийлэн нэгдэж байжээ. 

	Мексикт, боолчлогдсон тариачид (пеончууд) үймээн тэмцэлд босон Виллын удирдлагаар Капитоли тийш хөдлөхөд Жон Рид морь унан тэдэнтэй хамт явж байжээ. 

	Энэ сүүлийн гавьяаны нь тухай тэмдэглэл “Метрополитен” гэдэг сэтгүүлд, хожим нь “Хувьсгалт Мексик” гэдэг номд гарсан билээ. Жон Рид “Эргэн тойрон сүрлэг том кактус мод, Испанийн шилмүүст модоор хаацайлагдсан нүд алдам цөл, час улаан уулсыг уянгын хэлбэрээр дүрслэн бичжээ. 

	Нүд алдам хязгааргүй өргөн тал, ялангуяа помещикууд, католик сүм хийдэд хайр найргүй мөлжигдөгч тэндхийн оршин суугчид Жон Ридийн зүрх сэтгэлийг эзэмджээ. Тэд чөлөөлөгч армитайгаа нэгдэхийг эрмэлзэн уулсын ам хөндийгөөс мал сүргээ хэрхэн туусаар тосож очдог байсныг, буудалласан газраа үдэш орой түүдэг галын дэргэд өөрсдийнхөө дууг хэрхэн уянгалуулан дуулдаг байсныг нь, уранхай нооронхой, хөл нүцгэн, өлөн хоосон, хөрж даарснаа үл тоон эрх чөлөө, газар олж авахын төлөөнөө хэчнээн шургуу тэмцдэг байсны нь Жон Рид дүрслэн бичжээ. 

	Империалист дайн дүрэлзэхэд Жон Рид их буу нүргэлж байгаа газар болгонд: Францад ч, Германд ч, Италид ч, Туркт ч, Балканд ч, энд Орост ч хүртэл явж байлаа. Жон Рид хаант засгийн түшмэлүүдийг уудлан илчилснийхээ улмаас, еврей нарыг түйвэргэн хядах байгууллагад тэр түшмэлүүдийн оролцож байсан тухай материал цуглуулсныхаа улмаас суут уран зурагч Бордмай Робинсоны хамт харгис цагдаа нарт баривчлагдаж байсан билээ. Гэвч Жон Рид хооронд нь яс хаях буюу, азтай тохиолдол, хурц ухаант самбааныхаа ачаар тэдний савраас хэзээ ямагт мултран гарч дөнгөөд тэднийг элэглэн шоолж, балмад явдлыг нь дайран бичиж байлаа. 

	Аюулаас тэр хэзээ ч айн саатаж байсангүй. Энэ бол түүний төрөлх зан нь байлаа. Жон Рид дайны галын хоригтой бүс, окопуудын тэргүүн шугамд хэзээний л хүрчихсэн байдаг байв. 

	1917 оны 9 дүгээр сард Жон Рид, Борис Рейнштейн хоёртой Ригийн фронт дээр очсон маань санаанд ив илхэн байна! Германы их буу Вендений зүүн этгээдэд байсан тосгон руу галлаж байх үес бидний машин Вендений зүг урагшаа хөдөлж билээ. Гэтэл гэв гэнэт энэ бяцхан тосгон Жон Ридэд дэлхий дээрх хамгийн сонирхолтой газар болж хувирсан билээ! Жон Рид биднийг тийшээ очъё гэж шамдан шаардав. Бид тийшээ тун болгоомжтой дөхөж байтал гэнэт бидний ард асар том сум тэсэрч, бидний дөнгөж явж өнгөрсөн замын хэсэг маань утаа, тоос болон бөөн хар юм агаарт дэгдэв. 

	Бид айсандаа болж бие биеэсээ шүүрэн авсан бөгөөд гэтэл хэдхэн мөчийн дараа Жон Рид бүр баяр хөөр болчихсон байлаа. Түүний зан төрхийнх нь ямар нэг далдын хүсэл ханасан бололтой байлаа. 

	Жон Рид ингэж нэгэн ер бусын адал байдлаас нөгөө рүү шилжин, бүх дэлхийгээр, бүх улс орноор, бүх фронтоор аялан явдаг байсан ажээ. Харин Жон Рид бол адал сонин явдлыг жирийн л нэг эрэгч, жуулчин сэтгүүлч, хүмүүсийн зовлон гамшгийг сэтгэл түвдэлгүй ажиглагч, хөндлөнгөөс харагч хүн байгаагүй юм. Харин ч тэдний зовлон зүдүүр бол түүний зовлон, түүний зовлон зүдүүр байв. Энэ бүх эмх замбараагүй байдал, бузар булай явдал, зовлон гуниг, цус урсгалт нь түүний чин шударга чанар, зарчимт сэтгэлийг нь доромжилж байжээ. Энэ бүх гай гамшгийг хожим нь үндэс ёроолоор нь суга татан авч хаяхын тулд түүний ул үндсэнд нь хүрэхийг махран чармайж байлаа. 

	Ингээд Жон Рид аяллаасаа Нью-Йоркт амрахын тул бус, харин шинэ ажил, ухуулга хийхээр эргэж ирсэн билээ. 

	Жон Рид Мексикээс эргэж ирээд “Мексикт ч үймээн самуун, эмх замбараагүй явдал гарч байна. Гэвч энэ бүхний хариуцлага газаргүй тариачид дээр буухгүй, харин алт мөнгө, зэр зэвсэг илгээгч, үймээн дэгдээгчид дээр, өөрөөр хэлбэл Америк, английн нефтийн хоорондоо өрсөлдөгч компаниуд дээр бууна” гэж бичсэн билээ. 

	Жон Рид Нью-Йоркийн хамгийн том танхим болох Madtson Square-g

	“Петерсоны пролетари нараас капиталтай хийсэн тулалдаан” гэдэг лут том драмын тоглолт зохион байгуулахын тулд Петерсоноос буцжээ. 

	Аймшигтайгаараа Сибирьд болсон Ленийн буудлагыг зарим талаар давж гарсан Лудло дахь цээрлүүлэлтийг өгүүлэхээр Жон Рид Колорадоос буцаж иржээ. Уурхайчдыг орон гэрээс нь хэрхэн хөөн зайлуулсан, тэд майханд хэрхэн толгой хоргодож байсан, тэдгээр майхныг керосиноор шүршин галдаад, гал түймрээс амь тэвдэн зугтсан ажилчдыг цэргүүд хэрхэн хядсан, олон арван эмэгтэйчүүл хүүхдүүд галд шазран түлэгдэж үхсэн тухайг тэр өгүүлжээ. Жон Рид саятнуудын эзэн-Рокфеллерт хандаж: “Энэ чинь та нарын уурхай, энэ чинь та нарын хөлсний зандалчид, цэргүүд шүү дээ. Та нар бол яргалаачид” гэж хэлжээ. 

	Жон Рид тулалдааны талбараас буцаж ирэхдээ дайтаж бүхий хоёр талын аль нэгний хэрцгий догшны тухай хий хоосон донгосохоор эргэж ирж байсангүй. Харин хоорондоо дайсагналдагч империализмын зохион байгуулсан цуст яргалаан, тэр аяараа хэрцгий догшин явдал болох дайныг зүхэн хилэгнэж ирдэг байлаа. Өөрийн бичсэн аль шилдэг өгүүллийг үнэ хөлсгүй өгч хэвлүүлдэг байсан: “Либерейтори” («Чөлөөлөгч») гэдэг Хувьсгалт радикал сэтгүүлд “Өөрийн цэрэг-хөвгүүдэд номхотгогч цамц олгогтун!” гэсэн лоозонгийн доор милитаристуудыг эсэргүүцсэн өгүүллүүдээ хэвлүүлж байсан билээ. Ингээд Жон Ридийг төр улсаас урвасан хэрэгт бусад редакторуудын хамтаар Нью-Йоркийн шүүх татсан билээ. Прокурор үндэсний үзэл амьсгалтай төлөөлөгчдөөр уламжлуулан тэднийг яллах гэж аль байдгаараа чармайн оролджээ. Тэр байтугай прокурор шүүхийн хуралдааны үед шүүхийн байшингийн ойролцоо үлээвэр хөгжим ирүүлж шүүхийн хурлын турш үндэсний сүлд дуулал үлээлгэж байжээ! Гэвч Жон Рид болон түүний нөхөд өөрийн үзэл бодлыг хатуу хамгаалж байлаа. Хувьсгалт тугийн дор нийгмийн хувьсгалын төлөө тэмцэх явдлыг өөрийн үүрэг гэж үзэж байгаагаа Жон Ридийн зориг төгөлдөр мэдэгдэхэд прокурор түүнд: “Гэвч та энэ удаагийн дайнд Америкийн тугийн дор тулалдууштай юм биш үү?” гэж асуужээ. 

	Жон Рид “Үгүй ээ!” гэж эрс тэс хариулжээ. 

	“Яагаад тэр бил ээ?” 

	Үүний хариуд Жон Рид тулалдааны талбарт нүдээрээ үзсэн аймшгуудыг дүрслэн ярьж, цогтой үгс хэлжээ. Жон Рид жижиг хөрөнгөтний хатуу итгэл бодолтой төлөөлөгчдийн заримыг нь уяртал тэгж үнэн бодитой, чадалтай ярьсан тул редакторуудыг цагаатгасан байна. 

	Америкийг яг дайнд орох тэр үес Жон Рид мэс засал хийлгэн, нэг бөөрөө авхуулжээ. Эмч докторууд түүнийг цэргийн албанд тэнцэхгүй гэж мэдэгджээ. 

	“Бөөргүй болсон явдал маань намайг хоёр ард түмний хоорондын дайны албанаас чөлөөлж болох боловч харин ангиудын хоорондын дайтааны албанаас чөлөөлж чадахгүй” гэж мэдэгдэж байжээ. 

	Ангийн агуу их дайн нөмрөн ирж байгаа нь анхны хувьсгалт тулалдаанаас л мэдэгдэж байсан Орос орон руу Жон Рид 1917 оны зун яаран хүрч иржээ. 

	Жон Рид цагийн нөхцөл тохироог тэр даруйд нь задлан, шинжиж үзээд, пролетари нараас засгийн эрхийг байлдан авах нь зүй ёсны бөгөөд гарцаагүй юм байна гэдгийг ойлгосон ажээ. Харин удаашран, хугацаа хойшилсоор байсан явдал түүний сэтгэлийг их бухимдуулан зовоож байжээ. Өглөө сэрэх болгондоо ямар нэг юманд бухимдсан аятай дотор нь цухалдан, босоход нь хувьсгал бас л эхлээгүй байдаг байжээ. Тэгж тэгж сая нэг Смольный дохио өгч, олон түмэн хувьсгалт тэмцэлд хөдлөв. Жон Рид тэдэнтэй цуг, тэдний тэргүүнд явсан нь яах аргагүй зүй ёсны хэрэг юм. Жон Рид урьдчилсан парламентыг татан буулгахад ч, хаалт боолт барихад ч, Ленин, Зиновьев нарыг нууц байдлаас гарч ирэх үед олон түмний баяр хүргэхэд ч, өвлийн ордон унахад ч ер нь л хаа л бол хаана газар сайгүй хүрэлцэн очиж амждаг байлаа. 

	Энэ бүхнийхээ тухай Жон Рид номдоо өгүүлсэн билээ. 

	Жон Рид газар газар хүрэлцэн очиж, газар сайгүй энд тэндээс материал цуглуулж байжээ. Жон Рид “Правда”, “Известия” сонины бүрэн хувь, бүх ухуулах хуудас товхимол, зурагт хуудас, зарлал цөмийг нь цуглуулан авч байжээ. Жон Рид ухуулах хуудсыг тун шунаг цуглуулж байсан юм. Шинэ ухуулах хуудас гарах болгонд хэрэв л түүнийг өөр аргаар олж авч болохгүйд хүрвэл олон таван үггүй шууд хананаас нь хуу татан авдаг байсан билээ. 

	Тэр үед ухуулах хуудсыг наах хашаа хүрээ ч олдохгүйгээр тийм олон, тийм түргэн хэвлэн гаргадаг байсан юм. Кадетууд, социал-хувьсгалчид, меньшевикууд, зүүн эсерүүд болон большевикууд ухуулах хуудсаа дээр дээрээс давхарлан наасан байдаг байсан бөгөөд нэг удаа Жон Рид давхарлан наасан арван зургаан ухуулах хуудсыг ч нэгмөсөн хуулан авч байжээ. Жон Рид миний өрөөнд шууд орж ирээд, асар зузаан товхгор цаасаар даллан, “Хар аа! Би ганцхан татахдаа л бүх хувьсгал, хувьсгалын эсэргүү явдлыг хуу татаж авчирлаа шүү!” гэж хошигнон өгүүлж билээ. 

	Ийнхүү Жон Рид янз янзын аргаар гайхамшигтай их материалыг цуглуулж байсан юм. Тэр материал нь их чухал материал байсан болохоор 1918 оны дараа Нью-Йоркийн Гаваньд очиход нь Америкийн ерөнхий атторнейн (шүүх яамны сайдын) нууц төлөөлөгч тэр материалуудыг нь хурааж авсан билээ. Тэгээд Жон Рид түүнийгээ яаж ийж байгаад олж аван, Нью-Йорк дахь газар дээгүүр, доогуур явагч галт тэрэгнүүд толгой дээгүүр нь ч, хөл доогуур нь ч давхилдан нүргэлсэн нэг муу жижигхэн тасалгаанд нууцлан байж, тэндээ энэхүү “Дэлхийг донсолгосон арван өдөр” гэдэг зохиолоо бичгийн машинаараа цохиж бичсэн ажээ. 

	Энэ ном олон түмэнд түгэн дэлгэрэх нь Америкийн фашистуудад тааламжтай биш байсныг өгүүлэх юун. Фашистууд хэвлэлийн контор луу зургаан ч удаа дайран орж, гар бичмэл эхийг нь хулгайлахыг оролдсон юм. Жон Рид өөрийнхөө гэрэл зургийн ар дээр: “Энэхүү номыг хэвлэхдээ арай л үгүйрэн хоосорчхоогүй номыг минь хэвлэсэн Гораций Ливерайтад” гэж бичсэн байдаг билээ. 

	Энэ ном бол Орос орны тухай үнэнийг сурталчлахтай нь холбогдсон Жон Ридийн утга зохиолын үйл ажиллагааны цорын ганц үр дүн нь биш юм. Хөрөнгөтнүүд энэ үнэнийг мэдэхийг хүсээгүй нь илэрхий хэрэг. Хөрөнгөтнүүд Оросын хувьсгалыг үзэн ядаж, түүнээс айн балмагдахдаа тэрхүү үнэнийг худал хуурмагийн далайд живүүлэхийг оролдсон билээ. Бузар булай гүтгэлэг улс төрийн индэр дээрээс, киноны дэлгэц, сонин, сэтгүүлийн мөрөөр эцэс төгсгөлгүй урссаар байлаа. Өгүүлэл бичиж өгөөч гэж Жон Ридээс тун саяхан болтол гувшаад салдаггүй байсан сэтгүүлүүд одоо болохоор түүний бичсэн ганц ч мөр юмыг хэвлэхээ больжээ. Гэвч тэдгээр сэтгүүл түүний амыг таглаж чадаагүй юм. Жон Рид үй олон хүний хурал цуглаанууд дээр хэлэх гэснээ хэлдэг байлаа. 

	Жон Рид өөрийн хувийн сэтгүүл бий болгов. Жон Рид зүүн социалистуудын “хувьсгалт эрин үе”, дараа нь “Коммунист” сэтгүүлийн редактор болов. Жон Рид “Либерейтор”-т зориулан өгүүлэл бичих болсон нь дараа дараалан гарч байлаа. Жон Рид Америк даяар хэсүүчлэн явж, бага хурлуудад оролцон, орчин тойрныхоо баримтаар хүмүүсийн дунд эрчим зориг, хувьсгалт идэвхийлэл оргилуулан цааш цааш нь халдварлуулж, тэгээд эцэст нь арван жилийн урьд Гарвардын их сургуулийн зүрхэнд социалист клуб байгуулсан шигээ Америкийн капитализмын өр зүрхэнд Коммунист ажилчны намыг зохион байгуулсан юм. 

	“Цэцэн төлөөлөгчид” хэзээ язааныхаараа дэгс галлаж байлаа. Жон Ридийн эрс үзэл юу ч л болтугай нь “түр зуурын дүрсгүйтэл” байсангүй ажээ. Амьдралын замд ороод ирэхээр аяндаа засарна гэсэн тэдний мэрэг төлөг Жон Ридийг анагааж чадсангүй, Харин ч бүр түүний эрс шулуун үзлийг дэврүүлэн, лавшруулж өгчээ. Одоо энэ эрс шулуун үзэл нь хэчнээн гүн гүнзгий, бат нот байсныг хөрөнгөтнүүд Жон Ридийн редактораар нь ажиллаж байсан коммунист шинэ хэвлэл болох “Хөдөлмөрийн дуу хоолойг” уншиж үзээд итгэх болжээ. Америкийн хөрөнгөтнүүд одоо төрсөн эх оронд нь үнэхээрийн тууштай хувьсгалч хүн гарч иржээ гэдгийг ойлгох болжээ. Одоо ганцхан энэ “хувьсгалч” гэдэг үг л хөрөнгөтнүүдийг дагжаан чичрүүлэх болжээ. Америкт үнэндээ өнө эртний үед ч хувьсгалчид байсан юм. Тэр байтугай одоо ч тэнд “Америкийн хувьсгалын охид”, “Америкийн хувьсгалын хөвгүүд” гэдэг өндөр нэр төртэй их хүндэтгэл хүлээсэн нийгэмлэгүүд ажиллаж байна. Эдгээрээр 1776 оны хувьсгалын дурсгал харгис хөрөнгөтнүүдээс өрөө авч байлаа. Гэвч тэр хувьсгалчид аль эрт өөр ертөнцөд талийгаач болцгоожээ. Харин Жон Рид бол амьд ер бусын цогтой хувьсгалч байсан бөгөөд хөрөнгөтнүүдэд эрлэгийн элч нь, эрлэг нь болж байлаа... 

	Хөрөнгөтнүүдэд ганцхан арга үлдсэн нь Жон Ридийг цоожлон суулгах явдал байлаа. Тэгээд ч тэд Жон Ридийг ганц удаа ч биш, хоёр удаа ч биш, харин хорь гучин удаа баривчлан хорьсон юм. Филадельфид цагдаа нар хурлын танхимыг түгжчихээд Жон Ридэд ярих бололцоо, олгоогүй билээ. Харин Жон Рид савангийн хайрцаг дээр авиран гарч, тэр индэр дээрээсээ гудамжинд хахаж цацталаа хуран цугласан олон хүнд хандан үг хэлсэн юм. Тэр цуглаан хачин их амжилттай болж, Жон Ридийг талархагчид маш олон байсан нь Жон Ридийг “журам зөрчлөө” гэж цуглаан дээрээс баривчлан авсан шүүхийн төлөөлөгчид түүнд ял оноож дөнгөөгүй билээ. Жон Ридийг нэг удаа ч болов баривчлан аваагүй байсан цагт Америкийн нэг ч хотод амар заяа үзүүлдэггүй байжээ. Жон Рид даалтаар ч юм уу, шүүхийн хугацаа хойшлуулснаар ч юм уу хэзээ ямагт чөлөөлөгдөж амждаг байсан бөгөөд тэгээд гарав уу, үгүй юү л ямар нэг шинэ талбар дээр цохилт өгөхөөр яаравчилдаг байв. 

	Өрнөдийн хөрөнгөтнүүд өөрсдийн бүх гай гамшиг, бүтэлгүй явдлыг Оросын хувьсгал руу чихдэг бүр зуршилтай болсон юм. Энэ хувьсгалын хамгийн хортой гэмт уршгийн нэг бол энэхүү авьяас билигт америк залууг хувьсгалыг цогтойёо шүтэн бишрэгч болгосонд л орших юм гэж хөрөнгөтнүүд үздэг юм. 

	Үнэн хэрэг дээрээ энэ огт тийм биш ээ. 

	Орос орон Жон Ридийг хувьсгалч болгож хувиргасан юм биш ээ. Жон Ридийг эхийн хэвлийгээс унахаас нь авхуулаад түүний судсаар хувьсгалч америкийн цус лугшиж байсан юм. Хэдийгээр америкуудыг ярвагар, сэхүүн, ааглуун үндэстэн гэж хэзээ ямагт дүрслэн үзүүлцгээдэг боловч тэдний судас шөрмөсөөр нь хилэгнэн зэвүүцэх, унтууцан тэмцэхийн цус лугшсаар л байдаг юм. Томас, Пено, Уолт Уйтмэн, Жон Браун, Парсон нарын зэрэг өнгөрсөн үеийн агуу их бослого үймээн дэгдээгчдийг санацгаа л даа. Жон Ридийн эдүгээгийн нөхөд, хамт зүтгэгчид Биль Гэйвүд, Роберт Майнор, Рутенбург, Фостер нарыг ч тэр дээ! Гомстед, Пульман, Лоренсад болсон үйлдвэрийн цуст мөргөлдөөнүүд, дэлхийн (У. W. W. ) хүнд үйлдвэрийн ажилчдын тэмцлийг санацгаа л даа. Энэ бүхэн, энэ бүхний удирдагчид, эдгээр олон түмэн бол цэвэр америк гаралтай юм. Одоо үед төдийлөн үзэгдэж харагдахгүй байгаа боловч америкчуудын зүрх сэтгэлд үймээн бослогын цус лугшиж байдаг юм. 

	Ингэхлээр Жон Ридийг Орос орон л хувьсгалч болгосон гэж хэлж болохгүй юм. Харин Орос орон түүнийг шинжлэх ухааны үндэстэй сэтгэн бодогч тууштай хувьсгалч болгосон юм. 

	Энэ бол Орос орны агуу их гавьяа мөн. Орос орон Жон Ридийг бичгийнхээ ширээг Маркс, Энгельс, Лениний номоор дүүргэх болгосон юм. Орос орон түүнд түүхт үйл явдал болон үйл явдлын явцыг ойлгуулж өгсөн билээ. Орос орон түүнийг нийгмийн бүрхэг үзлээ эдийн засгийн шулуун шуудхан баримтуудаар солих болгосон юм. Орос орон түүнийг Америкийн ажилчны хөдөлгөөний багш болгон, үзэл итгэлийнхээ дагуу явуулж байсан зүйлсээ шинжлэх ухааны суурь дэвсгэртэй болгохоор оролддог болгосон юм. 

	“Жон! Чиний хүч чадал чинь улс төрийн бодлогод байгаа юм биш ээ!”, “Чи бол уран зохиолч хүн болохоос биш, суртал нэвтрүүлэгч биш ээ. Чи өөрөө авьяас билгээ уран зохиолын бүтээлч ажилд зориулах ёстой!” гэж найз нар нь заримдаа түүнд хэлдэг байжээ. Жон Ридийн толгойд шинэ шинэ шүлэг, роман, жүжгүүд бүрэлдэн бий болж, тэдгээр нь өөртөө хэллэг илэрхийлэл хайж, тодорхой хэлбэр олж авахыг эрмэлздэг байсан учраас Жон Рид дээрх үгийн үнэн болохыг олонтоо мэдэрдэг байжээ. Хувьсгалын суртал нэвтрүүлгээ орхиж, бичгийн ширээний ард суугаач гэж нөхдийнхөө хэлэхэд Жон Рид инээмсэглэн: “тэгье, тэгье, одоохон тэгэмз” гэж хариулдаг байжээ. 

	Гэвч Жон Рид хувьсгалт үйл ажиллагаагаа хоромхон зуур ч орхиогүй юм. Жон Рид тэгж огтхон ч чадахгүй байлаа! Оросын хувьсгал түүнийг тэр аяар нь, дангаараа эзэмдэн авсан байлаа. Орос орон Жон Ридийг өөрийн шүтэн бишрэгч болгож, коммунизмын хатуу сахилга батад гуйван дайвсан эрэмбэгүй үзлийг нь захирагдуулах болгожээ. Орос орон түүнд асан дүрэлзсэн бамбар бариулан, ирээдүйг урьдчилан зөгнөгчийн маягаар Америкийн хотууд руу илгээжээ. Орос орон түүнийг АНУ-ын коммунист хоёр намыг нэгтгэн нийлүүлэхийн тулд ажил дээр Коммунист Интернационалд ажиллуулахаар 1919 онд Москвад дуудан ирүүлсэн билээ. 

	Жон Рид хувьсгалт онолын шинэ шинэ баримтаар зэвсэглэж аваад дахин нууцаар жуулчлахаар Америк руу гарсан билээ. Жон Ридийг нэг усан цэрэг илчилсэн учир хөлөг онгоцноос буулган авч, Финляндын нэг шоронд ганцаарыг хорьжээ. 

	Жон Рид тэндээсээ Орос оронд дахин ирээд “Коммунист интернационалд” ажиллан, шинэ номдоо материал цуглуулсан бөгөөд Баку хотод хуралдсан Дорно дахины ард түмний их хуралд төлөөлөгчөөр очсон билээ. Жон Рид хижгээр (Кавказад байхдаа халдварласан байх) өвчилж, асар их ажилд дарагдан турж эцсэнээс болж өвчнөө дааж чадалгүй байсаар 1920 оны аравдугаар сарын 17-ны бүтэн сайн өдөр ертөнцийн мөнх бусыг амссан билээ. 

	ЗСБНХУ-д Улаан арми хувьсгалын эсэргүү явдалтай баатарлагаар тэмцэж байсны адил Америк ба Европ дахь хувьсгалын эсэргүү фронттой яг тэгж тулалдаж байсан Жон Ридийн адил дайчид бас байсан билээ. Тэдний зарим нь түйвээн сүйтгэлтэд амь үрэгдэж, нөгөө зарим нь гяндан шоронд суун үүрд чимээ тасарсан билээ. Тэдний бас нэг нь франц руу буцах замдаа тэнгисийн шуурганы үеэр Цагаан тэнгист амь алдаж билээ. Нөгөө нэг нь интервенцийг эсэргүүцсэн ухуулах хуудас цацаж явсан онгоцноосоо Сан-Францаскод ойчин, нисэж үхсэн болно. Хувьсгал руу дайрах империализмын түрэлт хэчнээн улайрмал байсан боловч хэрэв энэ дайчид байгаагүй сэн бол бүр ч галзуурч гүйцэх байсан сан билээ. Тэд хувьсгалын эсэргүү түрэлтийг тогтоон барьж байхын тулд зохих чадах зүйлсээ хийцгээсэн юм. Оросын хувьсгалд зөвхөн оросууд, украйнчууд, татаарууд, кавказынхан тусалсан төдийгүй, бас францчууд, германчууд, англичууд, америкчууд хэдий бага гэвч зохих нэмэр хандиваа оруулан тусалсан юм. Эдгээр “Орос бус хүмүүсийн” дотор Жон Рид тэргүүн байранд нь зогсож байсан юм. 

	Учир нь Жон Рид бол хачин авьяас билиг төгөлдөр бөгөөд хүчин чадлынхаа ид цэцэглэж яваа үе дээр тулалдан тэмцэж явсан хүн билээ... 

	Жон Ридийн нас барсан тухай мэдээ Гельсингфорс, Ревел хоёроос ирэхэд нь бид энэ бол нөгөө л худал мэдээний нь нэг биз, хувьсгалын эсэргүү худал хуурмаг юм өдөр болгон тараадаг нөгөө л этгээдүүдийн тараасан заль мэх биз гэж бодон үнэмшихгүй байсан билээ. Харин Луйза Брайянт энэхүү донсолгогч мэдээг үнэн гэдгийг батлан хэлсэн тул бидэнд элэг зүрх эмтрэм хүнд байсан ч гэсэн нас бараагүй болов уу гэсэн горьдлогоо орхихоос өөр замгүй болж билээ. 

	Жон Рид хэдийгээр эх орноосоо хөөгдөн туугдсаар байгаад нас барж, таван жил шоронд хоригдох ял заагдсан байсан ч гэсэн хөрөнгөтний хэвлэлүүд хүртэл түүнийг уран зохиолч авьяас билигт хүн болохын нь хувьд эмгэнэлээ илэрхийлсэн билээ. Хөрөнгөтнүүдийн худал хуурмаг, бузар бялдууч байдлыг уудлан илчилж тэгтлээ чаддаг, тэднийг үзэг бийрээрээ тэгтлээ хайр найргүй ороолгон шүүмжилдэг байсан Жон Рид байхаа больсон учир хөрөнгөтнүүдийн дотор асар их уужран онгойжээ. 

	Америкийн радикал ертөнц нөхөж баршгүй их гарз хохирол амсав. Америкаас гадна амьдарч байсан түүний нөхдөөс Жон Ридийгээ нас барсанд харамсан гашуудсан сэтгэлээ илэрхийлэх нь хэчнээн хүнд байсныг хэмжихэд бэрх юм. Хүн өөрийнхөө үзэл итгэлийн төлөөнөө үхэх ёстой гэдгийг орос хүмүүс яах аргагүй зүй ёсны, ер нь л ойлгомжтой зүйл гэж үздэг. Үүний хувьд уярангуй сэтгэл байж үл таарна. Энд Зөвлөлт Орост мянга, мянган хүн социализмын төлөөнөө амь насаа өгсөн билээ. Харин Америкт иймэрхүү явдал харьцангуй авч үзвэл бага байсан билээ. Жон Рид бол коммунист хувьсгалын төлөө амь насаа зориулагч анхны хүн, ирээдүйд зориулах мянга мянган хүний, ухаандаа гэхэд түрүүч нь байлаа. Хаацайлан таслагдсан алс холын Орос оронд байсан харвасан солирын адил хоромхон зуурын амьдрал нь гэнэтхэн төгссөн явдал Америкийн коммунистуудад аймшигт цохилт болсон юм. 

	Жон Рид өөрийнхөө амгалан нойрсохын цагт хэвтэхийг хүсэж байгаа дэлхий дээрх цорын ганцхан газар нь болох Кремлийн хананы дэргэдэх талбай дээр хэвтэж байгаа тэр баримт л түүний хуучин анд найз, нөхдийн. сэтгэлийг тайтгаруулдаг юм. Энд Жон Ридийн булшин дээр

	“III интернационалын төлөөлөгч Жон Рид. 1920” гэсэн үгсийг товойлгон сийлсэн бөгөөд түүний зан төрхөд нийцсэн өөлж засаагүй гантиг чулуун хөшөө босгоотой байдаг билээ.  

Заметки

		[←1]
	 Рид сар өдөр болгоныг шинэ тооллоор авчээ. Тус номд хуучин тооллын сар өдрийг газар сайгүй хаалтад заасан болно. Ред.




	[←2]
	 «Кornilov tо Вrеsl Zitovsk» ж. Рид Энэ ном хэвлэгдээгүй. Ж. Рид, түүнээ дуусгаж амжилгүй ертөнцийн мөнх бусыг үзжээ. —Ред. 




	[←3]
	 Хоёрдугаар сарын «хуучин тооллоор»




	[←4]
	 Уилъям Инглиш Уоллинг бол «1877-1936» Америкийн эдийн засагч, нийгмийн ухааны судлалч, ажилчны хөдөлгөөний тухай болон социализмын тухай хэд хэдэн ном бичсэн хүн. Жон Ридийн иш татсан Уоллингийн «Оросын цуурай» гэдэг зузаан ном АНУ-д 1908 онд нийтлэгджээ. Ред. 
 




	[←5]
	 Ж. Ридийн хийсэн «удиртгал тэмдэглэл ба тодруулах зүйлсэд» зарим нэг тодорхойгүй, оноогүй зүйлс бий боловч үлэмж сонирхолтой юм. Энэ нь түүний бие Октябрийн хувьсгалын өмнөх үеийн Орос орны улс төрийн байдал ямар шүү янзтай байсныг хэчнээн няхуур судалсныг үзүүлэх бөгөөд гол нь зохиогч өөрөө улс төрийн хувьд алийг нь талархаж, алийг нь таашаан үзэхгүй байгаа хоор хоорондоо тэмцэлдэж байсан, бүлэглэлүүдийг хэрхэн үзэж байсны нь цэгнэн үзэх бололцоог олгож байна. «Удиртгал тэмдэглэл ба тодруулах зүйлс Орос хэл дээр анх удаа гарч байгаа юм. Ред. 




	[←6]
	 Туркмен овогтны нэр. монгол Ред. 




	[←7]
	 Хориглон хамгаалагчид — дундыг баригч социалист намынхан өөрсдийгөө ингэж нэрлэж байсан. Бусад нам ч тэднийг тэгж нэрлэж байв. Үүний учир нь эдгээр нам, бүлэг дайныг улс үндэстнээ хамгаалах дайн гэж үзээд, холбоотон гүрнүүдийн удирдлагын дор дайныг цаашид үргэлжлүүлэх гэсэн үзлийг баримталж байжээ. Жон Ридийн хийсэн хавсралтаас




	[←8]
	 Тэр үед меньшевикүүд болон эсерүүдийн мэдэлд байсан «ТГХ-ны мэдээ» сониныг Ж. Рид өгүүлжээ. —Ред. 




	[←9]
	 ХУВЬСГАЛААС ӨМНӨХ БА ХУВЬСГАЛЫН ҮЕДЭХ ЦАЛИН ХӨЛСНИЙ ХЭМЖЭЭ, ХЭРЭГЦЭЭНИЙ БАРАА ТАВААРЫН ҮНЭ
1917 оны аравдугаар сарын 26 (13)-нд “Новая жизнь”-д нийтлэгдсэн, өргөн хэрэгцээний бараа таваарын үнэ, ажлын хөлсний хэмжээний талаарх дараах хүснэгтийг Москвагийн худалдааны танхим, Хөдөлмөрийн хэрэг эрхлэх яамны Москвагийн хэлтсийн төлөөлөгчдийн хорооноос үйлджээ. 
Хоёрдугаар сарын хувьсгалын тэр дараахнаас эхлэн оросын ажилчдын цалин хөлс асар их үсрэлтээр өсөх боллоо гэсэн яриа байнга тааралддаг байлаа. Гэвч Хөдөлмөрийн хэрэг эрхэлсэн яамнаас нийтлүүлсэн бөгөөд! нийт орос орны хэмжээгээрх байдлыг тусгай харуулсан доорх тоо баримт нь уг яриа үнэн байдлаас хэчнээн их зөрүүтэй байсныг харуулж байна. 
 
Нэг өдрийн ажлын хөлс (Рубль, копейкаар)
 
[image: Image]
 
Үнэн хэрэг дээрээ ажилчдын цалин хөлс аажим алгуур, дунджаар нийтдээ 500%-иас илүүгүйгээр ахижээ. 
Гэтэл рублийн худалдан авах чадвар хоёр илүү дахин буурч, өргөн хэрэгцээний бараа таваарын үнэ цаглашгүй ихээр өсжээ. 
Доорх хүснэгтийг Петроградыг бодвол хүнсний зүйл илүү их, мөн зохих хэмжээгээр хямд байсан Москва хотын думээс зохиожээ. 
 
Идэш уушны юмны үнэ (Рубль, копейкаар)

[image: Image]
 
Ийнхүү хүнсний үйлдэхүүн дунджаар 55.6%, өөрөөр хэлбэл ажлын хөлснөөс 51% илүү үнэтэй болсон байв. Өргөн хэрэгцээний бусад барааны тухайд гэвэл тэдгээр бараа хачин их үнэд орж байлаа. 
Дор гарах хүснэгтийг Москвагийн ажилчны депутатуудын Зөвлөлийн эдийн засгийн хэлтсээс гаргаж, дараа нь Түр засгийн газрын хүнсний яамнаас засан баталсан юм. 
 
Өргөн хэрэгцээний бараа таваарын үнэ (Рубль, копейкаар)
 
[image: Image]
 
* 0, 711 метр — Жон Ред. 
** Нэг маягийн цэмбэ — Жон Ред. 
 
 
Өргөн хэрэгцээний нэр дурдсан бараанууд нь дунджаар 1109%-иар, өөрөөр хэлбэл, ажлын хөлсийг бодоход хоёр илүү дахин үнэтэй болсон юм. Үнэд орсон энэ хувийн зөрүү нь худалдаачид, дамын панзчидын түрийвчинд орж байсан нь мэдээж хэрэг болно. 
1917 оны 9-р сард, намайг Петроградад ирэхэд мэргэжлийн ажилчны (жишээлбэл, Путиловын заводын металчны) нэг өдрийн ажлын дундаж хөлс 8 рубль орчим байлаа. 
Үйлдвэрийн эздийн ашиг орлого асар их байлаа. Петроград хотын захад байдаг байсан, Английн үйлдвэр болох Торитоны мануфактурыг эзэмшигчдийн нэг нь над манай фабрикт ажилчны ажлын хөлс 300 хувиар өөрийнх нь ашиг 900 илүү хувиар өслөө гэж ярьж байсан билээ. Жон Ридийн хийсэн хавсралтаас




	[←10]
	 1917 оны 8 дугаар сарын 28-нд Скоблевын гаргасан «хориглох» захирамжийн нэг. — ред. 




	[←11]
	 Социалист сайдууд — Долоодугаар сарын түр засгийн газарт оролцсон бөгөөд хөрөнгөтөн сайдуудтай эвсэл байгуулах замаар программаа биелүүлэхийг оролдож байсан Социалистуудын түүх бол бидэнд улс төрийн бодлого дахь ангийн тэмцлийн ер бусын ховор жишээ болж өгнө. Энэ тухай Ленин хэлэхдээ: “... тэд засгийн газрын байдал тэсэн тогтохын аргагүй болсныг мэдмэгц бусад орны хөрөнгөтнүүдээс 1848 оноос хойш хэдэн арван жилийн туршид ажилчдыг мунхруулж, хуваан хагалж, хүчин мөхөс болгохын тулд хэрэглэсээр ирсэн тэр арга барил руу оржээ. 
Энэ арга барил нь гэвэл социализмаас зугтагсад болон хөрөнгөтнүүдээс бүрдсэн нэгдсэн ерөнхий, өөрөөр хэлбэл “Эвслийн” гэгдэгч засгийн газар байгуулах явдал юм. 
Ажилчны хувьсгалт хөдөлгөөний зэрэгцээгээр эрх чөлөө, ардчилал бусдаас илүү урт удаан хугацаагаар оршин тогтсоор байгаа орнууд болох Англи, Францад хөрөнгөтнүүд энэ арга барилыг олон дахиж, ихээхэн амжилттай хэрэглэсээр ирсэн билээ. “Социалист” жолоодогчид хөрөнгөтний энэхүү засгийн газарт ороод, ёс адил хөрөнгөтнүүдийн хаалт халхавч, тэдний гар дахь хүүхэлдэй, хиймэл дүрс, ажилчдыг хууран мэхлэх зэвсэг болон хувирч байлаа. Оросын “ардчилсан бүгд найрамдах” хөрөнгөтнүүд мөн энэ арга барилд оржээ. Эсер, меньшевикууд шууд хууртан автаж, 5 дугаар сарын 6-нд Чернов, Церетель (Жон Рид цааш нь: “Скобелев, Авксентьев, Савиков, Зарудной, Никитин...” нарыг дурджээ. — Ред.) болон тэдний хань хамсаатны оролцоотойгоор Эвслийн засгийн газар байгуулагджээ.  Жон Ридийн хийсэн хавсралтаас




	[←12]
	 Дөнгөж нууц байдлаас гарч ирээд байсан большевикуудын нам нь хөрөнгөтний ардчилсан хувьсгалын тэр дараахан 1917 оны гуравдугаар сард харьцангуй аваад үзвэл тооны хувьд цөөн байсан гэдгийг онцлон тэмдэглэхийн тулд Ж. Рид энд «сект» (бүлэг) гэдэг үгийг хэрэглэжээ. — Ред. 




	[←13]
	 (Сент—Антуаны дүүрэг) гэдэг бол Парис хотын захын нэгэн дүүргийн нэр. XVIII зууны эцэс, XIX зууны үед Францад гарсан хувьсгалт бослогуудын үеэр тэндхийн хөдөлмөрчин ард олон дайчин их чанар уламжлалаараа онцгой тодорч байсан учир Ж. Рид Петроградын ажилчны энэ нэрд гарсан район болох Выборгийг энэхүү дүүрэгтэй зүйрлэжээ. — Ред. 




	[←14]
	 Троцкий Л. Д. (Бронштейн) 1903 оноос авхуулан меньшевик бөгөөд оросын ажилчны социал-демократ хөдөлгөөн дэх төвийг барьсан чиглэлийг (Троцкизмийг) толгойлж байв. Нууц устгагч болохын хувьд 1912 онд, большевизмын эсрэг тэмцэхийн тулд устгагчдын (Наймдугаар сарын эвсэл)-ийг зохион байгуулжээ. Эзэрхэг түрэмгий дайны үед «ялахын ч хэрэггүй, ялагдахын ч хэрэггүй» гэдэг лоозонг номлон «эх орноо хамгаалах» гэдэг уг чанартаа их үндэсний дээрэнгүй үзлийг баримталж байв. Нэг оронд социализм ялах тухай Лениний онолыг эсэргүүцэн тэмцэж байв. 1917 оны зун большевикуудын намд элсэв. Зэвсэгт бослогыг зарчмын хувьд эсэргүүцэхгүй байсан боловч Зөвлөлүүдийн их хурал хуралдахыг хүлгэлзэх санал тавьж байв. Бослогыг ялагдалд учруулах энэ тактикийг Ленин зад эсэргүүцэж байв. Брестийн найрамдлын хэлэлцээрийн үед «Дайн ч хэрэггүй, найрамдал ч хэрэггүй» гэсэн урвагч лоозонг хамгаалж байв. СССР-т социализм байгуулах Ленинч шугамыг эсэргүүцэн 1920 оноос авхуулан фракцын ширүүн тэмцэл явуулсан юм. 1926 онд БХК (Б) Н-ба Коминтерны удирдлагыг эсэргүүцсэн «Зиновьев, Каменев, Троцкий» «оппозиц эвсэл»-ийг толгойлж байв. Намын эсрэг бөгөөд хувьсгалаас урвасан үйл ажиллагаанаасаа болж 1927 онд намаас хөөгдөв. 1929 онд гадаадад илгээсэн бөгөөд тэнд зөвлөлт Холбоот улс ба коммунист намын эсрэг тэмцлээ үргэлжлүүлсээр байв. — Ред. 




	[←15]
	 Зиновьев Г. Е. (Радомысльский) Большевизмоос нэг бус удаа ухран няцсан ба тэгээд эцсийн бүлэгт марксизм ленинизмээс тасран салжээ. Стольпины харгислалын үед Меньшевик-устгагчид ба татан дуудагчдыг хооронд нь эвлэрүүлэгч болж гарч ирэв. 1917 оны 10 дугаар сард Каменевын хамтаар «новая жизнь» гэдэг меньшевик сонинд бослого гаргах тухай ТХ-ны шийдвэрийг эсэргүүцсэн өгүүлэл бичиж тэгснээрээ бослогын төлөвлөгөөг дайсанд задруулан урвасан юм. В. И. Ленин большевик намын гишүүдэд бичсэн захидалдаа (Зох. 26-р боть, 185 дахь тал) Зиновьев, Каменевын энэхүү ажиллагааг бослогыг унагаах гэсэн урвагч ажиллагаа гэж буруушаагаад тэднийг намаас хөөн зайлуулахыг шаарджээ. Зиновьев Октябрийн хувьсгал ялсны дараа меньшевик, эсер «ардын социалистуудын» төлөөлөгчдийг оролцуулсан эвслийн засгийн газар байгуулахын төлөө тэмцэж байв. Түүний бие Зөвлөлт улсад социализм байгуулах бололцоотойг үгүйсгэж Троцкийн эвлэлтэй нэгдсэн «Шинэ оппозиц» гэдэг бүлгийг 1927 онд толгойлж байв. Намын эсрэг фракцийн тэмцлээ зогсоогоогүй учраас 1927 онд намаас хөөгджээ. Хожим нь намд эргэн орж, нам ба зөвлөлт төрийн эсрэг ажиллагаагаа үргэлжлүүлсэн учир намаас дахин хөөгдсөн юмаа. — Ред. 




	[←16]
	 «Сиссоны баримт бичгүүд» гэгч сиссан бол Америкийн харгис сэтгүүлч, энэ хүн большевикуудын удирдлагын нэр хүндийг гутаах зорилгоор тусгай хуурамч эмхэтгэлийг Америкт хэвлүүлжээ. — Ред. 




	[←17]
	 Наймдугаар сарын (хуучин тооллоор), Петроградад уг сонгууль наймдугаар сарын 20-нд болжээ. 




	[←18]
	 ЕСДҮГЭЭР САРД БОЛСОН МОСКВА ХОТЫН ДУМИЙН СОНГУУЛЬ
1917 оны 9-р сарын адгаар “Новая жизнь” Москва хотын сонгуулийн дүнгийн харьцуулсан хүснэгтийг тайлбарлан нийтлээд, энэхүү үр дүн бол хөрөнгөлөг ангитай эвссэн бодлого дампууран унасны яриагүй илэрхийлэл боллоо гэж тэмдэглэв.
“Бид иргэний дайн хийлгүй мултран гарч чаддаг юм гэвэл гагцхүү хувьсгалт бүх ардчиллын нэгдмэл фронт байгуулах замаар л гарч чадах болно” гэж уг сонинд өгүүлсэн байна. 
Нөгөө нийтэлсэн хүснэгт нь гэвэл: 

Жон Ридийн хийсэн хавсралтаас

	 ХАРГИС ҮЗЭЛТНҮҮДИЙН ХҮЧИНДЭЭ ИТГЭХ ЯВДАЛ ӨССӨН НЬ 
Есдүгээр сарын 18 (5) Түр засгийн газар Орос орныг Бүгд найрамдах улс гэж тунхагласнаараа эрх мэдлээсээ давран гарчээ гэж кадет Шульгин Киевийн сонинд бичсэн байлаа. “Бид Бүгд найрамдах улсыг ч, Бүгд найрамдах Түр засгийн газрыг ч байгуулах явдлыг зөвшөөрч таарахгүй. Орос орныг Бүгд найрамдах улс болгох юм сан гэж манайхан хүсэж байна гэдэгт бид ерөөс итгэхгүй байна” гэсэн байлаа. 
Аравдугаар сарын 23 (10) Рязанид болсон кадет намын хурал дээр М. Духонин мэдэгдэхдээ: “Бид гуравдугаар сарын 1 гэхэд л үндсэн хуульт хаант засгийг тогтоосон байх ёстой. Хаан ширээг хууль ёсоор залгамжлагч, Михайл Александровичийг зөвшөөрөхгүй байсны хэрэг бидэнд алга аа” гэв. 
Аравдугаар сарын 27 (14) Москвад болсон нийгмийн зүтгэлтнүүдийн зөвлөгөөнөөс дорхи тогтоолыг гаргажээ, Үүнд: 
“Дор дурдсан зарчмуудыг армийн амьдралд нэн даруй нэвтрүүлэхийг Түр засгийн газарт шаардахыг нийгмийн зүтгэлтнүүдийн Москвагийн зөвлөгөөнөөс Оросын төрийн Түр Зөвлөлд байгаа өөрийн гишүүдэд даалгаж байна (Жон Рид цааших зүйлүүдийг хураангуйлан товчилсны гадна яг үнэн зөв эхээс нь авсангүй байна. Түүнээс гадна тогтоолыг тэр аяар нь Вusiness mun “худалдаа-үйлдвэрийн зүтгэлтнүүдийн зөвлөгөөнд хамруулжээ” — Ред.). Үүнд: 
Армийн дотор улс төрийн аливаа суртал нэвтрүүлэг хийх явдлыг зогсоон, армийг нам ба намын нөлөөнд хамаарагдахгүй гэж тунхаглах. 
Төрийн эсрэг болон үндэсний эсрэг үзэл бүхий суртал нэвтрүүлэг, мөн армигүй байх явдлыг болон цэргийн сахилга батын чухал болохыг үгүйсгэгч сургаалыг үл гаргуулан эрс шийдвэртэй мөрдөн тэмцэх. 
Хороодын оршин байх явдал нь цэргийн эрх зүйн, хэвийн журамд нийцэхгүй гэдэг нь дэлхийн бүх армийн туршлагаар батлагдаж байгааг зарчмын хувьд зөвшөөрөн хүлээхдээ тэдний үйл ажиллагааг дан ганц аж ахуй, хүнс тэжээлийн асуудлаар хязгаарлах замаар түр зуур оршин тогтнож болно гэж үзэж байна. Тэгэхдээ гаргасан бүх тогтоолоо хорооныхоо байж байгаа цэргийн удирдах дээд даргад батлуулахаар толилуулж байх ёстой. Тэрхүү тогтоолыг батлагдахын наана дагаж мөрдөж үл таарах ба хэрэв түүнийг удирдах даргаас эс зөвшөөрвөл түүний дараах шатны даргад толилуулан зөвшөөрөгдөх эсэхийг нь бүрмөсөн шийдвэрлэнэ. 
Тэрхүү хороо эрх үүргээ илтэд зөрчих ахул уг хороодын байгаа цэргийн ангийн даргаас дутуугүй эрх эдлэгч хамгийн ойр шатны шууд удирдах дарга нь тэрхүү хороог татан буулгаад шинэ сонгууль товлох эрхтэй. 
Тэгш эрхтэй нь нөхөдтэйгөө харилцан, доод тушаалынх нь ахмад дээд тушаалтнаа хүндлэн мэндлэх цэргийн ёслон мэндлэх журмыг нэн даруй сэргээх. 
Хатуу чанд хариуцлага нэвтрүүлэх замаар яг таг тогтоогдсон тодорхой хүрээ хэмжээний дотор бүхий л зэрэг тушаалын дарга нарын хатуу сахилга бат бүхий эрх мэдлийг сэргээн тогтоох. Эрх хэмжээгээ хэтрүүлэн хэрэглэвэл захирагдагсад нь уг даргаас эрх хэмжээгээ зөрчсөн тухайн гомдлыг мэдүүлэх бололцоогоор бүрэн хангах. 
Аливаа халдлагаас цэргийн дарга нарын байгууллагуудын болон цэргийн дарга нарын иргэний бүх эрхийг үнэхээр сахин хамгаалах, 
Одоо үед цэргийн комиссарууд ба байгууллагуудаас хэрэглэсээр байгаа улс төрийн талаар хянах, нэгжих, харгалзах бүхий л хэлбэрийг гаргаж үл таарах зүйл гэж үзсүгэй. 
Офицеруудаас удирдах дээд шатны дарга нарын зохих коллегиос үнэлэн өргөмжилснийг баримтлан байлдааны ба албан үүргийн шинж бүхий зэрэг тушаалыг шат дараалан дамждаг журмыг нэвтрүүлэх, 
Цэргийн албан үүрэг хариуцлагыг үл даган, захирагдахгүй байхад чиглэсэн цэрэг олны хөдөлгөөн болгонд сүүлийн үед оролцсоор ирснээрээ армийг бузарлан гутааж байгаа этгээдүүдээс армийг ариутган цэвэрлэх нь чухал. Ингэхдээ шударга шүүхийн ажиллагааг сэргээх замаар хийж гүйцэтгэх бололцоотой болно. 
Оросын зэвсэгт хүчний дайчин чадварыг сэргээн босгоход үнэхээр чухал хэрэгтэй байгууллага байхын хувьд нь Арми флотын офицеруудын холбоог бүхий л хэмжээ дамжаагаар нь сэргээн байгуулах. 
Хариуцлагагүй, зоргоор загнагч байгууллагуудын нөлөөгөөр армийн эгнээнээс шударга бусаар хасагдсан генерал, офицеруудыг армид эргүүлэн оруулж чадах тийм арга хэмжээнүүдийг Түр засгийн газраас авч явуулах нь чухал байна гэсэн байлаа. 
Жон Ридийн хийсэн хавсралтаас

	 John Read «Кornilov to Вrest Litovsk Корниловын хуйвалдаанаас брест-Литовын найрамдлыг хүртэл Boni and Jjveright N. Y. 1919— Ж. Рид (9-р талд хэвлэлийн газраас хавсаргасан тайлбарт үз. 

	 409. 5 гр. — мөн Ред. 

	 Дайн тулалдааны газар шархадсан, үхсэн хүмүүсийг тонодог хүн — ред. 

	 Германы конструктор Цеппелины анх 1900 онд зохиосон нисэх онгоцыг, зохиосон хүний нэрээр ийнхүү нэрлэгджээ. 

	 Цент тэр үеийн ханшаар 3—5 копейктэй тэнцэнэ. мөн ред. 

	 Ж. Рид. «удиртгал тэмдэглэл ба тодруулах зүйлийг» үз. 5-р сарын 30. (6 дугаар сарын 12)-ноос 6 дугаар сарын 3 (16)-нд болсон Фабрик заводын хороодын Петроградын бага хурал зонхилох олонхоороо (төлөөлөгчдийн дөрөвний гурван нь большевикуудыг дагасан юм. 




	[←26]
	 Хувьсгалаас өмнөх орос дахь иргэний 8 дугаар зэргийн зэрэг тушаал. ред. 




	[←27]
	 Наймдугаар сард (хуучин тооллоор) ред. 




	[←28]
	 Корниловын хуйвалдааны түүхийг “Корниловын үеэс Брестийн найрамдал хүртэл” гэдэг дараачийнхаа номд би дэлгэрэнгүй өгүүлнэ. Корниловыг тэмцэх бололцоотой болгосон тэр байр байдлын төлөө Керенскийн хүлээх хариуцлагын хэр хэмжээ яв цав тогтоогдоогүй болно. Керенскийг хамгаалагч олон хүн Корниловын төлөвлөгөөг Керенский мэдээд зориудаар заль зохион түүнийг цагаас өмнө хөдөлгөөд, тэгснээрээ түүнийг бэлтгэлгүй болгон унагасан юм гэж баталцгааж байна. Гэтэл А. Ж. Сак “Оросын ардчилал үүсэн төрсөн нь” гэдэг номдоо: 
“Зарим нөхцөл байдал... бараг тодорхой байна. Үүнд нэгдүгээр фронтоос хэд хэдэн отрядын Петроград руу хөдлөх гэж байгааг Керенский мэдэж байсан бөгөөд большевикуудын аюул их болж буйг харгалзан үзээд сайд нарын зөвлөлийн дарга, цэргийн яамны сайдын хувьд түүнийг тэгж хөдлөх явдлыг нь сэдэж байсан байж нэн ч болзошгүй юм...” гэжээ.  
Энэхүү санааны цорын ганц алдаа нь гэвэл большевикууд Зөвлөлүүдэд тун өчүүхэн цөөн тоотой байж, жолоодогчид нь шорон гянданд сууж байсан буюу нуугдаж байсан болохоор тэр үед “большевикуудын ямар ч аюул” байгаагүй болно. (Жон Ридийн хийсэн хавсралтаас)




	[←29]
	 Түр захиргааны бүрэлдэхүүнд Керенский Никинтин Терещенко, Берхонский Вердеревский нар орж байв. Ред. 

	 АРДЧИЛСАН ЗӨВЛӨГӨӨН — Ардчилсан зөвлөгөөнийг хийлгэх саналыг Керенскийд анх тавихад Керенский үндэсний бүх элементийг “улс орны амьд цогтой хүчин бүхнийг” өөрийн нь хэлснээр хуралдуулах саналыг” дэвшүүлсэн бөгөөд үүнд банкны эзэд, заводын эзэд, помещикууд, кадет намын төлөөлөгчдийг бас оролцуулна гэжээ. Гэвч зөвлөл үүнийг үл зөвшөөрөн төлөөлөх нормыг дор дурдсанаар боловсруулсныг Керенский баталжээ. Үүнд: 
Бүх оросын ажилчин, цэргийн депутатуудын зөвлөлөөс 100 төлөөлөгч, 
Бүх оросын тариачдын депутатуудын зөвлөлөөс 100 төлөөлөгч 
Геберний ажилчин, цэргийн депутатуудын зөвлөлөөс 50 төлөөлөгч 
Орон нутгийн тариачны хороодоос 50 төлөөлөгч 
Үйлдвэрчний эвлэлүүдээс 100 төлөөлөгч
Фронтын армийн хороодоос 84 төлөөлөгч 
Ажилчин, тариачдын хоршооллоос 150 төлөөлөгч 
Төмөр замчдын холбооноос 20 төлөөлөгч 
Шуудан, цахилгааны албан хаагчдын холбооноос 10 төлөөлөгч 
Худалдаа, үйлдвэрийн албан хаагчдын холбооноос 20 төлөөлөгч 
“Эмч, өмгөөлөгч, сэтгүүлч зэрэг” чөлөөт мэргэжилтнийхээс 15 төлөөлөгч 
 Хөдөө мужийн орон нутгийн захиргаануудаас 50 төлөөлөгч
“Польш, Украин зэрэг” үндэсний байгууллагуудаас 50 төлөөлөгч.
Энэхүү төслийг хоёр, гурав дахин хянан үзэж өөрчилжээ. Бүрмөсөн шийдсэний нь дараа суудлыг доорх байдлаар хуваарилжээ. Үүнд: 
Бүх оросын ажилчин, цэрэг, тариачны депутатуудын зөвлөлүүдээс 300 төлөөлөгч
Хоршооллоос 300 төлөөлөгч 
Хотын захиргаануудаас 300 төлөөлөгч 
Фронтын армийн хороодоос 150 төлөөлөгч 
Хөдөө мужийн захиргаануудаас 150 төлөөлөгч 
Үйлдвэрчний эвлэлүүдээс 200 төлөөлөгч
Үндэсний байгууллагуудаас 100 төлөөлөгч 
Янз бүрийн жижиг бүлгээс 200 төлөөлөгч. (Жон Ридийн хийсэн хавсралтаас)

	 ЗӨВЛӨЛҮҮДИЙН ТҮҮХТ САНАА БИЕЛЭВ
1917 оны 9-р сарын 28 (15)-нд ТГХ-ны хэвлэл “Известия” сүүлчийн байгуулагдсан засгийн газрын тухай дараах өгүүллийг нийтлэв. Үүнд: 
“Ирээдүйн чөлөөт парламентын дэглэмийн анхны, хараахан боловсорч гүйцээгүй хэлбэр болох, оросын ард түмний бүх ангийн хүсэл зоригоор төрөн гарсан жинхэнэ ардчилсан засгийн газар сая нэг байгуулагдлаа. Гол хуулиудтай уялдсан бүх асуудлыг шийдвэрлэн, дээд зэргийн ардчилсан үзэл санаагаар тэдгээр хуулийг зохион гаргах Зохион байгуулах хурал удахгүй хуралдах гэж байна. Зөвлөлүүдийн түүхт санаа биелэх цаг хариугүй ойртон, тэдгээр зөвлөл хувьсгалт аппаратын бусад байгууллагын хамтаар эрх чөлөөтэй, ялгуусан ард түмний улс төрийн тайзнаас бууж, тэгээд тэр цагаасаа эхлэн зөвхөн энх тайвны зэвсгийн журмаар ашиглагдах тэр цаг нь ч ойртож байна” гэжээ. 
“Известия” сонины аравдугаар сарын 25 “12”-ны тэргүүн өгүүлэл “Зөвлөлт байгууллагын хямрал” гэж гарчиглагдсан байв. “Хөдөө мужаас, ялангуяа бүр алслагдсан нутгуудаас хүрэлцэн ирэгсэд” Зөвлөлүүдийн үйл ажиллагаа газар сайгүй суларч байна гэж мэдээлж байна гэсэн мэдэгдлээр эхэлсэн байв. Зохиогч цааш нь “Ард түмэн аль болох байнгын чанар бүхий хууль тогтоох шинж бүхий байгууллагууд болох хотын дум, орон нутгийн захиргаад байгуулахыг сонирхож байгаа учраас энэ бол зүй ёсны хэрэг юм гэсэн байлаа. 
“Зөвлөлүүдийн зохион байгуулалт хамгийн шилдэг сайн байгаа Петроград, Москва зэрэг хамгийн том төвүүдэд ч гэсэн Зөвлөлүүд бүх ардчиллынхныг нэгтгэж огт нь чадаагүй байлаа. Тэдгээр зөвлөлд үй олон сэхээтнээс оролцоогүй байв. Тэр ч байтугай ажилчин цөмөөр оролцоогүй байсны зарим нь улс төрийн хоцрогдлоосоо болоод, нөгөө зарим нь үйлдвэрчний байгууллагуудыг голлож байсан учраас оролцоогүй байв. Эдгээр байгууллага олон түмэнтэй нягт холбоотой байж тэдний өдөр тутам, гачигдаж дутагдсан хэрэгцээг сайн хангаж байгааг үгүйсгэж болохгүй юм. 
Орон нутгийн захиргааны ардчилсан бат бэх хэлбэр бага багаар боловч тогтносоор байсан явдал онцгой их ач холбогдолтой юм. Нийтийн сонгох эрхийн үндсэн дээр байгуулагдсан хотын захиргаад нь дан ганц орон нутгийн ажил хэрэг дээрээ очихоор Зөвлөлүүдийг бодох нь ээ илүү их нэр хүндтэй байгаа бөгөөд хотын думийн сонгууль шилдэг, хамгийн төгс, тэгээд хамгийн гол нь зөвлөлүүдийн сонгуулийг бодвол сонгуулийн илүү ардчилсан хуулийн дагуу явагдсан тэрхүү баримтыг аваад үзсэн ч тэр энэ явдалд муу юм байхгүйг хэн боловч ойлгох сон биз ээ. Орон нутгийн захиргааны байгууллагууд ажил хэрэгтээ нэвтрэн дадаж, орон нутгийн амьдралыг төвхнүүлэн сайжруулах тусам орон нутгийн зөвлөлүүдийн роль буурч байгаа нь зүй ёсны хэрэг юм. 
Зөвлөлийн байгууллагуудын роль буурч байгаад хоёр талтай үзэгдэл нөлөөлж байна. Үүнд: Нэгдүгээрт, улс төрийн сонирхол буурсан, хоёрдугаарт эрх чөлөөт, шинэ Орос орны төрийн ба нийгмийн бүх байгуулалт хамаарах юм. 
Энэ байгуулалт хэчнээн түргэн явагдах тусам Зөвлөлүүдийн ач холбогдол төчнөөн түргэн буурах нь зүй ёсны хэрэг юм. Бид өөрснөө өөрийн байгууллагыг булшлагчид болж байна. Бид бол төрийн шинэ байгууллагыг бий болгоход идэвх зүтгэлтэй оролцогчид юм. Хаант засаг, түүний хамт хүнд сурталт бүхий л дэглэмийн нуран унахад, бид бүх ардчиллынхны толгой хоргодох түр зуурын модон байшин болох депутатуудын зөвлөлийг байгуулсан билээ. Одоо тэр модон байшингийн оронд, шинэ байгууллын үүрдийн чулуун барилгыг барьж байна. Тэр барилгын давхар дээшлэн баригдахын хэрээр хүмүүс модон байшингаас гарч улам идээшлэгтэй тавтай байр луу аажим аажмаар шилжин орох нь зүйн хэрэг ээ” гэжээ. (Жон Ридийн хийсэн хавсралтаас)




	[←32]
	 “БҮГД НАЙРАМДАХ УЛСЫН ӨЧИГДРИЙН ХУРАЛДААНААС ГАРЧ ЯВАХЫН ӨМНӨ БОЛЬШЕВИК ФРАКЦААС УНШИН СОНСГОСОН ТУНХАГЛАЛ (Энэхүү тунхаглалыг Ж. Рид “Бүгд найрамдах улсын зөвлөл дээр Троцкийн хэлсэн үг” гэж гарчиглажээ. Тунхаглалыг 1917 оны аравдугаар сарын 7 “20”-нд Троцкий хэлсэн биш уншин сонсгосон юм. — Ред.)
Ажилчин цэргийн депутатуудын Зөвлөлүүдийн ТГХ-ноос зарлан хуралдуулсан Ардчилсан Зөвлөгөөнийг албан ёсоор зарласан зорилго нь Корниловчуудыг талархан тэтгэгч хариуцлагагүй, амин хувийн дэглэмийг устгаж дайныг арилган тонилгож, Зохион байгуулах хурлыг товлосон өдөр нь зарлан хуралдуулах явдлыг хангах чадвар бүхий тайлагнагч засгийг байгуулахад оршиж байлаа. 
Гэтэл Ардчилсан Зөвлөгөөний ар хударгаар эсер, меньшевикүүдийн жолоодогчид ноён Керенский, кадетуудтай далдуур хэлэлцээ хийн, албан ёсоор зарлан мэдэгдсэн зорилгод шууд харш үр дүнд хүрчээ. 
Дотоодод нь болон эргэн тойронд нь ил далд корниловчууд удирдах үүрэг гүйцэтгэгч засгийн газар байлагджээ. Энэ засгийн тайлагнадаггүй ёс нь одооноос батжиж албан ёсоор тунхаглагдав. 
“Бүгд найрамдах Орос улсын Зөвлөл”-ийг зөвлөх эрхтэй байгууллага гэж зарлажээ. Хувьсгалын найм дахь сард үл тайлагнагч засгийн газар булыгины  Думийн  шинэ хэвлэлээр өөртөө халхавч хийв. 
Түр зөвлөлд хөрөнгөлөг этгээдүүд олон тоогоор оржээ. Ингэж олноор орох эрхгүй болохыг улс орон даяар явагдсан бүх сонгууль харуулж байна. 
Ийм байсаар байтал чухамдаа кадет нам хөрөнгөтний хөрөнгө зэрэг ялгаварлах явдлын тусын төлөөнөө гажуудуулан гуйвуулсан урьдчилсан парламентын өмнө хүртэл тайлагнадаггүй засгийг бий болгож байна, бий болгож ч амжжээ. 
Өчигдрийн өдрийг хүрч иртэл ноён Родзянкогийн думд Түр засгийн газар хараат байх ёстой гэж зүтгэж байсан тэрхүү кадет нам маань өнөөдөр өөрөө Бүгд Найрамдах Улсын Зөвлөлөөс хараат бус Түр засгийн газрыг байгуулжээ. 
Зохион байгуулах хуралд хөрөнгө зэргээр ялгавартай этгээдүүд нь тааламжийн хувьд Түр цагийн Зөвлөлийг яагаад ч гүйцэхгүй байдалтай байх болно. Учир нь уг засаг нь Зохион байгуулах хурлын өмнө тайлагнахгүй байж чадахгүй болно. Хөрөнгө зэрэг ялгавартай этгээдүүд бүтэн хагас сарын дараагаар Зохион байгуулах хурлыг хуралдуулахаар үнэхээр бэлтгэж байгаа юм бол тэд одоогийн байгаа үл тайлагнагч засгийг өмгөөлөн хамгаалахын ямар ч учир шалтаг үгүй сэн билээ. Хэргийн хамаг учрыг нь Түр засгийн газрын улс төрийн бодлогыг чиглүүлэгч хөрөнгөтний анги нь Зохион байгуулах хурлыг тасалдуулах зорилтыг өөрсдөдөө тавьсанд л оршиж байна. Энэ бол одоо хөрөнгө зэрэг ялгавартай этгээдүүдийн гадаад, дотоод бүх бодлого нь захирагдаж байгаа үндсэн зорилт мөн. 
Засгийн газар, хөрөнгөлөг ангиудаас аж үйлдвэр газар тариалан, хүнсний талаар явуулж байгаа бодлого нь дайны улмаас үүсэн гарсан эвдрэл сүйтгэлийг улам бүр гүнзгийрүүлж байна. Тариачдын бослогыг санаатайгаар өдөөн гаргасан хөрөнгө зэргийн ялгавартай ангиуд нь одоо болохоор түүнийг дарах ажилд ороод юу юуны урьд Зохион байгуулах хурал хувьсгалыг багалзуурдах ёстой “өлсгөлөнгийн ясан гарын”-ын бодлогыг илэрхий баримталж байна. 
Хөрөнгөтнүүд, түүний засгийн газрын явуулж байгаа гадаад бодлого бол үүнээс дутахгүй гэмт хэрэг юм. 
Дайн дажин үргэлжилсэн дөчин сарын дараа нийслэлийг өлсгөлөнгийн аюул нөмрөв. Үүний хариуд засгийн газрыг Москвад шилжүүлэн нүүлгэх төлөвлөгөө гаргажээ. Германы цэрэгт хувьсгалт нийслэлийг тавьж өгөх гэсэн санал бол хөрөнгөтөн ангиудын дургүйцлийг огтхон ч төрүүлээгүй байгаагаар үл барам харин ч хувьсгалын эсэргүү хуйвалдаан хийх явдлаа хөнгөвчилж өгөх ерөнхий бодлогын зүй ёсны нэг шижим гэж үзэж байна. 
Найрамдал байгуулах нь улс орныг аврах зам мөн гэдгийг зөвшөөрөн хүлээхийн оронд, нэн даруй найрамдал байгуулах саналыг империалист бүх засгийн газар, дипломат газруудаар нь дамжуулалгүйгээр эцэж туйлдсан ард түмэн бүхэнд шууд тавин, ийнхүү дайныг цаашид үргэлжлүүлэх үнэхээрийн бололцоогүй болгохын оронд түр засгийн газар нь хувьсгалын эсэргүү кадет нар болон холбоотон гүрнүүдийн империалистуудын заалт заавраар цуст яргаллын хүнд хүчир дайныг ямар ч хүчингүй хэвтэж, ямар ч утга учир төлөвлөгөө бодолгүй унжруулан үргэлжлүүлж хэдэн зуу мянган усан цэргийг хэрэгцээ зорилгогүй үхэл рүү түлхэн, Петроградыг тавьж өгөх, хувьсгалыг багалзуурдахад бэлтгэж байна. Бусдын хийсэн алдаа, гэмт хэргийн харгайгаар большевик усан цэрэг цэргүүдийн хамтаар бас бусад цэрэг усан цэрэг амь үрэгдсээр байхад дээд командлал гэгдэгчээс большевик хэвлэлийг ниргэсээр байна. 
Түр Зөвлөлийн удирдагч намууд энэ бүх бодлогыг сайн дураараа халхавчлан хаацайлаг болж байна. 
Ард түмнээс урвагч энэхүү засгийн газартай, хувьсгалын эсэргүү явдлыг өөгшүүлэгч* энэхүү Зөвлөлтэй нийцэн нийлэх юм бидэнд огтхон ч алга гэдгийг большевик социал-демократ фракцынхан бид мэдэж байна. Ард түмэнд хөнөөлтэй энэхүү албан ёсоор нууцгай хийж байгаа ажиллагааг бид ганцхан ч өдөр болов шууд ба шууд бусаар нуун дарагдуулахыг хүсэхгүй байна. 
Хувьсгал аюулд учрав. Вильгельмийн цэрэг Петроградыг эзлэхээр заналхийлж байхад Керенский Коноваловын засгийн газар Москваг хувьсгалын эсэргүү ажиллагааны түшиг тулгуур болгон хувиргахын тулд Петроградаас оргон зайлахаар бэлдэж байна. 
Москвагийн ажилчин, цэргүүдийг сонор сэрэмжтэй байхыг бид уриалж байна!
Бид Түр Зөвлөлийг хаяж явахдаа Бүр Орос орны ажилчин, цэрэг тариачдыг сонор сэрэмжтэй, эрэлхэг зоригтой байхыг уриалан дуудаж байна. 
Петроград аюулд учрав. Хувьсгал аюулд учрав! Ард түмэн аюулд учрав. 
Засгийн газар энэ аюулыг улам гүнзгийрүүлж байна. Эрх баригч намууд түүнд тусалж байна. 
Гагцхүү ард түмэн өөрсдөө л өөрсдийгөө ба улс орноо аварч чадна. Бид ард түмэндээ хандаж байна. 
Засгийн бүх эрхийг Зөвлөлүүдэд!
Бүх газрыг ард түмэнд!
Нэн даруй байгуулагдах, шударга ардчилсан найрамдал мандтугай!
Зохион байгуулах хурал мандтугай” гэжээ. (Жон Ридийн хийсэн хавсралтаас)




	[←33]
	 Европын социализмын хувьсгалт— интернационалист жигүүрийн гишүүд 1915 онд. (Швейцарын) Циммервальд хотноо болсон олон улсын бага хурлаар нь тэднийг ингэж нэрлэсэн юм. — Ж. Рид. 




	[←34]
	 Түр засгийн газар унасантай холбогдон уг бага хурал хуралдаагүй өнгөрсөн болно. — Ред. 




	[←35]
	 СКОБЕЛЕВД ӨГСӨН ЗАХИА ДААЛГАВАР (хэсэглэн авав)
Энэхүү захиа даалгаврыг ТГХ-ноос сайшаагаад, Парисын бага хуралд оролцох оросын хувьсгалт ардчиллынхны даргынх нь хувьд Скобелевт заавар болгон гардуулж өгчээ. 
 
“Парисын бага хуралд оролцуулахаар сонгосон ТГХ-ны төлөөлөгчид өгөх заавар”
Шинэ гэрээ нь дайны зорилгын тухай асуудлын талаар ил байх ёстой. (Онцлон тэмдэглэсэн үгсийг Ж. Рид орхигдуулсан байв. — Ред.) Уг гэрээ “үндэсний өөртөө засан тохинох эрхийг зөвшөөрөн хүлээх үндсэн дээр, бусдын газар нутгийг булаан авалгүйгээр дайны төлбөр гаргуулахгүйгээр найрамдах” гэсэн зарчим дээр хийгдсэн байх ёстой. 
 
Нутаг дэвсгэрийн асуудал
1. Оросын эзлэгдсэн мужуудаас германы цэргийг гаргах явдал бол найрамдал байгуулахын гарцаагүй болзол, мөн. Орос орон Польш, Литва, Латвийг тусгаар тогтнох эрхийг бүрэн дүүрэн олгоно. 
2. Туркийн Армен бүрэн дүүрэн автономит болж орон нутгийн засаг болон олон, улсын баталгаатай болсныхоо дараа өөрөө засан тохинох эрх олж авах болно. 
3. Эльзас-лотарингийн асуудлыг бүрэн дүүрэн чөлөөтэйгөөр саналаа гаргах болзолтойгоор тэдний хүн амын саналыг асуух үндсэн дээр шийдвэрлэх ёстой. Санал асуух ажлыг хоёр эвслийн цэргүүдийг хөдөө мужуудаас гаргасныхаа дараа орон нутгийн захиргаад зохион байгуулбал зохино. 
4. Бельги урьдынхаа хил хязгаараар сэргээн тогтоогдсон байх ёстой. Учрах хохирлыг олон улсын фондоос нөхөн төлбөл зохино. 
5. Серби, Черногори хоёр дахин сэргээгдэж. интернационалын тусламжийн фондоос эд агуурсын тусламж авсан байх ёстой. Серби Адриатикийн тэнгист нэвтрэх эрх олж авбал зохино. Босни, Херцеговин хоёр автономит болсон байх ёстой. 
 6. Балкан дээрх маргаантай мужуудад бүх ард түмнийх нь санал хураалтыг хийх хүртэл түр автономит эрх олгох хэрэгтэй. 
7. Добружед өөртөө бүрэн засан тохинох эрх олгох үүрэг авхуулан. Румыныг урьдын хил хязгаараар нь сэргээн босгох, Еврейн тухай гарсан Берлиний гэрээний тогтоолыг нэн даруй биелүүлэх, тэднийг Румыны эрх тэгш иргэд гэж хүлээн зөвшөөрөх үүргийг Румынд авхуулах. 
8. Австри дахь Италийн мужуудад автономит эрх батлуулмагц бүх гэрээ хүчинтэйд тооцно, 
9. Германы колониудыг эргүүлэн өгөх
10. Грек, Персийг сэргээн тогтоох
 
Тэнгис эзэмших эрх чөлөө
Дотоод тэнгисүүдэд нэвтрэх бүх хоолойн мөн түүнчлэн Суэц, Панамын сувгийг нийт дундын ашиглалтад байлгах худалдааны хөлөг онгоцyуудыг чөлөөтэй явуулахаар зарлах. Далайн дээрэм тонуул хийх явдлыг зогсооно. Худалдааны хөлөг онгоц олзлох явдлыг хориглоно. 
 
Байлдааны төлбөр
Дайтагчид бүхэн ил далд аль нэг хэлбэрээр аливаа зардал төлүүлэхийг шаарддаг явдлаас татгалзана. Олзлогдогсдыг эх оронд нь буцаана. Дайны үед нэхэмжлэн гаргуулж авсан бүх төлбөрийг эргүүлэн тушаана. 
 
Эдийн засгийн болзол
Худалдааны гэрээнүүд бол найрамдах болзлын бүрэлдэхүүн хэсэг биш ээ. Худалдааны бодлогын хувьд аль ч тал нь автономи эрхтэй байх найрамдлын тухай гэрээнд худалдааны аль нэг гэрээ байгуулах буюу байгуулахгүй байхыг тулган үүрэг болгож болохгүй. Гэхдээ улс бүхэн дайны дараагаар эдийн засгийн хувьд хааж боох ажил явуулахгүй байх үүргийг найрамдлын гэрээндээ авбал зохино. Гаалийн холбооны нууц гэрээ байгуулахгүй байх, тэр энэ гэж ялгалгүй улс орон бүхний үндэстний хөгжихөд нэн тааламжтай эрх мэдэл олгох. 
 
Найрамдлын баталгаа
Найрамдлыг ард түмний төлөөлөгчдийн байгууллагаас сонгогдсон бүрэн эрхт төлөөлөгчдийн найрамдлын их хурлаар байгуулна. Найрамдлын болзлыг парламентууд батална. 
Дипломат нууц ажиллагааг хориглоно. Нууц гэрээ хэлэлцээр хийхгүй байх үүрэг авна. Ийм нууц гэрээ хэлэлцээр хийхийг олон улсын Эрх хэмжээнд үл нийцэх зүйл гэж үзэн хүчингүйд тооцно. Парламентуудаар бат-
олгон, Итали, Австрийн алинд нь дагаж орох талаар дараа нь ард түмний санал хураалт явуулах. 
Хуурай газар тэнгис дээрх зэвсэглэлийг яваандаа хураан, цагдаагийн системд шилжин орох. 
Вильсоноос санал болгон тавьсан “найрамдлын холбоо” нь нэгдүгээрт улс бүхэн тэгш эрхтэйгээр цөм заавал оролцсон нөхцөлд, хоёрдугаарт, дээр заасан ёсоор гадаад бодлогын ардчилсан нөхцөлд л сая олон улсын эрхийн үнэ цэнэ бүхий ололт амжилт олж чадна. 
 
Найрамдал тогтооход хүрэх арга замууд
Дайны зорилтыг хэчнээн тодорхой томьёолсон, байлаа ч гэсэн аливаа хүчирхийлэн эзлэх явдлаас аль ч талынхан цөмөөр татгалзсан байх болзолтойгоор найрамдлын хэлэлцээрийг зөвшөөрөөд эсрэг талынхныг мэдэгдмэгц холбоотон гүрнүүд найрамдлын хэлэлцээрийг эхлэхэд бэлхэн байгаагаа гэрээнд заан тунхагласан байвал зохино. 
Холбоотнууд найрамдлын тухай нууц хэлэлцээр эхлэхгүй байх ба найрамдлыг төвийг сахисан бүх орны оролцоотойгоор их хурлаар батлуулахаас биш өөрөө байгуулахгүй байх үүрэг хүлээнэ. 
Түүнээс гадна төлөөлөгчид дараах зааврыг өгөх үүнд: 
Стокгольмын социалист бага хурлыг зарлан хуралдуулах явдалд учирч болох бүх саад тотгорыг арилгасан байх, ялангуяа тэрхүү бага хуралд оролцохыг зөвшөөрсөн бүх нам бүлгийн төлөөлөгчдөд нэвтрэх бичгийг нэн даруй олгосон байвал зохино” гэжээ. 
“Тариачны зөвлөлүүдийн гүйцэтгэх хороо дээр дурдсанаас аар саархан зүйлээр ялгаатай өөрийн захиа даалгаврыг бас зохиосон байлаа” (Жон Ридийн хийсэн хавсралтаас)

	 Эндрю Бонар Лоу (1858— 1923)— Английн төрийн зүтгэлтэн, консерваторуудын толгойлогч, 1917 онд Ллойд Жоржийн эвслийн засгийн газрын сангийн (Сангийн яамны) ерөнхий сайд болсон ба төлөөлөгчдийн танхимын тэргүүн байсан. — Ред. 

	 Хагас дугариг өгсүүр суудалтай театр. — Ред

	 Усан цэрэг (ЦБ)

	 ОРОСЫН ГАРААР МОГОЙ БАРИУЛЖ НАЙРАМДАЛ ТОГТООХ ГЭСЭН НЬ
Австриас Францад тавьсан найрамдах саналыг Рибо илчилсэн явдал, дайтаж байгаа бүх орны санхүүгийн бүх том эздийн ашиг сонирхлыг тусгасан эдгээр бүх орны төлөөлөгчдийн оролцоотойгоор 1917 оны зун Швейцарын Бернд хийсэн “Найрамдлын бага хурал” гэгдэгч бага хурал, Английн нэгэн нууц төлөөлөгчөөс Болгарын шашны хамба лам нартай харилцаа тогтоохоор оролдсон оролдлого энэ бүхэн бол Оросын гараар могой бариулж байж найрамдал байгуулахыг эрмэлзсэн хүчтэй урсгал дайтаж байгаа хоёр эвслийн дотор байсны бодит баримт мөн. 
Би “Корниловоос Брестийн иайрамдал хүртэл” гэдэг дараачийнхаа номд энэ асуудлыг зэгсэн дэлгэрэнгүй өгүүлж, Петроградад байсан гадаад явдлын яамнаас олдсон үүнд хамаарагдах хэд хэдэн нууц баримтыг нийтлүүлж амжина байх гэж найдаж байна. (Жон Ридийн хийсэн хавсралтаас)




	[←40]
	 ФРАНЦ ДАХЬ ОРОСЫН ЦЭРЭГ, “ЗАСГИЙН ГАЗРЫН МЭДЭЭЛЭЛ” 
(Жон Рид энэ мэдээллийг товчлон, эхийг зарим газар өөрөөр хийжээ. Бид тэрхүү мэдээллийг энд бүрэн сийрүүлэв— Ред)
Парист болсон хувьсгалын тухай мэдээг хүлээн авахтай холбогдсон хэт үзэл баримтлах чиглэлийн хэд хэдэн орос сонин үүсэж бий болов. Эдгээр сонин. мөн зарим хүн цэрэг олон түмний дотор нэвтрэх эрх чөлөөг олж аваад, францын сонинуудын бүрэн гүйцэд бус цахилгаан мэдээнүүдээс авсан худал голдуу мэдээнүүдийг мэдээлэн, большевик суртал нэвтрүүлгийг тэдний дотор явуулж эхлэв. Албан ёсны мэдээ, заалт байхгүй үед энэ бүхэн цэргүүдийн дунд үймээн хөдөлгөөн үүсгэлээ. Энэ нь Орос руу яаралтай илгээхийг хүсэж, дарга нар луугаа иш үндэсгүй дайсагнан халдах болсон явдлаар илэрлээ. Цэргийн яамны сайд Керенскийн даалгавраар гадаадад дүрвэн гарсан Рапп тавдугаар сарын 18-нд цэргүүд дээгүүр очиж зарим ангиудаар орон, 213-р тушаалын дагуу зохион байгуулалт хийжээ. Тэгэвч үймээн хөдөлгөөн намжсангүй. Түүнийг Лениний чиглэлийн мэдээлэх хуудас гаргаж эхэлсэн нэгдүгээр хорооны гүйцэтгэх хороо удирдаж байлаа. 6 дугаар сарын 18-нд цэргүүдийн хүсэлтээр янз бүрийн тосгоны цэргүүдийг Лакуртин лагерьд цуглуулав. Энд цуглаанууд болж, түүн дээр I хороо, түүний удирдагчид гол роль олж авахыг эрмэлзэж байв. Аль юм мэддэг, ухамсартай цэргүүдээс бүрэлдэн, дөнгөж сая байгуулагдсан отрядын хороо үймээн хөдөлгөөнийг намжаан армийн дотор одоо нэвтрүүлж байгаа ардчилсан зарчмуудын үндсэн дээр хэвийн амьдралд орохыг цэргүүдэд уриалан, нэгдүгээр хорооны бусниулан сарниулах ажиллагааг чадах л чинээгээрээ няцаажээ. Нэгдүгээр хорооны удирдагчид отрядын хорооны өсөн нэмэгдсээр байгаа нөлөөнөөс айн болгоомжилж, 23-ны шөнө нэгдүгээр хорооноос гадна, хоёрдугаар хороо бараг тэр аяараа, 5, 6 дугаар хорооны цөөн бус ангиуд оролцсон цуглааныг хийлгэжээ. Отрядын хороог дөнгөж хоёрхон долоо хоногийн өмнө сонгоод байсан боловч энэ цуглаан дээр түүнийг устгагдсан гэж зарлав. Үүний зэрэгцээгээр үймээн хөдөлгөөнөө зогсох тухай дивизийн даргын тушаалыг нэгдүгээр бригадын цэргүүд эс гүйцэтгэжээ. Тэднээс гаргасан уриалганд, цаашид нэгэнт байлдахгүй гэж шийдсэн болохоор сургууль дасгал хийх нь утга учиргүй юм гэсэн байв. Тэр үеэр нэг, хоёрдугаар бригадын дайсагналцсан харилцаа нь ширүүн мөргөлдөөнд хүрч болзошгүй аюултай болж ирэв. Хоёрдугаар бригадын цэргүүд өөрсдөө үймээн дэгдээгч нэгдүгээр бригадаас салгаж өгөхийг шургуу шаардан хүсээд, эс тэгвэл лагериа дур мэдэн хаяж явна гэж сүрдүүлжээ. 
Иймээс генерал Занкевич лагерьд хүрэлцэн ирсэн цэргийн яамны сайдын онц эрхт төлөөлөгч Рапптай хамсран, Раппын зөвшөөрсөн ёсоор тушаал гарган, цэргүүд ямар ч үг дуугүй түр засгийн газарт захирагдан, зэвсэг хэрэглэлээ авч Лакуртин, лагерийг орхин буцахыг тушаав. Зургаадугаар сарын 25 гэхэд энэ тушаал хэрэгжин биелж Түр засгийн газарт “зөвхөн болзолтойгоор” захирагдана гэсэн цэргүүд л лагерьд үлдсэн байв. Цэргүүд дарга нартаа хүч хэрэглэх хүртлээ өширхөх болсны улмаас генерал Занкевич зөвхөн аж ахуйн хэсгийг хангах хэдхэн хүнийг үлдээн, Лакуртинаас офицеруудыг зайлуулахаас аргагүй болжээ. Цэргийн яамны сайдын онц эрхт төлөөлөгч иргэн Раппын санаачилгаар Лакуртин лагерийн цэргүүд дээр Оросоос улс төрийн хэргээр дүрвэн очигсод Раппын хамтаар очицгоон, нөлөөлөхийг оролдоцгоосон боловч, энэ бүх оролдлого нь бүтэлгүй болжээ. Комиссараар томилогдон иргэн Рапп цэргүүдийг Түр засгийн газарт нэн даруй, үг дуугүй захирагдахыг шаардсан тушаал гаргажээ. Долоодугаар сарын 22-нд комиссар Рапп бослого гаргагчдад нөлөөлөх шинэ оролдлого хийх зорилгоор Парисаар дайран ирсэн ажилчин, цэргийн депутатуудын Зөвлөлийн Гүйцэтгэх хорооны төлөөлөгч Русанов, Гольденберг, Эрлих, Смирнов нарын хамтаар Лакуртин тийш мордсон байна. Гэвч энэ оролдлого ямар ч үр дүнд хүрсэнгүй. Ажилчин цэргийн депутатуудын Зөвлөлийн төлөөлөгчдийг илтэд дайсагнан угтжээ. Францад түр байж байгаа Түр засгийн газрын комиссар Сватиков Лакуртинд очсон явдал мөн тийм үр дүнгүй өнгөрчээ. Францад байгаа орос цэргүүдийг Орост  эргүүлэн авчрах гээгүй байна гэсэн тайлбар ба тэрчлэн цэргүүдийг захиран дагуулахыг эрс шаардсан шаардлагыг генерал Занкевич Түр засгийн газраас хүлээн аваад, үймээн дэгдээгчдийг захирагдаач гэж ятгасан комиссар болон улс төрийн хэргээр дүрвэн очсон манай хүмүүсийн нэг бус удаагийн үр ашиггүй оролдлогын дараачаар, үймээн гаргагч-цэргүүдээс зэвсгээ тавиад, даган захирагдсаны тэмдэг болгон аяны журмаар явж Клораво гэдэг газар очихыг шаардав Гэвч энэ шаардлага бүрэн гүйцэд биелсэнгүй, эхлээд 500 орчим хүн гарч явсны 22 нь баривчлагджээ. Дараа нь 24 цагийн дараа 6000 орчим хүн гарч яван, үлдсэн 2000 орчим нь зэр зэвсгээ харж хамгаалж байхаар зориуд үлджээ. Тэд буу зэвсгээ хураалгахыг огт нь хүсэхгүй байлаа. 
Лагерьд эргэн ирмэгц буу зэвсгээ хураалгахыг тушаасан генералын тушаалыг үймээн дэгдээгчид биелүүлэхээр зөвшөөрчээ. Гэтэл харин хэрэг дээр нь тэд түүнийг биелүүлсэнгүй. Дотор нь өдөөн хатгагч этгээдүүд яриагүй нуугдаж байсан бусниан сарниулагч олны гарт буу зэвсэг үлдээх нь илт аюултай зүйл байлаа. Зэвсгийг нь хураах явдал бол тэднийг эмх журамтай болгох үндсэн нөхцөл байлаа. Ийм нөхцөл байдлын дунд Түр засгийн газарт үнэнч хэвээр үлдсэн цэргийн ангиудын санал сэтгэлийн байдал зарим талаараа тогтворгүй байгаагийн улмаас тэднийг үймээн дэгдээгчдийг журамлуулах баттай зэвсэгт хүчний хувиар хэрэглэхэд эргэлзээтэй байгааг харгалзан, үймээн дэгдээгчдэд олгох хүнсний зүйлийг багасган мөнгөн хэрэглэлийг бүрмөсөн хасаж, лагериас зэргэлдээх Оккуртан хот руу орох замыг францын харуулуудаар хаалгах зэргээр урт удаан хугацааны шахалт хавчилт хийхээр шийджээ. Эдгээр арга хэмжээ нь олон түмний дотор үймээн дэгдээгчдийн санал сэтгэлийг унагаасан боловч түүний хамт толгойлогчдынх нь тэдэнд нөлөөлөх нөлөө хүчжив Тэр толгойлогчид нь олон түмний цаана нуугдан, өөрийн хариуцлагыг тэдэнд нялзаахыг эрмэлзэж байв. Үүний зэрэгцээгээр үймээн дэгдээгч цэргүүд францын цэргийн эрх тушаалтнуудад хүч хэрэглэх болов Үүнд: Жишээлбэл тэд францын комендантын тушаалаар ерөнхий командлагчийн цахилгааныг нааж байсан франц офицерыг хоёр бага даргын нь хамт баривчлан авч бүтэн зургаан цаг хорьжээ. 8-дугаар сарын 9-нд генерал Занкевич үймээн гаргагч цэргүүдэд зэвсгээ хураалгахыг сүүлчийн удаа ятган сэнхрүүлэхээр Лакуртин лагерь тийш морджээ. Сумангуудын төлөөлөгчдийг буудахаар тушаахад нь лагерийн хороо тэр шаардлагыг дагасангүй. Дэг журмаараа онцгой байсан их бууны бригадыг францаар өнгөрөх тухай мэдээг хүлээн авмагц генерал Занкевич комиссар Рапптай тохиролцон үймээн гаргагч цэргүүдийг зэвсгийн хүчээр номхотгон дагуулах явдалдаа түүнийг ашиглахаар шийдвэрлэж уг их бууны бригад, мөн явган дивизийн ангиудаар бүрдсэн холимог отряд байгуулан командлахыг даргад нь даалгажээ. 
Францаас цэргээ татан авах тухай Түр засгийн газрын тушаалыг наймдугаар сарын 27-нд Лакуртин лагерийн цэргүүдэд зарласан бөгөөд гэтэл үүний дараагаар ч гэсэн үймээн дэгдээгчид зэвсгээ хураалгахаас зад татгалзав. Их буучдын хүсэлтээр өөрсөд дотроосоо үймээн дэгдээгч цэргүүд рүү төлөөлөгч сонгон илгээсэн нь хэлэлцээр хийж бүтэхгүйг ойлгоод Хэд хоногийн дараагаар эргэн ирсэн байна. Явган дивизээс сонгогдсон төлөөлөгчид үймээн дэгдээгчдийг ятган гуйсан нь бас ч үр дүнгүй болжээ. Үймээн дэгдээгчдийн лагерьд хоол хүнсний зүйл оруулахыг есдүгээр сарын нэгний орой хориглосон боловч босогчдын мэдэлд хүнс тэжээлийн үлэмжхэн хэмжээний нөөц байсан учраас тэр арга хэмжээ зөвхөн ёс суртахууны чанартай байж болох байлаа. Цэргүүд товлосон байруудаа эзэлсэн байв. Мөн энэ өдөр Лакуртин лагерийн хорооны гишүүд болон үймээн дэгдээгч цэргүүдэд генерал Занкевичийн тулган шаардах тушаалыг дамжуулан өгч есдүгээр сарын 1 ний өглөөний 10 цаг гэхэд уг тушаалыг биелүүлээгүй байвал их буугаар галлана гэж сүрдүүлэн, босогчдыг зэвсгээ хураалгахыг шаарджээ. Нэг бус удаа урьдчилан сануулсны дараа есдүгээр сарын 3-ны өглөө 10 цагт лагерь руу их буугаар хэдэн удаа гал нээж, 18 сум галласны дараа улам хүчтэй галлана гэж мэдэгдэв. 3—4-ний шөнө гэхэд л дөнгөж 160 орчим хүн бууж өгснийг анхааран, есдүгээр сарын 4-нд лагерийг дахин галлаж 30 сум галласны дараа, өглөөний 11 цагт босогчид хоёр цагаан туг өргөн лагериасаа зэр зэвсэггүй гарч ирж эхлэв Орой болоход гарч ирэгчид 8300 орчим болов. Тэднийг францын цэргүүд хүлээж авав. Энэ өдөр их буугаар дахин галласангүй. Лагерьд үлдсэн 150 хүн оройгоос авхуулан пулемётоор сөрөх хүчтэй гал нээв. Орой нь лагерь руу шархтагсдад эмнэлгийн тусламж үзүүлэхээр нэг их эмчийг 4 бага эмчийн хамт илгээв. Есдүгээр сарын 5-нд уул явдлыг устгах зорилгоор лагерь руу ширүүн гал нээн, манай ангиуд лагерийг алгуурхан эзэлж байлаа. Босогчид өөдөөс нь пулемётоор тун ширүүн галлаж байв. 6-ны 9 цагт лагерийг бүгдийг нь эзлэн авчээ. Лагериас гарч ирэгсэд нийтдээ 8515 хүн байв. Манай ангиудын хохирол гэвэл: алагдсан 1, шархтсан 5 босогчдынх алагдсан 8, шархтсан 44 францчуудаас хоёрхон хүн л санамсаргүй өртөж нэг нь алагдаж нэг нь шархтжээ. Тэр хоёр хоёул шуудан зөөгч байсан ба замаасаа төөрч, босогчдын сум тусч байсан зурваст орсон байжээ. Тийнхүү Куртины үймээнийг францын цэргийн ямар ч идэвхт оролцоогүйгээр манай цэргүүд устгав Босогчдын зэвсгийг хураах явцад 81 хүн баривчлагдав. Баривчлагдагсдыг тусгаарласны дараа бусад үймээн дэгдээгчдээс зэвсэггүй, маршийн жич сумангууд байгуулан, бусдаасаа онцгой ширүүн болдоггүй цэргүүдээс бүрдсэн хоёр сумангийн нэгийг нь Бурд-Лаотие уруу, нөгөөг нь Ильд-Экс рүү илгээж бүгдийн нь гэм буруу, хариуцлагынх нь хэмжээг магадлан тодорхойлохын тулд Куртин лагерьд үлдээв. Түр засгийн газрын төлөөлөгчдийн захирамж ёсоор цэргийн комиссаруудаар бүрдсэн мөрдөн байцаах онцгой комисс байгуулав” гэжээ. 
Үүнийхээ дараа ялагчид боссон 200 илүү цэргийг сэтгэл огтхон ч түвдэлгүй буудан алжээ. (Жон Ридийн хийсэн хавсралтаас)

	 ТЕРЕШЕНКОГИЙН ХЭЛСЭН ҮГ: 
(хэсэглэн авав)
“... Батлан хамгаалах ба гадаад бодлогын асуудлууд хоорондоо нягт холбоотой. Та бүхэн хэрэв үндэсний батлан хамгаалах асуудлыг хаалттай хэлэлцэх нь зүйтэй гэж үздэг бол бидэнд ч бас заримдаа гадаад бодлогын асуудлын талаар тийм нууцыг сахих хэрэгтэй болдог үе байдаг юм... 
Германы дипломатуудын ажиллагаа олон нийтийн санаа бодолд нөлөөлөх чиглэлээр явагдаж байна. Иймээс хувьсгалт конвент байгуулах бололцоотой тийм цаг ойртсон гэх буюу өвлийн кампани хийх бололцоогүй гэсэн ардчилсан томоохон байгууллагуудын удирдагчдын мэдэгдэл нь асар их аюултай юм. Иймэрхүү аливаа мэдэгдэл бол хүмүүсийн амь настай холбоотой юм. 
Миний бие гагцхүү улс орныхоо ая зохисын үүднээс өөрөөр хэлбэл өөрийн улсын нэр төрийн тухай асуудлыг бүр хажуу тийш нь тавиад ярих гэж байна. Ая зохисын үүднээс үзэхэд Оросын олон улсын бодлого нь Оросын төрийн зөв зохистой боломж бүхий эрх ашгийг удирдлага болгосон байх ёстой байна. Манай орныг ганцаардмал хоцорч болохгүй, одоо үед бий болсон хүчнүүдийн тэрхүү бүлэглэл нь бидэнд ашиг зохистой гэдгийг тэр эрх ашиг хэлж өгч байна. Гэвч Орос орны хувьд басамжлан доромжилсон бөгөөд Эх орны минь төрийн эрх ашгийг зөрчсөн тийм найрамдал тогтоохыг орос хэн ч болов зөвшөөрөхгүй” гэв. 
Илтгэгч тийм найрамдал тогтоох юм бол дэлхий дахинд ардчилсан зарчмуудын ялан түгэх явдлыг зуун жилээр биш гэхэд олон арван жилээр барьж саатуулан дайныг гарцаагүй гаргах сан билээ гэдгийг ярив. 
“Фронт дээр бидний ах дүү бололцсон нь байлдааны ажиллагааг зүгээр нэг зогсоох замаар дайныг таслан, улс орныг жигшүүрт нууцгай найрамдал тогтоолгоход хүргэж байсан дөрөв, тавдугаар сарын тэр өдрүүдийг цөмөөр санаж байна. 
Орос улс энэ замаар дайныг дуусгаж өөрийн эрх ашгийг хангах ёстой биш гэдгийг фронтын цэрэг олон түмэнд ойлгуулахад ямаршуу хүчин чармайлт шаардагдах байсан бэ дээ” гэв. 
Цааш нь Терещенко зургаадугаар сарын довтолгооны гайхамшгийн тухай, оросын элчний үг бүрийг хилийн чанд ямаршуу янзаар үнэлж үзэх байсан тухай. Оросын ялалт нь Германд ямархуу цөхрөл дэгдээсэн тухай ярив. Дараа нь Терещенко оросын армийн ялагч холбоотон гүрнүүдийн дотор урам хугарах ямаршуу байдалд хүргэсэн тухай ярилаа. 
“Оросын засгийн газрын хувьд гэвэл” бусдын газар нутгийг булаан авалгүйгээр, дайны төлбөр гаргуулахгүйгээр найрамдах гэсэн дөрөвдүгээр сарын томьёоллыг л хатуу баримталж байна. Бид улс түмний өөртөө засан тохинох зарчмыг зөвхөн тунхаглах төдий биш харин империалист зорилгоос татгалзах нь чухал гэж үзэж байна.” 
Герман найрамдал байгуулах бодлогыг зогсоо зайгүй хийж байна Германд ярьдаг юм нь л найрамдал болжээ. Ялж чадахгүй нь гэдгээ германчууд мэдэж байна. 
“Оросын гадаад бодлого дайны зорилгын тухай хангалттай өгүүлэхгүй байна гэж Засгийн газрыг зэмлэж байгаа тэр бүх зэмлэлийг би хэрэгсэн үзэхгүй. 
Холбоотон гүрнүүд ямар зорилго баримталж байгаа тухай асуудал гарч ирж байгаа бол төв гүрнүүд ямар зорилгыг тойрон тохиролцсоныг асуух нь юуны өмнө чухал байна. 
Холбоотон гүрнүүдийн хооронд байгуулах бүх гэрээний тухай дэлгэрэнгүй нийтлэхийг шаардсан шаардлага гарч байгааг нь бид дуулсаар байна: гэвч төв гүрнүүдийг хооронд нь холбосон тэрхүү гэрээнүүдийг бид одоо болтол Мэдээгүй байна гэдгийг цөмөөр мартаж байна” 
Терещенко цааш нь Герман жижиг хаант улс байгуулах замаар Оросыг өрнөдөөс таслан салгахыг илэрхий оролдож байна гэдгийг нотлон ярив. 
“Орос орны хамгийн амин чухал эрх ашигт цохилт өгөхийг оролдож байгаа энэ хандлагад бид хамаг анхаарлаа дайчлан хандуулах ёстой гэж зарлан тунхагласан Оросын ардчилал, Австри-Унгараас хамгийн соёлт ард түмнийг дарлан мөлжиж байгаа тэр явдлыг цаашид тэвчин харж байж таарах гэж үү?!
Дайны лай ланчгийн үлэмж их хэсгийг нь бидэнд үүрүүлж, манай гараар могой бариулж байж найрамдлын асуудлыг шийдвэрлэхийн тулд холбоотнууд манай хүнд бэрхшээлтэй байдлыг далимдуулан ашиглахыг оролдож байна гэдгийг хэлэхээс эмээж байгаа тэр хүн бол тун их төөрөгдөж байна. Манай дайсан Орос орныг бүтээгдэхүүнээ борлуулах зах зээл гэж үзэж байна. Дайныг зогсоомогц бид хачин мөхөс дорой байдалд орох сон билээ, манай хил хязгаар, үйлдвэрийн маань хөгжлийг удтал чөдөрлөн саатуулах германы бараа таваар чөлөөтэй урсан орж ирэх сэн билээ. Хэрэг явдлын ийм байдлын эсрэг эрс шийдвэртэй арга хэмжээ авах нь чухал байна. 
Биднийг холбоотнуудтай холбож байгаа хүчний харьцаа нь Оросын эрх ашигт ашигтай байгааг би, шулуун шууд, илээр мэдэгдье. Иймээс дайн, найрамдлын асуудлаар бидний баримтлах үзэл, энэ асуудлын талаар холбоотой гүрнүүдийн баримталж байгаа үзэлтэй аль болох яв цав тохирсон байх нь онц чухал юм. Аливаа эндүү ташаа явдал гаргахгүйн тулд Парисын бага хурал дээр Орос нэгдмэл нэг үзэл илэрхийлэх ёстой гэдгийг би шууд мэдэгдэх ёстой” гэв. 
Илтгэгч Скобелевт өгсөн захиа даалгаврыг тайлбарлаагүй атлаа Герман-скандинавын хорооны Стокгольмд дөнгөж сая нийтлүүлсэн тунхгийг авч ярив. Энэ тунхаг Литва, Латвид автономит эрх олгохыг шаардсан байв. Терещенко: “Орос орон Балтийн тэнгис дэх үл хөлдөгч боомтуудгүйгээр байж чадахгүй учраас энэ бол илгэд боломжгүй юм... 
Гадаад бодлогын асуудлын энэ зүйлтэй дотоод бодлогын асуудлууд нягт холбоотой байгаа юм. Учир нь бид агуу их Оросыг цөмийг нь нэгдмэл нэг байлгах сан гэсэн чин хүсэл санаатай байгаагүй сэн бол төв засгийн газраасаа салан тусгаарлах гэсэн янз бүрийн ард түмний хүслэнг илэрхийлсэн тунхаглал газар газар давтагдаж байхыг харж суухгүй сэн билээ. Иймэрхүү салан тусгаарлах үзэл бол Оросын эрх ашигт харшилж байна Оросын төлөөлөгчид түүнийг дэмжиж таарахгүй” гэв. (Жон Ридийн хийсэн хавсралтаас)

	 БРИТАНИЙН ФЛОТ (гэх мэт)
Британийн флот тодорхой зорилготойгоор Балтийн тэнгисийг хаяж явлаа. Энэ бол “Оростой цаашид зууралдаж байхын хэрэгцээ алга, Оростой зүйл дууслаа” гэж Орос дахь Английн төлөөлөгчдөөс хагас албан ёсоор илэрхийлж, Английн хэвлэлд олонтой, илэн далангүй нийтэлсээр байгаа тэр бодлогын илэрхийлэл мөн гэж Ригийн буланд болсон тэнгисийн тулалдааны үеэр зөвхөн большевикууд төдийгүй, мөн Түр засгийн газрын сайдууд ч өөрсдөө тэгж үзэв. 
Керенскийтэй ярилцсан сурвалжилга гэдгийг хавсралтын 13-дугаар зүйл дугаар талд) үз. 
Генерал Гурко хаант засгийн үед Оросын армийн штабын дарга байв. Гурко эзэн хааны эмх замбараагаа алдсан ордонд дээгүүр байр эзэлдэг байв. Гурко бол хувьсгалын дараа улс төрийн ба хувийн хэргээр цөлөгдсөн цөөн тооны зүтгэлтний нэг болно. Ригийн буланд Оросын флот ялагдсан явдал германы талыг баригч аюултай үзэлтэн харгис этгээд гэж Оросын түр засгийн газрын үздэг байсан хүн болох энэхүү генералыг Лондонд хүлээн авч, зочилж байсан тэр үетэй яг таарсан ажээ. (Жон Ридийн хийсэн хавсралтаас)

	 «Удиртгал тэмдэглэл ба тодруулах зүйлс»-ийг үз. — Ж. Рид. 

	 Английн уртын хэмжээ. 1 ярд. 91 см— мөн ред. 

	 Удиртгал тэмдэглэл ба тодруулах зүйлс»-ийг үз. Ж. Рид

	 БОСЛОГЫН ЭСРЭГ ЧИГЛЭСЭН УРИАЛГА
“Ажилчин цэргүүдэд”
Нөхөд өө! Бурангуй хүчнүүд ойрын өдрүүдэд эмх замбараагүй байдал, түйвээн хядах явдлыг Петроград болон бусад хотод дэгдээх гэж махран ажиллаж байна. Тэд хувьсгалт бүх хөдөлгөөнийг цусанд живүүлэх бололцоо олж авахын тулд ингэх гэж байна. Тэд эвдэгдсэн ёс журмыг сэргээн, хотынхны амьдралыг хамгаалах гэдэг шалтгаар, хувьсгалт ард түмний тун саяхан бут цохиж чадсан тэрхүү Корниловын явдлыг дахин босгохыг найдаж байна. Хэрэв энэ санаа бүтэх юм бол ард түмэн гашуун зовлонд учирна тэгээд ялж дийлсэн хувьсгалын эсэргүүчүүд Зөвлөлүүд, цэргийн хороодыг устгаж, Зохион байгуулах хурлыг тасалдуулан, газрыг тариачдад шилжүүлэх явдлыг болиулж нэн даруй найрамдал тогтоох гэсэн ард түмний бүхий л найдварыг эцэс төгсгөл болгож, хувьсгалт цэрэг, ажилчдаар шорон гянданг дүүргэнэ. 
Хувьсгалын эсэргүүчүүд, хар зуутууд найдвараа биелүүлэх гэхдээ хүнс тэжээлийн хямрал, сунжран үргэлжилсээр байгаа дайн болон аж амьдралын ерөнхий байдалд ард түмний хоцрогдсон хэсгийн дургүйцэж байгаа тэр байдлыг ашиглахыг бодож байна. Тэд цэргийн ба ажилчны аливаа хөдөлгөөнийг, энгийн номхон хүн ардыг айлгаж, тэднийг хуучин ёс журам сэргээгчдийн эрхэнд оруулах түйвээн хядах явдал болгон хувиргахаар найдаж байна. 
Нөхцөл байдал нэгэнт ийм байхад хамгийн хувьсгалт зорилготойгоор боловч аливаа хөдөлгөөн, сүрт жагсаал зохион байгуулах гэсэн оролдлого нь хөнгөн хуудмаасаа үйлдсэн гэмт хэрэг болох болно. Засгийн газрын явуулж байгаа бодлогод дургүйцсэнээрээ ухамсарт ажилчин, цэргүүд энэ үед хөдөлгөөн гаргах юм бол өөрсдийнхөө үйл хэрэг, хувьсгалд ус болно уу гэхээс биш, харин тус болохгүй, харин ч бүр хувьсгалын эсэргүүчүүдэд тус болох болно. 
Иймийн учир хөдөлгөөн тэмцэлд уриалан дуудсан уриалгуудыг дагахгүй байхыг бүх ажилчин, цэргүүдэд төвийн гүйцэтгэх хороо шаардаж байна. 
Ажилчин, цэргүүдээ! Өдөөн хатгалгад бүү орогтун! Улс орон, хувьсгалынхаа өмнө хүлээсэн үүргээ санагтун! Үл бүтэх хөдөлгөөнүүдээр хувьсгалт фронтын нэгдлийг бүү сарниулагтун!
Ажилчин, цэргийн депутатуудын Зөвлөлүүдийн Төвийн гүйцэтгэх хороо” гэжээ. 
 
“Оросын ажилчны социал-демократ нам.
Бүх ажилчин, цэргүүдэд
(Уншаад, бусдадаа дамжуулагтун!)
Ажилчин, цэрэг нөхөд өө! Эх орон аюулд учраад байна. Манай эрх чөлөө, манай хувьсгал хамгийн хэцүү бэрх үедээ орлоо. Дайсан Петроградад цөмрөхийн босгон дээр байна. Хямрал өдөр хоног өнгөрөх тусам нэмэгдсээр байна. Петроградыг талхаар хангах явдал улам бүр хэцүү болж байна. Цагийн байдлыг зохицуулан төвхнүүлэхийн тулд нялх балчраасаа авхуулаад насан хөгшчүүлээ хүртэл эрвийх дэрвийхээрээ оролцон хүчин зүтгэх ёстой. Эх орон эрх чөлөөгөө аваръя... Зэр зэвсэг, бэлтгэл нөөцөө армидаа зориулъя! Талх тариагаа их хотуудад илгээе! Орон даяар эмх журам, зохион байгуулалтыг сахигтун!
Гэтэл нэгэн газар бослогод бэлтгэж байна, хувьсгалт найрамдал, эмх журмыг таслахыг хэн нэгэн этгээд ажилчин цэргүүдэд уриалж байна гэсэн яриа энэ хэцүү бэрх шийдвэрлэх эгзэгтэй үед тарж байна. Большевик сонин “Ажилчны зам” гал руу тос хийж байна, тус сонин хоцрогдсон ухамсаргүй этгээдүүдэд долигонож, тэдэнд итгэлийг олж авахаар гэтэн, ажилчин цэргүүдийн толгойг эргүүлэн тэдэнд түмэн сайхан юм амлан, засгийн газрын эсрэг босгож байна. Бүдүүлэг итгэмтгий хүмүүс тунгаан бодож сэтгэхүйгээр үнэмшин итгэж байна. Гэтэл бас нөгөө талаас бурангуй хүчнүүд, хааны гар хөл бологсод, Германы нууц төлөөлөгчид уухайн тас болон баярлаж байна. 
Тэд большевикуудтай нийлж, тэдний хамтаар иргэний дайны үеэр эмх замбараагүй байдлыг улам дэгдээхээр бэлтгэж байна гэсэн цуурхал явж байлаа. 
Большевикууд болон тэдний үгэнд төөрөгдсөн бүдүүлэг ажилчин, цэргүүд “Засгийн газар сөнөтүгэй! Засгийн бүх эрхийг зөвлөлүүдэд” гэж утга учиргүй хашхирцгааж байна. Гэтэл хааны гар хөл бологч бурангуй хүчнүүд, Вильгельмийн тагнуулууд тэднийг аядан дагаж: “еврейчүүдийг цохь, мухлагийн эздийг жанч, зах зээлийг дээрэмд, үйлдвэр дэлгүүрүүдийг бут ниргэ, дарсны зооринуудыг зад цохь! Цохь, шатаа, дээрэмд!” гэж хашхиралдах болно. 
Ингээд л аймшигт үймээн, ард түмний хоорондын дайн эхэлнэ. Хямрал улам бүр ихсэж, нийслэлийн гудамжнуудаар дахин цусан нэлий болж магадгүй юм. 
Тэр цагт юу болох вэ?
Тэр цагт Петроград руу цөмрөх зам Вильгельмд нээлтэй болно. Тэр цагт Петроградад талх тариа ирэхээ бүрмөсөн больж, хүүхэд багачууд өлбөрөн үхэх болно. Тэр цагт фронт дээр арми маань дэмжлэггүй болж, окопт байгаа ах дүүс маань германчуудын буудлагын бай болно. Тэр цагт Орос орон гадаадын улсуудад хамаг нэр хүндээ алдаж, мөнгөний маань ханш унан, юм бүхэн аж төрөн амьдрахын аргагүй тийм үнэтэй болно. Тэр цагт Зохион байгуулах хурлыг цагт нь зарлан хуралдуулах бололцоогүй болон хойшлох болно. Тэр цагт хувьсгалч эрх чөлөө маань сөнөн устана. 
Ажилчин цэрэг та бүхэн ингэхийг хүсэх гэж үү? Үгүй ээ! Хэрэв, үгүй бол та бүхэн хууран мэхлэгчдийн үгэнд орж төөрөгсдөд бүдүүлэг хүмүүс рүү очиж тэдэнд бидний хэлж өгсөн энэхүү бүх үнэн мөнийг ярьж өгөг.
Ийм ширүүн үед засгийн газрыг эсэргүүцэн гудамжинд гарахыг та нарт уриалж байгаа тэр хүн нэг бол хааны нууцгай гар хөл эвсэгч, өдөөн хатгагч, үгүй бол ард түмний дайсанд туслагч ухамсаргүй этгээд, эсхүл Вильгельмд хахуульдагдсан тагнуул мөн гэдгийг цөмөөр ойлгог. 
Ухамсарт хувьсгалч ажилчин бүхэн, ухамсарт тариачин бүхэн, хувьсгалт цэрэг бүхэн, засгийн газрын эсрэг бослого буюу үймээн гаргах нь манай ард түмнийг ямаршуу золгүй байдалд татаж оруулж болохыг ойлгож байгаа хүн бүхэн нэгдэн нягтарч, ард түмний дайснуудад эрх чөлөөгөө хөнөөлгөхгүй байх ёстой. 
Хориглон хамгаалах үзэлтэн, Меньшевикүүдийн Петроградын сонгуулийн хороо” гэжээ. (Жон Ридийн хийсэн хавсралтаас)

	 1917 оны 10-р сард болсон большевикуудын намын Төв Хорооны түүхт хуралдаанаар зэвсэгт бослогын тухай асуудал хэлэлцсэн явцыг энд буруу тодорхойлжээ. Зэвсэгт бослого гаргах тухай шийдвэрийг 1917 оны 10-р сарын 23. (10)-нд Намын Төв Хорооны хаалттай хуралдаанаар баталсан бөгөөд тус хуралд Ленин, Бубков, Дзержинский, Зиновьев, Каменев, Коллонтай, Ломов, Свердлов, Сокольников, Сталин, Троцкий, Урицкий нар суусан билээ. Лениний оруулсан тогтоолын эсрэг Зиновьев, Каменев хоёр саналаа өгсөн юм. Зургаан өдрийн дараа аравдугаар сарын 29 (16)-нд намын ТХ-ны өргөтгөсөн хуралдаан болж, Петроградын хорооны гүйцэтгэх комисс цэргийн байгууллага, Петроградын зөвлөл, үйлдвэрчний эвлэлүүд, фабрик-заводын хороод, төмөр замчид, Петроградын тойргийн намын хорооны төлөөлөгчид тус тус суулцсан юм. Энэ хуралдаан дээр Ленин ТХ-ны түрүүчийн хуралдаанаас баталсан тогтоолыг уншин сонсгов. Ленин хэлсэн үгэндээ Оросын ч тэр, Европын ч тэр улс төрийн бодит байдал нь зөвхөн зэвсэгт бослогоор шийдэж болох хамгийн эрс шийдвэртэй, хамгийн идэвхтэй улс төрийн бодлого явуулахыг чухал болгож байгааг онцлон тэмдэглэсэн билээ. Ленин бослогын тухай ТХ-ны шийдвэр дотор дэмжин сайшаасан тогтоолын төслийг хуралд оруулав. (Зох. XXVI боть, 165 дахь талд) 2 хүн эсэргүүцэж, 4 хүн түдгэлзэж 19 хүн саналаа өгснөөр тогтоолыг батлав. Зиновьев, Каменев хоёр ТХ-ны тогтоолын эсрэг саналаа дахин өгөв. Ред.

	 ЛЕНИНИЙ “НӨХДӨД ИЛГЭЭСЭН ЗАХИА”
“Ажилчны зам” сонинд 1917 оны хоёрдугаар хагаст дэс дараалан нийтлэгдсэн энэ хэсэг өгүүллийн хоёроос нь зөвхөн хэсэглэн авч сийрүүлье. 
“Бид ард түмний дунд олонхтой болж чадаагүй байна, энэхүү нөхцөлгүйгээр бослого гаргах нь найдваргүй болно». 
Ингэж яримтгай хүмүүс нэг бол үнэнийг гуйвуулагчид, эсгүүл хувьсгалын бодит нөхцөл байдлыг хумсын чинээ ч харгалзан үзэлгүйгээр, юу ч болдог байлаа гэсэн большевикуудын нам бүх орны хэмжээгээр тэн хагасаас илүүгийн саналыг авлаа гэсэн баталгааг л урьдаар олж авахыг хүсэн мөрөөдөгч ёсорхогч амьтад мөн. 
Эцэст нь Орос орны орчин үеийн амьдралын хамгийн томоохон баримт бол тариачны бослого юм. Тамбов губернид гарсан тариачны хөдөлгөөн бол хар хүчээр үзэлцэх утгаар ч, улс төрийн утга санаагаар ч аваад үзсэн яах аргагүй бослого байсан бөгөөд юуны урьд тариачдад газрыг шилжүүлэхийг зөвшөөрсөн зэрэг улс төрийн гайхамшигт үр дүнг өгсөн бослого байлаа. Бослогоос айн тэвдсэн эсерүүдийн муу “Ард түмний үйлс” сонин одоо хүртэл цөм л тариачдад газрыг шилжүүлэх нь чухал гэж гонгинолдож байгаа нь талаар хэрэг биш ээ. 
Тариачны бослогын өөр нэг гайхамшигтай улс төрийн ба хувьсгалт үр дагавар бол Тамбов губернийн төмөр замын өртөөнүүд дээр талх тариаг татан авчрах болсон явдал юм. 
Талх тарианы тухай асуудлыг ингэж ёстой нэг бодитой шийдвэрлэсний сайхан үр дүнг хөрөнгөтний хэвлэл “Оросын хүсэл зориг” хүртэл зөвшөөрөн хүлээхээс өөр аргагүй болжээ. 
Тэд Тамбов губернийн төмөр замын өртөө талх тариагаар дараатай байна гэсэн мэдээг нийтэлжээ. Ийм байхад л тариачид босдог байна шүү дээ!!
“Засгийн эрхийг авах хангалттай хүч бидэнд алга, Зохион байгуулах хурлыг тасалдуулах хангалттай хүч хөрөнгөтнүүдэд ч алга” гэжээ. 
Энэхүү заасан шалтгийн нэгдүгээр нь түрүүчийн заасан шалтгийг зүгээр л нэг давтан ярьсан зүйл байна. Хэрэв хөрөнгөтнүүд балмагдан тэвдсэн, айн эмээсэн явдлаа ажилчны хувьд гутрангуй үзэл, хөрөнгөтний хувьд өөдрөг үзэл баримтлахаар илэрхийлж байгаа бол дээрх шалтаг заалт оновчийн хувьд ч, үнэмшүүлэх чадварын хувьд ч юм болохгүй байна. Хэрэв хасаг, юнкерүүд большевикуудын эсрэг эцсийн дусал цусаа дуустал үзэлцэнэ гэж яривал түүнд бүрэн дүүрэн итгэхээс аргагүй. Хэрэв ажилчин, цэргүүд олон арван хурал цуглаан дээр большевикуудад бүрэн дүүрэн итгэж байгаагаа илэрхийлж, Зөвлөлүүдэд засгийн эрхийг шилжүүлэх явдлыг цээжээрээ хаан босоход бэлхэн гэдгээ батлан хэлж байгаа бол саналаа өгөх нэг хэрэг, харин үзэлцэнэ гэдэг шал өөр хэрэг гэдгийг дурсах нь “зохистой” юм!
Хэрэв ингэж ярих юм бол бослого “няцаагдана” гэдэг нь мэдээж юм. Гагцхүү энэхүү өвөрмөц чиглэлтэй, өвөрмөц эрмэлзэл бүхий “гутрангуй үзэл” хөрөнгөтний талд улс төрийн хувьд орохоос юугаараа ялгагдаж байна вэ? гэдгийг л асуух байна. 
Корниловын явдал юуг нотлон харуулсан бил ээ? Зөвлөлүүд бол үнэхээрийн хүчин юм гэдгийг батлан харуулсан шүү дээ. 
Зохион байгуулах хурлыг тасалдуулах хангалттай хүч хөрөнгөтнүүдэд алга гэдгийг юугаар нотлох вэ?
Хэрэв хөрөнгөтнүүд Зөвлөлүүдийг түлхэн унагааж хүч хүрэхгүй бол харин ч зохион байгуулах хурлыг тасалдуулах хүчин тэдэнд хангалттай бий гэсэн үгээ. Учир нь тэднээс өөр саад хийх хүчин байхгүй болно. Керенский болон тэдний хань хамсаатны амлалтад итгэнэ, урьдчилсан парламентын зуйрган бялдууч тогтоолуудад итгэнэ гэдэг чинь пролетарийн намын гишүүн хүн, хувьсгалч хүнд байж таарах зүйл үү, үгүй юү?
Одоогийн засгийн газрыг түлхэн унагаагүй байсан цагт хөрөнгөтнүүд Зохион байгуулах хурлыг тасалдуулах хүч хүрэхээр барахгүй, харин Питерийг Германчуудад тавьж өгөн, фронтыг нээж өгөн, фабрик заводыг хаан ажилчдыг үй олноор ажлаас халан, талх тариа татан авчрах явдлыг хааж боогдуулах зэргээр уг үр дүндээ дашрамын аргаар ч хүрч чадах болно. 
“Зөвлөлүүд бол зохион байгуулах хурлыг зарлан хуралдуулж, Корниловын оролдлогоос татгалзахыг шаардан, засгийн газрын чамархайд тулгасан гар буу байх ёстой” гэнэ. 
Бослогоос татгалзах нь засгийн бүх эрхийг Зөвлөлүүдэд гэсэн лоозонгоос татгалзах хэрэг мөн. Есдүгээр сараас авхуулан намын дотор бослогын тухай асуудлыг шүүмжлэн хэлэлцэж байна. 
Бослогоос татгалзана гэдэг бол засгийн эрхийг Зөвлөлүүдэд шилжүүлэхээс татгалзсан хэрэг, бүх найдвар бодлогоо Зохион байгуулах хурлыг зарлан хуралдуулна гэж “амласан” сайхан санаат хөрөнгөтөнд “шилжүүлнэ гэсэн үгээ Засгийн эрх зөвлөлүүдийн гарт шилжсэнээр л зохион байгуулах хурлыг хуралдуулж чадна. Хурал амжилттай болно.. 
(Бослогоос татгалзана) гэдэг бол Либерданчуудын талд шууд орсон хэрэг. 
Нэг бол Либерданчуудын талд орж, “Засгийн бүх эрхийг Зөвлөлүүдэд” гэсэн лоозонгоос илэн далангүй татгалзах хэрэгтэй, эсвэл бослого. Дундаж байхгүй. 
“Хөрөнгөтнүүд биш, манай баатарлаг усан цэргүүд байлдаж байгаа болохоор Родзянко тавьж өгөхийг хүсэж байгаа ч гэсэн хөрөнгөтнүүд Питерийг Германчуудад тавьж өгч чадахгүй ээ” Цэргийн төв штаб өөрчлөгдөөгүй байна командлах бүрэлдэхүүн тэр аяараа корниловынхон байна гэжээ. 
Хэрэв (Керенский тэргүүтэй корниловчууд, учир нь Керенский бол бак л Корниловч болно) Питерийг тавьж өгөхийг хүсэж байгаа бол тэд үүнийг хоёр янзаар, тэр байтугай “гурван янзаар” ч гүйцэтгэж болох юм. 
Нэгдүгээрт: тэд Корниловын командлах бүрэлдэхүүний урвагч ажиллагааны замаар хуурай замын умард фронтыг нээн өгч болох юм. 
Хоёрдугаарт: тэд биднээс илүү их хүчтэй байгаа, германы бүх флотын ажиллагааг чөлөөтэй болгох талаар “хэлэлцэн тохиролцож”, Германы ч, Английн ч империалистуудтай хэлэлцэн тохиролцож болох юм. Түүнээс гадна “нуугдсан адмиралууд” Германчуудад байлдааны төлөвлөгөөг дамжуулан өгч болзошгүй юм. 
Гуравдугаарт: тэд фабрик заводоо хаан, ажилчдыг үй олноор нь ажлаас халж, талх тариа татан авчрах явдлыг санаатайгаар хааж боогдуулах замаар манай цэргүүдийг бүрмөсөн арга тасруулж, хүчин мөхөс болгож болзошгүй юм. Энэ гурван замын алиныг нь ч атугай бүтэхгүй гэж үгүйсгэж болохгүй ээ. Оросын хөрөнгөтөн хасгуудын нам энэ гурван хаалгыг гурвуулыг нь аль хэдийн тогшин, нээлгэх гэж оролдож ирснийг баримтууд нотлон харуулсан билээ. Родзянко бол ажил хэрэгч хүн Капиталын бодлогыг Родзянко үнэн, шударгаар арван жил хөтлөн явуулсан хүн. 
Ингэхлээр юу гэсэн үг вэ? Хувьсгалыг аврах цорын ганц хэрэглүүр болсон бослогын тухай асуудлаар гуйван дайвна гэдэг бол либерданчууд, эсер меньшевикуудаас хөрөнгөтнүүдэд айн итгэдэг тэрхүү итгэмтгий чанар луу өрөөсөн талаараа “тариачин эрийн” ухамсар бодолгүй итгэмтгий чанар луу нөгөө талаараа ойчно гэсэн үгээ. Энэ ухамсар бодолгүй итгэдэг явдлын эсрэг большевикууд л хэн хэнээс илүү тэмцэж ирсэн билээ. 
“Бид өдөр ирэх тутам хүчтэй болж байна. Бид Зохион байгуулах хуралд хүчирхэг оппозиц болон орж амжина, ингэснээр бүхнийг шийдэх асуудал бидэнд тулгарна” гэжээ. 
Зохион байгуулах хурлыг зарлан хуралдуулах гэж байна гэж “уншсан” бэртэгчний шалтаг заалт нь ил, үнэн шударга үндсэн хуульт замд итгэн сэтгэл тайвширч байна. 
Өлсгөлөнгийн тухай асуудлыг ч, Питерийг тавьж, өгөх, эсэх тухай асуудлыг ч Зохион байгуулах хурлыг хүлээн горилох явдлаар шийдвэрлэж болохгүй нь л гагцхүү харамсалтай хэрэг. Энэ “Өчүүхэн зүйлийг” гэнэхэн хонгор юм уу балмагдан тэвдсэн, эсгүүл айх явдалд автсан хүмүүс мартаж байна. 
Хурал болохыг өлсгөлөн ч хүлээж байхгүй, тариачны бослого ч хүлээгээгүй. Дайн ч хүлээхгүй. Нуугдсан адмиралууд ч хүлээсэнгүй. 
Гэтэл өлсгөлөн ард түмэн ба генерал, адмиралуудад урвасан цэргүүд сонгуулийг ойшоохгүй байна гэж харалган сохор хүмүүс гайхаж байдаг мөн ч цэцэн улсаа даа!
 “Хэрэв Корниловчууд дахиад эхэлдэг юм бол бид үзүүлээд өгнө гайгүй! Харин өөрсдөө эхлэх нь юунд хүргэх вэ” гэнэ. 
Түүх дахин давтагддаггүй, харин бид түүн рүү бөгсөөрөө эргээд корниловын явдлыг бясалган: “Корниловчууд эхэлдэг юм бол уу” гэж үглэн ингэж суух юм бол, энэ маань ямаршуу хувьсгалт гайхамшигт стратеги болох вэ!.. Энэ маань пролетарийн улс төрийн бодлогын ямаршуу буурьтай суурьтай үндэслэл болох вэ?
Харин хэрэв Корниловчууд өлсгөлөнгийн үймээн эхлэх, фронтыг сэтлэх, Питерийг тавьж өгөхийг хүлээн, тэр болтол эхлэхгүй байвал юу болох вэ? Тэгвэл юу болох вэ? гэвэл пролетарийн намын тактикийг Корниловчууд өөрсдийнхөө хуучин алдааны нэгийг давтаж болзошгүй явдал дээр зохиохыг бидэнд санал болгож байна шүү дээ!
Большевикуудын олон арав дахин нотолсоор ирсэн, нотолсон тэр зүйлийг, манай хувьсгалын жил хагасын түүх баталсан зүйлийг, тухайлбал Корниловчуудын диктатур юм уу, эсгүүл пролетарийн диктатураас өөр гарц байхгүй, үнэнээсээ байхгүй гэсэн зүйлийг мартаж, түүнээс няцаж, тэгээд хүлээж сууна гэж байна! Юуг хүлээх юм бэ? Гайхамшгийг! гэнэ...” (Жон Ридийн хийсэн хавсралтаас)

	 Зохиогчийнх яг зөв биш ээ. Энэ дугаар арван нэгдүгээр сарын 1 (аравдугаар сарын 19)-нд гарчээ.

	 МИЛЮКОВЫН ХЭЛСЭН ҮГ
(хэсэглэн авав) 
 “.. Улсыг батлан хамгаалах явдал бол цаг үеийн хамгийн гол зорилт, түүнийг амжилтад хүргэхэд армид сахилга бат, улс оронд эмх журам тогтоох нь чухал гэдгийг нийтээр зөвшөөрөл хүлээж байх шиг байна. Энэ нөхцөлийг бүрэлдүүлэхэд бидэнд зөвхөн итгүүлэх явдлаар төдийгүй, хүч хэрэглэн ажиллаж чадах засаг хэрэгтэй байна. Интернационалист үзэл, гэж төлөв нэрлэгддэг гадаад бодлогын асуудлаар баримталж байгаа тэрхүү цэвэр оросын өвөрмөц үзэл нь манай золгүй бүх явдлын үндэс болж байна. 
Орос оронд шинэ ертөнц төрөн гарч, түүгээр дамжин хуучин Өрнөд ч шинэчлэгдэнэ. Энэ шинэ ертөнц хоосон номчирхлын социализмын хуучин тугийг өлсгөлөн олон түмний шинэ шууд үйл ажиллагаагаар солино. Ийнхүү хүн төрөлхтөн шууд урагш давшин социалист энхжиний орноос биднийг зааглаж байсан хаалгыг хэмх цохиж орно гэж ноён Ленин бодож байгаа нь Керенскийг л зөвхөн дуурайжээ. 
Орос оронд гарсан задрал нь бүх хөрөнгөт ертөнцийг задрахад хүргэнэ гэж, энэ хүмүүс чин үнэнээсээ итгэжээ. Энэ үзлээсээ болоод тэд дайны үед санаандгүйгээр шууд төрийн урвалт хийж, цэргүүдийг араатан дайсантай тэмцэхийн оронд окопоосоо гарч, дотоодын иргэний дайныг үүсгэж хөрөнгөтөн помещикууд руу довтлох хэрэгтэй гэж тэдэнд сэтгэл түвдэлгүй ятган үнэмшүүлж чадах улс байгаа юм...” гэв. 
Энд Милюковын үгийг зүүн талын суудлаас сүйд майд хашхиралдаж таслав. Иймэрхүү маягийн ажиллагаанд социалистуудын чухам хэн нь уриалсныг хэлээд аль гэж депутатууд түүнээс шаардав. 
“Гагцхүү пролетари нарын хувьсгалт шахалт хавчилт л империалист этгээдүүдийн хорт санааг ялан дийлж, тэдний диктатурыг устгаж чадна. Үүнийг зэвсэглэл хязгаарлах тухай засгийн газруудын хооронд хэлэлцээр байгуулах замаар биш харин-эдгээр засгийн газрын зэвсгийг хурааж цэргийн бүх байгууллыг эрс ардчилах замаар л гүйцэтгэж болох Мартов гэж хэлж байна” 
Ийнхүү Мартовыг хорон үгээр, шударга бус нэлээд дайрсныхаа дараа Милюков эсер, меньшевикууд рүү орж, тэд засгийн газрын дотор ангийн тэмцэл явуулахын тулд л зөвхөн түүнд орсон юм гэж тэднийг зэмлэв. 
“Германы болон холбоотон гүрнүүдийн социалистууд энэ ноёдыг дургүйцэн жигшин үзэж байгаагаа арай л гэж нууж байна. Харин тэгэхдээ энэ бол Оросын өөрсдийнх нь хэрэг гэж шийдвэрлээд, дэлхий дахины түймэр дэгдээхийг номлогч хэд хэдэн хүнийг бидэн рүү илгээжээ. 
Манай хувьсгалт ардчиллын томьёолол нэн ч энгийн Үүнд: гадаад бодлого ч биш, дипломат урлагч биш, харин нэн даруй ардчилсан найрамдал, тогтоол: “бидэнд юу ч хэрэггүй, бидэнд тулалдаж байхын ямар ч хэрэгцээ алга” гэдгийг л холбоотон гүрнүүдэд тунхаглах явдал юм. Тэгэхэд манай дайснууд ч тийм тунхаглалыг нэн даруй гаргаж, тэгээд улс түмнүүдийн ах дүүгийн барилдлага ч хэрэг дээрээ бүтнэ” 
Милюков Циммервальдын тунхгийг шоолон элэглээд, “та нарыг үүрд яллах акт болох энэхүү гайтай түйтэй баримт бичгийн” нөлөөнөөс Керенский ч хүртэл бултан зайлж чадсангүй гэж мэдэгдэв. Милюков дараа нь Скобелев руу халдан өөрийн засгийн газрыг гадаад бодлогын хувьд оппозиц үзэл баримталж байгаа, засгийн газрын төлөөлөгчдийн хувиар гадаадын дипломатуудтай уулзан учрах тэр Парисын зөвлөгөөн дээр Скобелевын байр байдал хачин өрөвдөлтэй байх, үүнд цөм л “энэ ноён яах санаатай юм бол доо хөөрхий, бид үүнтэй юу ч гэж ярих юм билээ дээ?” гэлцэх
Скобелевт өгсөн захиа даалгаврын талаар Милюков мэдэгдэхдээ би бол өөрөө пацифист (Аливаа дайнаас, түүний дотор үндэсний эрх чөлөөний хувьсгалт болон бусад бүх шударга дайнаас татгалзсан хөрөнгөтний үзэлтэн — орч.) хүн олон улсын хөндлөнгөөс зохицуулах товчоог байгуулах, зэвсэглэлийг хязгаарлахын чухалд нууц дипломат харилцааг ерөөс устгалгүйгээр харин түүнд парламентуудын зүгээс хяналт тавихын чухал болоход би бүрэн дүүрэн итгэж байна гэв. 
Милюков захиа даалгаврын “Стокгольмын үзэл санаа” “аль ч тал нь ялахгүйгээр найрамдах, ард түмнүүдийн өөртөө засан тохинох эрх, эдийн засгийн дайныг зогсоох” гэж нэрлэгдсэн тэрхүү социалист үзэл санааны талаар мэдэгдэхдээ: 
“Германы амжилт нь өөрсдийгөө хувьсгалт ардчиллынхан гэж нэрлэдэг тэр хүмүүсийн амжилттай яг адил жигд байгаа юм. Тэдгээр амжилт нь хувьсгалын амжилтуудтай” яг адил жигд байна гэж би хэлээгүй байна, учир нь хувьсгалт ардчиллын ялагдал бол хувьсгалын ялалт юм гэж би үзэж байгаа юм... 
Зөвлөлийн зүтгэлтнүүдээс бүх орчин тойрныхондоо нөлөөлөх нөлөө ерөөсөө тийм ч сул биш байна. Энэхүү танхимд хувьсгалт ардчиллынхны нөлөө хэчнээн хүчтэй байгааг мөн энэ хувьсгалт ардчиллынхантай Оросын нэр төрийн тухай нүүр тулан чанга ярихаас сайд өөрөө татгалзаж байгааг нь үнэмшихэд Гадаад Явдлын Яамны сайдын хэлсэн үгийг сонсоход л хангалттай байлаа, 
Стокгольмын тунхгийн үзэл санаа нь үл гүйцэлдэх үзэл, германы ашиг сонирхлын үзэл амьсгал ийм хоёр чиглэлтэй боловсруулагдсаныг зөвлөлүүдийн захиа даалгавраас үзэж болох байна” гэв. 
Зүүн талаас учир зүггүй хашхиралдан илтгэгчийн үгийг тасалдуулж, хурлын дарга түүнд анхааруулга өгөв. Дипломатууд бус харин ард түмний хурлуудаас боловсруулсан найрамдал тогтоох санал буюу дайсан этгээд бусдын газар нутгийг таслан авах явдлаас татгалзмагц найрамдлын хэлэлцээр хийж эхлэх гэсэн санал нь германчуудад л ашигтай зүйл болж байна гэж Милюков зүтгэн хамгаалав. Мэдэгдэл хийх нь түүнийг хийсэн хүнийг өөрийг нь л хөдлөх газаргүй болгож байгаа юм гэж Кульман саяхан хэлжээ. “Бид ямар ч л байсан ажилчин, цэргийн депутатуудын Зөвлөлийг дуурайхаасаа, германчуудыг илүү дуурайна». 
“Литов, Латвийн тусгаар тогтносон тухай өгүүлж буй зүйл бол Милюковын хэлснээр Германы мөнгөөр дэмжигдэн, улс орны янз бүрийн хэсэгт явуулж буй үндэсний үзэл бүхий ухуулгын шинж тэмдэг мөн” 
Илтгэгч зүүн талын суудлынхны учир нажиргүй хашхирах, шуугин үймэхийг үл хайхран, захиа даалгаврын дотор Эльзас-Лотаринги, Румын, Сербийн талаар өгүүлсэн зүйлийг, Герман Австрийн янз бүрийн үндэстний тухай өгүүлсэн тэр зүйлтэй нь харьцуулан ярив. Энэ захиа даалгавар Австро-германы үзлийг хамгаалж байна гэж Милюков нотлон өгүүлэв. 
Илтгэгч Терещенкийн хэлсэн үг рүү шилжин орж бодсоноо ний нуугүй хэлж зүрхэлсэнгүй, Орос орны цог жавхланд нийцэх тэр нэр томьёог ч бодож сэтгэн үзэж зүрхэлсэнгүй гэж жигшин буруушаав. 
Дарданеллийн хоолой Оросынх байх ёстой... 
“Цэргийн хүн юуны төлөө тулалдаж байгаагаа мэдэхгүй байна, хэрэв мэдэж бол тулалдах байсан билээ гэж та дандаа ярьдаг. Юуны төлөө тулалдаж байгаагаа цэргийн хүн мэдэхгүй байна гэдэг тун үнээн, гэтэл түүний төлөө гэж тулалдах юм тэдэнд одоо алга болсон, бидэнд үндэсний ямар ч эрх ашиг алга, бид харь бусдын зорилгын төлөө тулалдаж байна гэж та одоо тэдэнд хэллээ” гэв. 
Милюков эдүгээ Америкийн тусламжтайгаар “хүн төрөлхтний одоогийн нийт үйл хэргийг аварч байна” гэж холбоотнуудыг магтаад, үгээ ийнхүү төгсгөв. Үүнд: 
“Бидний дөнгөж сая л нэг итгэлтэй бус, тэнтэр тунтар алхлан орж байгаа тэр замын үлэмж хэсгийг аль хэдийнээ туулан өнгөрсөн өрнөдийн тэргүүний ардчилал хүн төрөлхтний сор мандтугай! Бидний яруу алдарт холбоотнууд мандтугай!” гэв. (Жон Ридийн хийсэн хавсралтаас)




	[←51]
	 КЕРЕНСКИЙТЭЙ ЯРИЛЦСАН СУРВАЛЖИЛГА
“Аssосiated Рress”-ын төлөөлөгч азаа үзэхээр шийджээ. Тэр төлөөлөгч: “Англи, Францад цөм л хувьсгалт урам нь хугарчээ. Ноён Керенский!” гэж эхлэв. 
“Тийм ээ, би мэдэж байна, хилийн цаана хувьсгал шинэ сонин зүйл байхаа нэгэнт больжээ” гэж Керенский дооглонгуй хэлэн үгийг нь тасалдуулав. 
“Оросууд тулалдахаа больсныг та юугаар тайлбарлах вэ?” гэхэд Керенский: 
“Энэ бол тэнэг асуулт гэж арга барагдангуй өгүүлээд Орос бусад бүх холбоотон гүрнээс дайнд түрүүнд ороод, дайны хамаг хүнд хүчрийг удаан хугацаагаар нуруун дээрээ үүрч ирлээ. Орос орон бусад бүх ард түмний бүгдийнх нь нийлсэн гарз хохирлоос хамаагүй их гарз хохирол амсаж байна. Одоо Орос, хамаг хүчээ гаргахыг холбоотнуудаасаа шаардах эрхтэй” гэв. Керенский түр зуур дуугүй болсноо, яригч руугаа хараад, “Та нар Оросууд яагаад тулалдахаа болив гэж асууж байна, харин Орос бол: Ригийн булангаар германы хуягт зөөгч онгоцнууд явж байхад Британийн флот хаана байж байна вэ гэж асууж байна” гэв. Керенский дахин дуугүй болсноо, гэв гэнэт: “Оросын хувьсгал ялагдаагүй байна. Хувьсгалт арми ч ялагдаагүй байна. Армийн задрал хувьсгалын улмаас болсон юм биш ээ, бүр эрт хуучин байгууллын үед задарч эхэлсэн юм. Оросууд яагаад тулалдахаа болив оо гэвэл үү? би танд хэлээд өгье. Яагаад гэвэл ард түмэн эдийн засгийн талаар үгүйрээд, холбоотнуудад итгэхээ болиод!” гэв. 
Бидний зөвхөн энд тэндээс нь хэсэглэн авсан энэ сурвалжилгыг Америкийн Нэгдсэн Улсад цахилгаанаар дамжуулсан бөгөөд хэд хоногийн дараа төрийн департаментаас “Өөрчлөлт” оруулахыг шаардан буцааж ирүүлсэн билээ. 
“Тэр өөрчлөлтийг Керенский хийхээс татгалзсан ба харин нарийн бичгийн дарга доктор Давиз Соскис нь уул өөрчлөлтийг хийсэн юм. Сурвалжилгаас холбоотнуудад тааламжгүй бүх үг өгүүлбэрийг авч хаяад, тэгээд дэлхий дахинд мэдээлсэн билээ. (Жон Ридийн хийсэн хавсралтаас)




	[←52]
	 Зохиогч Донецкын чулуун нүүрсний сав газрыг «хэлсэн шиг бололтой».




	[←53]
	 «Дэлхий дахины үйлдвэрийн ажилчид» гэдэг бол АНУ-ын үйлдвэрчний эвлэлийн хувьсгалт түгээмэл байгууллагын нэг юм. Орос дахь хувьсгалт үйл явдлын нөлөөн дор 1905 онд бий болжээ. Олон түмнээс урьдын хэлхээ холбоогоо тасалсан явцуу бүлгийн байгууллага болж сулран доройтож, чанартаа гучаад оны үед оршин тогтнож байхаа больсон юм. «ДДҮА»-ын цэцэглэлтийн үед түүний үйл ажиллагаанд Жон рид идэвхтэй оролцож байсан юм.. Ред.




	[←54]
	 НӨХӨР ЛАРИНЫ ИЛТГЭЛИЙН ТАЛААР БҮХ ОРОСЫН ФАБРИК ЗАВОДЫН ХОРООДЫН БАГА ХУРЛААС ГАРГАСАН БОЛЬШЕВИК ФРАКЦЫН ТОГТООЛ
 
I
1. Ажилчин анги хаант засгийг улс төрийн хувьд түлхэн унагааснаараа, үйлдвэрлэлийнхээ ажиллагааны салбарт ч ардчилсан байгууллагыг явуулахыг эрмэлзэж байна. Ноёлогч ангиудын ялт бодлогын уршгаас үүсэн гарсан аж ахуйн сүйрлийн байдал дунд зүй ёсоор гарч ирсэн ажилчны хяналтын үзэл санаа бол энэхүү эрмэлзлийн илрэл мөн. 
2. Улс төрийн салбарт намын үйл ажиллагааны байгууллага, хүчин үнэлэх явдлын салбарт үйлдвэрчний эвлэлийн байгууллага, хэрэглээний салбарт хоршооны байгууллага, соёлын салбарт клубийн байгууллага ямар рольтой байдаг лугаа нэгэн адил ажилчин ангийн хяналтын байгууллага бол үйлдвэрийн салбар дахь ажилчин ангийн үйл ажиллагааны мөн тийм зүй зохистой чухал байгууллага мөн. 
3. Ажилчид үйлдвэрийн газрыг зөв зохистой тасралтгүй ажиллагаатай байлгахыг үйлдвэрийн эздээс илүү сонирхож байдаг юм. Зөвхөн амин хувийнхаа эд материал, улс төрийн явцуу ашиг завшааныг удирдлага болгосон эздийн тэрхүү хаант ёсны ажиглалтыг бодоход ажилчны хяналт нь орчин үеийн бүх нийгэм, бүх ард түмний эрх ашгийг хамаагүй илүү хангах юм. Иймээс ажилчны хяналт тогтоох нь зөвхөн пролетари нарын шаардлага төдийгүй бас бүх улс орны Эрх ашигт нийцэж байгаа ба хувьсгалт тариачид, хувьсгалт арми түүнийг дэмжсэн байх ёстой. 
II 
4. Капиталистуудын олонх нь хувьсгалыг дайсагнан үзэж байгаагийн улмаас эд материал, түлээ түлшийг зөв зохистой хуваарилах, ажил хэргийг хэвийн байдлаар удирдах явдлыг ажилчны хяналтгүйгээр хийх нь бололцоогүй болохыг туршлага харуулж өглөө. 
5. Капиталист үйлдвэрүүд дээр тавих ажилчны хяналт л гагцхүү ажил хэрэгт ухаалгаар хандах явдлыг бэхжүүлж, түүний нийгмийн ач холбогдлыг сэнхрүүлэн ажилчдыг учраа мэдсэн сахилга баттай байлгах, хөдөлмөрийн бүтээмжийг аль болохоор дээшлүүлэх аятай нөхцөлийг бүрдүүлнэ. 
6. Аж ахуйг энх тайван байдалд шилжүүлэх, үүнтэй уялдуулан орон даяар үйлдвэрүүд дээр ажилчны хүчийг шинээр өөрчлөн хуваарилах явдлыг ажилчдын өөрсдийнх нь ардчилсан захиргаагаар хэрэгжүүлэн биелүүлж болох билээ. Учир нь ажилчны хүчнийг шинэчлэн хуваарилах явцад тэднийг захирах явдал дээр элдвийн бэрхшээл төвөг тохиолдох нь ёс болно. Иймээс ажилчны хяналтыг тогтоох нь үйлдвэрийг энх тайван байдалд шилжүүлэхийн гарцаагүй чухал урьдчилсан нөхцөлийн нэг юм. 
III
7. Оросын пролетари нарын улс төрийн нам-Оросын ажилчны социал-демократ “большевикуудын” намаас дэвшүүлэн тавьсан “нийт улсын хэмжээгээр ажилчны хяналт тогтоох” гэсэн лоозонгийн ёсоор тогтоох ажилчны хяналтыг ашигтай үр дүнд хүргэхийн тулд тохиолдлын чанартай биш, зохион байгуулалттай, эх захгүй биш, төлөвлөгөөтэй бүх улс орны аж ахуй амьдралаас саланги тасархай биш харин бүх капиталист үйлдвэрийг цөмийн хамарсан байлгах ёстой. 
8. Тус орны хөдөө аж ахуй, үйлдвэр худалдаа, тээвэр зэрэг эдийн засгийн бүх амьдрал нь ганцхан төлөвлөгөөнд захирагдсан байвал зохих бөгөөд тэрхүү төлөвлөгөө нь өргөн олон ард түмний хувийн ба аж ахуйн хэрэгцээг хангах эрх ашигт нийлүүлэн зохиогдож, ард түмнээс сонгогдсон төлөөлөгчдөөр батлагдаж, аж ахуйн уг төлөвлөгөөг хэрэгжүүлэх ажлыг эрхэлсэн улсын ба орон нутгийн зохих байгууллагуудын төлөөлөгчдийн удирдлагын дор хэрэгжин биелдэг байх ёстой. 
9. Төлөвлөгөөний хөдөө аж ахуйд хамаарах хэсэг нь тариачид, зарц нарын байгууллагын хяналтын дор, хөлсний хөдөлмөрийг хэрэглэж буй үйлдвэр, худалдаа, тээврийн газруудад хамаарах хэсгийг ажилчны хяналтын дор тэгэхдээ аж үйлдвэрийн дотоод дахь ажилчны хяналтын жинхэнэ зүй ёсны байгууллага болох фабрик-заводын ба түүнтэй тэмцэх хороод, хөдөлмөрийн зах зээлд үйлдвэрчний эвлэлүүдийн хяналтын доор явуулна. 
IV
10. Хөдөлмөрийн аль нэг салбарын ажилчдын талаас олонх хэсгийнхэнд зориулан үйлдвэрчний эвлэлүүдээс байгуулсан хамтын тарифын хэлэлцээрийг уул нутаг дахь энэ салбарын аж үйлдвэрийн бүх эзэд мөрдөн дагах ёстой. 
11. Хөдөлмөрийн хэрэг эрхлэх газрууд нь нийт аж ахуйн төлөвлөгөөний хүрээн дотор пролетарийн ангийн байгууллагатай зохицон тийм байгууллагын журмаар ажиллан үйлдвэрчний эвлэлүүдийн захиргааны мэдэлд шилжсэн байх ёстой. 
12. Хөлслөн авсан гэрээг зөрчих юм уу, хөдөлмөрийн зохих салбарын ямар ч ажилчны хувьд ажилчны хууль дүрмийг хэрэглэх үеэр гарсан аливаа зөрчлийн талаар шүүхийн хариуцлага хүлээлгэх асуудлыг үйлдвэрчний эвлэлүүд өөрийн үзэмжээр сэдэн тавих эрхтэй байх ёстой. 
13. Үйлдвэрлэл, бүтээгдэхүүний хуваарилал, хөдөлмөрийн зах зээлд тавих ажилчны хяналтад хамаарах бүхий л ажил төрлийн талаар үйлдвэрчний эвлэлүүд нь фабрик заводын хороогоор дамжуулан үйлдвэрийн ажилчидтай харилцдаг байвал зохино. 
14. Дотоод журам дэглэм, ажлын арга барил, ажлаас халах, амралт, олгох, бүтээгдэхүүнд үнэ тогтоох, гологдол гаргах, ажиллах чадварыг тодорхойлох, хөлсний гэрээг цуцлах үндэслэлийг бүрдүүлэх, захиргаатай хийсэн маргааныг таслах зэрэг үйлдвэрийн газрын дотоод амьдралын асуудлуудыг ажилчны хяналт тогтоогдсоны дараагаар фабрик-заводын хорооны зөвшөөрөн баталснаар л гагцхүү шийдвэрлэж байвал зохино. Фабрик-заводын хороод нь мөн үйлдвэрийн захиргааны удирдлагыг халах солих эрх эдэлнэ. Үйлдвэрийн газрын материал, түлээ түлш, захиалга, ажилчид, техникийн хүч “үүний дотор бас тоноглол”, бусад бүхий л хэрэгцээт зүйл, арга хэмжээгээр зөв зохистой хангаж бий эсэхэд хяналт тавих зорилгоор, мөн түүнчлэн аж ахуйн ерөнхий төлөвлөгөөтэй үйлдвэрийн газрын бүхий л үйл ажиллагаа зохицож буй эсэхийг хянах зорилгоор фабрик-заводын хянан шалгах тусгай комиссыг байгуулна. Бүх мэдээ баримтын үнэн зөв эсэхийг шалган мэдэх зорилгоор ирсэн ажилчны шалгагчдад үйлдвэрийн захиргаа бүхий л мэдээ сэлтээ үзүүлж тэдэнд шалгах бололцоо олгож, үйлдвэрийн бүх бичиг хэргийг үзүүлэх үүрэгтэй болно. 
16. Тухайн үйлдвэрийн газрын ажилчдын хүч, хэрэглэлээр арилган устгаж буюу магадлан тодруулж үл бүтэх ямар нэг эргэлзээ юм уу, буруу зөрүү зүйл ажилчны хяналт шалгалтаар илрэх ахул уул үйлдвэрийн газрыг бүрмөсөн хаах хүртэлх хэрэгтэй бүх арга хэмжээг авч өгөх тухай асуудлыг аж ахуйн төлөвлөгөөг хэрэгжүүлэн биелүүлэх ажлыг эрхэлсэн байгууллагуудад сэдэн тавих эрх бүхий, тухайн нутаг орны үйлдвэрлэлийн зохих салбарын фабрик заводын бүх хорооны хуралд зохих туслалцаа үзүүлэхийг хүсэн зохих өргөдөл бичгийг оруулна. 
17. Үйлдвэрийн газруудын фабрик-заводын хороог нэгтгэхдээ үйлдвэрийн ажиллагааг аж ахуйн ерөнхий төлөвлөгөөтэй зохицуулах, үйлдвэрүүдийн хооронд захиалга, эд материал, түлээ түлш, техникийн ба ажиллах хүчнийг хуваарилах явдлыг ажил хэргийн хувьд үр ашигтай зохицуулах утга санаагаар аж үйлдвэрийн бүх салбарыг нийтэд нь хянах ажлыг хөнгөвчлөхийн тулд, түүнчлэн үйлдвэрлэл үйлдвэрлэлээр байгуулагдсан үйлдвэрчний эвлэлүүдтэй хамтран ажиллах ажиллагааг хөнгөвчлөхийн тулд үйлдвэрлэл үйлдвэрлэлээр нь гүйцэтгэх ёстой. 
18. Үйлдвэрчний эвлэлүүдийн ба фабрик заводын хороодын хотын ерөнхий зөвлөлүүд нь аж ахуйн төлөвлөгөөг боловсруулан хэрэгжүүлэх, хот, тосгоны хоорондын арилжааг зохион байгуулах үүрэг бүхий улсын ба орон нутгийн байгууллагуудад пролетари нарыг төлөөлж, тухайн орон нутагт ажилчны хяналт тавих талаар фабрик-заводын хороод ба үйлдвэрчний эвлэлүүдийн дээд удирдлагыг гүйцэтгэн, үйлдвэрлэлд ажилчдын заавал сахин баримтлах сахилга батын дүрмийг гаргана. Уг дүрмийг ажилчдын бүх нийтийн санал хураалтаар батална. 
19. Тус бага хурал нийт улсын хэмжээгээр ажилчны хянан тогтоохыг шаардахдаа Тухайн газар нутагт байгаа хүчний харьцааг харгалзан үзэж, аль л болох бүтэх хэмжээгээр түүнийг бүр одоогоос эхлэн хэрэгжүүлэн биелүүлэхийг нөхдөөс уриалан, тухайн үйлдвэрийг ажилчдаас өөрийн ашиг тусад зориулан эзэмдэх нь ажилчны хяналтын зорилготой нийцэхгүй гэдгийг мэдэгдэж байна» (Рид энэ 19 дүгээр зүйлийг сийрүүлээгүй байсан юм. Ред.) гэжээ. (Жон Ридийн хийсэн хавсралтаас)

	 БОЛЬШЕВИКУУДЫН ТАЛААР ХӨРӨНГӨТНИЙ ХЭВЛЭЛҮҮДЭД БИЧСЭН НЬ
“Оросын хүсэл зориг” аравдугаар сарын 28 “15”-нд “Эгзэгтэй үе туулж ирлээ. Тэгэхдээ большевикуудад эгзэгтэй үе юм. Нэг бол та бидэнд долоодугаар сарын 3—5-ны үйл явдлыг дахин давтаж өгнө. Эсгүүл төлөвлөгөө, хүсэл эрмэлзэлтэйгээ, үндэсний ухамсарт хэсгээс салан тасарсан улс төрийн ичгүүр сонжуургүй бодлоготойгоо хамт бүрмөсөн балран унаснаа зөвшөөрөн хүлээх болно. 
Амжилт олохын ямар найдвар большевикуудад байна вэ? Большевикуудад байгаа үндсэн нөөц нь ард олны харанхуй бүдүүлэг явдал болох учраас энэ асуудлыг хариулахад тун хэцүү байна. Тэд энэ харанхуй бүдүүлэг явдлыг нь далимдуулан ашиглаж зогсоо зайгүй хоргомчлон хуурах явдалдаа түүний нь ашиглаж байна. 
Засгийн газар энэ явдалд нь саад хориг хийх ёстой. Засгийн газар Бүгд Найрамдах Улсын зөвлөлийн ёс суртахууны дэмжлэгийг ашиглан, большевикуудыг эсэргүүцсэн байр суурийг илт баримталбал зохино. 
Хэрэв большевикууд хууль ёсны засгийн өөдөөс хөдөлгөөн гаргаж, түүгээрээ германчуудын довтолгоо хийхэд бололцоо бүрдүүлэх юм бол тэднийг үймээн дэгдээгчид, урвагчид гэж үзэж зохих ёсоор хандах хэрэгтэй” гэж бичжээ. 
“Хөдөлмөрийн хэрэг эрхлэх газрын мэдээлэл” аравдугаар сарын 28 “15”-нд “Большевикууд өөрсдөө буюу бүх ардчиллынхнаас хагаран салсан одоо үед тэдэнтэй тэмцэхэд нэн хялбар болжээ. Ингэж тэмцэхийн тулд тэдний хөдлөхийг хүлээж суух нь одоо нэгэнт хэрэгцээгүй болжээ. Харин ч бүр засгийн газар тийм хөдөлгөөнийг гаргуулах ёсгүй ээ. 
Бослого, замбараагүй байдалд уриалсан большевикуудын уриалга бол эрүүгийн гэмт ажиллагаа мөн бөгөөд хамгийн эрх чөлөөтэй оронд ч болов иймэрхүү уриалга гаргагчид нь хатуу чанд залхаан цээрлүүлэгдэх сэн билээ. Учир нь большевикуудын үйлдэж байгаа зүйл бол засгийн газрыг эсэргүүцсэн ч юм уу, эсгүүл засгийн эрхийг авахын төлөө хийж байгаа улс төрийн тэмцэл биш ээ. Энэ бол замбараагүйтэх, түйвэргэн хядах, иргэний дайн хийхийг номлосон суртал нэвтрүүлэг мөн. Иймэрхүү суртал нэвтрүүлгийг үндсээр нь тас цохин устгах ёстой. Түйвэргэн хядах ухуулгын эсрэг тэмцэл эхлэхийн тулд түйвэргэн хядаж эхлэхийг нь хүлээж суувал хачин хэрэг биз ээ...” гэжээ. 
“Шинэ цагт” арван нэгдүгээр сарын 1 “аравдугаар сарын 19”-нд “засгийн газар яагаад аравдугаар сарын 20-ны өдрөөс сэтгэл түгшээд байгаа юм. Есдүгээр сарын 20, наймдугаар сарын 30-нд сэтгэл түгшээгүйн учир нь юу бил ээ? Орос орон эвдрэн шатаж байгаа нь ердөө л энэ өдөр биш ээ, аймшигт түймрийн утаа аль хэдийнээс нааш манай холбоотнуудын нүдийг хорсгож байна. Эмх замбараагүй байдлыг зогсооход чиглэсэн засгийн газрын үгүйдээ ганцхан захирамж энэ хооронд гарсан уу? Орос орон даяар дүрэлзсэн энэ түймрийг унтраах гэж хэн нэг хүн оролдсон уу?
Тэгэхтэй мантай байсан уу?!
Засгийн газар өөртөө хойшлуулшгүй зорилт сурвалжлан олжээ. “Үймээн гарсан юм уу, нээрэн?” гэж зүг бүхнээс эргэлзэн асуусаар байгаа тэрхүү “Корниловын” үймээнийг засгийн газар намжаажээ” гэжээ. (Жон Ридийн хийсэн хавсралтаас)

	 БОЛЬШЕВИКУУДЫН ТУХАЙ ДУНДЫГ БАРИГЧ СОЦИАЛИСТУУДЫН ХЭВЛЭЛД БИЧСЭН НЬ
“Ард түмний үйлс” (социалист хувьсгалчдын сонин) аравдугаар сарын 28 “15”-нд: “Хувьсгалын эсрэг большевикуудын үйлдэж байгаа гэмт хүнд хэрэг нь юунд орших вэ гэвэл тэд олон түмний тэсэхүйеэ нажидлан зовж байгаа тэрхүү золгүй бүх явдлыг дан ганц хувьсгалт засгийн газрын хорт санаанаас л болж байна гэж тайлбарлаж байгаад оршино. Гэтэл үнэн хэрэг дээрээ тэрхүү золгүй явдал нь бодит шалтгаануудын улмаас үүсэн гарч байгаа юм. 
Тэд амласан амлалтуудынхаа нэгийг нь ч биелүүлж чадахгүй гэдгээ мэдсээр байсан хэр нь олон түмэнд диваажин барьж өгөх нь холгүй юм амлаж байна. Тэд олон түмнийг хуурамч буруу замаар дагуулан, бүх бэрхшээл зовлонгийн шалтгааныг худал тайлбарлан мэхэлж байна... 
Большевикууд бол хувьсгалын хамгийн аюултай дайсан юм...” гэжээ. 
“Өдөр” “Миньшевикүүдийн сонин” арав дугаар сарын 30 (17)-нд “Шинэ орос”, “Ажилчны зам” сонинууд бослого гаргахыг өдөр болгон, илэн далангүй уриалж байна. “Хэвлэлийн эрх чөлөө үүнд оршино гэж үү? Энэ хоёр сонин хоёулаа өдөр болгон өөрийнхөө хуудсан дээр ёстой гэмт хэрэг үйлдэж байна. Тэд түйвээн хядахыг өдөр болгон уриалж байна... Энэ чинь “хэвлэлийн эрх чөлөө” юм гэж үү. 
Засгийн газар өөрийгөө ба биднийг хамгаалах ёстой. Ард иргэдийн амь насанд цуст яргаллын аюул учраад байхад засгийн газрын машин ажиллагаагүй зогсож байж таарахгүй гэдгийг шаардах эрх бидэнд байна” гэжээ. (Жон Ридийн хийсэн хавсралтаас)

	 “ЭВ НЭГДЭЛ” СОНИН
Большевикууд засгийн эрхийг булаан авсны дараачаар Плехановын “Эв нэгдэл” сонин гарахаа зогсов. “Эв нэгдэл” сониныг зөвлөлт засгийн газраас хаагаагүй гэдэгт эргэлзэн дэлгэрсэн янз бүрийн ярианд хариулт болгон тус сонин сүүлчийнхээ дугаарт захиалагчдын тоо хэт цөөрснөөс болж хаагдав гэсэн мэдэгдлийг нийтэлжээ. (Жон Ридийн хийсэн хавсралтаас)

	 БОЛЬШЕВИКУУД ХУЙВАЛДАГЧИД БАЙСАН УУ?
Петроградад гарч байсан “Еntentе” гэдэг франц сонин арван нэгдүгээр сарын 15 (2)-нд дараах зүйлийг дурдсан өгүүлэл нийтэлсэн байлаа. Үүнд: 
“Керенскийн засгийн газар эргэлзэн бодлогоширч, гуйван дайвж байна. Ленин, Троцкий нарын засгийн газар ажиллаж, довтолж байна. 
Түүнийг хуйвалдагчдын засгийн газар гэж нэрлэж байна. Гэтэл хэрэг дээрээ энэ бол худал юм. Дайснаа ялан дийлсэн аливаа хувьсгалт засгийн газрын хувьд энэ бол засгийн эрхийг зоргоор булаан авсан засгийн газар мөн гэдэг нь мэдээж хэрэг. Харин хуйвалдагчдын засгийн газар биш ээ! Тийм биш ээ!
Энэ хүмүүс бол хуйвалдагчид биш, Тэд нууц юм хийгээгүй байна. Харин ч бүр зоригтой, илэрхий, долигонон бялдуучилсан зөөлөн үггүй, санаа бодлоо нууц хаацайлсан юмгүйгээр ажиллаж байна. Тэд үйлдвэр, хуаран, фронт, улс орон даяар ер нь л газар сайгүй ухуулга суртал нэвтрүүлгийг улам бүр хүчтэй, хамаг байдаг чадлаараа хийж байна. Тэд зэвсэгт бослогын өдөр, засгийн эрхийг булаан авах өдрийг урьдаас илээр тогтоож байна. Тэд хуйвалдагчид уу? Огт нь биш ээ!” гэсэн байв. (Жон Ридийн хийсэн хавсралтаас)




	[←59]
	 Энэ мэдэгдэл яг таг үнэн биш ээ. Долоодугаар сард Түр засгийн газар большевик сонинуудыг хаасан бөгөөд одоо бас дахин хаахаар бэлдэж байна. Ж. Рид.




	[←60]
	 Карахан ТХ-ны гишүүн байгаагүй билээ. Ред.




	[←61]
	 Энэхүү хурал 10 дугаар сарын 31-«18»-нд болсон юм. ред.




	[←62]
	 И. А. Залкин бол аравдугаар сарын эргэлтэд идэвхтэй оролцогч, петроградын большевик байгууллагын гишүүн байсан. ред.

	 Тэр үеийн нэрд гарсан акробатчин.




	[←64]
	 БОСЛОГЫГ ЭСЭРГҮҮЦСЭН УРИАЛГА
Армийн Төв Хорооноос
“Ардын засгийн байгууллага болох Түр засгийн газраас Бүгд Найрамдах Улсын Зөвлөл ба ТГХ-той тохиролцон явуулж байгаа, ард түмний олонхыг, зохион байгуулагдсан хүсэл зоригийг бид юу юуны өмнө хамгаалж байна. 
Засгийн газрын хямрал улс оронд эмх замбараагүй байдал, эвдрэл сүйрэл болон иргэний дайныг зайлбаргүй гаргах болгож байгаа энэ үед хүч хэрэглэх замаар энэхүү засгийг унагаах гэсэн аливаа оролдлогыг армийн зүгээс хувьсгалын эсэргүү хэрэг гэж үзэн зэвсгийн хүчээр дарах болно. 
Аливаа бүх анги, бүлгийн эрх ашиг нь нийтийн нэг эрх ашиг буюу манай аж үйлдвэрийн хөдөлмөрийн бүтээмжийг дээшлүүлэх, өргөн хэрэгцээний бүх бараа таваарыг зөв зохистой хуваарилах хэрэгт захирагдсан байх ёстой. 
Ажил санаатайгаар хааж боогдуулагсад, эмх замбараа, журам дэглэмгүй байдал таримхай хүмүүс ажил хаян оргогсод, дээрэмдэн тоногчид, залхуу хойрго хүмүүсээр армийн ар талд хар ажил хийлгэвэл зохино. 
Ард түмний хүсэл зоригийг тэсрүүлэгчид, хувьсгалын дайснуудаар ажлын онцгой отрядууд байгуулах, ар тал фронт, окоп. дайсны галын дор ажиллуулах саналыг бид түр засгийн газарт оруулж байна...” гэжээ. (Жон Ридийн хийсэн хавсралтаас)




	[←65]
	 Энэ хүнийг Америкийн ажилчны хөдөлгөөнд оролцогчид андахгүй. Ж. Рид (1917 оны 6 дугаар сард Америкаас эргэж ирсэн Владимир Сергеевич Шатовыг өгүүлж байна. “Дэлхий дахины үйлдвэрийн ажилчдыг» зохион байгуулагчдын нэг. 1917 оноос Петроградын хувьсгалт цэргийн хорооны гишүүн. Фабрик заводын хороодын төв Зөвлөлийн тэргүүлэгч гишүүн хожим нь коммунист болсон хүн, Ред.




	[←66]
	 Энэ хуудсыг Керенскийд А. Н. Коновалов гардуулсан ажээ. Ред.

	 Эрлих— меньшевик удирдагчдын нэг. — Ред.




	[←68]
	 Зорин Д. Ф. бол октябрийн эргэлтэд идэвхтэй оролцогч большевик. — Ред.




	[←69]
	 АРВАН НЭГДҮГЭЭР САРЫН 7. (АРАВДУГААР САРЫН 25)-НЫ ШӨНӨ БОЛСОН ЯВДАЛ
Орой нь улаан гвардийн отрядууд хөрөнгөтний хэвлэлийн газруудыг эзлэн аваад, “Ажилчны зам”, “Цэрэг” сониныг болон янз бүрийн ухуулах хуудсыг хэдэн зуун мянган хувиар хэвлэж гарлаа. Хотын цагдан сэргийлэхэд хэвлэлийн газруудыг улаан гвардийнхнаас цэвэрлэх тушаал өгсөн боловч сэргийлэхийнхэн хаалт боолт бүхий хаалга зэвсэгт хамгаалалттай тулгарчээ. Хэвлэлийн газар луу дайрах тушаал авсан цэргүүд уул тушаалыг дагасангүй. 
Шөнийн 12 цагийн орчимд “чөлөөт сэтгэгчдийн” клубт юнкерүүдийн суман цэрэг дагуулсан нэг хурандаа орж ирээд “Ажилчны зам” сонины эрхлэгчийг баривчлахыг тушаав. Юнкерүүдийг өөрсдийн зоргоор залхаан цээрлүүлэх гэсэн асар олон хүн удаж түдэлгүй гудамжаар цугларав. Тэгмэгц хурандаа өөрийгөө юнкерүүдийн хамт баривчлан, амь нас бусниулахгүйн тулд Петропавловын цайз руу илгээж үзээч гэж гуйж эхлэв. Энэ гуйлтыг нь биелүүлэв. 
Шөнө дунд, нэг цагт Смольныйн цэрэг, усан цэргийн отрядууд цахилгаан хороог (Цахилгаан хороог шөнийн 2 цагт эзэлжээ. — Ред.) эзлэн авав. Нэг цаг 35 минутад шуудангийн хороог эзэлсэн байлаа. Үүр цайхын хэрд цэргийн зочид буудал, өглөөний 5 цагт утасны хороо (Утасны хороог өглөөний 7 цагт эзэлжээ. Ред.) эзлэгдсэн байв. 10 цагт Өвлийн ордыг цэргүүд бүсэлсэн байлаа. (Жон Ридийн хийсэн хавсралтаас)




	[←70]
	 Ташаарчээ. Дурдсан өгүүлэл 1917 оны 11-р сарын 7 “аравдугаар сарын 25”-нд “Ажилчны замд” гарын үсэггүй хэвлэгджээ. Зохиогч нь хэн болох нь мэдэгдээгүй болно.




	[←71]
	 АРВАН НЭГДҮГЭЭР САРЫН 7 “АРАВДУГААР САРЫН 25-НЫ ҮЙЛ ЯВДАЛ
Шөнийн 4 цагаас өглөө болтол Керенский Петроградад ерөнхий штабын байрнаа байж, тэндээс хасаг цэргийн ангиуд, хот, хотын орчин Тойронд байсан юнкерийн сургуулиудад тушаал илгээсээр байв. Энэ бүх анги, сургууль хөдлөхгүй гэж түүнд хариу өгчээ. 
Хотын комендант хурандаа Полковников ямар ч төлөвлөгөөгүй, хий дэмий л штаб Өвлийн орд хоёрын хооронд харайлгасаар байв. Керенский гүүр эвдлэхийг тушаав. Гурван цагийн турш ямар ч арга хэмжээ авалгүй, байсныг эцэст нэгэн офицер санаагаараа таван цэрэг дагуулан Николаевын гүүр лүү очиж, Улаан гвардийн харуулыг цохиж унагаачхаад гүүрийг эвдэлжээ. Гэвч тэднийг цааш явсан даруй хэсэг усан цэргүүд гарч ирээд гүүрийг тэр дорхноо нь засчхав. 
Керенский “Ажилчны зам” сонины хэвлэлийн газрыг эзлэн авах тушаал өгөв. Энэ ажилд томилогдсон офицерт салаа цэрэг дагуулж явуулна гэж амлажээ. Хоёр цагийн дараа юнкерийн отряд өгөхөөр амлаад, дараа нь уул тушаалаа таг мартжээ. 
Большевикуудаас шуудан, цахилгааны хороодыг булаан авах гэж бас оролдоод үзжээ. Засгийн газрын отряд хэд хэд буудсаныхаа дараа, Зөвлөлүүдийг цаашид эсэргүүцэхийг хүсэхгүй байгаагаа мэдэгдэв. 
Керенский юнкерүүдийн төлөөлөгчдөд мэдэгдэхдээ: “Түр засгийн газрын тэргүүн ерөнхий командлагчийн хувиар би та нарт юу ч хэлж мэдэхгүй байна, та нарт юу ч зөвлөн хэлж чадахгүй. Харин ахмад хувьсгалчийн хувиар би өсвөрийн хувьсгалчид, та нарт эрхэлж байгаа үүрэг тушаалаа хэвээр гүйцэтгэн хувьсгалын ололт амжилтыг хамгаалахыг уриалж байна” гэв. 
 
АРВАН НЭГДҮГЭЭР САРЫН 7 (АРАВДУГААР САРЫН 25)-НД КИШКИНЫ ГАРГАСАН ТУШААЛ
“Түр засгийн газрын тушаалаар: Түр засгийн газрын гишүүн Н. М. Кишкинд нийслэлд эмх журам сэргээн тогтоох, аль ч талаас гарсан атугай аливаа эмх замбараагүй хөдөлгөөнөөс Петроградыг хамгаалах онцгой бүрэн эрх олгон түүнд цэргийн ба иргэний захирах эрх олгосон болно». 
“Түр засгийн газраас над тохоосон бүрэн эрхийн ёсоор Петроградыи цэргийн тойргийн ерөнхий командлагч Георгий Полковниковыг үүрэгт ажлаас нь чөлөөлсүгэй” гэжээ.  
 
Түр засгийн газрын дэд сайд Коноваловаас аравдугаар сарын 25 “арван нэгдүгээр сарын 7”-нд хүн амд гаргасан Уриалга
“Ард иргэд ээ, Эх орон, Бүгд Найрамдах Улс, эрх чөлөөгөө аврагтун! Ард түмнээс зохин байгуулах хурлыг хуралдтал тогтоосон цорын ганц засаг болох Түр засгийн газрыг ухаан мангуу этгээдүүд эсэргүүцэн бослого дэгдээлээ. Түр засгийн газрын гишүүд оногдсон үүрэг хариуцлагаа гүйцэтгэн өөр өөрийн албан тушаалдаа хэвээр үлдэн, эх орныхоо сайн сайхны тулд, эмх журмыг сэргээн тогтоохын төлөө, оросын газар нутаг болон энэ газар нутаг дээр оршин суугч бүх ард түмний ирээдүйн бүрэн эрхт эзэн болсон Зохион байгуулах хурлыг төлөвлөсөн хугацаанд нь зарлан хуралдуулахын тулд өөрийн ажил үйлсийг үргэлжлүүлэх болно. 
Ард иргэд ээ! та бүхэн Түр засгийн газарт туслах ёстой. Та бүхэн түүний эрх мэдлийг бэхжүүлэх үүрэгтэй. Хуучин байгууллыг талархагчид, нэгдэн нийлсэн ухаан мулгуучуудаас Зохион байгуулах хурлыг тасалж хувьсгалын ололт амжилт бүхнийг, хайрт эх орны маань бүх ирээдүйг устгах гэж байгаа учраас тэдэнд саад хориг хийх ёстой. 
Иргэд ээ! Эмх дэглэм тогтоохын төлөөнөө манай агуу их эх орны бүх ард түмний зол жаргалын төлөөнөө Түр засгийн газрыг хүрээлэн нэгдэгтүн!
1917 оны аравдугаар сарын 25” гэжээ. 
 
Түр Засгийн газрын радиогоор дамжуулсан утас
“... Петроградын ажилчин, цэргийн депутатуудын зөвлөл, Түр засгийн газрыг түлхэгдэн унагаагдсан гэж зарлаад Петропавловын цайзын болон Нева мөрөн дээр байгаа “Аврора” онгоцны их буунуудаар Өвлийн ордныг галлана гэж сүрдүүлэн, засгийн бүх эрхийг өөртөө шилжүүлэхийг шаардлаа. 
Засгийн газар гагцхүү Зохион байгуулах хуралд л засгийн эрхийг шилжүүлэн өгч болох бөгөөд ийм ч учраас засгийн эрхийг тэдэнд эс тавьж өгөн, ард түмэн, армийн хамгаалалтад өөрийгөө шилжүүлэхээр тогтоод, энэ тухай цэргийн штаб отряд ирүүлнэ гэсэн хариу ирүүллээ. Улс орон, ард түмэн большевикуудын тэнэг оролдлогод тэмцэн бүхий армийн ар талд бослого дэгдээх явдлаар хариулаг.. 
Аравдугаар сарын 25-ны оройн 9 цаг” гэжээ. 
Өглөө есөн цаг орчим Керенский фронт руу мордов... (Керенский дуудуулсан цэргээ “угтахаар” Петроградаас өглөөний 11 цаг 30 минутад фронт руу морджээ. — Ред.) Орой нь ерөнхий штабын байранд унадаг дугуйтай хоёр цэрэг ирж, бид Петропавловын цайзын гарнизоны төлөөлөгчид байна гэж мэдэгджээ. Тэр цэргүүд Кишкин, Рутенберг, Пальчинский, генерал Багратуни, хурандаа Параделов, гүн Толстой нарын зөвлөлдөж байсан хурлын танхимд шууд орж очоод, штабыг яаралтай бууж өгөхийг шаардан, эс биелүүлбэл их буугаар галлана гэж сүрдүүлэв... Хоёр дахин санд мэнд зөвлөгөөн хийсний эцэст уг штаб Өвлийн орд руу нүүж байрыг нь улаан гвардийнхан эзлэн авчээ... 
Орой нь Ордны талбайгаар большевикуудын хуягтууд сүлжилдэн, зөвлөлт үзэл амьсгалтай болсон цэргүүд юнкерүүдтэй хэлэлцээр хийх гэж оролдсон нь бүтсэнгүй... 
Ордныг оройн 7 цагийн орчимд буудаж эхлэв... 
Оройн 10 цагийн орчимд их буугаар гал нээв. Тэгэхдээ бараг сум болгон нь цаасан сум байсан ба зөвхөн ордны нүүрэн тал гурван жижиг суманд ялимгүй жаахан гэмтсэн байлаа. (Жон Ридийн хийсэн хавсралтаас)

	[←73]
	 Каменев Л. Б. “Розенфельд” большевизмоос нэг бус удаа ухран эцэст марксизм-ленинизмээс холбоогоо тасалжээ. Столыпины харгислал ба ажилчны хөдөлгөөний шинэ өрнөлтийн үед Меньшевик устгагчид ба троцкийчүүдийг хооронд нь эвлэрүүлэгчийн журмаар ажиллаж байв. Хоёрдугаар сарын хувьсгалын дараачаар Түр засгийн газар ба түүний хориглон хамгаалах бодлогыг дэмжих үзэл баримталж байв, хөрөнгөтний ардчилсан хувьсгалаас социалист хувьсгалд дэвжин орох намын шугамыг эсэргүүцсэн билээ. 1317 оны аравдугаар сард Зиновьевийн хамт Меньшевикийн “Шинэ амьдралд” сонинд зэвсэгт бослогын тухай Большевикуудын ТХ-ны шийдвэрийг эсэргүүцсэн зүйл бичиж ингэснээрээ дайснуудад бослогын төлөвлөгөөг илчилсэн урвалт хийсэн юм. Октябрийн хувьсгал ялсны дараа меньшевик эсер, “ардын социалистуудын” төлөөлөгчдийг оролцуулсан эвслийн засгийн газар байгуулахын төлөө байв. 1925 онд Зиновьевийн хамт Троцкийн эвсэлд багтсан “Шинэ оппозиц” гэгчийг зохион байгуулав. Намын эсрэг бүлэглэсэн тэмцлээ зогсоогоогүй учир 1927 онд БХК “б”Н-аас хөөгдсөн юм. 
Дараа нь намд эргэн орж амжаад нам ба зөвлөлтийн эсрэг үйл ажиллагаагаа үргэлжлүүлээд дахин намаас хөөгдсөн болно. Ред. 




	[←74]
	 “Правда” сонины тэмдэглэснээр Харраш энэ үгийг хэлжээ. — Ред.

	 Ж. Рид дараад нь Хинчук үг хэлсэн гэжээ. Бүх сонины тэмдэглэснээр бол дараачаар нь Кучин үг хэлжээ. — Ред.

	 Ж. Рид хойшид нь Абромавич, Эрлих хоёрын яриаг нийлүүлчихсэн бололтой. — Ред.

	 “Оросын өдөр тутмын сонин” хэмээх 1917 онд Петроград хотноо англи хэл дээр гарч байсан сонин. 

	 ӨВЛИЙН ОРДОНД БОЛСОН ДЭЭРЭМДЛЭГ
Өвлийн ордонд ямар ч дээрэмдлэг гараагүй гэж би батлан хэлэхийг бодоогүй билээ. Гэхдээ Өвлийн ордноос, зөвхөн эзлэгдсэний дараа төдийгүй, бас эзлэгдэхээс өмнө ч тун олон зүйл хулгайлагдсаныг хэлэх хэрэгтэй юм. Харин ордноос 500 сая рублийн үнэ бүхий зүйл хулгайлагдсан гэж эсерийн “Ард түмэн” сонин ба хотын думийн зарим гишүүний гаргасан мэдэгдэл бол хэт өсгөсөн зүйл болно. 
Ордонд хадгалагдан байсан хамгийн чухал урлагийн бүтээлүүд болох зураг, баримал, хивс, ханын хөшиг, ховор шаазан эдлэл, хуучны зэр зэвсгүүдийг бүр есдүгээр сард Москва руу зөөж аваачсан байсан бөгөөд Кремлийг большевикууд эзэлсний хойно, арав хоногийн дараа тэдгээр зүйлс тэнд, Кремлийн их ордны зооринд байхыг нь би биеэрээ үзсэн билээ. Энэ бүх зүйл яг л байсан чигээрээ бүрэн бүтэн хадгалагдаж байсныг би гэрчилж болох байна... 
Гэвч ордныг эзэлсний дараах хэд хоногт нийт ард иргэдийг түүний өрөө тасалгаануудаар нь хэсүүчлэн явахыг зөвшөөрсөн байсан болохоор тэдгээр иргэдийн дотроос зарим хүн ширээний мөнгөн хэрэглэл, цаг, ор дэрний хэрэгсэл, толь, шаазан ваар, дунд зэргийн үнэ бүхий чулуунуудыг хулгайлан авч явсан билээ. Иймэрхүү янзаар 50 мянга орчим рублийн зүйл тоногдсон байлаа. 
Хулгайлагдсан зүйлийг эргүүлэн авчруулахаар Зөвлөлт засгийн газар зураач, археологичдоор бүрдсэн онцгой комисс байгуулав. Арван нэгдүгээр сарын 14 (1)-нд энэ комисс дараах хоёр уриалал гаргав. 
 
Петроградын ард иргэд ээ!
Аравдугаар сарын 25, 26 “арван нэгдүгээр сарын 7, 8”-ны шөнө өвлийн ордноос хулгайд алдсан бүх зүйлийг эрж олох, тэдгээрийг Өвлийн ордны няравт эргүүлэн авчирч тушаалгахад бүхий л хучин чармайлтаа тавихыг иргэн бүхнээс туйлаасаа хүсэн гуйж байна. 
Хулгайд алдсан эд агуурсыг худалдан авсан бөгөөд уг зүйлс ойлсон хүмүүсийг хуулийн хариуцлагад татаж, хатуу цээрлүүлж шийтгэх болно. Музейн ба урлагийн үнэт эдлэлийг хамгаалах асуудал эрхэлсэн комиссар 
Г. Ятманов, Б. Мандельбаум нар” гэжээ. 
 
“Бүх хороодын ба флотын хороонд
Аравдугаар сарын 25, 26 “арван нэгдүгээр сарын 7, 8”-ны шөнө оросын ард түмний салшгүй хөрөнгө болсон Өвлийн ордноос урлагийн үнэт нэлээд зүйлийг хулгайд алдсан байна. 
Тэдгээр хулгайд алдсан зүйлсийг Өвлийн ордонд эргүүлэн авчрахад хамаг хүчин чармайлтаа тавихыг бүгдээс уриалж хүсэж байна. 
Комиссар Г. Ятманов, Б. Мандельбаум нар” гэжээ. Алга болсон зүйлийн бараг тал хувь нь олдсон бөгөөд тэгэхдээ зарим юмс нь Оросоос явж байсан гадаадын хүмүүсийн пүүгээ дотроос олджээ. 
Смольныйн санаачилгаар хуралдсан уран зурагчид, археологичдын зөвлөгөөн дээр Өвлийн ордны эд хогшлын дансыг хөтлөх комиссыг сонгон, Петроградын уран бүтээлчдийн хурал, улсын музейнүүдэд холбогдсон бүх үүргийг түүнд тохон оноожээ. 
Эд хогшлыг нь тоолон бүртгэх ажилд комисс орсон учраас Өвлийн орд арван нэгдүгээр сарын 16 (3)-наас эхлэн нийтийг оруулахаа болив. Арван нэгдүгээр сарын дундуур Ардын комиссар нарын зөвлөлөөс Өвлийн ордныг “Ардын музей” гэж өөрчлөн нэрлэсэн онцгой хууль гаргав. Мөн тэр хуулиар ордныг уран бүтээл— археологийн комиссын мэдэлд бүрмөсөн шилжүүлсэн бөгөөд тэнд засгийн буюу улс төрийн ямар ч үйл ажиллагаа явуулахыг хоригложээ. (Жон Ридийн хийсэн хавсралтаас)

	 ЭМЭГТЭЙЧҮҮДИЙН БАТАЛЬОНЫГ ХҮЧ ДАРАНГУЙЛСАН НЬ
Өвлийн ордныг эзлэн авмагц, ордныг хамгаалж байсан эмэгтэйчүүдийн батальоны хувь заяаны тухай большевикуудын эсрэг хэвлэлд болон хотын думийн хуралдаанууд дээр хамгийн хачин сонин яриа хөөрөө дэлгэрч байлаа. Зарим нэгэн эмэгтэйг цонхоор авч гүүр лүү шидсэн, үлдсэнийг нь бараг цөмийг хүчирхийлсэн, энэ бүх зовлонг тэсэн гарч чадахгүй болсон олон эмэгтэйчүүд амиа өөрснөө хорлосон гэсэн яриа тарж байлаа. 
Хотын дум уул хэргийг мөрдөн шалгах онцгой комиссыг томилов. Энэ комисс арван нэгдүгээр сарын 16 (3)-нд эмэгтэйчүүдийн батальон байрлаж байсан Левашеваас эргэж ирэв. Эмэгтэйчүүдийг эхлээд Павловын хуаран руу илгээсэн бөгөөд харин тэнд үнэндээ тэдний заримтай үнэхээр зүй бусаар ёозгүй харилцсан ба харин одоо эмэгтэйчүүдийн зонхилох хэсэг нь Левашевт байгаа, үлдэх хэсэг нь Петроградын амь айлуудаар байна гэж Тыркова хатагтай мэдэгдэв. Өвлийн ордны цонхоор нэг ч эмэгтэйг шидээгүй байна, гурван эмэгтэйг л хүчирхсэн явдал гарсан, нэг эмэгтэй амиа хорлосон, тэгэхдээ тэр эмэгтэй “хүсэл эрмэлзэлдээ урам хугарлаа” гэсэн зурвас үлдээсэн байлаа гэж Комиссын өөр нэг гишүүн Доктор Мандельбаум гэгч гүдэсхэн мэдэгдэв. 
Арван нэгдүгээр сард хувьсгалт цэргийн хорооноос эмэгтэйчүүдийн батальоныг албан ёсоор татан буулгаж, өөрсдийнх нь хүсэлтийн дагуу тараан, тэгээд тэд тэр цагаасаа эхлэн энгийн хувцас өмсөх болцгоов. 
Эмэгтэй цэргүүдийн байдлын тухай сонин зүйлийг уншигч та Луйза Брайантын бичсэн “Орос орон дахь зургаан улаан сар” гэсэн номоос олж уншиж болно. (Жон Ридийн хийсэн хавсралтаас)




	[←81]
	 Тариачдын төлөөлөгчдөөс зохих мэдэгдэл хийсний дараагаар “тариачдын зөвлөлийн төлөөлөгчдийн” гарын үсэг зурагджээ. Ред.




	[←82]
	 МЭДЭГДЭЛ БА УРИАЛАХ БИЧИГ
 
Аравдугаар сарын 26-нд хувьсгалт цэргийн хорооноос
Тулалдаж байгаа армийн бүх хороод ба Цэргийн депутатуудын бүх Зөвлөлд гаргасан
 
1
Хувьсгал, ард түмнийг эсэргүүцэн боссон Керенскийн засгийн газрыг Петроградын гарнизон ба пролетари нар түлхэн унагаалаа... 
Хувьсгалт цэргийн хороо энэ тухай фронт дээр байгаа арми ба ар талынханд мэдэгдэхийн хамт, командын бүрэлдэхүүний төрх байдлыг сонор соргогоор мөрдөн ажиж байхыг хувьсгалт цэргүүдэд уриалж байна. Болж байгаа хувьсгалд шууд бөгөөд илэрхийгээр нэгдээгүй байгаа офицеруудыг дайсанд тооцон нэн даруй баривчлах ёстой. 
Ардчилсан найрамдал нэн даруй байгуулах санал тавих, помещикуудын газрыг тариачдад нэн даруй шилжүүлэх, засгийн бүх эрхийг зөвлөлүүдэд шилжүүлэх, Зохион байгуулах хурлыг чин үнэнчээр зарлан хуралдуулах явдал бол шинэ засгийн программ байх ёстой гэж Петроградын зөвлөл үзэж байна. Найдваргүй цэргийн ангиудыг фронтоос Петроград руу илгээх явдлыг ардын хувьсгалт арми гаргуулахгүй байх ёстой, тэгэхдээ хэлж ярьж, ятган сэнхрүүлэх замаар ажиллах, харин энэ явдал тус болохгүй байгаа газарт хайр найргүй хүч хэрэглэн, илгээх ажлыг саатуулан зогсоох хэрэгтэй. 
Уг тушаалыг цэргийн бүх төрлийн зэвсэгт ангиудад нэн даруй уншин сонсгосугай. Армийн байгууллагуудаас энэхүү тушаалыг цэрэг олон түмнээс нуух ахул хувьсгалын өмнө хүнд гэмт хэрэг үйлдсэнтэй адилд үзэн хувьсгалт хуулиар хамгийн хатуу чанд цээрлүүлэн шийтгэх болно. 
Цэргүүд ээ! Найрамдлын төлөө, талх тарианы төлөө, газрын төлөө, ардын засгийн төлөө тэмцэгтүн!
Хувьсгалт цэргийн хороо” гэжээ. 
 
“Фронтын ба ар талын бүх арми, корпус, дивизион хороо, сумангийн хороодод, мөн ажилчин цэрэг, тариачдын депутатуудын Зөвлөлүүдэд
Цэргүүд, хувьсгалт офицерууд аа! 
Хувьсгалт цэргийн хороо цэрэг, ажилчин, тариачдын нийтийн саналыг баримтлан хувьсгалын дайсан болсон генерал Корнилов ба түүний хуйвалдаанд оролцогчдыг цөмийг нь Петропавловын цайзнаа хорьж, улмаар хувьсгалт цэргийн хатуу чанд шүүхэд нэн даруй шилжүүлэхийн тулд Петроградад яаралтай хүргэж өгөхөөр тогтоов. Энэ тогтоолыг эсэргүүцэгчдийг тус хороо хувьсгалаас урагчид гэж үзэн, тэдний гаргасан захирамжийг хүчингүйд тооцон, биелүүлж таарахгүй гэдгийг мэдэгдсүгэй. 
Петроградын ажилчин цэргийн депутатуудын Зөвлөлийн хувьсгалт цэргийн хороо” гэжээ. 
 
“Бүх губерни, хошуудын ажилчин, цэрэг, тариачдын депутатуудын зөвлөлд
Бүх оросын Зөвлөлүүдийн их хурлын тогтоол ёсоор газрын асуудал эрхэлсэн хороодын баривчлагдсан бүх гишүүнийг нэн даруй суллан тавьсугай. Тэдгээрийг баривчилсан комиссаруудыг баривчилбал зохино. Одоогоос эхлэн Засгийн бүх эрх Зөвлөлүүдийн мэдэлд байх болно. Засгийн газрын комиссаруудыг халж байна. Зөвлөлүүдийн дарга нар хувьсгалт засгийн газартай шууд харилцаж байх болно” гэжээ. (Жон Ридийн хийсэн хавсралтаас)




	[←83]
	 Яамдад түр комиссаруудыг томилсон тухай тус номд өгүүлсэн мэдээ яг зөв биш Үүнд: Гадаад Явдлын Яаманд ганц Урицкийг томилсон билээ. Тэнгисийн Яамыг Удирдах үүргийг Бүх Оросын Зөвлөлүүдийн Их Хурал дээр Бүх флотын төлөөлөгчдөөс сонгосон тэнгисийн цэргийн хувьсгалт хороо өөртөө хүлээсэн байлаа. “Болсон үйл явдлын сонсгол” мэдээ-V боть. Улсын хэвлэлийн газар, М. Л. 1926 он, 200— 201-р талд үз” 




	[←84]
	 Уриалганд “Бүх оросын ажилчин, цэргийн депутатуудын зөвлөлийн их хурал” гэсэн хаяг байв. Ред.




	[←85]
	 Нератов — Түр засгийн газрын Гадаад Явдлын Яамны дэд сайд хааны дипломат ч байсан хүн. ред.




	[←86]
	 Туркмений нэг овог аймаг. — Ред.




	[←87]
	 ХОТЫН ДУМИЙН ЭСЭРГҮҮЦЭЛ
Хотын думийн арван нэгдүгээр сарын 8 “аравдугаар сарын 26”-ны хуралдаан доорх уриалгыг нийтлүүлэхээр тогтов: 
“Хамгийн ардчилсан зарчмаар сонгогдсон Петроградын Хотын Төв Дум аж ахуйн асар их хямралын энэ үед хотын аж ахуйг эрхлэх, хүн амыг хүнс тэжээлээр хангах асуудлын хамаг хүнд хүчрийг өөртөө хүлээн авав. Одоо үед большевикуудын нам Зохион байгуулах хурлыг сонгохоос гурван долоо хоногийн өмнө, гадаадын дайсны довтлох аюул байж байгаа үед цорын ганц хууль ёсны, хувьсгалт ёсны уламжлалт засгийг зэвсгийн хүчээр зайлуулаад хууль ёсны бус шинэ засаг болон түүнээс томилогдсон комиссаруудад захирагдахыг хотын захиргаанд шаардан, түүний онц бүрэн эрх бие даасан ажиллагаанд халдаж байна. 
Ийм эмгэнэлтэй ширүүн догшин цаг үед Петроград хотын дум бүх сонгогчид ба нийт Орос орны өмнө өндөр дуугаар зарлан мэдэгдэх нь: тус дум өөрийн эрх мэдэл, биеэ даасан байдалд халдсан аливаа халдлагад үл даган захирагдах ба нийслэлийн хүн амын хүсэл зоригоор тавигдсан үүрэг хариуцлагаа урьдын хэвээр гүйцэтгэх болно. 
Оросын хувьсгалын байлдан олсон амжилтын нэг болох эрх чөлөө, нийгмийн өөртөө засан тохинох захиргааны тусгаар тогтносон байдлыг хамгаалан тэмцэж, түүнийг тойрон нэгдэхийг Бүгд Найрамдах Орос Улсын бүх хот, орон нутгийн захиргаануудад Петроград хотын төв дум уриалж байна” гэжээ. (Жон Ридийн хийсэн хавсралтаас)




	[←88]
	 ГАЗРЫН ТУХАЙ ТАРИАЧДЫН ЗАХИА ДААЛГАВАР
Газрын тухай асуудлыг түүний бүхий л хэмжээ дамжаагаар нь гагцхүү бүх ард түмний Зохион байгуулах хурал л шийдвэрлэж чадах болно. 
Газрын асуудлыг доорх маягаар л гагцхүү хамгийн зөв шударга шийдвэрлэх ёстой. Үүнд:
1) Газрыг хувьдаа өмчлөх эрхийг үүрд бүрмөсөн устгана. Газрыг худалдан өгч, авалцах түрээсэнд буюу барьцаанд өгөх, ер нь бусад ямар нэг шалтгаанаар шилжүүлж болохгүй. 
Улсын, хаад ноёдын засгийн газрын, сүм хийд хурал дуганы хамжлага, үе залгамжлах газар, хувийн эзэмшил, нийгмийн тариачны гэх мэт бүхий л газрыг эргэлт буцалтгүйгээр хураан авч, нийт ард түмний өмч болгон, бүх хөдөлмөрчдийн эдэлбэрт шилжинэ. 
Эд хөрөнгийн эргэлтээс болж хэлмэгдэгсдэд аж төрөх шинэ нөхцөл байдалд дасан зохицоход нь шаардагдах зохих хугацаанаа нийгмийн дэмжлэг түр авах эрхийг зөвшөөрнө:
2) Хүдэр, нефть, нүүрс, давс зэрэг газрын хөрсөн доорх бүх баялаг, мөн түүнчлэн нийт улсын чанар бүхий ой, ус нь улсын онцгой эзэмшилд шилжинэ. 
3) Цэцэрлэг, тариалангийн аж ахуй, суулгасан мод, жимс, таримал, цэцэг тарих, дулаалсан байр зэрэг үр ашигт аж ахуй бүхий хэрчээс газрыг хураан эзэмшихгүй бөгөөд түүнийг үлгэр жишээ аж ахуй болгон хувиргаж, улмаар түүний хэмжээ, ач холбогдлын нь байдлыг харгалзан улсын буюу хүй нэгдлийн онцгой эзэмшилд шилжүүлнэ. 
Гэр аж ахуйн цэцэрлэг, ногооны газар бүхий хот, хөдөөгийн тийм газар, бууц газрыг одоогийнх нь эздийн мэдэлд хэвээр үлдээнэ. Тэгэхдээ уг талбайн хэмжээ, түүний ашиглалтаас авах татварын хэмжээг хууль тогтоох журмаар тодорхойлно. 
4) Морин заводууд, сайн угсааны албаны ба амины мал, шувуу үржүүлэх аж ахуй зэргийг хураан авч бүх ард түмний өмчид шилжүүлэн, түүний хэмжээ дамжаа, ач холбогдлын нь байдлыг харгалзан, нэг бол улсын мэдэлд, үгүй бол хүй нэгдлийн эзэмшилд шилжүүлнэ. 
Золионы тухай асуудлыг Зохион байгуулах хурал хянан үзэх болно. 
5) Хураан авсан газрын аж ахуйн хөдлөх ба үл хөдлөх бүх багаж хэрэгслийг тэдгээрийн хэмжээ дамжаа, ач холбогдлынх нь байдлыг харгалзан улсын буюу хүй нэгдлийн эзэмшилд золиосгүйгээр шилжүүлнэ. 
Багаж хэрэгслийг хураахад бага газартай тариачид үл хамаарна. 
6) Газрыг гэр бүлийнхнийхээ тусламжтайгаар өөрийн хүч хөдөлмөрөөр буюу нөхөрлөлийн журмаар боловсруулахыг хүсэгч Орос улсын иргэн бүхэн “эр, эм ялгалгүй” боловсруулж, хүч хүрэх гагцхүү тэр цагийг тултлаа эдлэх эрхтэй болно. Хөлсний хөдөлмөр хэрэглэхийг үл зөвшөөрнө. 
Хөдөөгийн аж ахуйн нийгэмлэгийн аль нэгэн гишүүн ажиллах чадвараа 2 жил хүртэл хугацаагаар алдах ахул аж ахуйн нийгэмлэг, уг хугацаанд хөдөлмөрийн чадвартай болтол нь газрыг нь нийтээрээ боловсруулж өгөх замаар тэрхүү гишүүнд туслах үүрэг хүлээнэ. 
Нас хөгширсний буюу тахир дутуу болсны улмаас газраа биеэрээ боловсруулах бололцоогоо үүрд алдсан газар эдлэгч нь газар эдлэх эрхээ алдах бөгөөд харин түүнийхээ оронд улсаас тэтгэмж авч байна. 
7) Газар эдлэх явдлыг тэгшитгэсэн, өөрөөр хэлбэл газрыг нутаг орны нөхцөл байдал, хөдөлмөрийн буюу хэрэглээний нормоор хөдөлмөрчдөд хуваарилна. 
Газар эдлэх хэлбэрүүд нь айл өрхийн, хот айлын, хүй нэгдлийн, артелийн гэх зэргээр тухайн тосгон, суурин тус тусдаа хэрхэн шийдвэрлэснээр бүрэн дүүрэн чөлөөтэй байна.  
8) Бүх газрыг хураан авмагц, нийт ард түмний газрын фондод оруулна. Хөдөлмөрчдөд газрыг хуваарилах явдлыг хот, хөдөөгийн ардчилсан ёсоор зохион байгуулагдсан, хот язгуурын бус хүй нэгдлүүдээс эхлээд мужийн төв байгууллагуудыг хүртэлх орон нутгийн ба төвийн захиргаад эрхэлнэ. 
Хүн амын өсөлт, хөдөө аж ахуйн хөдөлмөрийн бүтээмж, ургацын дээшлэлтээс шалтгаалан газрын фондыг үе үе дахин хувааж байх болно. 
Хуваарьт газрын заагийг өөрчлөхдөө түүний анхны үндсэн хэсгийг хөндөхгүй үлдээвэл зохино. 
Орон гарсан гишүүдийн газрыг газрын фондод эргүүлэн оруулах ба тэгэхдээ уг орон гарсан гишүүний газрыг гол төлөв түүний эрхийг ойрын садан төрлийн хүмүүс буюу орон гарагчийн нэр заасан хүн авах эрх эдэлнэ. 
Хөрсийг сайжруулахад (үндсээр нь) ба бордоход оруулсан өртгөө уул хуваарьт газрын фондод эгүүлэн тушаах үед аль хэр ашиглагдаагүй байсны хэр хэмжээгээр төлж байвал зохино. 
Хэрэв зарим газар нутагт бэлэн байгаа газрын фонд нь нутгийн бүх хүн амыг хангаж хүрэлцэхгүй байвал хүн амын илүүдлийг өөр газар нүүлгэн суурьшуулах болно. 
Нүүлгэн суурьшуулах ажлыг зохион байгуулах, нүүлгэн суурьшуулахтай холбогдсон зардал, унаа хөсгөөр хангах явдлыг улс өөртөө хүлээнэ. 
Нүүлгэн суурьшуулах ажлыг дараах журмаар гүйцэтгэх үүнд: Нүүхийг хүсэгч газаргүй тариачдыг, дараа нь хүй нэгдлийн бүтэлгүй гишүүд, оргон босогчдыг, эцэст нь хэлэлцээгээр буюу сугалаа сугалан шодож явуулна” гэжээ. 
Бүх орос орны ухамсарт тариачдын асар олонхын чин үнэнхүү хүсэл зоригийн илэрхийлэл болсон энэхүү захиа даалгавар дотор дурдагдсан бүх зүйлийг Зохион байгуулах хурлыг хуралдахаас ч өмнө аль болох яаралтай давын даруй хэрэгжүүлэн биелүүлэх ёстой бөгөөд харин тэгэхдээ тодорхой зарим хэсэг нь тариачдын депутатуудын хошууны Зөвлөлөөс тодорхойлбол зохих тэрхүү аажим алгуур хугацаанаа хийгдвэл зохих түр хууль болгон зарлаж байна” гэжээ. (Жон Ридийн хийсэн хавсралтаас)




	[←89]
	 ОРГОН БОСОГЧИД БА ГАЗАР
Оргон босогчид ба газрын тухай асуудлаар засгийн газар ямар ч шийдвэр гаргасангүй. Энэ асуудал дайн төгсөж, арми татан буугдсанаар аяндаа шийдвэрлэгдэв. (Жон Ридийн хийсэн хавсралтаас)




	[←90]
	 АРДЫН КОМИССАР НАРЫН ЗӨВЛӨЛ
Эхлээд ардын комиссар нарын Зөвлөл дан ганц большевикуудаас бүрдсэн байлаа. Гэвч үүний хариуцлагыг большевикууд дангаараа хүлээхгүй юм. Үүнд: арван нэгдүгээр сарын 8 (аравдугаар сарын 26)-нд большевикууд хэд хэдэн комиссарын тушаалд зүүн эсерүүдийг нэр дэвшүүлсэн боловч тэд татгалзжээ. (Жон Ридийн хийсэн хавсралтаас)




	[←91]
	 Муравьев дэд хурандаа байсан юм.




	[←92]
	 Меньшевик— эсерийн. — Ред.




	[←93]
	 УРИАЛГА БА УХУУЛАХ ХУУДАС
 
“Социалист-хувьсгалчдын намын иргэний ба цэргийн бүх байгууллагад
Большевикуудыг, мангуу оролдлого сүйрэн унадгийн даваан дээр байна. Гарнизоныхны дотор хагарах, урам зориг гутрах явдал гарч байна. Яамд ажиллахгүй байна. Талх тариа дуусдагийн даваан дээр байна. Максимелистуудын явцуу бүлгээс бусад бүх фракц их хурлыг хаяж одлоо. Большевикуудын нам ганцаардав. Төв хорооны хэвлэлийн газрын эсрэг хийсэн мөрдөн хавчлага, Маслов, Цион болон намын бусад гишүүнийг баривчилсан явдал. Өвлийн ордныг эзлэн авсантай уялдан гарсан дээрэмдлэг, хүч түрэмгийллүүд нь цэрэг, усан цэргийн үлэмж хэсгийг улам бүр хилэгнүүлж байна. Төв флот большевикуудад үл захирагдахыг уриалж байна!
Нэгдүгээрт: газрыг газрын асуудал эрхэлсэн хороодын мэдэлд нэн даруй шилжүүлэх, дайтаж байгаа бүх улс оронд бүх нийтийн ардчилсан найрамдал тогтоох саналыг нэн даруй тавих программыг үндэс болгон нэгэн төрлийн, хувьсгалт ардчилсан засгийг байгуулах үүрэг бүхий Эх орон, хувьсгалыг аврах хороог тойрон нэгдэж, ухаан бодлогогүй, тэнэг явдлыг бүрмөсөн устгах хэрэгт нь цэргийн байгууллагууд, комиссарууд, командлах хэсгийнхэнд бүрэн дүүрэн дэмжлэг үзүүлэх ёстой. 
Хоёрдугаарт: намын байгууллагуудыг хамгаалах талаар биеэ даасан арга хэмжээ авах, 
Гуравдугаарт: хувьсгалын ололт амжилтыг устгахын тулд большевикуудын балмад явдлыг ашиглах гэсэн хувьсгалын эсэргүү этгээдүүдийн эрмэлзэлд Төв Хорооны уриалга ёсоор хэрэгтэй цагт идэвхтэй эсэргүүцэл тавихад бэлхэн байх, 
Дөрөвдүгээрт: фронтын суларсан байдлыг ашиглахыг хүсэж байгаа дайсны ажиллагааны талаар онцгой сонор сэрэмжтэй байх ёстой. 
Социалист хувьсгалчдын намын Төв Хорооны цэргийн комисс ба Төв Хороо. 
1917 оны аравдугаар сарын 2. 
 
“Правда” сониноос
“... Керенский гэж хэн бэ? Корнилов, Кишкин нарын хамт Петропавловын цайзад хоригдож байвал таарах нэр төр хөөцөлдөгч мөн. Өөрт нь итгэж байсан ажилчин, цэрэг, тариачдын эсрэг гэмт хэрэг үйлдэгч мөн. 
Керенский бол цэргүүдийг хядагч
Керенский бол тариачдын зандалчин, 
Керенский бол ажилчдыг номхотгогч
Керенский бол ажилчин, цэрэг, тариачдын байлдан олсон эрх чөлөөг хадрах гэж талаар оролдсон хоёрдугаар Корнилов мөн!” (Жон Ридийн хийсэн хавсралтаас)




	[←94]
	 Эрэлхэг зориг бас дахиад эрэлхэг зориг, хэзээ ямагт эрэлхэг зориг! “Францаар” дайны аюул ба Прусс Австрийн хувьсгалын эсэргүү хуйвалдааны дайралтаас хувьсгалыг хамгаалах тухай францын Хууль тогтоох хурал дээр 1792 оны 9-р сарын 2-нд хэлсэн үгэндээ Дантон уриалан дуудсан алдарт уриа. Ред.




	[←95]
	 Цэрэг-улс төрийн чанартай, хөрөнгөтний хүүхдийн онцгой байгууллагын гишүүд. — Ред.




	[←96]
	 Нью-Йорк дахь баячуудын сууцны дүүргийн гудамж




	[←97]
	 “Удиртгал тэмдэглэл ба тодруулах зүйлс”-ийг үз. Ж. Рид




	[←98]
	 Хашилт дахь зүйлс сонинуудад гараагүй юм. Ред.




	[←99]
	 Эртний германы нэг овгийн нэрээр, соёлыг эвдлэн бусниулагч зэрлэг бүдүүлэг хүмүүсийг ингэж хэлдэг юм. Ред.




	[←100]
	 Бүхий л бүрэлдэхүүнээрээ (латинаар)— Ред.




	[←101]
	 Петропавловын цогчин дуганы цаг “Алдаршуул...” гэж дуугардаг байв. — Ред.




	[←102]
	 ХОЁР ХУУЛЬ
Хэвлэлийн тухай хууль
Эргэлтийн эгзэгтэй хүнд хэцүү үе болон түүний дараах өдрүүдэд Хувьсгалт түр хороо хувьсгалын эсэргүү зүсэн зүйлийн хэвлэлийн эсрэг хэд хэдэн арга хэмжээ авахаас аргагүй болсон юм. 
Шинэ социалист засаг хэвлэлийн эрх чөлөө рүү хандаж, тэгснээрээ программынхаа үндсэн зарчмыг зөрчлөө гэсэн хашхираан тэр дорхноо зүг бүрээс дэгдлээ. 
Манай нийгэмд энэхүү либерал халхавчийн цаана хэрэг дээрээ бүх хэвлэлийн дийлэнх хувийг гартаа аваад, олон түмний оюуныг ямар ч хориг саадгүй хордуулж, тэдний ухамсрыг мунхруулан төөрөлдүүлэгч хөрөнгөлөг ангийнхны эрх чөлөө нуугдаж байгаа явдал руу ажилчин, тариачны засгийн газар ард олны анхаарлыг хандуулж байна. 
Хөрөнгөтний хэвлэл бол хөрөнгөтнүүдийн нэг хүчирхэг зэвсэг болохыг хэн бүхэн мэдэж байна. Шинэ засаг ажилчин тариачны засаг дөнгөж бэхжин эхэлж байгаа ялангуяа энэ эгзэгтэй үед энэхүү зэвсгийг дайсны гарт тэр чигээр нь үлдээх нөхцөлгүй бөгөөд гэтэл энэ зэвсэг бол ийм үед бөмбөг, пулемётоос ч дутахгүй аюултай болно. Ийм ч учраас урвагч, булай хэвлэлүүдээс ард түмний шинэ тутам хийсэн ялалтыг уухайн тас живүүлэх тэрхүү бузар булай явдал, гүтгэлгийн явуулгыг тас цохин түр зуурын яаралтай арга хэмжээ авсан юм. 
Шинэ дэглэм батжин бэхэжмэгц хэвлэлд нөлөөлөх засаг захиргааны аливаа арга хэмжээ авагдахаа зогсох болно. Хэвлэлийн хувьд хамгийн өргөн, дэвшилтэт хуулийн ёсоор түүхийн өмнө хариуцлага хүлээх хүрээ хэмжээний дотор хэвлэлийн бүрэн дүүрэн эрх чөлөөг тогтоох болно. 
Хэвлэлийг хавчин хязгаарлах явдлыг хамгийн эгзэгтэй үед ч боловч аргагүй чухал болсон үед л гагцхүү хэрэглэж болохыг харгалзан Ардын комиссар нарын Зөвлөлөөс тогтоох нь: 
1. Хаавал зохих хэвлэлийн газрууд гэвэл: 
1. Ажилчин тариачны засгийн газарт үл захирагдахыг буюу эсгүүл илэрхий эсэргүүцэхийг уриалсан хэвлэл, 
2. Баримт явдлыг улаан цайм гүтгэн мушгих замаар эмх замбараагүй байдал үүсгэгч хэвлэл, 
3. Илэрхий гэмт, өөрөөр хэлбэл эрүүгийн хариуцлага хүлээлгэвэл зохих ажиллагаанд уриалсан хэвлэлүүд болно. 
2. Хэвлэлийн газруудыг түр буюу бүрмөсөн хаах асуудлыг гагцхүү Ардын комиссар нарын Зөвлөлийн тогтоолоор гүйцэтгэнэ. 
3. Энэ хууль бол түр зуурын шинжтэй бөгөөд нийгмийн амьдралын хэвийн нөхцөл бүрдмэгц тусгай зарлигаар өөрчлөх болно. 
Ардын Комиссар нарын Зөвлөлийн дарга Владимир Ульянов “Ленин». 
 
Ажилчны цагдаагийн тухай
“1. Ажилчин Цэргийн депутатуудын бүх Зөвлөл ажилчин цагдааг бий болгоно. 
2. Ажилчны цагдаа нь гагцхүү Ажилчин, цэргийн Депутатуудын Зөвлөлд захирагдана. 
3. Ажилчны цагдааг сангийн зэр зэвсгээр хангатал, түүнийг зэвсэглэх техникийн хүчээр хангахад нь цэргийн ба иргэний засаг захиргаанаас туслан дэмжвэл зохино. 
4. Энэ хууль цахилгаанаар дамжсан цагаасаа эхлэн хүчин төгөлдөр болно. 
Дотоод хэрэг эрхэлсэн ардын комиссар. А. И. Рыков
Петроград, 1917 оны аравдугаар сарын 28” 
 
Энэ хуулийн үр дүнд орон даяар улаан гвардийн отрядыг бүрдүүлэн байгуулах ажил эхэлсэн бөгөөд энэ отряд хожим нь иргэний дайны үед Зөвлөлт засгийн үндсэн хүчин болсон юм. (Жон Ридийн хийсэн хавсралтаас)




	[←103]
	 АЖИЛ ХАЯГСДЫГ ДЭМЖИХ ФОНД
Түшмэд, банкны албан хаагчдын бий болгосон, ажил хаягсдыг дэмжих фонд Петроградын ба өөр бусад хотын банк, худалдааны пүүсүүд, тэрчлэн Орост үйл ажиллагааг явуулж байсан гадаадын үйлдвэрийн газруудын хуримтлуулсан мөнгөнөөс бүрджээ. Большевикуудтай хамтран ажиллахаас татгалзагч хүн бүхэн цалингаа бүрэн гүйцэд, тэр ч байтугай илүү ихээр авч байв. Фондод мөнгө хуримтлуулагч нь большевикууд засгийн эрхэнд бэхэжсэнийг ойлгомогц ажил хаялтыг нэн даруй зогсоохын тулд мөнгө хуримтлуулахаа зогсож байлаа. (Жон Ридийн хийсэн хавсралтаас)




	[←104]
	 Шинэ тооллоор 11-р сарын 10. Ред.




	[←105]
	 Алберт Рис Вильямс бол Жон Ридийн найз бөгөөд америкийн нэрд гарсан дэвшилт зүтгэлтэн нийтлэгч хүн социализмын төлөө ЗСБНХУ-ын хөдөлмөрчдийн тухай хэд хэдэн ном бичжээ. Ред.

	 Луиза Брайант “1890—1936” Америкийн зохиолч эмэгтэй. Жон Ридийн эхнэр, хамтран зүтгэгч. Ред.




	[←107]
	 ХУВЬСГАЛТ ЦЭРГИЙН ХОРООНЫ УХУУЛАХ ХУУДАС
 
“Бүх Оросын Зөвлөлүүдийн Их хурлаас тогтоох нь
Керенскийн тогтоосон, фронт дээрх алах ялыг хүчингүй болгосугай. Фронт дээр ухуулга хийх явдлыг бүрэн дүүрэн чөлөөтэй болгосугай. “Улс төрийн” гэмт хэрэг гэдэг нэрийдлээр баривчлагдаад байгаа бүх цэрэг, хувьсгалт офицеруудыг нэн даруй сулласугай». 
 
Бүх ард иргэдэд
Ард түмэнд түлхэгдэн унагаагдсан, сайд агсан Керенский Бүх оросын Зөвлөлүүдийн Их хурлын шийдвэрт захирагдахаас татгалзан, Бүх Оросын Их хурлаас сонгогдсон хууль ёсны засгийн газар болох Ардын комиссар нарын Зөвлөлийн эсрэг гэмт ажиллагаа явуулахыг оролдож байна. Фронт Керенскийд дэмжлэг үзүүлэхээс татгалзав. Москва шинэ засгийн газарт нийлэн нэгдэв. Минск, Могилов, Харьков зэрэг өдий төдий хотод засгийн эрх Зөвлөлүүдэд шилжлээ. Арми ард түмний чин бат хүсэл зоригт зохилдуулан найрамдлын хэлэлцээр хийж, тариачдад газрыг шилжүүлэх ажилд шилжин орсон ажилчин тариачны засгийн газрыг явган цэргийн нэг ч анги эсэргүүцэхгүй байна. 
Хэрэв казахууд өөрсдийгөө хууран мэхлэгч Керенскийг баривчлан авахгүйгээр Петроград руу хөдлөх юм бол хувьсгалт цэргүүд хувьсгалын үнэт ололт амжилт болох найрамдал, газрыг хамгаалан, зэвсгийнхээ бүхий л хүчин чадлаар үзэлцэнэ гэдгийг бүх нийтийн сонорт хүргэн мэдэгдэж байна
Петроградын ард иргэд ээ! Керенский та бүхнийг, германчуудад Петроградыг тавьж өгөх талын этгээд Кишкиний ивээлд, хотыг хүнсний зүйлээр санаатай тасалдуулагч хар зуутын Рутенбергийн ивээлд, нийт ардчиллынхныг үзэн ядах үзлийг нэвт шингээсэн Пальчинскийн ивээлд шидчихээд хотоос оргон зугтлаа. Керенский та бүхнийг германчуудад буун өгөх, өлсгөлөн, цусан нэлийд учран хутгалдах аюулд учруулчхаад оргон зугтлаа. Боссон ард түмэн Керенскийн сайдуудыг баривчлан авснаар Петроградад эмх дэглэм тогтоох, түүнийг хүнсний зүйлээр хангах явдал үүнээс болоод хохирсонгүй. Харин ч бүр хонжсоныг та бүхэн харсан билээ. Керенский тайж помещикууд, капиталистууд, дамын худалдаачдын шаардлагаар газрыг помещикуудад эргүүлэн өгөхийн тулд, хөнөөн сүйтгэх бузар булай дайныг дахин үргэлжлүүлэхийн тулд та нарын өөдөөс явж байна. 
Петроградын ард иргэд ээ! Та бүхний асар олонх нь хувьсгалт ард түмний засгийн төлөө, Керенскийгээр удирдуулсан Корниловчуудын эсрэг байгааг бид мэдэж байна. Хөрөнгөтний хүчин мөхөс хуйвалдагчдын худал мэдэгдлүүдэд бүү хууртагдагтун. Тэр хуйвалдагчдыг бид хайр найргүй бут ниргэх болно. 
Ажилчин, цэрэг, тариачид аа! Бид та нараас хувьсгалт бэлэн зэлэн байдал, хувьсгалт сахилга баттай байхыг шаардаж байна. 
Олон сая тариачин, олон сая хүнтэй арми бидэнтэй хамт байна. 
Ардын хувьсгал ялах нь хөдөлбөргүй
Петроградын ажилчин цэргийн депутатуудын Зөвлөлийн хувьсгалт цэргийн хороо
“Петроград, 1917 оны аравдугаар сарын 28” 
гэжээ. (Жон Ридийн хийсэн хавсралтаас)

	 АРДЫН КОМИССАР НАРЫН ЗӨВЛӨЛӨӨС ГАРГАСАН ХУУЛИУД
Би энэ номд миний бодож байгаагаар, большевикуудаас засгийн эрхийг булаан авсантай шууд холбогдол бүхий тэр хуулиудыг л авч сийрүүлэв. Зөвлөлт төрийн байгууллагатай холбогдсон цааш цаашдын хуулиудын тухайд гэвэл энэ номд тэр бүхнийг сийрүүлж барахгүй тул тэдгээрийг энд авсангүй. Харин энэ талаар “Корниловын явдлаас Брестийн найрамдлыг хүртэл” гэдэг дараачийнхаа номд тодорхой өгүүлэх болно. 
 
Орон сууцуудыг хотын захиргааны мэдэлд шилжүүлэх тухай
“1. Хотын захиргаад сууцны ашиглаж болох бүхий л суларсан байруудыг бүртгэн, мэдэлдээ авах эрхтэй болно. 
2. Хотын захиргаад батлагдсан дүрэм нормын үндсэн дээр орон байраар гачигдаж буй буюу нүүдлийн байдалтай, эсгүүл эрүүл мэндэд аюултай байранд сууж байгаа иргэдийг, нэгэнт байгаа байранд нь оруулах эрх эдэлнэ. 
3. Хотын захиргаад орон сууцны зааврыг баталж, тэдгээрт хамаарах зүйлийг тодорхойлох эрхтэй байна. 
4. Хотын захиргаад орон байрын хороодыг байгуулах тухай, тэдгээрийг байгуулж, тэдний эдлэх эрхийн хэмжээ болон тэдэнд хууль цаазын хүмүүсийн эдлэх эрхийг эдлүүлэх тухай чухал тогтоолуудыг гаргах эрхтэй байна. 
5. Хотын захиргаад орон сууцны шүүгчдийг баталж, тэдгээрийн эрх мэдлийн хэмжээ, байгууламж, бүрэн эрхийг тодорхойлох эрхтэй байна. 
6. Энэхүү тогтоолыг цахилгаанаар дамжуулмагц хүчин төгөлдөр болно. 
Дотоод хэрэг эрхэлсэн ардын Комиссар. А. И. Рыков” 
 
Нийгмийн даатгалын тухай засгийн газрын мэдээлэл
Хөлсний ажилчид мөн түүнчлэн хот, хөдөөгийн ядуусыг нийгмийн бүрэн даатгалтай болгох асуудлыг Оросын пролетари нар дэвшүүлэн тавьж байна. Помещик, капиталистуудын хаант засгийн газар нь эвслийн засгийн газрын нэг адилаар ажилчдыг даатгалтай болгох гэсэн шаардлагыг хэрэгжүүлэн биелүүлээгүй билээ. 
Ажилчин, цэрэг, тариачны депутатуудын Зөвлөлүүдэд тулгуурласан ажилчин, тариачны засгийн газар нь ажилчдын даатгалын лоозонгуудын үндсэн дээр нийгмийн бүрэн даатгалтай болгох тухай хуулийг батлан гаргах ажилд нэн даруй орох гэж байгаагаа Оросын ажилчин анги, түүний хот хөдөөгийн ядууст мэдэгдэж байна. Үүнд: 
1. Хөлсний ажилчид, түүнчлэн хот, хөдөөгийн ядуусыг тэр энэ гэж ялгалгүй цөмийг нь даатгалтай болгоно. 
2. Хөдөлмөрийн чадвар алдах бүхий л хэлбэрийн, тухайлбал, өвчлөх, бэртэх, тахир дутуу болох, хөгшрөх, хүүхэд төрөх, бэлэвсрэх, өнчрөх, түүнчлэн ажилгүйдэх явдлыг даатгалтай болгоно. 
3. Даатгалын бүхий л зардлыг тэр чигээр нь үйлдвэрийн эзэд хариуцна. 
4. Хөдөлмөрийн чадвараа алдсан буюу ажилгүйдсэн үед цалинг бүрэн төлнө. 
5. Даатгалын бүх байгууллагад даатгагдагсдын бүрэн дүүрэн биеэ даасан захиргаа байгуулна. 
Бүгд найрамдах орос улсын нэрийн өмнөөс хөдөлмөрийн хэрэг эрхэлсэн ардын комиссар Александр Шляпников” гэжээ
 
Гэгээрлийн Хэрэг Эрхэлсэн Ардын Комиссараас
“Орос орны ард иргэд ээ!
Аравдугаар сарын 25-ны бослогоор хөдөлмөрчин олон түмэн засгийн эрхийг гартаа анх удаа үнэхээр авлаа. 
Бүх Оросын Зөвлөлүүдийн их хурал энэхүү засгийн эрхийг Гүйцэтгэх Хороо ба Ардын Комиссар нарын Зөвлөлд түр хугацаагаар шилжүүлэв. 
Миний бие хувьсгалт ард түмний хүсэл зоригоор гэгээрлийн хэрэг эрхэлсэн ардын комиссараар томилогдлоо. Улсын төв засгийн үед ч ийм байх учраас Зохион байгуулах хурлыг хуралдуулах хүртэл Ардын гэгээрлийг ерөнхийд нь удирдах хэргийг ардын гэгээрлийн хэргийг эрхэлсэн улсын комисст даалгаж байна. Энэ комиссын дарга бөгөөд гүйцэтгэгч нь ардын комиссар байх юм. 
Улсын Комисс ямар үндсэн дүрмийг баримтлах вэ? Тус комиссын эрх мэдэл ямар байх вэ
 
Гэгээрлийн ерөнхий чиглэл
Бичиг үсэг үл мэдэх явдал болон хоцрогдсон бүдүүлэг байдал ноёрхож байгаа улс оронд аливаа тууштай ардчилсан засаг нь энэхүү бурангуй байдлын эсрэг хийх тэмцлийг гэгээрлийн талаар тавих эн тэргүүнийхээ зорилго болгон тавих ёстой. Орчин үеийн сурган хүмүүжүүлэх ухааны шаардлагад нийцсэн сургуулиудыг үй олноор байгуулах, бүх нийтийг үнэ төлбөргүй заавал сургах явдлыг нэвтрүүлэх, үүнийхээ хамт уудам дэлгэр Орос орны хүн амыг бүх нийтэд нь сургахад шаардагдах ардын сурган хүмүүжүүлэгчдийн хүчирхэг армийг аль болох түргэн хугацаанд төрүүлэн гаргаж чадах багшийн институт, семинаруудыг олноор байгуулах замаар ахар богинохон хугацааны дотор бүх нийтийг бичиг үсэгтэй болгох ёстой... 
 
Сургалт ба боловсрол
Сургалт, боловсрол хоёрын ялгааг онцлон тэмдэглэх нь чухал юм. 
Сургалт гэдэг бол багшаас бэлэн мэдлэгийг сурагчдад хэлж өгөх явдал юм. Боловсрол бол харин бүтээлч ажиллагаа юм. Хүн насан туршдаа “боловсорч” мэдлэгжин, ухаан сууж, гэгээрэн сайжирч байдаг юм. 
Хөдөлмөрчин ард түмэн ажилчин, цэрэг, тариачид бичиг үсэг сурч, аливаа эрдэм мэдлэгт суралцахыг туйлаасаа хүсэж байна. Тэд бас боловсрол эзэмшихийг туйлаасаа хүсэж байна. Үүнийг тэдэнд төр ч, сэхээтэн ч, өөр ямар ч хүн гэлээ гэсэн гаднаас нь олгон өгч чадахгүй. Сургууль, ном, театр, музей зэрэг нь энд зөвхөн туслагч л байж болох юм. Ард олон өөрийн соёлыг ухамсартай буюу ухамсаргүйгээр өөрснөө боловсруулан бий болгоно. Тэдэнд, эдүгээг хүртэлх соёлыг бүтээсэн ноёлох анги ба сэхээтний байдлаас ялгаатай тэр өөрсдийнхөө нийгмийн байдлаар буй болгосон өөрсдийнх нь үзэл санаа, өөрсдийнх нь санаа бодол, нийгмийн ба хувийн бүхий л зорилтод хандах өөрсдийнх нь хандлага бий юм. Хөдөлмөрчин ангийнхаа сэтгэхүйгээр нэвтэрхий ертөнцийг үзэх өөрийн гэгээн саруул үзлийг хотын ажилчид өөрсдийнхөөрөө, хөдөөгийн хөдөлмөрчид бас өөрсдийнхөөрөө буй болгоно. Хөдөлмөрчин хамт олноос өөрийн хамтын баялаг, эрх чөлөөт соёлыг бүтээн байгуулахаас илүү сүр жавхлантай, гуа сайхан юм гэж үгүй бөгөөд ийнхүү цогцлон байгуулахыг өсөх залуу үеийнхэн маань нүдээр үзэж, биеэр оролцох болно. 
Үүнд сургалт шийдвэрлэх бус боловч чухал нэг зүйл нь болж өгнө. Шинжлэх ухаан, урлаг нь ангийн гүн гүнзгий эргэлт болох бүрийд үндсээр өөрчлөгдөж байдаг болохоор зөвхөн зарим талаараа л нийт хүн төрөлхтний шинж чанартай байдаг учраас энд олон түмний өөрсдийнх нь шүүмжлэл, уран бүтээл нэн чухал болно. 
Орос оронд хаа сайгүй, ялангуяа хотын ажилчдын дотор, мөн түүнчлэн тариачдын дотор соёл-гэгээрлийн хөдөлгөөн оргилон өрнөж, ажилчин, цэргийн иймэрхүү маягийн байгууллага тоо томшгүй олширч байгаа учраас тэр хөдөлгөөнийг угтан авч, бүхий л талаар дэмжиж, замыг нь цэвэрлэж өгөх нь Ардын гэгээрлийн талаар ардын хувьсгалт засгийн газраас тавих хамгийн нэн тэргүүний зорилт мөн. 
 
Орон нутгийн захиргаануудад гэгээрлийн талаар өргөн их эрх олгох нь:
Ардын боловсролын хэрэг эрхэлсэн улсын комисс бол сургалт, боловсролын байгууллагуудыг удирдах төв захиргаа огтхон ч биш ээ. Харин ч бүр сургуулийн бүх хэрэг орон нутгийн захиргааны байгууллагуудын мэдэлд байх ёстой. Биеэ даасан ангиуд болох ажилчин тариачин, цэргийн соёл-гэгээрлийн байгууллагуудын биеэ даасан ажиллагаа нь улсын төвтэй харилцах талаар ч, орон нутгийн төвүүдтэй харилцах талаар ч бүрэн дүүрэн автономи эрх эдлэх ёстой. 
Улсын Комиссын үүрэг бол орон нутгийн болон хувийн, нэн ялангуяа, нийт ард түмэн, улсын хэмжээний хөдөлмөрчин ангийн гэгээрлийн байгууллагуудад эд материал, үзэл санааны болон зан суртахууны дэмжлэг үзүүлэх ажлыг зохион байгуулах, холбоо тогтоох, туслагчаар ажиллах явдал болно. 
 
Ардын боловсролыг эрхлэх улсын хороо
Бүрэлдэхүүнийхээ хувьд зэгсэн ардчилсан, баялаг туршлагатай мэргэжилтнүүдээр бүрдсэн Ардын боловсролыг эрхлэх улсын хороо нь хувьсгалын анхны өдрөөс авхуулан, өдий төдий чухал хуулийг боловсруулан гаргасан билээ. Улсын комисс тус Хороотой төлөвлөгөө чиглэлтэйгээр хамтран ажиллахыг чин үнэнээсээ хүсэж байна. 
Тус комисс доорх программыг биелүүлэхийн тулд хорооны яаралтай чуулганыг нэн даруй зарлан хуралдуулахыг хорооны товчоонд хүсэж байна Үүнд: 
1. Хороог улам бүр ардчилахын тулд төлөөлөх нормыг хянан үзэх. 
2. Ардчилсан зарчим дээр Орос орны ард түмний сургалт, боловсролын хэргийг төгс өөрчлөн зохион байгуулахын тулд хуулийн төслүүд боловсруулах улсын зохих байгууллага болгон өргөтгөх үзлийн үүднээс тус хорооны эрх мэдлийг дахин хянаж үзэх. 
3 Хорооны нэгэнт гаргасан хуулиудыг улсын шинэ комисстой хамсран дахин хянаж үзэх, урьд тэдгээр хуулийг хорооноос хянан засварлахдаа өмнөх засгийн газрын хөрөнгөтний үзэл амьсгалыг харгалзан үзэж, явцуухан хэлбэрээр гаргасан учраас одоо шаардлага өөр болсныг тусгах, ингэж дахин хянаж үзсэний дараа хуулиудыг албан тасалгааны аливаа үхширмэл үзэлгүйгээр, хувьсгалт журам дэглэмийн дагуу хэрэгжүүлэн биелүүлэх ёстой. 
 
Сурган хүмүүжүүлэгчид ба нийгэм
Улсын комисс улс орны эзэн болон ард түмнээ гэгээрүүлэх хүндтэй, ариун хөдөлмөрийн фронт дээр ажиллаж байгаа сурган хүмүүжүүлэгчдэд баяр хүргэж байна. 
Сурган хүмүүжүүлэгчдийн төлөөлөгчдийн санал бодлыг анхааралтай сонсолгүйгээр ардын боловсролын талаар нэг ч арга хэмжээг засаг төрөөс авч явуулж хэрхэвч үл зохино. 
Нөгөө талаар аливаа шийдвэрийг дан ганц мэргэжилтнүүдийн холбооноос гаргаж болохгүй. Энэ зүйл ерөнхий боловсролын байгууллагуудын талаар хийх реформд ч мөн хамаарна. 
Сурган хүмүүжүүлэгчид ба нийгмийн хүчний хамтран ажиллах явдал бол комиссыг байгуулахад, тэрчлэн улсын хорооны ажилд, мөн комиссын бүхий л үйл ажиллагаанд комиссоос дагаж мөрдвөл зохих зүйл болно. 
Тус комисс багш нарыг, тэгэхдээ юуны урьд соёл боловсролын бараг л хамгийн гол чухал ажилтнууд болсон бөгөөд хамгийн их дарлал зовлон хүлээж байсан бага сургуулиудын ардын багш нарын аж байдлыг сайжруулах явдлыг хамгийн нэн тэргүүний зорилтоо гэж үзэж байна. Тэдний зүй ёсны шударга шаардлагуудыг ямар ч байсан нэн даруй хангаж өгөх ёстой. Сургуулийн багш нар сарынхаа цалинг сард 100 рубль болгон нэмэгдүүлэхийг махран шаардаж байна. Орос орны үр хүүхдийн асар олонхын багш нарыг ядуу зүдүү байдалд цаашид байлгах нь булай зүдэг хэрэг болох сон билээ. 
 
Зохион байгуулах хурал
Зохион байгуулах хурал ажлаа удахгүй эхлэх нь дамжиггүй. Зохион байгуулах хурал манай оронд улс нийтийн амьдралын эмх дэглэмийг, түүний дотор ардын боловсролын байгууллагуудын ерөнхий шинж төлөвийг ихээхэн тогтвортой болгон тогтоож өгнө. 
Харин одоо, засгийн эрх Зөвлөлүүдэд шилжсэнээр Зохион байгуулах хурлын чин үнэхээрийн ардач чанар нь хангагдаж байна. Улсын комиссоос Улсын хороонд тулгуурлан явуулж буй бодлого нь Зохион байгуулах хурлын хүсэл зоригийн нөлөөн доор нэг их үндсээрээ өөрчлөгдөхгүй биз ээ. Урьдаас яг тийм болно гэж урьдчилан шийдвэрлэхгүйгээр ардын шинэ засгийн газар нь улс орны оюун санааны амьдралыг аль болох түргэн хугацаанд гэгээрүүлэн, хөгжүүлэх зорилго бүхий хэд хэдэн арга хэмжээг ардын боловсролын талаар урьдчилан хэрэгжүүлэн биелүүлж байх нь зүйтэй гэж үзэж байна. 
 
Яам
Цаг үеийн хэргүүд нь ардын гэгээрлийн яамаар дамжин зохих ёсоороо явагдаж байх ёстой. Тус яамны бүрэлдэхүүн бүтэц байгуулалтад гарах зайлшгүй чухал бүх өөрчлөлтийн тухай асуудлыг Зөвлөлүүдийн гүйцэтгэх хороогоор сонгогдсон Улсын комисс мөн Улсын Хороо эрхлэн мэдэж байх болно. Ардын гэгээрлийн хэргийг улсаас удирдах журмыг Зохион байгуулах хурлаар тогтоон бүрмөсөн шийдвэрлэнэ. Тэр болтол тус яам нь ардын гэгээрлийн хэргийг эрхлэх Улсын комисс, ардын боловсролыг эрхлэх Улсын хорооны дэргэдэх гүйцэтгэх аппаратын үүргийг гүйцэтгэж байх болно. Ардын гэгээрлийн хэргийг улсаас удирдах журмыг Зохион байгуулах хурлаар тогтоон бүрмөсөн шийдвэрлэнэ. Тэр болтол тус яам нь ардын гэгээрлийн хэргийг эрхлэх Улсын комисс, ардын боловсролыг эрхлэх Улсын хорооны дэргэдэх гүйцэтгэх аппаратын үүргийг гүйцэтгэж байх болно. 
Улс орныг аврах баталгаа бол тус орны үнэхээрийн ардчилсан, цогтой хүчнүүдийн хамтын ажиллагаа мөн болно. 
Хөдөлмөрчин ард түмэн ба шударга ариун сэхээтнүүдийн эв нөхөрсөг хүчин чармайлт л улс орныг шаналгаат хямралаас ангижруулах ардын бүрэн эрхт засгаар дамжуулан социализм, ард түмний ах дүүгийн барилдлагын хаанчлалд хүргэнэ гэдэгт бид итгэж байна. 
Гэгээрлийн хэрэг эрхэлсэн ардын комиссар А. В. Луначарский
Петроград, 1917 оны аравдугаар сарын 29” гэжээ. 
 
“Хууль батлах ба нийтлэх журмын тухай
1. Зохион байгуулах хурлыг хуралдах хүртэл хуулиуд зохиох, нийтлэх ажлыг Бүх оросын ажилчин, цэрэг, тариачны Депутатуудын Зөвлөлүүдийн Их хурлаас сонгосон ажилчин тариачны Түр засгийн газраас гаргах тогтоолын журмаар гүйцэтгэж байх болно. 
2. Хуулийн төсөл бүхнийг холбогдох яамнаас зохих ардын комиссарын гарын үсэгтэйгээр, эсхүл засгийн газрын дэргэд байгуулагдсан хуулийн төсөл зохих комиссоос хэлтсийнхээ эрхлэгчдийн гарын үсэгтэйгээр засгийн газарт хянан хэлэлцүүлэхээр оруулна. 
3. Уул тогтоолд эцсийн хяналт засвар хийж, засгийн газраас баталсны дараагаар Бүгд Найрамдах Орос Улсын нэрийн өмнөөс Ардын комиссар нарын Зөвлөлийн дарга, эсгүүл засгийн газарт хянуулахаар оруулсан тэрхүү ардын комиссар төлөөнөөс нь гарын үсэг зурж, тэгээд бүх нийтийн сонорт хүргэхээр нийтэлнэ. 
4. Тогтоолыг албан ёсны “ажилчин тариачны түр засгийн газрын сонинд” нийтлэгдсэн өдрөөс эхлэн хүчин төгөлдөр болсонд тооцно. 
5. Тогтоолыг хүчин төгөлдөр болох өөр хугацааг ч заасан байж болно. Мөн уг тогтоолыг цахилгаанаар дамжуулмагц дагаж мөрдөж болох, үүнд тийм үед тухайн орон нутагт тэрхүү цахилгааныг нийтэлсэн өдрөөс эхлэн хүчин төгөлдөр болно. 
6. Засгийн газрын хуульчилсан тогтоолыг тунхаглан нийтлэх явдлыг засгийн эрх барих Сенатаас өөрчилнө. Ардын комиссар нарын Зөвлөлийн дэргэдэх хуулийн төсөл боловсруулах хэлтэс нь засгийн газраас гаргасан бөгөөд дагаж мөрдөгдөж байгаа хууль, захирамжуудын эмхэтгэлийг тогтмол гаргана. 
7. Ажилчин, цэрэг, тариачны депутатуудын Зөвлөлүүдийн Төвийн Гүйцэтгэх Хороо нь ямар ч үед засгийн газрын ямар ч тогтоолыг дагаж мөрдөхийг нь болиулах, өөрчлөх буюу хүчингүй болгох эрхтэй байна. 
Бүгд Найрамдах Орос Улсын нэрийн өмнөөс Ардын Комиссар нарын Зөвлөлийн дарга В. Ульянов Ленин” 
(Жон Ридийн хийсэн хавсралтаас)




	[←109]
	 ХУВЬСГАЛТ ЦЭРГИЙН ХОРООНЫ ТУШААЛ
1. Тусгай захирамж гартал архи дарс ба аливаа хөлчүүрүүлэх ундааны зүйлс үйлдвэрлэх явдлыг хориглосугай. 
2. Энэ сарын 27-ны янар агуулахынхаа яг байгаа газрын хаягийг тодорхойлон мэдэгдэхийг спиртийн ба дарсны агуулахуудын бүх эзэд, архи, хөлчүүрүүлэх ундааны бүх фабрикийн эздэд тушаасугай. 
3. Тушаалыг үл гүйцэтгэсэн гэм буруут этгээдүүдийг хувьсгалт цэргийн шүүхэд шилжүүлэх болно. 
Хувьсгалт цэргийн хороо
(Жон Ридийн хийсэн хавсралтаас)

	 “Тушаал № 2
Финляндын гвардийн бэлтгэл цэргийн хорооноос Васильев арлын орон сууцны хороод, ард иргэдэд
Хөрөнгөтнүүд пролетари нартай тэмцэх бузар булай аргыг сонгон олоод, хотын янз бүрийн хэсэгт дарсны үй олон агуулах байгуулан түүн рүүгээ цэргүүдийг хатган оруулж, архи дарсаар хувьсгалт армийн эгнээнд хагарал гаргахыг оролдож байна. 
Энэ тушаалыг тараан наасны дараа 3 цагийн дотор хөрөнгөтнүүдийн дарсны нөөцийн тухай биеэр ба нууцаар Финландын гвардийн хорооны хороон даргад мэдэгдэхийг бүх орон сууцны хороодод тушааж байна. 
Энэхүү тушаалыг үл гүйцэтгэсэн этгээдийг баривчилж хамгийн хатуу цээрлүүлж, шүүхэд шилжүүлэн хөрөнгө хогшлыг нь хураах болно. Дарсны илэрсэн нөөцийг урьдчилан болгоомжилсныхоо дараа 2 цаг болоод тэсрэх бодисоор дэлбэлэх болно. Учир нь үүнээс өөр бусад арга хэмжээ зорьсон хэрэгт хүргэж чадахгүй байгааг бидэнд туршлага харуулсан билээ. 
Дэлбэлэхийн өмнө болгоомжлон сэргийлэх онцгой зүйл хийхгүй болохыг зарлая. 
Финляндын гвардийн хорооны хороо” гэжээ. 
(Жон Ридийн хийсэн хавсралтаас)

	 ХУВЬСГАЛТ ЦЭРГИЙН ХОРООНЫ МЭДЭЭ № 2
Аравдугаар сарын 30 (арван нэгдүгээр сарын 12)-ны орой Керенский хувьсгалт цэргүүдэд “зэвсгээ хураалга” гэсэн сануулга ирүүлжээ. Керенскийн дээрэмчин бүлэг их буугаар гал нээсэн учраас манай их буу хариу галлан дайсныг гал нээхийг нь болиулав. Казахууд давшилтад оров. Усан цэрэг, улаан гвардийнхан ба цэргүүд шуурган гал нээж, казакуудыг ухраав. Манай хуягтууд дайсны эгнээ рүү зүсэн орж, дайсан зугтаж эхлэн, улмаар манай цэргүүд тэднийг мөшгөн хөөв. Керенскийг баривчлах тушаал өгөв. Хааны сууриныг хувьсгалт цэрэг эзлэн авав. 
Латвийн буудагчид. Латвийн баатарлаг буудагчид фронтоос ирж. Керенскийн бүлгийнхний ар тал дахь галын шугамыг эзлэн авсан тухай яв цав мэдээг хувьсгалт цэргийн хороо хүлээн авлаа” гэжээ. 
 
Хувьсгалт цэргийн хорооны штабаас
“Керенскийн отрядууд Гатчина болон Хааны сууриныг эзлэн авсан нь эдгээр хэсэгт их буу, пулемёт байсангүйгээр тайлбарлагдах бөгөөд гэтэл Керенскийн морин цэргүүд анхнаасаа аваад их буутай байжээ. 
Сүүлчийн хоёр хоног манай штаб хувьсгалт цэргүүдийг шаардагдах тооны их буу, пулемёт, хээрийн телефон утас зэргээр хангах талаар махран ажиллав. Районы Зөвлөлүүд ба Путилов, Обуховын зэрэг заводын эрчимтэй дэмжлэгтэйгээр ажилласны үр дүнд уг ажил бүтэж одоо хийх тулалдаан амжилттай шувтрах нь эргэлзээгүй боллоо. Хувьсгалт цэргүүд зөвхөн тооны хувьд давуу байгаа төдийгүй, Петроград шиг материалын хүчирхэг баазтай мөн ёс суртахууны асар их давуу талтай байгаа юм. Петроградын бүх хороо асар их урам зоригтой байна. Гарнизоны зөвлөл таван цэргийн бүрэлдэхүүнтэй хянах комисс сонгож, ерөнхий командлалын ба гарнизоны дотор бүрэн дүүрэн нэгдэл тогтоов. Эрс шийдвэртэй тэмцэж эхлэхээр гарнизоны зөвлөгөөнөөс санал нэгтэй шийдвэрлэв. 
Аравдугаар сарын 30-нд өдрийн 3 цагийн үед их буугаар ер бусын их хүчтэй гал нээсэн нь казакуудыг санаа сэтгэлээр бүрмөсөн унагаасан байв. Улаан суурины отрядын штаб дээр тэднээс хэлэлцээ хийх элч ирж, буудлагаа зогсоохыг сануулаад, эс зогсоовол “шийдвэртэй” арга хэмжээ авна гэж сүрдүүлэв. Керенскийг зэвсгээ хураалгамагц буудлагаа тэр дор нь зогсооно гэсэн хариуг түүнд өгөв. 
Өрнөж байгаа тэмцэлд цэргийн бүх анги “тэнгисчид, цэргүүд, улаан гвардийнхан” цаглашгүй эрэлхэг зориг гаргав. Усан цэргүүд бүх сумаа дуустал урагш давшсаар байв. Аль аль талын хохирогсдын тоо мэдэгдээгүй байгаа боловч ямар ч байсан хувьсгалын эсэргүү цэргийн тал илүү хохирол амссан болно. Үүнд манай хуягтуудын нэг тэдэнд маш их хохирол учруулав. 
Керенскийн штаб бүрмөсөн бүслэгдэхээс айж, ухрах тушаал өгсөн нь тэднийг туйлын эмх замбараагүй ухрахад хүргэлээ. Шөнийн 12 цагт зөвлөлтийн цэргүүд Хааны сууриныг радио цахилгааны хорооны хамт тэр аяар нь эзлэн авч, казахууд Гатчина, Колпино хоёр луу ухрав. 
Манай цэргүүдийн санаа сэтгэл аливаа сайшаал магтаалаас ч дээгүүр байв. Ухарч байгаа казакуудыг мөрдөн хөөх тушаал өгөв. Хааны сууринаас фронт ба орон нутгийн зөвлөлүүдэд радио цахилгаан яаралтай илгээв. 
“Цааш цаашдын явдлын тухай дор дор нь нийтэлж байх болно.” 
(Жон Ридийн хийсэн хавсралтаас)




	[←112]
	 Зохиолч Францын хувьсгалт армийн сайн дурын отрядууд Парист довтолсон Пруссын цэргийг 1792 оны есдүгээр сарын 20-нд Вальмийн ойролцоо бут цохин ухраасан түүхт тулалдааныг хэлж байна. 1794 онд. Вейсембургийн дэргэд болсон тулалдаанд францын хувьсгалт цэрэг Сен-Жюстны шууд командлалын дор Австрийн армийг бут ниргээд, францын хилээс хөөн гаргасан билээ. Ред.




	[←113]
	 Муравьев бол улс төрийн хатуу баримталсан үзэл итгэлгүй хүн байв. Муравьев зөвлөлүүдийн талд орохоосоо өмнө “Ялан дийлэхээс нааш дайныг зогсоохгүй” гэдэг лоозонгийн талыг баримтлагч байв. Корниловын үймээний өдрүүдэд Муравьев зүүн эсерүүдийн талд байв... Муравьев хожим нь бас зөвлөлт засгаас урвасан билээ. — Ред.




	[←114]
	 Нийгмийг аюулгүй байлгах хороо бол 1917 оны 10-р сарын өдрүүдэд Москвад болсон хувьсгалын эсэргүү ажиллагааны гол төв байв. — Ред.

	 АРВАН НЭГДҮГЭЭР САРЫН 13 (АРАВДУГААР САРЫН 31-НД ПЕТРОГРАДАД БОЛСОН ЯВДАЛ
Петроградын Зөвлөлийн хуралдаан дээр Зиновьевын ярьсан нь: 
“... Дайсныг гагцхүү тэмцлээр л нуга дарж болно. Тэмцэл дууссан гэдгээр бид өөрсдийгөө хуурч байгаад л хамаг аюул оршиж байна. Казакуудыг манай тал руу оруулах гэсэн ерөнхий оролдлогоос татгалзах нь гэмт хэрэг болох сон билээ. Иймээс хэрэгтэй бүх оролдлогыг хийх болно, гэвч нөгөө талаар бүгдийг төлөөлөгчид хийж гүйцэтгэнэ гэсэн санаагаар улаан гвардынхан, цэргүүдийг тайтгаруулах нь бас гэмт хэрэг болох сон билээ. Хэрэв өчигдөр хотод нам тайван байсан бол энэ нь цэргийн ялалтын үр дүн, хотын дотор юнкерүүдийн бослогыг бут цохисны үр дүн мөн... 
Дайн зогсоосон тухай мэдээ бол худал зүйл мөн... Дайсан аюул учруулахгүй болох цагт хувьсгалын штаб хэлэлцээр хийхэд бүрнээ бэлэн байна. Зэвсэг хурааж, Керенскийг хот руу оруулах гэсэн саналыг Даны бидэнд тавьж байсан үеийг бодох нь ээ, одоо хувьсгалт цэргийн ялалтын нөлөөн дор өөр нөхцөл гарч ирж байна. Сэтгэлд нийцсэн зарим большевикийг засгийн газарт оруулахыг эсер Ракитников эсерүүдийн төв хорооны өмнөөс уужим сэтгэл гарган зөвшөөрчээ. Энэ бол урьд шөнийн ялалтын нөлөө юм. 
Керенский ялах нь уу, хувьсгал ялах нь уу гэж хүлээн эргэлзэж аль талынх нь туухай дийлнэ тэр тал руу холбирч байгаа бүлгүүд ч байна. Керенский бут цохигдлоо гэдгийг дуулахаас нааш энэ бүлгүүд гуйван дайвсаар байх болно” гэжээ. 
Хотын думийнхний бүх анхаарал шинэ засгийн газрыг эмхлэн байгуулах асуудал дээр тэр аяараа төвлөрсөн байлаа. 
Хотын захиргаа большевикуудтай ямар ч хэлэлцээр хийх ёсгүй гэж кадет Шингарев мэдэгдэв... “Тэднийг зэвсгээ хураалгаж, шүүхийн биеэ даасан байгууллагын нэр төрийг зөвшөөрөн хүлээгээгүй цагт энэ хэнхгүүдтэй ямар ч хэлэлцээр хийх бололцоогүй юм” гэжээ. 
Большевикуудтай хэлэлцээ хийх нь большевикуудыг ялуулсантай адил хэрэг гэж Ярцев “нэгдэл” бүлгийн өмнөөс мэдэгдэв. 
Социалист хувьсгалчдын нэрийн өмнөөс үг хэлсэн хотын тэргүүн Шрейдер большевикуудтай хэлэлцээ хийхийг эсэргүүцэж байна гэж мэдэгдэв... “Засгийн газрын тухайд гэвэл засгийн газар ард түмний хүсэл зоригийг өөрийн зарчим болгох ёстой, харин ард түмний хүсэл зориг нь хотын сонгуульд илэрхийлэгдсэн байдаг болохоор засгийн газрыг байгуулах чадвар бүхий ард түмний бүхий л хүсэл зориг одоо үед хотын думд төвлөрчээ” гэв. 
Өөр хэд хэдэд илтгэгч үг хэлсний дотроос зөвхөн меньшевик-интернационалистуудын төлөөлөгчид л шинэ засгийн газарт большевикуудыг оролцуулах тухай асуудлыг авч үзэх тал руу хэлбийж байна. Үүний дараачаар Дум Бүх оросын төмөр замын ажилчин албан хаагчдын холбооны гүйцэтгэх хорооны зөвлөгөөнд төлөөлөгчдөө хэвээр оролцуулахаар тогтоов. Тэгэхдээ юуны урьд Түр засгийн газрыг сэргээн байгуулах шинэ танхимд большевикуудыг оролцуулахгүй гэсэн байв». 
(Жон Ридийн хийсэн хавсралтаас)




	[←116]
	 Октябрийн хувьсгалын дараагаар зөвлөлтийн эсрэг ажиллагааны нэг төв болсон Бүх оросын төмөр замчдын үйлдвэрчний эвлэлийн гүйцэтгэх хороо аравдугаар сарын 29 “11-р сарын 11”-нд “социалист” бүх намаас бүрдсэн засгийн газар байгуулах гэсэн шаардлага бүхий тогтоол баталсан юм. Бүх оросын төмөр замчдын үйлдвэрчний эвлэлийн гүйцэтгэх хороотой байгуулсан хэлэлцээр нь Ленин ба Төв Хорооноос өгсөн удирдамжийн ёсоор “дайны ажиллагааны дипломат халхавч” болох ёстой байсан юм. Гэтэл уг хэлэлцээрт оролцсон Каменев, Сокольников нар Ленин ба Төв хорооны баримталсан бодлогыг зөрчин Бүх оросын төмөр замчдын үйлдвэрчний эвлэлийн гүйцэтгэх хорооны тавьсан шийдвэрийг өөрөөр хэлбэл засгийн газрын бүрэлдэхүүнд большевикуудын зэрэгцээгээр хувьсгалын эсэргүү эсер меньшевик намуудын төлөөлөгчдийг оролцуулах явдлыг зөвшөөрчээ. 
Намын төв хороо арван нэгдүгээр сарын 2 (15)-нд Лениний саналаар эдгээр хувьсгалын эсэргүү намтай хэлэлцэн тохиролцсон явдлыг хүчингүй болгосон тогтоол гаргажээ. Тогтоолд: Хэрэв л бүх оросын зөвлөлүүдийн их хурал засгийн эрхийг энэхүү засгийн газарт гардуулан өгсөн юм бол “Зөвлөлт засгийн лоозонгоос урвахгүйгээр большевикуудын засгийн газраас татгалзаж таарахгүй” гэж тэмдэглэжээ. 
Тийнхүү саяын өгүүлсэн Каменевын санаа большевикуудын санаа бодлыг биш, харин орос оронд социалист хувьсгал гарах болтугай гэж үзэж байсан Төв хорооны доторх өчүүхэн жижиг оппортунист бүлгийн санааг илэрхийлсэн байлаа. — Ред.




	[←117]
	 КРАСНОВООС ЭХ ОРОН, ХУВЬСГАЛЫГ АВРАХ ХОРООНД ӨГСӨН ХАРИУ
Нэн даруй хэлэлцээр хийх тухай танай цахилгааны хариуд ерөнхий командлагч ах дүүсийн цусыг урсгахыг үл хүсэн, засгийн газрын цэрэг, үймээн дэгдээгчдийн хооронд хэвийн харилцаа тогтоон хэлэлцээр байгуулахыг зөвшөөрч байгаа учраас босогчид өөрийнхөө цэргийг Петроград руу дуудаж, Лигово-Пулково-Колпиногийн дагуу төвийг сахисан шугам тогтоож, Хааны сууринд хэвийн тайван байдлыг хангуулахын тулд засгийн газрын толгойн ангийн морин цэргийг саад тотгоргүй оруулах нь зүйтэй гэдэг саналыг үймээн дэгдээгчдийн штабт тавьж байна. Энэ саналын хариуг илгээсэн элчээр маргааш өглөөний 8 цагаас хожимдуулалгүйгээр илгээсүгэй, 
3 дугаар морин корпусыг командлагч хошууч генерал Красков” 
(Жон Ридийн хийсэн хавсралтаас)




	[←118]
	 “Эвлэрүүлэх бага хурлыг” хэлжээ— Ред.




	[←119]
	 Энэ өгүүлбэрийг ойролцоогоор орчуулбал «бид хуаранд очиж хоол идвэл зүгээр сэн» гэсэн үг




	[←120]
	 “Таммани” буюу “Таммани холл” гэдэг бол Нью-Йорк дахь ардчилсан намуудын удирдлагын байрладаг байшин бөгөөд энэ байшингийн нэр эрх тушаалаа зүсэн зүйлээр хортой ашиглах, эрүүгийн гэмт хэрэг үйлдэх явдлын нэр болж хувирчээ. Үүний учир нь тэр үед илэрсэн олон тооны гэмт хэрэгт Нью-Йорк дахь ардчиллын удирдагчид ёс адил бараг оролцсон байдаг байснаас тэгжээ. — Ред.




	[←121]
	 Том Муни бол АНУ-ын ажилчны хөдөлгөөний идэвхтэй зүтгэлтэн бөгөөд ган хайлуулагч хүн. 1916 оны 7 дугаар сарын 22-нд Сан-Францисскод болсон баярын жагсаалын үеэр бөмбөг шидэв гэж өдөөн хатгагчдын зэмлэснээр алах ял заагдсан юм. Хөдөлмөрчдийн асар их дургүйцлийн шахалт дор ерөнхийлөгч Вильсон оролцож алах ялыг нь өөрчлөн насан турш шоронд хорих болгосон юм. Том Муни буруугүй атал шийтгэгдэн хорь илүү жил шоронд суугаад Рузвельтын ерөнхийлөгч байх үед суллагдсан юм.




	[←122]
	 Беркмэн бол Том Мунийн хэрэгт холбогдсон хүн. — Ред.




	[←123]
	 ХААНЫ СУУРИНД БОЛСОН ЯВДАЛ
Керенскийн цэргийг Хааны сууринаас ухарсан орой хэсэг лам гудамжаар мөргөл хийж, ард иргэдэд хандан үг хэлж, хууль ёсны засгийн газар, өөрөөр хэлбэл Түр засгийн газрыг дэмжихийг ятгаж байлаа. Казахууд хотоос цэвэрлэгдэж, гудамжинд улаан гвардийнхны түрүүч хүрч ирэхэд, нүдээр үзсэн хүмүүсийн ярьж байгаагаар, лам нар эзэн хааны ордны гадна байгаа Распутины булшин дээр үг хэлж, Зөвлөлүүдийн эсрэг тэмцэхийг ард түмэнд уриалж байжээ. Энэ лам нарын нэг болох Иван Кучуровыг хилэгнэсэн улаан гвардийнхан баривчлан авч бууджээ. 
Улаан гвардийнхныг хотод орж ирэх яг тэр үеэр нэг этгээд чийдэнгийн утсыг тас огтолсон учир гудамжинд тас харанхуй болжээ. Чийдэнгийн хорооны дарга Любовичийг зөвлөлийн цэргүүд баривчлан авчээ. Түүнээс чийдэнгийн утсыг огтолсон юм биш биз гэж байцаажээ. Хэсэг хугацаа өнгөрсний дараа тэр нөхөр баривчлагдсан өрөөндөө гартаа гар буу барьсан, чамархай руугаа буудаад үхчихсэн хэвтэж байжээ. 
Маргааш нь Петроградын большевикуудыг эсэргүүцэгч сонин: “Плеханов 39 градусын халуунтай хэвтэж байна” гэсэн гарчигтайгаар гарав. Плеханов Хааны сууринд өвчтэй, хэвтэрт байлаа. Улаан гвардынхан Пелхановын байшинд орж, нэгжлэг (зэвсэг байж болзошгүй гэж) хийгээд өвгөнөөс: 
— Та нийгмийн аль ангид нь хамаардаг вэ? гэж асуужээ. Плеханов: 
— Би бол хувьсгалч хүн, бүр дөчин жилийн тэртээгээс эрх чөлөөний төлөө амь насаа зориулсан юм гэж хариулжээ. Ажилчин: 
— Тэр хамаагүй, харин та одоо хөрөнгөтнүүдэд худалдагджээ гэжээ. 
Тэр ажилчин оросын социал-демократын ахмад зүтгэлтэн Плехановыг таньсангүй ажээ. 
(Жон Ридийн хийсэн хавсралтаас)




	[←124]
	 ЗӨВЛӨЛТ ЗАСГИЙН ГАЗРЫН УРИАЛГА
Керенскийд хууртагдсан тариачны отрядууд зэвсгээ хураалгаад, Керенскийг баривчлахаар тогтжээ. Хувьсгалын эсэргүү аян дайны жолоодогч Керенский оргожээ. Арми зонхилох олонхоороо бүх оросын Зөвлөлүүдийн II их хурлын шийдвэр, их хурлаас байгуулсан засгийн төлөө байна. Зөвлөлт засагт арми үнэнч байгааг гэрчлэн мэдэгдэхийн тулд фронтоос олон арван төлөөлөгч Петроград руу хүрэлцэн ирсээр байна. Үнэн юмыг яаж ч гуйвуулаад, ажилчны цэрэг, усан цэргүүдийн хувьсгалч чанарыг яаж ч гүтгээд ард түмний дайснуудад тус болсонгүй. Ажилчин цэргийн хувьсгал яллаа. 
Ажилчин цэргийн депутатуудын Зөвлөлийн Төвийн Гүйцэтгэх Хороо хувьсгалын эсэргүү үймээн дэгдээгчдийг дагалдан яваа цэргийн тэдгээр отрядад хандаж уриалах нь: Зэвсгээ нэн даруй хураалгагтун, помещик хөрөнгөтнүүдийн бүлгийн эрх ашгийн төлөө ах дүүсийнхээ цусыг бүү асгаруулагтун! Ард түмний цусыг ахиад асгаруулах юм бол түүний дусал бүрийн төлөө та нарт хариуцлага оногдох болно. Нэг мөчийн төдий ч болов дайсны талд үлдсэн тэр хүмүүсийг ажилчин, цэрэг тариачны Орос орон занан үзэх болно. 
Казахууд аа! ялан дийлсэн ард түмнийхээ талд орогтун! Төмөр замчид, шуудан цахилгааны албан хаагчид аа, бүгдээрээ нэгэн хүн адил ард түмнийхээ шинэ засгийг дэмжигтүн!” гэжээ. 
(Жон Ридийн хийсэн хавсралтаас)




	[←125]
	 КРЕМЛИЙГ ГЭМТЭЭСЭН ТУХАЙ
Кремлийг их буугаар галласан мөн төр дараахан нь би биеэрээ очиж, учирсан гэмтлүүдийг нь нүдээрээ үзэв. Онцын үнэ цэнтэй юмгүй бөгөөд нэгэн хатагтайн хүлээн авалт хийхэд хааяа ашиглагдаж байсан Николаевын бага ордонд юнкерүүд хуарагнасан байжээ. Энэ ордныг их буугаар галласан нь үнэхээр их гэмтсэн байлаа. Харин аз болоход түүн дотор түүх дурсгалын онцгой үнэ цэнтэй зүйл ер байсангүй. 
Успенскийн цогчин дуганы бөмбөгөр оройны нэгийг их бууны сум цөм цохисон байсан ба байшингийн дээврийн дээрх чимэглэлийг хэд хэдэн хавтгай дөрвөлжин тохой газар гэмтээсэн байлаа. Благовещений цогчин дуганы гол хаалган дээрх хананы зураг чимэг их бууны суманд нэлээд гэмтсэн байв. Өөр нэг сум их Иваны хонхны буланг эмт цохисон байв. Чудов хийдэд 30-аад сум туссаны зөвхөн нэг нь л цонхоор нэвтрэн тасалгаа дотор орж, бусад сум нь бөх бат хана туурга дээврийн дээд талд мөргөн, гэмтээж чадалгүй дэлбэрчээ. 
Спаскийн цамхаг дээрх цаг гэмтсэн байв. Троицкийн хаалга буудлагад эвдэрсэн хэдий боловч амархан засагдахаар байв. Булангийн цамхгийн нэгний хурц ирмэгт дээврийг авч хаясан байлаа. 
Василий Блажений сүм, Кремлийн их ордны адил нэг ч сум тусаагүй бүтэн байв. Кремлийн их ордны зооринд Москва, Петроградын түүх дурсгалын үнэт бүх зүйлс хадгалагдаж байлаа. Мөн тэнд Грановитыи танхимд хаадын үеийн үнэт бүх эд агуурс хадгалагдаж байв. Эдгээр байранд тэр байтугай хүн ч ороогүй байлаа. 
(Жон Ридийн хийсэн хавсралтаас)




	[←126]
	 ГЭГЭЭРЛИЙН ХЭРЭГ ЭРХЭЛСЭН АРДЫН КОМИССАРААС
“Нөхөд өө!
... Тус орны шинэ залуу эзэд та бүхэн одоо хэдийгээр олон зүйлийн талаар бодож сэтгэн, санаа тавих хэрэгтэй боловч өөрийн урлаг, шинжлэх ухааны өв хөрөнгийг хамгаалж чадна. 
Нөхөд өө! Москвад аймшигтай, засан залруулж баршгүй гай гамшиг учрав. Иргэний дайны улмаас хотын олон хэсэг их бууны суманд өртөв. Түймэр гарч, зарим газар эвдэрч хэмхрэв. Хэрцгий догшин, хайр гамгүй, устган сүйтгэх дайны үе ба эвдлэн сүйтгэгч өдрүүдэд гэгээрлийн хэрэг эрхэлсэн комиссар байна гэдэг өгүүлэхийн аргагүй аймшигтай зүйл юм, энэ хэцүү үед шинэ, өндөр соёлын эх ундарга болсон социализм ялж, хохирсон бүхнийг маань нөхөж өгөх байх гэдэг найдлага л гагцхүү сэтгэл тайтгаруулж байна. Харин ард түмний соёл, урлагийн хөрөнгийг хамгаалах хариуцлага над оногдож байгаа юм. 
Хүчин мөхөс бол тэр хүн албан тушаалдаа байгаад байж болохгүй. Ийм учраас би албан тушаалаас огцорч байна. (Л. В. Луначарский ардын комиссарынхаа тушаалд хэвээр үлдсэн билээ. — Ред.)
Гэхдээ нөхөд минь над тусалж, намайг дэмжихийг би та бүхнээс гуйж байна. Улс орныхоо гуа сайхан уламжлалыг хайрлан хамгаалагтун. Ард түмний баялгийг сахин хамгаалагтун!
Харанхуй мунхаг байдалд удтал дарлагдаж байсан хамгийн хоцрогдсон хүмүүс ч гэсэн, удахгүй гэгээрэн боловсорч, соёл урлагийн бүтээл баяр баясгалан, хүчин чадал, цэцэн мэргэний ямар эх сурвалж болж байдгийг ойлгоно. 
Хичээнгүй, нягт няхуур эзэд бологтун! Оросын хөдөлмөрч ард түмэн бүх ард иргэд ээ, нийгэм дундынхаа баялгийг хайрлан хамгаалагтун. 
Гэгээрлийн хэрэг эрхэлсэн ардын комиссар А. Луначарский 1917 оны арван нэгдүгээр сарын 3” гэжээ. 
 
ХӨРӨНГӨТНҮҮДИЙГ БҮРТГЭХ АСУУДЛЫН ЖАГСААЛТ

Гарын үсэг 
Орон сууцны хорооны тамга
Байр хөлслөгчийн гарын үсэг (Ж. Рид уг баримт бичгийг фото зургаар буулган авсан байсан бөгөөд түүн дагуу энд хэвлэлээ. Ж. Рид уг баримт бичгийг сийрүүлэхдээ, Москвагийн хувьсгалт цэргийн хорооны тушаалаар хөрөнгөтнүүдээс хураан авсан нөөц нь хамгийн ядуу ажилчин цэргүүдэд хувааж өгөх фонд болох ёстой байсныг заажээ. — Ред.)
(Жон Ридийн хийсэн хавсралтаас)




	[←127]
	 ХI бүлгийг үз— Жон Рид




	[←128]
	 САНХҮҮГИЙН ТАЛААР АВАХ ХУВЬСГАЛТ АРГА ХЭМЖЭЭ
“Москвагийн ажилчин цэргийн депутатуудын зөвлөлийн дэргэдэх хувьсгалт цэргийн хорооноос надад олгосон бүрэн эрхийн үндсэн дээр тогтоох нь: 
1) Бүх банкийг салбаруудынх нь хамт, Улсын төв хадгаламжийн кассыг салбаруудынх нь хамт, шуудан цахилгааны хэлтсийн дэргэдэх хадгаламжийн кассыг тус тус арван нэгдүгээр сарын 9-нөөс эхлэн тусгай тушаал гартал 11 цагаас өдрийн нэг цаг хүртэл нээж байсугай. 
2) Дансаар буюу хадгаламжийн кассын дэвтрээр нэр заасан газруудаас нэгэн хадгалуулагчид 150 рублиэс илүүгүй мөнгө олгох явдлыг ойрын долоо хоногт бүрэн дүүрэн чөлөөтэй гүйцэтгэнэ. 
3) Дансаар буюу хадгаламжийн кассын дэвтрээр долоо хоногт 150 рублиэс илүүг олгох явдлыг болон мөн дор нэр заасан данснаас мөнгө олгох ажлыг гурван өдөр: арван нэгдүгээр сарын 9, 10, 11-нд гүйцэтгэхийг зөвшөөрсүгэй. Үүнд: 
а) цэргийн ангиудын данснаас тэдгээрийн хэрэгцээг хангахын тулд, 
б) албан хаагчдын цалин, ажилчдад ажлынх нь хөлсийг төлөхийн тулд фабрик-заводын хороод буюу албан хаагчдын Зөвлөлүүдийн баталгаа бүхий бөгөөд комиссарууд буюу хувьсгалт цэргийн хороо ба районы хувьсгалт цэргийн хорооны даргын гарын үсэгтэй цэс, жагсаалтаар олгосугай!
4) Шилжүүлгээр 150 рублиэс илүүгүйг олгох бөгөөд үлдэхийг нь өдөр тутмын дансанд авч, энэхүү тогтоолд заасан ерөнхий журмын дагуу олгож байсугай... 
5) Энэ гурван өдөр өөр мөнгө олгохыг хориглосугай. 
6) Ямар ч дансанд мөнгө хүлээн авах явдлыг бүрэн зөвшөөрнө. 
7) Санхүүгийн зөвлөлийн төлөөлөгчид 3 дугаар зүйлд заасан шийдвэрийг биелүүлэхийн тулд Ильиник дэх хөдөлмөрийн хэрэг эрхлэх конторын байшинд өглөөний 10 цагаас өдрийн 2 цаг хүртэл хуралдаж байх болно. 
8) Банкнууд, хадгаламжийн кассууд өдрийнхөө гүйлгээний эцэст өдрийн тооцооны кассын хуудасны дүнг өдрийн 5 цагт Санхүүгийн Зөвлөлд зориулан хувьсгалт цэргийн хорооны хаягаар Скобелевын талбай дахь Зөвлөлийн ордонд ирүүлж байсугай. 
9) Энэхүү хуулийг биелүүлэхээс татгалзсан албан хаагчид ба зарлагын аливаа байгууллагуудын удирдлагыг хувьсгалын ба өргөн ард олны дайсан гэж үзэж хувьсгалт хуулиар хамгийн хатуу чанд хариуцлагад татаж байх болно. Тэдний нэрийг бүх нийтэд мэдэгдэж нийтэлж байх болно. 
10) Хадгаламжийн касс, банкны салбаруудын гүйлгээг энэхүү хуулийн хүрээн дотор хянан шалгаж байхын тулд районы хувьсгалт цэргийн хороодоос өөрийн гурав гурван төлөөлөгчийг сонгож, тэдний хуралдаж байх байрыг товлон зарлана. 
Хувьсгалт цэргийн хорооны бүрэн эрхт комиссар С. Шевердин-Максименко” гэжээ.
(Жон Ридийн хийсэн хавсралтаас)




	[←129]
	 Фут— 30,5 см




	[←130]
	 ярд— 91, 5 см. Ред.




	[←131]
	 ЭНЭХҮҮ БҮЛГИЙН ХАМАРСАН ХУГАЦАА
Энэ бүлэг хоёр сар хэртэй хугацааг хамарна. Энэ бол холбоотон гүрнүүдтэй хэлэлцээр хийсэн хугацаа, мөн Германтай дайн зогсоох хэлэлцээр хийж Брестийн найрамдлын хэлэлцээр эхэлсэн хугацаа юм. Мөн энэ хугацааны дотор зөвлөлт төрийн байгуулалтын анхны үндэснүүд тавигдав. Эдгээр эцэс төгсгөлгүй олон түүхийн чухал үйл явдлыг бичиж тайлбарлах нь их зай эзлэхийн дээр энэ номд өгүүлэх зорилт тавиагүй юм. Иймээс эдгээрийг “Корниловын явдлаас Брестийн найрамдал хүртэл” гэдэг дараачийн номд би өгүүлэх болно. Ийм учраас би энэ бүлэгтээ, улс орныхоо дотоод дахь улс төрийн засгийг бэхжүүлэх талаар Зөвлөлт засгийн газрын авч явуулсан ажлыг өгүүлэх явдлаар хязгаарлаж, дайсан этгээдүүдтэй явуулсан тэмцлийнх нь ерөнхий явцыг харуулсан болно. Зөвлөлт засгийн энэ ялгуусан тэмцэл Брестийн хүнд найрамдлын тэр үед түр саатсан болно. 
(Жон Ридийн хийсэн хавсралтаас)




	[←132]
	 ОРОСЫН АРД ТҮМНҮҮДИЙН ЭРХИЙГ ТУНХАГЛАХ НЬ
(Оршил)
“Ажилчин, тариачны октябрь сарын хувьсгал бол эрх чөлөө олгох ерөнхий тугийн дор эхэлсэн билээ. 
Газрыг хувьдаа өмчлөх помещикийн өмч байхгүй болж устсан учраас тариачид помещикуудын эрх мэдлээс ангижирч байна. Эдүгээгээс эхлэн цэргийн генералуудыг сонгон, халж сольдог болох учраас цэрэг усан цэргүүд хаант засгийн үеийн генералуудын эрх мэдлээс ангижирч байна. 
Эдүгээгээс эхлэн фабрик завод дээр ажилчдын хяналт тогтох учраас ажилчид хөрөнгөтнүүдийн зоргоор аашлах явдлаас ангижирч байна. 
Мөлжлөг, дур зоргоор аашлах явдлыг тэвчсээр ирсэн, тэвчсээр ч байгаа Оросын ард түмнийг эрх чөлөөтэй болгох ажилд нэн даруй орж эрс шийдвэртэй, эргэлт буцалтгүй чөлөөлөх ёстой. 
Хааны засгийн үед Оросын ард түмнийг бие бие рүү нь байнга турхирч байсан билээ. Ийм бодлогын үр дүн илэрхий байсан. Үүнд: Нэг талаас алах хядах, түйвээн сүйтгэх явдал, нөгөө талаас, ард түмнийг боолчлох явдал гарч байлаа. 
Энэ бузар булай турхирах бодлого байхгүй болсон, дахин сэргэх ёс ч үгүй, эдүгээгээс эхлэн одоо энэ бодлого Оросын ард түмнүүдийн сайн дурын, ариун шударга холбоо тогтоох бодлогоор солигдох ёстой. 
Империализмын үед, хоёрдугаар сарын хувьсгалын дараа кадет хөрөнгөтнүүдийн гарт засгийн эрх шилжсэн үед, энэхүү улаан цайн турхирах бодлого Оросын ард түмэнд үл итгэх үхээнц бодлогоор, ард түмний “тэгш эрх чөлөөний” тухай уран үгтэй мэдэгдлээр халхлагдсан өө сэв эрэх, өдөөн хатгах, бодлогоор солигдсон юм. Ийм бодлогын үр уршиг тодорхой Үүнд: Үндэстнүүдийн хоорондын дайсагнал ирмүүсэн, харилцан итгэлцэх явдлыг тэсрүүлж байв. 
Худал хуурмаг, үл итгэх, өө сэв эрэх, өдөөн хатгах энэхүү бузар булай бодлого эцэс төгсгөл болох ёстой. Эдүгээгээс эхлэн энэ бодлого Оросын ард түмнүүдийн бие биедээ бүрэн дүүрэн харилцан итгэлцэх явдалд хүргэх ил, шударга бодлогоор солигдох ёстой. 
Ингэж итгэлцсэний үр дүнд л Оросын ард түмнүүдийн чин үнэн шударга, бат бэх холбоо тогтож чадна. 
Ийм холбоо тогтсоны үр дүнд л түрэмгийлэн эзлэгч империалист хөрөнгөтнүүдийн зүгээс учрах аливаа өнгөлзлөгийг эсэргүүцэн чадах чадвар бүхий хувьсгалт нэгэн хүчинд Оросын ажилчин тариачин ард түмнийг нягтруулан нэгтгэж чадна... 
1917 оны арван нэгдүгээр сарын 15 (2)
(Жон Ридийн хийсэн хавсралтаас)




	[←133]
	 БАНКНУУДЫГ УЛСЫН БОЛГОХ ТУХАЙ
“Ардын аж ахуйг зөв зохион байгуулах эрх ашгийн үүднээс банкны дамлан худалдаалах явдлыг эрс шийдвэртэй арилгах, банкны капиталаар мөлжих явдлаас ажилчин, тариачин, бүх хөдөлмөрчин хүн ардыг бүх талаар чөлөөлөх эрх ашгийн үүднээс, ард түмэн, ядуу ангийнхны эрх ашигт чин үнэнчээр үйлчлэх Бүгд Найрамдах Орос Ард Улсын нэгдмэл нэг банк байгуулах зорилгоор ТГХ-ноос тогтоох нь: 
1. Банкны үйл ажиллагааг улсын онц эрх болгон зарласугай. 
2. Одоо байгаа хувь нийлүүлсэн бүх банк, банкны конторуудыг улсын банктай нэгтгэсүгэй. 
3. Устгагдаж байгаа байгууллагуудын өр, авлагыг улсын Банканд шилжүүлсүгэй. 
4. Хувийн банкнуудыг улсын банктай нийлүүлэх журмыг тусгай хуулиар тодорхойлсугай. 
5. Хувийн банкнуудын ажиллагааг түр зуур удирдах явдлыг Улсын банкны зөвлөлд шилжүүлсүгэй, 
6. Мөнгө нийлүүлэгч жижиг эздийн ашиг сонирхлыг бүрэн дүүрэн хангах болно” гэжээ. 
 
Цэргийн бүх албан хаагчдын өрхийг тэгшитгэх тухай хууль
“Армийн доторх урьдын эрх тэгш бус байдлын бүх үлдэгдлийг ахар богино хугацаанд эрс шийдвэртэй устгах гэсэн хувьсгалт ард түмний хүсэл зоригийг биелүүлж Ардын комиссар нарын Зөвлөлөөс тогтоох нь: 
1. Бага түрүүчээс авхуулаад генералыг хүртэлх армийн доторх бүх цол хэргэмийг хүчингүй болгосугай. Одоо Бүгд Найрамдах Орос Улсын арми нь хувьсгалт армийн цэрэг гэсэн хүндтэй нэрийг хүлээсэн чөлөөтэй, бие биедээ эрх тэгш иргэдээс бүрдэж байх болно. 
2. Урьдын бүх цол хэргэмтэй холбогдсон бүхий л давуу байдлыг ялгагдах бүх гадаад тэмдгийн нь хамт хүчингүй болгосугай. 
3. Бүхий л цол гуншныг хүчингүй болгосугай. 
4. Бүх одон, медаль, өргөмжилсөн бусад бүх тэмдгийг хүчингүй болгосугай. 
5. Офицер цолыг устгасантай холбогдуулан офицерын тусгай бүх байгууллагыг устгасугай
6. Армийн доторх зарлагуудыг татан буулгасугай. 
Тайлбар: Хорооны бичиг хэргийн газар, хороод болон цэргийн бусад байгууллагуудын дэргэд зарлагууд байх болно. 
Ардын комиссар нарын Зөвлөлийн дарга В. Ульянов (Ленин) 
Цэргийн ба тэнгисийн хэрэг эрхэлсэн ардын комиссар Н. Крыленко. 
Цэргийн хэрэг эрхэлсэн ардын Комиссар Н. Подвойский 
цэргийн хэрэг эрхэлсэн ардын комиссарын туслахууд Кедров, Склянский, Легрань, Механошин. 
Зөвлөлийн нарийн бичгийн дарга Н. Горбунов, 
1917 оны арван хоёрдугаар сарын 16” гэжээ. 
 
АРМИЙН ДОТОРХ СОНГУУЛИЙН ЗАРЧИМ БА АРМИЙН ЗАХИРГААГ БАЙГУУЛАХ ТУХАЙ ХУУЛЬ
“1. Хөдөлмөрчин ард түмний хүсэл зоригт үйлчлэгч арми энэхүү хүсэл зоригийн дээд илэрхийлэгч болсон Ардын Комиссар нарын зөвлөлд захирагдана. 
2. Цэргийн бүх анги, нэгтгэлийн хүрээн доторх захиргааны бүх эрх мэдлийг цэргийн зохих хороо зөвлөлүүд барина. 
3. Хороодын мэдэлд байсан цэргүүдийн амьдрал, үйл ажиллагааны бүх салбар нь одоо тэдгээрийн шууд удирдлагад орно. Хороодоос өөртөө хүлээн авч эс таарах үйл ажиллагааны тэдгээр салбарт хороодын буюу зөвлөлүүдийн хяналт тогтооно. 
4. Командын бүрэлдэхүүн, албан тушаалын бүх хүмүүсийг сонгодог журам тогтоосугай. Хороог олшруулан хороо хүртэлх анги салбарын командлагчдыг өөр өөрсдийн нь тасаг, салаа, суман, команд, морьт суман, батарей дивизион, хорооны нийтийн санал хураалтаар сонгож байсугай. Хороон даргаас дээших, ерөнхий командлагчийг хүртэлх бүх командлагчийг зохих их хурлууд буюу уул хороодын дэргэдэх зөвлөгөөнөөр сонгоно. 
Тайлбар: Зөвлөгөөн гэдэгт хорооноос нэг шат дор оршигч хороодын төлөөлөгчидтэй хамсран хийсэн зохих хорооны хурлыг хэлж байна. 
5. Хорооныхоос дээших уг сонгогдсон дарга нарыг түүний дээд шатны дээд хорооноос батална. 
Тайлбар: Сонгогдсон даргыг Дээд хорооноос батлахад татгалзах шалтгаан гарвал зохих доод шатны хорооноос хоёрдох удаагаа сонгогдсон даргыг заавал батлуулна. 
6. Армийн командлагчийг армийн их хурлаар сонгоно. Фронт командлагчийг фронтын их хурлаар сонгоно. 
7. Тусгай боловсрол, тусгай мэдлэг буюу бусад практик бэлтгэл шаардагч эмч, инженер, техникч, цахилгаан харилцааны, радио цахилгааны мэргэжилтэн, нисгэгчид, авто машины жолооч зэрэг техникийн чанартай албан тушаалд тусгай ангиудын зохих хороодоос уг тусгай мэдлэг бүхий зөвхөн тэдгээр хүмүүсийг л томилно. 
8. Штабын дарга нарыг их хурлаас тусгай бэлтгэл бүхий хүмүүсийг сонгоно. 
9. Штабын бусад бүх тушаалтныг штабын даргаас томилж, зохих их хурлаас батална. 
Тайлбар: Тусгай боловсролтой бүх хүмүүсийг тусгай бүртгэлд авна. 
10. Аль нэг албан тушаалд сонгогдолгүй, жагсаалын цэргийн албан хааж байгаа цэргүүд, мөн дайчилгааны нас хэтэрч буй дарга нарт халагдах эрх олгоно. 
11. Командын бус бүрэлдэхүүний бусад албан тушаалын хүмүүсийг аж ахуйн ангийн тушаалаас бусдыг нь сонгогдсон даргаас томилж байна. 
12. Командын бүрэлдэхүүний сонгуулийн тухай тодорхой зааврыг жич гаргах болно. 
Ардын Комиссар нарын Зөвлөлийн дарга В. Ульянов “Ленин” 
Цэргийн ба тэнгисийн хэрэг Эрхэлсэн ардын комиссар Н. Крыленко. 
Цэргийн Хэрэг Эрхэлсэн ардын комиссар Подвойский. 
Цэргийн хэрэг эрхэлсэн ардын комиссарын туслахууд: Кедров. Склянский, Легрань, Механошин. 
Зөвлөлийн нарийн бичгийн дарга Н. Горбунов” гэжээ. 
 
Иргэдийн цол хэргэм, эрх тушаалыг хүчингүй болгох тухай хууль
“1 дүгээр зүйл. Одоо болтол Орост байж байгаа бүх угсаа залгамжлал, иргэдийн зэрэг язгуурын хуваарь зэрэг язгуураар эдэлдэг эрх ямба, хязгаарлал зэрэг язгуурын байгууллага, албан газрууд, мөн түүнчлэн иргэний цол хэргэмийг нэг адил хүчингүй болгосугай. 
“2 дугаар зүйл. Бүхий л гарал угсаа (тайж, худалдагч, хотын борчуул, тариачин гэх зэргийг болон ван, гүн мэтийн) хэргэм зэрэг иргэний эрх тушаалыг (нууц, ба иргэний зөвлөгчид зэрэг) устгаж Орос орны бүх иргэдэд Бүгд Найрамдах Орос Улсын иргэн гэдэг ганцхан ерөнхий нэр тогтоосугай. 
3 дугаар зүйл. Тайж нарын язгуурын байгууллагуудын эд хогшлыг орон нутгийн зохих захиргаануудад нэн даруй шилжүүлсүгэй. 
4 дүгээр зүйл. Худалдаачин, хотын борчуулын нийгэмлэгийн эд хогшлыг иргэдийн зохих захиргааны мэдэлд нэн даруй шилжүүлсүгэй. 
5 дугаар зүйл. Язгуурын бүх байгууллага, бичиг хэрэг, архивуудыг хотын ба орон нутгийн зохих захиргаануудын мэдэлд нэн даруй шилжүүлсүгэй. 
6 дугаар зүйл. Одоо болтол дагаж мөрдөн байгаа хуулиудын эдгээртэй холбогдох зүйл ангийг хүчингүй болгосугай. 
7 дугаар зүйл. Энэхүү хууль нийтлэгдсэн өдрөөс эхлэн хүчин төгөлдөр болох бөгөөд орон нутгийн ажилчин, цэрэг, тариачдын депутатуудын Зөвлөлүүдээс нэн даруй хэрэгжүүлэн гүйцэтгэх ажилд орно. 
Энэ хуулийг ажилчин, цэргийн депутатуудын Зөвлөлийн төвийн Гүйцэтгэх Хорооны 1917 оны 11 дүгээр сарын 10-ны хуралдаанаас баталсан болно. 
Гарын үсэг зурсан: 
ТГХ-ны дарга Свердлов. 
Ардын Комиссар нарын Зөвлөлийн дарга В. Ульянов “Ленин». 
Ардын Комиссар нарын Зөвлөлийн бичиг хэргийн эрхлэгч Бонч-Бруевич
Зөвлөлийн нарийн бичгийн дарга Н. Горбунов” 
 
 
Арван хоёрдугаар сарын 3 “арван нэгдүгээр сарын 20”-нд Ардын Комиссар нарын Зөвлөлөөс тогтоосон нь: 
“Улсын нийт байгууллагыг тэр, онцгой шинж бүхий байгууллагын ч тэр бүх тушаалын хүмүүс албан хаагчдад олгох цалинг тэр, энэ гэж ялгалгүй цөмийнхийг нь бууруулсугай” гэжээ. 
Ардын комиссар нарын Зөвлөлөөс энэ ажлын эхлэл болгож ардын Комиссар нарын цалингийн хэмжээг сард 500 рублиэр тогтоож. Гэр бүлийн хөдөлмөрийн чадваргүй насанд хүрсэн гишүүн бүрд 100 рубль нэмэхээр тогтоожээ. Засгийн газрын албаны цалингийн дээд хэмжээ ийм байна.
(Жон Ридийн хийсэн хавсралтаас)




	[←134]
	 Хатан Панина баривчлагдан, хувьсгалт дээд шүүхэд байцаагджээ. Байцаалтын асуулт хариултыг би “Корниловын явдлаас Брестийн найрамдал хүртэл” гэдэг дараачийнхаа номд “хувьсгалт хууль ёс” гэсэн гарчиг дотор өгүүлнэ. Шүүх хэрэгтэн этгээдээс мөнгийг эргүүлэн авч нийтийн өмнө буруушаан зэмлэж шийтгэв. Нэг үгээр хэлбэл түүнийг зүгээр суллав. 
(Жон Ридийн хийсэн хавсралтаас)
 




	[←135]
	 “АРД ТҮМНИЙ НӨХӨР” ГЭДЭГ МЕНЬШЕВИК СОНИНЫ 11 ДҮГЭЭР САРЫН 5 (18)-НЫ ДУГААРААС
Большевикуудын “нэн даруй найрамдал тогтооно” гэж хөглөдөг нь кинонд гардаг инээдэмтэй зургийг санагдуулна. Үүнд: Нератов зугтаж, Троцкий хойноос нь туулгана. Нератов хана өөд авирахад Троцкий бас хойноос нь дагана. Нератовын усанд шумбахад, Троцкий бас л ус руу орно. Нератов дээвэр өөд мацахад Троцкий бас л мацна. Нератов орон доогуур шургахад Троцкий сая нэг юм барьж авав. Барих нь тэр! Мэдээж хэрэг, тэр дор нь найрамдлын гэрээнд гарын үсэг зурах нь тэр. Гадаад явдлын яаманд чимээ аниргүй, эзгүй хоосон байлаа. Зарлагууд их л хүндлэмтгий байх боловч цаанаа л нэг ёжтой байх ажээ. Хэрэв элчин төлөөлөгчдийг баривчилж, дайн зогсоох буюу тэр ч байтугай найрамдах тухайн хэлэлцээрт түүгээр гарын үсэг зуруулбал яасан юм? Гэтэл энэ элчин төлөөлөгч гэдэг бол гайхлын хачин улс байгаа юм. Юу ч сонсохгүй байгаа юм аятай дуугүй суугаад л байна, суугаад л байна гээч. Англи, Франц, Германы элчин төлөөлөгчид өө! Бид танайхантай дайн зогсоох тухай хэлэлцээнд гарын үсэг зуралцчихсан. Та бүхэн энэ тухай юу ч дуулаагүй байх гэж үү? Энэ тухай бүх сонин хэвлэлд бичиж, хана туургаар нэг наасан шүү дээ. Найрамдал нээрэн тогтоогдсон шүү, большевик хүний үнэн шударга үг. Бид та нараас юу ч гуйгаагүй, ердөө л хоёрхон үг бичүүлэх гэсэн юм. 
Элчин төлөөлөгчид таг дуугүй л сууцгаана. Тэдний төлөөлсөн гүРнҮҮД ч таг дуугүй. Дотоод явдлын яаманд ч чимээ аниргүй, эзгүй хоосон ажээ. 
Робеспьер-Троцкий өөрийн туслагч Марат-Урицкийд: чи Английн элчин төлөөлөгч дээр очоод биднийг найрамдах санал тавьж байна гэж хэл гэв. Марат-Урицкий: 
— Та өөрөө очооч. Тэр хүлээж авахгүй байгаа шүү дээ гэж хариулав. 
— Тэгвэл түүнд утсаар хэл. 
— Утасдсан л даа. Харилцуураа салгачихсан байна билээ. 
— Тэгвэл цахилгаан утас илгээгээч. 
— Илгээсэн 
— Тэгээд?
Марат-Урицкий инээмсэглэх боловч хариу хэлсэнгүй. Робеспьер-Троцкий уурлан булан руу нулимаад мөч хэртэй чимээгүй сууснаа бид идэвхтэй гадаад бодлого явуулж байгаагаа ертөнц дахинд заавал үзүүлэх хэрэгтэй. Үүнийг яаж гүйцэтгэх вэ?.. гэв. 
— Нератовыг баривчлах тухай бас нэг тушаал гаргая гэж Урицкий гүнээ бодлогошрон хариулав. 
— Марат, та ер нь чалчихаас цаашгүй хүн юм даа гэж Троцкий хэлэв. Тэгснээ Троцкий аймаар сүртэй босон харайв. Чухамхүү энэхэн мөчид тэр Робеспьертай тун төстэй байв. 
— Захиа бичигтүн! Урицкий! гэж тэр сүртэй хэлээд Британийн элчин төлөөлөгчид захиа бичигтүн! Би ч бас бичье. Дэлхий дахины улс түмэн нэн даруй найрамдлыг хүлээж байна гэв. 
Гадаад явдлын яамны асар том, хоосон тасалгаанууд дотор бичгийн хоёр машин тог тог тогших нь л сонсогдож байлаа. Троцкий жинхэнэ өөрийн гараар идэвхтэй гадаад бодлогыг хөтөлж байна” гэжээ. 
(Жон Ридийн хийсэн хавсралтаас)




	[←136]
	 Хаалтад авсан үгс ТГХ-ны протоколд байгаагүй юм — Ред.




	[←137]
	 Яг зөв биш ээ. Ларин ба зүүн эсерүүдийн тогтоолыг хорин хүн зөвшөөрч хорин таван хүн татгалзсанаар хэрэгсэхгүй болгосон юм. Ред.




	[←138]
	 Оросын ажилчны социал-демократ «большевик» намын төв хорооноос «намын бүх гишүүд, оросын бүх хөдөлмөрчин ангид» хандаж гаргасан уриаг хэлж байна. Тэр уриаг Ленин арван нэгдүгээр сарын 18—19 «5—6»-нд бичиж, 1917 оны 11-р сарын 20 «7»-нд «Правда»-д нийтлэгдсэн юм. Ред.




	[←139]
	 “ХЭЛЭЛЦЭЭРИЙН АСУУДАЛД ЗОРИУЛАВ” 
 
Бүх ажилчин, цэргийн анхааралд
Арван нэгдүгээр сарын 11-нд Преображенскийн хорооны клубт Петроградын гарнизоны бүх ангийн төлөөлөгчдийн онцгой хурал болов. 
Энэхүү хурлыг Преображенский ба Семеновын хоёр хорооны санаачилгаар зарлан хуралдуулж, социалист ямар ямар нам нь Зөвлөлт засгийн төлөө байна, ямар нь эсрэг байна, ямар нь ард түмний төлөө зогсож байна, ямар нь эсрэг байна, хэлэлцээр хийх бололцоо байна уу, үгүй юү гэдэг асуудлыг авч хэлэлцэхийн тулд хуралдав. 
Хуралд Зөвлөлүүдийн Төвийн Гүйцэтгэх Хороо, хотын дум, Авксентьевын тариачны зөвлөл болон большевикуудаас авхуулаад ардын социалистуудыг хүртэлх улс төрийн бүх намын төлөөлөгчдийг урьж суулгажээ. 
Бүх нам, байгууллагуудын төлөөлөгчдийн хэлсэн үгийг сонсон, удтал хэлэлцэн ярилцсаныхаа эцэст тус хурал дийлэнх олонхынхоо саналаар, большевикууд ба зүүн эсерүүд л ард түмний төлөө зогсож байна. Харин бусад бүх нам ажилчин, цэргийн Октябрийн их хувьсгалын өдрүүдэд ард түмний бүтээсэн эдгээр ололт амжилтыг устгахын тулд хэлэлцээрийн лоозонгоор л зөвхөн халхавч хийж байна гэдгийг зөвшөөрөн хүлээв. 
Петроградын гарнизоны энэхүү хуралдаанаас нэг хүн эсэргүүцэж, 61 хүн баталж, 12 хүн түдгэлзсэнээр баталсан тогтоолын эх гэвэл: 
“Преображенский, Семеновын хороодын санаачилгаар зарлан хуралдуулсан гарнизоны хурал социалист бүх нам ба нийгмийн байгууллагуудын төлөөлөгчдөөс хэлэлцээрийн тухай асуудлаар баримталж байгаа үзэл бодлыг нь сонсоод тэмдэглэх нь: 
1. Зөвлөлүүдийн (2 дахь ээлжийн) Төвийн Гүйцэтгэх Хорооны төлөөлөгчид, большевикуудын ба зүүн эсерүүдийн намын төлөөлөгчид Зөвлөлт Засгийн төлөө, газар, найрамдлын тухай хуулиуд, үйлдвэрлэлд ажилчдын хяналт тогтоох тухай хуулийн төлөө зогсож байна. Энэхүү мөрийн хөтөлбөрийн үндсэн дээр социалист намуудын хэлэлцээр байгуулахыг зөвшөөрч байна гэдгээ тод тодорхой мэдэгдэв. Гэтэл бусад намын (социалист хувьсгалчид ба меньшевикүүдийн) төлөөлөгчид нэг бол хариу өгсөнгүй, үгүй бол бид зөвлөлт засгийн эсрэг, газар, найрамдал, хяналтын тухай хуулиудын эсрэг байна гэдгээ шулуухан мэдэгдэв. 
Үүнийг харгалзан зөвлөгөөнөөс тогтоох нь: Нэгдүгээрт, хэлэлцээрийн лоозонгоор халхавч хийн, харин хэрэг дээрээ очихоор октябрийн хувьсгалын өдрүүдэд ард түмний байгуулсан ялалтыг тэслэхийг хүсэж байгаа тэдгээр намыг эрс буруушаан зэмлэсүгэй!
Хоёрдугаарт: ТГХ ба ардын комиссар нарын зөвлөлд бүрэн дүүрэн итгэж байгаагаа илэрхийлж, тэдэнд бүрэн төгс дэмжлэг үзүүлэхээ амлах, 
Үүний зэрэгцээгээр тус хурал зүүн эсер нөхдийг ардын засгийн газрын бүрэлдэхүүнд оруулах нь чухал гэж тогтоов. 
Петроградын гарнизоны цэргийн ангийн төлөөлөгчдийн зөвлөгөөн” гэжээ.
(Жон Ридийн хийсэн хавсралтаас)




	[←140]
	 АРХИНЫ ЗООРИНУУДЫГ ТҮЙВЭРГЭН СҮЙТГЭСЭН НЬ
Цэргүүдийн дотор замбараагүй явдал, өдөөн хатгах ажлыг кадетуудын ханган тэтгэж байсан онцгой байгууллага хийсэн нь хожим мэдэгдсэн юм. Тэр байгууллагынхан хуарангууд руу утасдаж нэг газарт архи, дарс өгч байна гэж мэдэгдээд, хаягийг нь яг зааж өгчээ. Цэргүүдийг заасан газарт хүрч очицгооход нь тусгай хүн угтан авч, тэдэнд зооринуудыг зааж өгчээ. Ардын комиссар нарын зөвлөл архины зооринуудыг түйвээн сүйтгэгчдийг хайр найргүй дарахаар барахгүй, архины нөөцийг ч устгах, ууж согтуурах явдалтай тэмцэх тусгай комиссарыг томилон гаргажээ. Энэ үеэр олон арван мянган шил архийг хага цохиж, асгаж цутган үгүй хийжээ. Нийтдээ 5 сая доллароос илүү үнэ цэнэ бүхий олон янзын ховор дарс агуулж байсан өвлийн ордны зоорийг ч мөн ингэж устгажээ. Эхлээд тэдгээрийг зүгээр хага хага цохиж асгаж байснаа, дараа нь Кронштадт руу аваачин, шил торхнуудаар нь зад цохин асгажээ. 
Энэ ажилд Троцкийн нэрлэснээр “хувьсгалын сор бахархал нь” болсон Кронштадтын усан цэргүүд ёстой төмөр мэт хатуу сахилга тэвчээр тэсвэр гаргажээ...
(Жон Ридийн хийсэн хавсралтаас)




	[←141]
	 ДАМЫН ХУДАЛДААЧИД ХОЁР ХУУЛЬ
 
Ардын комиссар нарын Зөвлөлөөс хувьсгалт цэргийн хороонд
Дайн ба аж ахуйч бус байдлын улмаас үүсэн гарсан хүнс тэжээлийн хямралыг дамын худалдаачид, тонуулчид, Төмөр зам, хөлөг онгоц тээврийн конторууд зэрэг газар ажиллаж байгаа тэдний гар хөл бологсод бүр туйлд нь хүртэл хурцатгаж байна. 
Ард түмэн туйлын их гамшиг зовлон амсаж байгаа үед шулаач гэмт этгээдүүд баяжих шуналынхаа төлөөнөө сая сая цэрэг, ажилчдын эрүүл мэнд, амь насаар тоглож байна. 
Ийм байдлыг цаашид ганц ч өдөр болов тэвчин хүлцэж болохгүй. 
Дамын худалдаа хийх, ажил санаатайгаар саатуулах, нөөц бэлтгэлийг нуун дарагдуулах, ачаа хөсөг тээхийг хортойгоор саатуулан барих зэрэг явдлыг үндсээр нь үгүй хийхийн тулд хамгийн эрс шийдвэртэй арга хэмжээ авах нь зүйтэй гэдэг саналыг хувьсгалт цэргийн хороонд Ардын комиссар нарын зөвлөл тавьж байна. 
Иймэрхүү хэрэг өдүүлсэн бүх гэм буруутан этгээдийг цэргийн хувьсгалт шүүхэд шилжүүлэхийн наана хувьсгалт цэргийн хорооны тусгай тогтоолоор нэн даруй баривчлан авч Кронштадтын гянданд хорьсугай. 
Хүнс тэжээлийн зүйлийг шамшигдуулагчидтай тэмцэх тэмцэлд ардын бүх байгууллага оролцох ёстой. 
Ардын комиссар нарын Зөвлөлийн дарга В. Ульянов (Ленин)”  
 
Шударга бүх иргэдэд
Хувьсгалт цэргийн хорооноос Тогтоох нь:
Шамшигдуулагчид, тонуулчид, дамын панзчид бол ард түмний дайсан мөн... 
Мөлжин завших, тонох, дамлан панзлах явдлыг мэдсэн тухай бүр хувьсгалт цэргийн хороонд яаралтай мэдэгдэж байхыг олон нийтийн бүх байгууллага, шударга иргэн бүхэнд хувьсгалт цэргийн хорооноос сануулж байна. 
Энэхүү хөнөөлт явдалтай тэмцэх нь шударга хүн бүхний үүрэг мөн. Ард түмнийхээ эрх ашгийг хүндэтгэн үзэгч хүн бүхний дэмжлэгийг хүлээнэ гэдэгт хувьсгалт цэргийн хороо итгэж байна. 
Дамын панзчин, тонуулчдыг хувьсгалт цэргийн хороо хайр найргүй мөрдөн хавчих болно. 
Хувьсгалт цэргийн хороо Петроград 
1917 оны арван нэгдүгээр сарын 10” 
(Жон Ридийн хийсэн хавсралтаас)

	 ПУРИШКЕВИЧААС КАЛЕДИНД БИЧСЭН ЗАХИДАЛ
Петроградын байдал осолтой байна. Хот гадаад ертөнцөөс таслагдан, туждаа большевикуудын мэдэлд байна. Хүмүүсийг гудамжнаас баривчлан авч, Нева руу шидэж, гишгэлж, шүүлгүйгээр шорон гянданд хорьж байна. Бурцев хүртэл Петропавловын цайзад хатуу чандлаганд сууж байна. 
Би өөрийн толгойлж байгаа байгууллага офицерууд ба цэргийн сургуулиудын бүх үлдэгдлийг нэгтгэх, тэднийг зэвсэглэх талаар гар хумхиж борви бохис хийлгүй ажиллаж байна. Офицеруудын ба юнкерүүдийн хороодыг байгуулснаар л тухайн байдлаас аврагдаж болох юм. Эдний хүчээр цохилт хийж, анхны амжилт олоод, тэгээд дараа нь сая эндхийн цэргийн ангиудыг эрхэндээ авч болно. Ингэхгүйгээр эндхийн ганц ч цэрэгт найдаж болохгүй болжээ. Учир нь тэдний аль шилдэг хэсгийг нь хороо хороогоор цацан тарааж, хүч түрэмгийлэхээр айлган сүрдүүлж, эрхэндээ оруулж авчээ. Казак цэргүүдийн ихэнх хэсэг нь Дутовын явуулсан хачин бодлогын уршгаар эсрэг талын сурталд автжээ. Эрс шийдвэртэй хөдөлбөл яаж ч болох байсан эгзэгтэй үеийг Дутов алджээ. Ятган, ухуулах бодлого нь зохих үр дүнгээ өгчээ. Үүнд: Журамт бүх хүмүүсийг хавчин хяхаж, тарчилган зовоогоод гэмт этгээдүүд, дорд ядуус эзэгнэн захирах болжээ. Ингэхлээр тэднийг одоо бөөн бөөнөөр нь буудан алах дүүжлэх замаар цааш харуулах хэрэгтэй байна. 
Бид генерал таны энд хүрэлцэн ирэхийг хүлээж байна. Таныг хүрэлцэн ирэх үеэр бид байгаа бүх хүчээрээ тэмцэлд орох болно. Гэвч үүний тулд тантай холбоо тогтоож, юуны урьд доорх зүйлийг мэдэх нь бидэнд чухал байна. 
1. Ойртон ирж байгаа тэмцэлд оролцож чадах бүх офицерыг Петроградыг орхин, тантай нэгдэхийг нэрийн тань өмнөөс уриалсныг та мэдсэн буй заа. 
2. Таныг Петроградад хэдийд хүрэлцэн ирнэ гэж найдаж болох вэ? Өөрсдийн үйл ажиллагааг зохицуулахын тулд энэ тухай урьдаас мэдсэн байх нь бидэнд ашигтай байна. 
Хүзүүндээ большевик дөнгө зүүхээс буцахгүй байгаа эндхийн ухамсарт олон нийт идэвх хөдөлгөөнгүй байгаа ч гэсэн зохион байгуулахад хэцүү бэрх офицеруудын зонхилох хэсэг гайхалтай хачин үхээнц дорой байдлын дотор ч гэсэн бидний талд үнэн зөв байна, эх орноо хайрлан энхрийлэх, тэднийг аврахын төлөөнөө хүчин зүтгэн, завхарсан бурангуй хүчнүүдийг даван туулна гэдэгтээ бид итгэж байна. Бидэнд юу ч тохиолдлоо гэсэн санаа сэтгэлээр эс унан, эцсээ хүртэл туйлбартай байх болно” гэжээ. 
Пуришкевич хувьсгалт шүүхэд татагдан, удаан бус хугацаагаар гянданд хоригдохоор шийтгэгдсэн болно. 
(Жон Ридийн хийсэн хавсралтаас)

	 ЗАРЛАЛ ГАРГАХАД УЛСЫН ОНЦ ЭРХ ТОГТООХ ТУХАЙ ХУУЛЬ
1. Албан газруудаас тогтмол хэвлэл, мөн бусад хэвлэлд, зарлал, үзвэрийн зүйлийн “зарлал хэвлүүлэх тэрчлэн номын мухлаг, контор зэрэгт зарлал өгөх явдлыг улсын онц эрх болгон зарлаж байна. 
2. Тийм зарлалуудыг зөвхөн Петроград дахь ажилчин, тариачны Түр засгийн газрын хэвлэл, мөн орон нутгийн ажилчин, цэрэг, тариачны депутатуудын Зөвлөлүүдийн хэвлэл хэвлэж байх болно. Зарлал хэвлэх эрхгүй атлаа хэвлэсэн хэвлэлийн газруудыг хааж байсугай.
3. Зарлал нийтэлж байгаа сонинууд ба конторуудын эзэд, тэрчлэн тийм контор, экспедиц, байгууллагад ажиллаж байгаа бүх албан хаагчид нь уг хэвлэлийн газруудаа дээр заасан байгууллагуудаар уламжлан улсад шилжтэл нь түүний бүхий л хэв журмыг хариуцан хэвлэлийн газрын хэвийн ажиллагааг тасалдуулахгүй байж, улмаар хэвлэхээр авсан хувийн бүх зарлалыг мөн уг зарлалыг хэвлэхээр авсан бүх мөнгийг түүний баримтуудынх нь хамтаар зөвлөлүүдийн хэвлэлд бүрэн гүйцэд шилжүүлэх хариуцлагыг хүлээн тус тусын ажлыг хийж байх үүрэгтэй болно. 
4. Хөлсөөр зарлал нийтэлж буй хэвлэлийн газар, байгууллагуудын бүх эрхлэгчид, мөн тэдгээр байгууллагын бүх ажилчин, албан хаагчид нь хотын хуралд нэн даруй чуулан хуралдаж, хувийн зарлалуудыг Зөвлөлийн хэвлэлүүдэд тавих ажлыг улам амжилттай зөв зохион байгуулахын тулд, мөн эдгээр зарлалыг хүлээн авах ба хэвлэх бүр тохиромжтой дүрэм боловсруулан гаргахын тулд эхлээд хотын эвлэл холбоонд, дараа нь Бүх Оросын Холбоонд нэгдвэл зохино. 
5. Баримт сэлт болон мөнгийг нуун дарагдуулсан гэм буруут этгээд, тэрчлэн 3, 4 дүгээр зүйлд заасан зүйлсийг санаатайгаар тасалдуулсан этгээдийн бүх хөрөнгийг хурааж, шоронд 3 жил хүртэл хорьсугай. 
6. Хувийн хэвлэлүүдэд зарлалыг тэмдэглэл, сурталдсан өгүүлэл буюу өөр бусад хаацайлан нууцалсан хэлбэрээр хөлсөөр нийтлэх ахул мөнхүү дээрх шийтгэлийг хүлээлгэнэ. 
7. Зарлал хүлээн авагч ба тавигч хэвлэлийн газруудыг улсаас хураан авч, шаардлагатай гэж үзвэл тэдгээрийг эзэмшигчдэд улсаас түр тэтгэмж төлнө. Хураагдаж буй хэвлэлийн газрын жижиг өмчтөн, хувь нийлүүлэгчид, хадгалуулагчид нь нийлүүлсэн зүйлээ бүрэн гүйцэд эгүүлэн авна. 
8. Хөлсөөр зарлал нийтэлж байгаа бүх хэвлэл, контор, экспедиц ба ерөөс бүх хэвлэлийн газар нь өөрийн байрлаж байгаа газрын үнэн зөв хаягийг ажилчин цэргийн депутатын зөвлөлүүдэд өгч 5-р зүйлд зааснаар нийтлэгдэхээс болгоомжлон ажил төрөл, зарлалаа түүнд шилжүүлэн өгөх ёстой. 
Ардын Комиссар нарын Зөвлөлийн дарга В. Ульянов (Ленин) 
Гэгээрлийн хэрэг эрхэлсэн ардын комиссар А. В. Луначарский 
Нарийн бичгийн дарга Н. Горбунов” 
 
(Жон Ридийн хийсэн хавсралтаас)

	 ЗААВАЛ БИЕЛҮҮЛЭХ ТОГТООЛ
1. Петроград хотод хориглолтын байдал зарласугай. 
2. Гудамж, талбайд хурал, цуглаан зэргийг хийх явдлыг хориглосугай. 
3. Дарсны зоорь, завод, агуулах, дэлгүүр мухлаг, хувийн орон сууц зэргийг түйвэргэн сүйтгэх гэсэн оролдлогыг урьдчилан болгоомжилсон ямар ч зүйлгүйгээр шууд пулемётоор галлан тас цохих болно. 
4. Хашаа байшин, гудамжинд хамгийн нарийн чанд эмх дэглэм сахиулан, улмаар хашааны ба байшингийн гадна хаалгыг оройн 9 цагт түгжиж, өглөөний 7 цагт онгойлгож байхыг орон сууцны хороод, орон байрны манаач, хашаа хүрээний ба цагдаа нарт үг дуугүй гүйцэтгэх үүрэг болгосугай. Оройн 9 цагаас хойш зөвхөн суугчдыг байрны хороодын хяналттайгаар гаргаж байсугай. 
5. Аливаа спиртийн ундааг тараасан, худалдсан буюу олж нийлүүлсэн гэм буруутан этгээдийг нэн даруй баривчилж хамгийн хүнд шийтгэл хүлээлгэж байсугай. 
Ажилчин цэргийн депутатын Зөвлөлийн гүйцэтгэх хорооны дэргэдэх, түйвээн сүйтгэх явдалтай тэмцэх хороо 
Петроград, 12 дугаар сарын 6, шөнийн 3 цаг” гэжээ. 
(Жон Ридийн хийсэн хавсралтаас)

	 “АРД ИРГЭДЭД
Ажилчин, цэрэг, тариачин бүх хөдөлмөрчин нөхөд өө!
Ажилчин, тариачны хувьсгал Петроградад ч, Москвад ч бүрмөсөн яллаа. 
Шинэ засгийн газрыг дэмжиж байгаа тухай мэдээ өдөр тутам, цаг тутам фронтоос ч, хөдөө тосгодоос ч ирсээр байна. Ард түмний олонх нь ажилчин тариачны хувьсгалын төлөө боссон болохоор энэ хувьсгалын ялалт хангагджээ. 
Помещик, капиталистууд хөрөнгөтнүүдтэй нягт холбоо бүхий дээд тушаалын албан хаагчид, түшмэд, нэг үгээр хэлбэл бүх баячуул, баячуултай холбоотой этгээдүүд шинэ хувьсгалыг дайсагнан үзэж, түүний ялалтыг эсэргүүцэн, банкнуудыг хаахаар заналхийлж, янз бүрийн албан газрын ажиллагааг сулруулах буюу зогсоох, түүнд шууд, шууд бусаар саад тотгор учруулан, элдвээр саатуулж байгаагийн учир нь бүрнээ ойлгомжтой юм. Бидэнд ийм эсэргүүцэл тохиолдох нь гарцаагүй гэдгийг ухамсартай ажилчин бүр сайн ойлгож байгаа юм. Учир нь дээд тушаалын албан хаагчид ард түмний эсрэг хандсан бөгөөд эсэргүүцэлгүйгээр өөрийн байр суурийг ард түмэнд тавьж өгөхийг хүсэхгүй байгаа юм. Хөдөлмөрчин ангиуд эсэргүүцлээс хоромхон зуур ч айхгүй байна. 
Ард түмний олонх нь бидний талд байна. Дэлхий дахины хөдөлмөрчид, дарлагдагчдын олонх нь бидний талд байна. Бид шударга үйлсийг бүтээж байна. Манай ялалт хангагджээ. 
Капиталистууд, дээд тушаалын албан хаагчдын эсэргүүцэл нуга цохигдоно. Банк ба синдикатуудыг улсын болгох тухай улсын онцгой хуульгүйгээр нэг ч хүний хөрөнгө хогшлыг хураахгүй. Энэ хууль бэлтгэгдэж байна. Нэг ч ажилтан хүн, нэг ч хөдөлмөрчин хүн ганц ч улаан мөнгө алдахгүйгээр барахгүй, харин ч түүнд тусламж үзүүлэх болно. Засгийн газар шинэ албан татвар тогтоолгүйгээр урьд тогтоогдсон албан татварыг хураах явдалд ямар ч нуулт хаалтгүйгээр нарийн чанд тооцоо хяналт тогтоохыг юу юуны урьд зорилтоо болгож байна. 
Хөдөлмөрчин нөхөд өө! Одоо та бүхэн төрийг өөрснөө удирдаж байгаагаа ухаарагтун. Та бүхэн өөрснөө нэгдэхгүй, төрийн бүх хэргийг гартаа авахгүй бол хэн ч та нарт туслахгүй ээ. Та бүхний Зөвлөлүүд бол одоогоос эхлэн засгийн эрх барих байгууллага, бүрэн эрхтэй шийдвэрлэгч байгууллага байх болно. 
Зөвлөлүүдээ тойрон нягтрагтун. Зөвлөлүүдээ бэхжүүлэгтүн. Хэнийг ч хүлээхгүйгээр дороос эхлэн өөрснөө ажил хэргийг явуулагтун. Хувьсгалт нарийн чанд ёс журам тогтоож, ууж согтуурагчид, танхай балмад этгээд, хувьсгалын эсэргүү юнкерүүд, корниловчууд зэргийнхний анархист оролдлогыг хайр найргүй дарагтун. 
Бүтээгдэхүүний үйлдвэрлэл, тооцоонд нарийн чанд хяналт тогтоогтун. Ард түмний үйл хэрэгт хор хүргэхийг зүрхлэгчид, үйлдвэрлэлийг санаатайгаар тасалдуулах (эвдлэх саатуулах, бусниан сүйтгэх) буюу талх тариа бүтээгдэхүүний нөөцийг нууж дарах, талх тариа тээвэрлэх ажлыг саатуулан төмөр зам, шуудан, цахилгаан мэдээ, телефон утасны хэвийн ажиллагааг алдагдуулах, ер нь энх тайвны агуу их үйлс, газрыг тариачдад шилжүүлэн өгөх явдал, үйлдвэрлэл, үйлдэхүүний хуваарилалтад ажилчны хяналт тогтоох явдлыг ямраар ч болов эсэргүүцэх оролдлогоороо хорлож чадах эсэхийг нь харгалзалгүйгээр, тийнхүү хорлох гэж оролдогчдыг баривчлан, хувьсгалт шүүхэд шилжүүлэгтүн. 
Ажилчин цэрэг, тариачин, бүх хөдөлмөрчин нөхөд өө! Орон нутгийн засгийн бүх эрхийг зөвлөлүүддээ авагтун... Бид тариачин олонхын зөвшөөрөн сайшааснаар тэдний ажлын практик туршлагын заалтаар социализмын ялалт өөд аажим алгуур боловч гуйвалтгүй туйлбартай дэвшинэ. Хамгийн их соёлт орнуудын ажилчид энэ ялалтыг бэхжүүлэх бөгөөд энэ ялалт нь ард түмэнд бат бэх энх тайвныг тогтоон өгч аливаа дарлал, мөлжлөгөөс ангижруулна. 
Ардын Комиссар нарын Зөвлөлийн дарга В. Ульянов (Ленин)
Петроград, 1917 оны арван нэгдүгээр сарын 5” 
(Жон Ридийн хийсэн хавсралтаас)

	 ПЕТРОГРАДЫН БҮХ АЖИЛЧДАД
Нөхөд өө! Хувьсгал ялж байна. Хувьсгал яллаа засгийн бүх эрх манай Зөвлөлүүдэд шилжив. Хамгийн хэцүү нь анхны долоо хоногтоо болно. Нэгэнт бут цохигдсон харгислалыг эцэс туйлд нь хүртэл ниргэж, манай эрмэлзлийг бүрэн төгс хэрэгжүүлэх хэрэгтэй байна. Шинэ тулгар тогтсон ардын, Зөвлөлүүдийн засгийн газарт бүх зорилтоо биелүүлэх явдлыг нь хөнгөлж өгөхийн тулд ажилчин анги энэ өдрүүдэд туйлын их тэвчээр, тэсвэр гаргах ёстой. Тэгэх ч үүрэгтэй болно. Энэ өдрүүдэд ажилчны асуудлын талаар шинэ шинэ хууль гарах бөгөөд түүний дотор хамгийн анхны хуулийн нэг нь үйлдвэрлэлд ажилчны хяналт тогтоох тухай ба аж үйлдвэрийг зохицуулах тухай хууль байх болно. 
Петроградын ажилчин олон түмнээс ажлаа хаяж, бослого хөдөлгөөн гаргах ахул одоо зөвхөн хор л учруулна. 
Эдийн засгийн талаар болон улс төрийн талаар шаардлага тавьж ажил хаяж байгаа явдлаа нэн даруй зогсоож, ажилдаа эгж орон, бүхий л хэв журамд нь оруулахыг бид та бүхнээс хүсэж байна. Ажил төрлийг бусниулах нь бидэнд улам бүр шинэ шинэ бэрхшээл учруулж байгаа бөгөөд гэтэл бидэнд тийм бэрхшээл тэртэй тэргүй үй түм байгаа учраас фабрик завод, үйлдвэрийн бүх газар ажиллаж байх нь Зөвлөлт шинэ засгийн газарт чухал байна. Цөмөөрөө ажилдаа орогтун. 
Энэ өдрүүдэд Зөвлөлүүдийн шинэ засгийн газраа дэмжих эрхэм дээд дэмжлэг бол ажил төрлөө хийх явдал мөн. 
Пролетари нарын тэвчээр хатуужил мандтугай Хувьсгал мандтугай. 
Петроградын ажилчин тариачны Депутатуудын зөвлөл. 
Петроградын үйлдвэрчний эвлэлийн зөвлөл, фабрик-заводын хороодын Төв Зөвлөл” гэжээ.
(Жон Ридийн хийсэн хавсралтаас)




	[←147]
	 УРИАЛГА БА ТҮҮНИЙ ЭСРЭГ УРИАЛГА
 
“Улсын ба хувийн банкны албан хаагчдаас... Петроградын ард иргэдэд
Ажилчин, цэрэг нөхөд, ард иргэд ээ! Хувьсгалт цэргийн хороо “яаралтай мэдэгдэлдээ” фронтыг хүнсний зүйлээр хангахад чиглэсэн засгийн газрын ажиллагааг “тасалдуулж байна” гэж улсын ба хувийн банкнууд мөн бусад байгууллагуудын ажилтнуудыг зэмлэн буруушааж байна. 
Нөхөд өө, ард иргэд ээ, хөдөлмөрчдийн ерөнхий армийн нэг хэсэг болж байгаа биднийг гүтгэж байгаа энэ гүтгэлэгт бүү итгэгтүн. Ажил амьдралд маань хүч түрэмгийлэн оролцох байнгын заналхийлэлд дор ажиллах нь бидэнд хэчнээн бэрх байлаа ч гэсэн, эх орон хувьсгал мөхлийн ирмэг дээр байгааг ухамсарлахад ямар бэрх байгаа ч гэсэн албан хаагчид, хувь нийлүүлэгчид, данс тооцооныхон, ажилчид, зарлага зэрэг их багагүй цөмөөрөө бид фронт ба улс орныг хүнс тэжээл, зэр зэвсгээр хангахтай холбогдсон тэдгээр үүргээ биелүүлсээр байна. 
Ажилчид, цэрэг нөхөд өө, мөнгөн санхүү, банкны асуудлын талаар та бүхний юм мэдэхгүйг далимдуулан та бүхэнтэй л эгээ адил хөдөлмөрчин бидэн рүү та бүхнийг өдөөн хатгаж, тэгээд фронт дээрх ах дүү цэргүүдийн маань өлсөж өлбөрөн үхэж байгаагийн хариуцлагыг өөрсдөөсөө зайлуулан, хаа сайгүй түгээмэл байгаа гуйланчлал, эвдрэл сүйрлийн зүдүүр дор үүрэгт ажлаа хийсээр байгаа ямар ч гэм зэмгүй хөдөлмөрчин бидэн дээр чихэх санаатай байна. 
Хөдөлмөрчин ард түмнийхээ нэг хэсэг нь болсон албан хаагчид бид ард түмнийхээ эрх ашгийг хэзээ ямагт хамгаалсаар ирсэн, хойшид ч хамгаалах бөгөөд фронт болон ажилчдад хэрэглэгдэх мөнгөнөөс нэг ч улаан мөнгийг бид барьж саатуулж байгаагүй, хойшид ч саатуулахгүй болно гэдгийг ажилчин, цэрэг та бүхэн ухаарагтун!
Энэ оны аравдугаар сарын 24-нөөс арван нэгдүгээр сарын 10-ныг дуустал, өөрөөр хэлбэл 17 өдрийн дотор фронтод 500 сая рубль, бусад хотод явуулсныг эс хэлэхэд Москвад 120 сая рубль илгээв. 
Зохион байгуулах хурлаар дамжуулан Оросын бүх ард түмэн л бүрэн эрхтэй эзэн нь байж болох ард түмний баялгийг албан хаагчид бид хамгаалахдаа юунд зориулагдах нь эс мэдэгдэх мөнгийг олгохоос л зөвхөн татгалзаж байгаа билээ... 
Залхаан цээрлүүлэх гэж та бүхнийг уриалж байгаа гүтгэгчдэд бүү итгэгтүн!
Улсын банкны албан хаагчдын Бүх оросын холбооны төв захиргаа
Зээлийн байгууллагын албан хаагчдын Бүх оросын үйлдвэрчний эвлэлийн төв захиргаа” гэжээ.
 
Петроградын ард иргэдэд
Ард иргэд ээ! Энэ бурангуй өдрүүдэд орос орныг аврахын тулд гар хумхиж, борви бохисхийлгүй ажиллаж байгаа хүнсний яамны бүх албан хаагчид болон хүнсний бусад байгууллагын талаар аймшигтай худал хуурмаг зүйлийг тарааж байгаа бүтэлгүй этгээдүүдийн үнэмшүүлэх гэж оролдож байгаа тэр зүйлст бүү итгэцгээгтүн! Ард иргэд ээ! Бид Оросын ард түмнийг харангалж үхэхийн аймшгаас аврахын тулд эцэх цуцахыг үл мэдэн, борви бохисхийлгүй тэмцэж ирсэн, тэмцсээр ч байгаа хэдий боловч хана туургуудаар наасан уриалах бичгүүдийн дотор ард түмний туулан давах хэрэгтэй болж байгаа тэдгээр бүх гай гамшиг, золгүй явдлын гэм бурууг бидэн дээр тохон, ажил хаясан, ажил санаатай тасалдуулсан хэрэгт биднийг зүй бусаар зэмлэн буруутгаад, хууль цаазгүйгээр биднийг цээрлүүлэн шийтгэхийг та бүхэнд уриалжээ. Бид түмэн зовлонг эдлэгч Орос орны иргэн болж төрсний хувьд эдлэх ланчигтай бүх үйлийн үрдээ үүртэлгүйгээр, ард иргэдийг хүнсний зүйлээр хангах хүнд хэцүү, хариуцлагатай ажлаа хоромхон зуур ч болов орхиогүй байна. 
Халуун амь бүлээн цусаараа бид бүхнээ хамгаалан байгаа өлсөж, даарсан цэргүүд маань санаанаас хоромхон зуур ч гараагүй байна. 
Ард иргэд ээ! Бид ард түмнийхээ амьдрал түүхэнд тохиолдсон хамгийн бурангуй өдрүүдийг туулан давж, Петроградыг өлсгөлөнд учруулалгүй хүний хэр хэмжээнээс хэтэрсэн бараг ухаан санаанд багтамгүй шахам хүчин чармайлтын хүчээр зовон зүдэрсэн армиа талх тариа, хоол хүнсээр яаж ийгээд хангаад байж амжсан явдал бол ажил төрлөө үнэн шударгаар хийсээр ирсэн, хийж ч байгаа учраас л чадсан билээ. 
Засгийн эрхийг булаан авагчдын “сүүлчийн сануулгын” хариуд бид: Улс орноо мөхөөхөд хүргэхгүйн тулд хүчин чадлынхаа байдаг хэрээр зүтгэж байгаа биднийг улс орныг сүйрэх тийш чирч байгаа та нар шиг улс сүрдүүлдэг юм биш ээ! Бид та нарын сүрдүүлгээс айхгүй. Үйл тамаа үзсэн Орос орны ариун дүр бидний өмнө байна. Эх орныхоо өмнө хүлээсэн үүргээ биелүүлэх бололцоог маань бүрмөсөн тасалчихдаггүй л юм бол бид эцсийнхээ хүчин чармайлтыг шавхан дайчилж, арми, ард түмнээ талх тариагаар хангах ажлаа хойшид ч хийх болно. Эс тэгвэл арми ард түмэн маань харангалан өлбөрөхийн аюулд учрах болно. Ингэхэд хүрвэл хариуцлага нь хүч түрэмгийлэгчдийн толгой дээр буух болно. 
Хүнсний яамны албан хаагчдын гүйцэтгэх хороо” гэжээ. 
 
“Бүх түшмэлд”
Засгийн газрын алба болон олон нийтийн байгууллагуудын ажлыг хаяж явсан бүх түшмэл, албан тушаалын хүмүүс, мөн түүнчлэн ажил санаатай тасалдуулсан юм уу, ажил хэргийг товлосон хугацаанд шилжүүлэн өгөлгүй ажил хөдөлмөр хийгээгүй, тэгсэн атлаа цалингаа авсан этгээдүүд 1917 оны арван нэгдүгээр сарын 14 (27)-ноос хожимдолгүйгээр ажиллаж байсан тэдгээр байгууллагадаа зохих цалингаа эргүүлэн өгөхийг тушаасугай. 
Үүнийг үл гүйцэтгэсэн гэм буруу этгээдүүд улсын хөрөнгийг хулгайлсны хариуцлагыг хувьсгалт цэргийн шүүхийн өмнө хүлээх болно. 
Хувьсгалт цэргийн хороо 1917 оны арван нэгдүгээр сарын 24 (24)” гэжээ. 
 
“Хүнсний асуудал эрхэлсэн тусгай Байгууллагаас
Ард иргэд ээ! Петроградыг хүнс тэжээлээр хангах манай ажлын нөхцөл өдөр ирэх тутам улам бүр хэцүү болж байна. 
Манай ажилд хувьсгалт цэргийн хорооны Комиссаруудын хөндлөнгөөс оролцдог, ажил үйлсэд хөнөөлтэй явдал үргэлжилсээр байна. 
Тэд хууль бусаар загнан манай гаргасан захирамжуудыг өөрчилж байгаа нь сүйрэлд хүргэж болзошгүй аюултай байна. 
Ард иргэдэд зориулан хадгалсан мах, шар тосны хөргөгчүүдийн нэгийг дахин битүүмжилсэн учраас бид ялзруулахгүй халуун хүйтнийг нь тохируулж байх бололцоогүй боллоо. 
Нэг вагон төмс, нэг вагон байцааг булаан авч, хааш аваачсан нь мэдэгдэхгүй байна. 
Хураан авч үл таарах халвааг (сахар, самрын зуурдас) комиссарууд хураан авч байна. Үүнд жишээ нь саяхан таван авдар халваг Комиссарууд өөрийнхөө ашигт зориулан хурааж авав. 
Комиссарууд дур мэдэн загнаж, ачаа хөсөг нэвтрүүлэхгүй, тэгээд манай албан хаагчдыг баривчлахаар сүр далайлган айлгаж байгаа учраас бид хөргөгч аппаратуудаа эзэмшиж чадахгүй байна. 
Болж байгаа энэ бүх явдал хөдөө мужуудад халдан Дон, Сибирь, Воронежээс болон бусад газраас талх тариа нааш ирүүлэхээс татгалзаж байна. 
Удтал ингэж үргэлжлүүлж таарахгүй. Ажил төрөл маань унаж эхэллээ. Ингэхлээр энэ тухай ард иргэдэд мэдэгдэх нь бидний үүрэг юм. 
Бид ард иргэдийн эрх ашгийн төлөө эцсийнхээ бололцоог тултал ажиллах болно. 
Бид нөмрөн ирж байгаа өлсгөлөнг урьдчилан зогсоохын тулд чадах бүхнээ хийнэ. Харин энэ бүх хүнд хэцүү нөхцөлд бидний ажил унах нь гарцаагүй бөгөөд ингэж унавал энэ нь бидний гэм буруугаас болоогүй гэдгийг ард та бүхэн мэдэж байг...”
(Жон Ридийн хийсэн хавсралтаас) 

	 ПЕТРОГРАД ДАХЬ ЗОХИОН БАЙГУУЛАХ ХУРЛЫН СОНГУУЛЬ
Петроградад 19 жагсаалт гарсан байв. Арван нэгдүгээр сарын 30-нд нийтлэгдсэн дүнг жагсаавал: 
Намууд - Саналын тоо
Ардын социалистууд - 19 109
Кадет - 245006
Тариачны ардчилсан үзэлтнүүд - 3707
Большевикууд - 424 027
Зүсэн бүрийн социалистууд - 158
Украйн Еврейн ажилчны социал-демократ, социалист хувьсгалчид - 4219
Эмэгтэйчүүдийн тэгш эрх холбоо - 5 310
Социалист хувьсгалчид “хориглон” хамгаалах үзэлтнүүд”  
Зүүн эсерүүд - 152 230
Ардын хөгжлийн холбоо - 368
Радикал ардчилсан үзэлтнүүд - 413
Үнэн алдарт шашны байгууллага - 24139
Эх орныг аврах эмэгтэйчүүдийн холбоо - 318
Ажилчин цэрэг, тариачдын тусгаар тогтносон холбоо – 4942
Хритосын ардчилсан үзэлтнүүд “католикууд” - 14382
Нэгдсэн социал-демократууд -11740
Меньшевикүүд - 17427
“Эв нэгдэл” бүлгийнхэн - 1823
Казак цэргийн холбоо 6712
(Жон Ридийн хийсэн хавсралтаас)

	 “ХОТЫН ТӨВ ДУМИЙН ДЭРГЭДЭХ АРДЫН БОЛОВСРОЛЫН ХЭРЭГ ЭРХЭЛСЭН КОМИССООС
Эрэгтэй, эмэгтэй ажилчин нөхөд өө!
Баяр болохоос хэдхэн хоногийн өмнө хотын сургуулиудын сурагчид ажил хаялт зарлав. Тэр сурагчид ажилчин тариачны засгийн газрын эсрэг хөрөнгөтнүүдийн талд оржээ. 
Нөхөд өө, Эцэг эхийн хороодыг зохион байгуулж, сурагчдын ажил хаялтыг эсэргүүцэн тогтоол гаргагтун. Ажилчин, цэргийн депутатуудын районы зөвлөл, үйлдвэрчний эвлэлүүд, фабрик заводын болон намын хороодод хандаж эсэргүүцлийн цуглаан хийх санал тавигтун. Өөрсдийн хүчээр сүлд модны наадам, хүүхдүүдийг зугаацуулах тоглоом наадам зохиогтун. Баярын дараа, Төв думээс зааж өгөх хугацаанд хичээлээ сэргээж эхлэхийг шаардагтун. 
Нөхөд өө, ардын боловсролын талаар баримталж байгаа үзлээ батжуулан, сургуулиуд дээр пролетарийн байгууллагуудын хяналт тавихыг шаардагтун. 
Хотын төв думийн дэргэдэх ардын боловсролын хэрэг эрхлэх комисс” гэжээ. 
(Жон Ридийн хийсэн хавсралтаас)

	 АРДЫН КОМИССАР НАРЫН ЗӨВЛӨЛӨӨС ХӨДӨЛМӨРЧИН КАЗАКУУДАД
“Ах дүү казахууд аа! Та нарыг хууран мэхэлж байна. Та бүхнийг хоцрогдсон ард түмэн рүү турхирч байна. Ажилчин цэрэг, тариачны депутатуудын зөвлөлүүдийг та нарын дайсан юм шигээр, казак та бүхнийг эрх чөлөөг булаан авахыг хүсэж байгаа юм шигээр, казак та бүхний “чөлөөтэй зоргоор” байдлыг зогсоох гэж байгаа юм шигээр та бүхэнд хэлж байна. Казакууд аа, бүү үнэмшигтүн! Та нарт худал хэлж байна. Та нарыг залилан мэхэлж байна. 
Та бүхнийг хоцрогдмол, боолчлолын байдалд барьж байхын тулд та нарын өөрсдийн чинь генерал помещикууд бас та нарыг хууран мэхэлж байна. Ардын комиссар нарын Зөвлөлийнхөн бид, казахууд та нарт энэ үгийг хэлэх гэсэн юм. Та нар үүнийг анхааралтай уншиж үзээд, хэнийх нь үнэн, хэнийх нь зальт ов мэх болохыг тунгаан бодогтун. 
Казакуудын амьдрал, алба хэзээ ямагт чөлөөт бус, хүнд хүчир ажил байсан билээ. Казак хүн дарга нарын анхны дуудлагаар мориндоо мордож, аян дайнд хөдлөх үүрэгтэй байлаа. Цэрэг дайны бүх “хангамжийг” казак хүн залгуулах ёстой байлаа. Казак хүн аян дайнаас болж аж ахуйгаа замхруулан унагаадаг байлаа. Ийм дэг журам үнэн шударга гэж үү дээ? Тийм биш ээ, түүнийг үүрд халах ёстой. Казак хүмүүс боолчлолоос ангижирсан байх ёстой. Ардын шинэ зөвлөлт засгийн газар хөдөлмөрчин казак хүмүүст туслахад бэлхэн байна. Гагцхүү казахууд өөрсдөө хуучин дэглэмийг халж, хамжлагын эзэн, офицер помещикууд, баячуулд номхон хүлцэнгүй захирагдаж байдаг явдлаа таягдан хаяж, хүзүүнээсээ бузар дөнгийг авч хаяхыг зүрхлэх явдал л хэрэгтэй юм. Казакуудаа босоцгоогтун! Нэгдэгтүн! Ардын Комиссар нарын Зөвлөл та бүхнийг шинэ, улам чөлөөт, улам зол жаргалт амьдралд уриалан дуудаж байна. 
Арав, арван нэгдүгээр сард Петроградад Бүх Оросын ажилчин, тариачин, цэргийн депутатуудын Зөвлөлүүдийн их хурал болов. Энэ их хурал орон нутгийг засгийн бүх эрхийг Зөвлөлүүдийн гарт, өөрөөр хэлбэл ард түмнээс сонгогдсон хүмүүсийн гарт шилжүүлэв. Эдүгээгээс эхлэн Орос оронд ард түмнийг дээрээс нь командлан захирч, дураараа загнаж байдаг тийм нэг ч түшмэл, захирагч, байх ёсгүй. Ард түмэн өөрснөө өөрийнхөө засаг төрийг бий болгож байна. Генерал хүн цэргээс илүү гарах эрх мэдэлгүй болно. Цөм эрх тэгш болно. Энэ муу юу, сайн уу гэдгийг казахууд та бүхэн тунгаан бодогтун. Казахууд та бүхнийг ардын энэхүү шинэ журам дэглэмд нэгдэн нийлж казак депутатуудын өөрсдийн зөвлөлийг байгуулахыг бид та бүхэнд уриалан дуудаж байна. Энэ зөвлөлүүдэд орон нутгийн засгийн бүх эрх шилжих ёстой. Генерал цолтой атаман нарт биш, харин хөдөлмөрчин казакуудаас сонгогдсон, өөрийн итгэл, найдвартай төлөөлөгчдөд засгийн эрхийг шилжүүлэх ёстой. 
Бүх оросын ажилчин, тариачны цэргийн депутатуудын оросын их хурал помещикуудын бүх газрыг хөдөлмөрчин ард түмний эзэмшилд шилжүүлэхээр тогтоосон болно. Казахууд аа, энэ шударга бус гэж үү? Корниловчууд, Калединчууд, Дутовчууд, Карауловчууд, бардижиуд бүх зүрх сэтгэлээсээ баячуулын эрх ашгийн төлөө зогсон, помещикуудын газрыг л алдахгүй байвал Орос орныг цусанд живүүлэхээс ч буцахгүй байна. Гэтэл хөдөлмөрчин казахууд та бүхэн өөрснөө газраар гачигдах, мөлжигдөх, ядуурахын улмаас болж зовж зүдрээгүй байна гэж үү дээ? Өрхөөрөө 4—5 десятинаас илүү газаргүй казахууд хэчнээн олон билээ дээ. Гэтэл та нарын зэргэлдээ суугаа помещикууд мянга мянган десятин газартай, түүн дээрээ бас цэргийн газар, ой эдэлбэрийг эзэмшин сууж байна шүү дээ. Шинэ, зөвлөлт хуулийн ёсоор помещик казакуудын газар ямар ч үнэ төлбөргүйгээр, хөдөлмөрч, казахууд, казак ядуусын гарт шилжих ёстой. Та нарын газрыг зөвлөлүүд булаан авах гэж байгаа мэтээр та нарыг айлгаж байна. Та нарыг хэн айлгаж байна вэ? Зөвлөлт засгийн газар помещикуудын газрыг хураан авч та нарын өөрсдийн чинь мэдэлд шилжүүлэн өгөхийг хүсэж байгааг мэдэж байгаа казак-баячууд л айлгаж байна. Казахууд аа! Корниловчууд, Калединчууд, генерал, баячуудын төлөө зогсох уу, эсгүүл тариачин, цэрэг, ажилчны депутатуудын Зөвлөлийн төлөө зогсох уу, чухам хэний нь төлөө зогсох вэ гэдгээ сонгож авагтун. 
Аль ч ард түмнийг болов гомдуулан, хохироолгүйгээр дайныг нэн даруй зогсоож, шударга ардчилсан найрамдал тогтоох саналыг Бүх Оросын Зөвлөлүүдийн их хурлаас сонгогдсон Ардын комиссар нарын зөвлөл бүх улс түмэнд тавилаа. Бүх капиталист, помещикууд, генерал-корниловчууд зөвлөлт засгийн энх тайванч бодлогыг эсэргүүцэн бослоо. Тэдэнд дайн эрх мэдэл, цол хэргэм, ашиг хонжоо өгчээ. Жирийн казахууд та бүхэнд тэр дайн юу авчрав аа? Та бүхэн ах дүү цэрэг, усан цэргүүдийнхээ адил ямар ч утга учиргүйгээр амь үрэгдэж байна. Орон бүхний капиталист помещикууд ашиг завшааныхаа улмаас, дэлхий дахиныг тонон дээрэмдэхийнхээ улмаас үүсгэсэн энэ яргалаан нь гурван жил гаруй шахам үргэлжилж байна. Дайн хөдөлмөрчин казакуудад үгүйрэл үхэл мөхлөөс өөр юм авчирсангүй. Дайн казакийн аж ахуйн хамаг шим шүүсийг сорон шимлээ. Манай бүх орныг ялангуяа хөдөлмөрчин казакуудыг аврах цорын ганц аврал бол нэн даруй шударга найрамдал байгуулах явдал юм. Ардын комиссар нарын Зөвлөл бүх засгийн газар, бүх ард түмэнд: бид бусдын газар нутгаас ч авахыг хүсэхгүй байна. Өөрийнхөө газар нутгаас бусдад өгөхийг ч хүсэхгүй байна. Бусдын газар нутгийг салган авалгүй төлбөргүй найрамдал байгуулъя! Ард түмэн бүхэн өөрөө өөрснөө хувь заяагаа шийдвэрлэх ёстой. Нэг үндэстэн нөгөөгөө хавчин хяхах явдал байж болохгүй гэж мэдэгдсэн болно. Чухамдаа ийм шударга, ардчилсан, өөрөөр хэлбэл ардач найрамдал тогтоохыг Ардын Комиссар нарын Зөвлөл засгийн газар бүхэнд, холбооны ба дайсагнагч бүх орны ард түмэн бүхэнд санал болгон тавьж байна. Тэгээд ч анхны үр дүн илт үзэгдэж буй. Үүнд: Оросын фронт дээр дайн нэгэнт зогсов. Тэнд цэргүүд ба казакуудын цус урсахаа больжээ. Одоо казахууд аа, яахаа өөрсдөө шийдэцгээгтүн. Үүнд: Хэрэв та бүхэн энэхүү хөнөөлт, утга учиргүй, ялт дайныг цаашид үргэлжлүүлэхийг хүсэж байвал ард түмний дайсан кадетуудыг дэмжигтүн. Та бүхнийг 6 дугаар сарын 18-ны довтолгоонд татан оруулсан Чернов, Церетель, Скобелев зэргийг дэмжигтүн, фронт дээр цэргүүд ба казакуудаа алах ял оноож байсан Корниловыг дэмжигтүн, хэрэв та нар нэн даруй шударга найрамдал тогтоохыг хүсэж байгаа бол Зөвлөлүүдийн эгнээнд орж, Ардын Комиссар нарын зөвлөлийг дэмжигтүн!
Казахууд аа, та бүхний хувь заяа та нарын өөрсдийн чинь гарт байна. Бид бүхний нийтийн дайсан болох помещикууд, капиталистууд, корниловч офицерууд, хөрөнгөтний сониныхон та бүхнийг хууран мэхэлж, үхлийн зам руу түлхэж байна. Оренбургт Дутов зөвлөлийг баривчлан, гарнизоны зэвсгийг хураан авчээ. Каледин тэнд дайны байдал зарлаад, тийш нь цэргүүдийг татаж байна. Караулов Кавказад нутгийн хүмүүсийг хядаж байна. Кадет хөрөнгөтнүүд тэднийг рублиэр тэтгэж байна. Тэдний аль алиных нь зорилго гэвэл: ардын зөвлөлүүдийг багалзуурдах, ажилчин, тариачдыг нухчин дарах, Армийн дотор дахиж ташуурын сахилга тогтоох, хөдөлмөрч казак олныг боолчлох явдлыг мөнхжүүлэх явдал ажээ. 
Ард түмний эсрэг ялт бослогыг эцэс төгсгөл болгохын тулд Дон, Урал тийш манай хувьсгалт цэрэг хөдлөв. Үймээн дэгдээгч генералуудтай ямар ч хэлэлцээр үл хийн эрс шийдвэртэй хайр найргүй тэмцэх тушаалыг хувьсгалт цэргийн дарга нарт өгсөн болно. 
Казахууд аа! Ах дүүсийнхээ цусыг цаашид асгаруулах эсэх асуудал одоо та нараас л болно. Бид та нарт гар сунгаж байна. Ард түмний дайснуудын эсрэг ард түмэнтэйгээ нэгдэгтүн. Каледин, Корнилов, Дутов, Караулов эдний бүхий л холбоотон, гар хөл бологсдыг ард түмний дайсан, урвагчид, тэрслэгчид гэж зарлагтун. Тэднийг өөрсдийн хүчээр баривчлан авч зөвлөлт засгийн гарт шилжүүлэн ил нээлттэй, хувьсгалт шүүхээр шүүлгэгтүн. 
Казакууд аа! Казак депутатуудын зөвлөлүүдэд нэгдэгтүн. Казакуудын бүх үйл хэргийг удирдан хөтлөх явдлыг өөрсдийн хөдөлмөрч гарт авагтун. Өөрсдийнхөө помещик-баячуудын газрыг хураан авагтун. Тэдний үр тариа, багаж зэвсгийг дайнд үгүйрсэн хөдөлмөрчин казакуудын газраа боловсруулахад нь зориулж шилжүүлэгтүн.  
Казакууд аа, нийт ард түмний үйл хэргийн төлөө тэмцэлд урагшаа!
Хөдөлмөрчин казахууд мандтугай!
Казак, цэрэг, тариачин, ажилчдын холбоо мандтугай. Казах, цэрэг ажилчин тариачны депутатуудын Зөвлөлийн засаг мандтугай! Дайн сөнөтүгэй! Помещик генерал-корниловчууд сөнөтүгэй. 
Найрамдал, улс түмнүүдийн ах дүүгийн барилдлагаа мандтугай!
Ардын комиссар нарын Зөвлөл” гэжээ.
(Жон Ридийн хийсэн хавсралтаас)

	 ЗӨВЛӨЛТ ЗАСГИЙН ГАЗРААС ХАРИЛЦАЖ БАЙСАН ДИПЛОМАТ ЗАХИДАЛ БИЧГҮҮД
Холбоотон гүрнүүд, төвийг сахисан гүрнүүдэд Троцкийн илгээсэн нот бичиг болон холбоотнуудын цэргийн атташе нараас генерал Дуконинд явуулсан нотуудыг энд сийрүүлье гэхэд дэндүү их зай эзлэх юм. 
Түүний дээр тэдгээр нот Зөвлөлт Бүгд Найрамдах Улсын түүхийн ба гадаад бодлогын энэ номд үл холбогдох тэр салбарт хамаарах ажээ. Энэ тухай миний “Корниловын явдлаас Брестийн найрамдал хүртэл” гэдэг дараачийнхаа номд тодорхой өгүүлнэ. 
(Жон Ридийн хийсэн хавсралтаас)

	 ДУХОНИНЫГ ЭСЭРГҮҮЦЭН ФРОНТЫНХОНД ГАРГАСАН УРИАЛГА
“Найрамдлын төлөө тэмцлийг хөрөнгөтнүүд ба хувьсгалын эсэргүү генералууд эсэргүүцэж тулгарч байна. 
Сонинуудын мэдээлж байгаагаар үзвэл ерөнхий командлагч байсан Духонины өргөөнд Верховский, Авксентьев, Чернов, Гоц, Церетель зэрэг эвсэн зохицогчид, хөрөнгөтний нууц төлөөлөгчид цугларч байна. Тэд Зөвлөлүүдийн эсрэг шинэ засаг байгуулахаар цугларч байгаа юм аятай хэлэлцэж байна. 
Цэргийн нөхөд өө! Дээр нэрлэсэн хүмүүс бол цөм сайд байсан улс аа. Эд бүгдээрээ хөрөнгөтнүүд ба Керенскийтэй санаа нэгтэй ажиллаж байсан улс аа. Эд бол 6 дугаар сарын 18-ны дайралт ба дайн үргэлжлүүлж байгаагийн хариуцлагыг хүлээх ёстой. Эд тариачдад газар өгнө гэж амласан мөртөө жинхэнэ хэрэг дээрээ очихлоор газрын асуудал эрхэлсэн тариачдын хороодыг баривчилж байлаа. Эд цэргүүдэд алах ял оногдуулсан билээ. Эд Англи, Америк, Францын пүүсийн эздэд захирагдаж байлаа... 
Генерал Духонин Ардын Комиссар нарын Зөвлөлийн тушаалд захирагдахаас татгалзсан учраас түүнийг ерөнхий командлагчийн тушаалаас огцруулсан билээ. Үүний хариуд Духонин империалист холбоотон гүрнүүдийн цэргийн атташе нарын нотыг цэргүүдийн дунд тарааж, хувьсгалын эсэргүү ажиллагааг хатган өдөөх гэж оролдож байна... 
Духонинд бүү захирагдагтун! Түүний хатган өдөөлтөд бүү автагдагтун! Түүнийг болон хувьсгалын эсэргүү түүний генералуудын бүлгийг сонор соргогоор мөрдөн ажигтун!...” гэжээ.
(Жон Ридийн хийсэн хавсралтаас)




	[←153]
	 АРМИ, ФЛОТОД ГАРГАСАН 2 ДУГААР ТУШААЛААС
“... Огцрох тушаал биелүүлэхээс улайран татгалзаж, иргэний дайн дахин дэгдээж болзошгүй ялт ажиллагаа хийж байгаагийн улмаас ерөнхий командлагч байсан генерал Духониныг ард түмний дайсан гэж зарласугай. 
Духониныг дэмжигч хүмүүсийг нийгэм, намын байдал ба өнгөрснийг нь хайхралгүйгээр цөмийг баривчлах болно. Баривчлах явдлыг онцгой бүрэн эрхтэй хүмүүст даалгав. Дээр нэрлэсэн хүмүүсийг албан тушаалаас нь огцруулан, тэдний орны хүмүүсийг томилох тухай зохих тушаал гаргахыг генерал Маниковскийд даалгасугай. 
Ерөнхий командлагч Крыленко” гэжээ.
(Жон Ридийн хийсэн хавсралтаас)




	[←154]
	 “АРД ИРГЭДЭД
... Тариачдын лавлаж асуусан олон тооны асуултын хариу болгон тайлбарлахад эдүгээгээс эхлэн улсын засгийн эрх ажилчин, цэрэг, тариачны депутатуудын зөвлөлийн гарт бүрмөсөн шилжив. Ажилчны хувьсгал Петроград, Москвад ялаад, Оросын бусад бүх нутагт ялан түгж байна. Ажилчин, тариачны засгийн газар помещик, капиталистуудын эсрэг тариачин олон түмэн хамгийн ядуу тариачин олноос ажилчидтай байгуулсан холбоог тогтоож байна. 
Иймээс юуны түрүүнд хошууны, дараа нь губернийн тариачны депутатуудын Зөвлөлүүд үүнээс хойш Зохион байгуулах хурлыг хүртэл орон нутаг дахь улсын захиргааны онц бүрэн эрхт байгууллага байх болно. Газрыг помещикуудаас өмчлөх явдлыг Бүх Оросын Зөвлөлүүдийн II их хурлаас хүчингүй болгосон болно. Одоогийн ажилчин, тариачны түр засгийн газраас газрын тухай зарлигийг нэгэнт гаргасан билээ. Энэхүү зарлигийн үндсэн дээр помещикуудын бүх газрыг тариачны депутатуудын зөвлөлийн гарт бүрмөсөн тэр чигээр нь шилжүүлнэ. Газрын асуудал эрхэлсэн Волостын хороод помещикийн бүх газрыг мэдэлдээ авах, хяналт тогтоох журам дэглэмийг бүрэн дүүрэн сахиж, помещикийн өмч байсан багаж зэвсэг нь одоогоос эхлэн нийгмийн өмч болж байгаа учраас ард түмэн өөрснөө хайр гамтай хямгадан хамгаалах ёстой. 
Хувьсгалт засаг төрийн хуулиудыг биелүүлэхээр хошууны тариачны депутатуудын зөвлөлийн зөвшөөрөлтэйгөөр газрын асуудал эрхэлсэн Волостын хороодоос гаргасан бүх захирамж нь бүрнээ хүчин төгөлдөр бөгөөд түүнийг ямар ч үг дуугүй, нэн даруй хэрэгжүүлэн биелүүлсэн байх ёстой. 
Бүх оросын зөвлөлүүдийн II их хурлаас байгуулсан ажилчин тариачны засгийн газрыг ардын комиссар нарын Зөвлөл гэж нэрлэсэн болно. 
Ардын комиссар нарын Зөвлөл орон нутгийн засгийн бүх эрхийг өөрсдийн гарт авахыг тариачдад уриалж байна. 
Ажилчид нь тариачдыг бүх талаар бүрэн дүүрэн дэмжин, машин, багаж зэвсгийн үйлдвэрлэлийг төвхнүүлэн тохинуулах бөгөөд харин талх тариа зөөн авчрахад туслахыг өөрсдийн зүгээс тариачдад хүсэж байна. 
Ардын Комиссар нарын Зөвлөлийн дарга В. Ульянов (Ленин) 
Петроград, 1917 оны арван нэгдүгээр сарын 5 гэжээ.
(Жон Ридийн хийсэн хавсралтаас)




	[←155]
	 АНУ-д 1919 онд тус ном гурван удаа хэвлэгджээ. 1919 онд Жон Ридийг ЗХУ-д ирэх үед нь В. И. Ленин энэ америк шинэ хэвлэлд зориулан удиртгал үг бичсэн бөгөөд В. И. Лениний бичсэн энэ удиртгал үгтэй нь АНУ-д зөвхөн 1926 онд хэвлэгджээ. Жон Ридийн энэ ном орос хэл дээр 11 удаа хэвлэгдсэн юм. Үүнд: 1923 онд, 1924 онд (4 дахин) 1925 онд, 1927 онд (2 дахин) 1928, 1929, 1930 онд тус тус хэвлэгджээ. Энэ ном орос хэл дээр хэвлэгдэх болгондоо шахам, нэгдүгээрээсээ эхлээд В. И. Ленин, Н. К. Крупская хоёрын удиртгал үгтэй гарч байсан юм.

